
ՆԱԽԱԲԱՆ 
 
2022 թվականի հուլիսի 1-ից ուժի մեջ է մտել և գործում է ՀՀ 

քրեական նոր օրենսգիրքը1: Դրա ընդունումը պայմանավորված էր 
մի շարք հանգամանքներով:  

Մասնավորապես, թեև ՀՀ 2003 թվականի քրեական օրենսգիր-
քը կարևոր դերակատարություն ունեցավ հանրապետությունում 
հանցավորության դեմ պայքարի գործում, սակայն դրա նորմերի գի-
տական վերլուծությունը և կիրառման պրակտիկան բացահայտեցին 
բազմաթիվ թերություններ: Պատահական չէ, որ դրանում մեծ թվով 
փոփոխություններ և լրացումներ կատարվեցին: Ընդ որում, շատ 
հաճախ այդ փոփոխություններն ու լրացումները ոչ թե շտկեցին վի-
ճակը, այլ ընդհակառակը՝ ավելացրին օրենսգրքում առկա հակա-
սություններն ու թերությունները: Դրանք դրսևորվեցին բազմաթիվ 
ինստիտուտներում և բազմազան ձևերով. հանցակազմի սխալ 
նկարագրություն, լեզվական անճշտություններ, սխալ կետադրման 
պատճառով օրենքի իմաստի աղավաղում, հարցի ոչ ամբողջական, 
սխալ լուծում և այլն: 

Խնդիրը, թերևս, այն էր, որ այդ փոփոխությունների և լրացում-
ների մի մասը կատարվեց պահի ազդեցության տակ, կոնկրետ 
դեպքի կապակցությամբ, առանց հաշվի առնելու օրենսգրքի ընդ-
հանուր տրամաբանությունը, մյուսները զուրկ էին կրիմինալոգիա-
կան հիմնավորվածությունից կամ հակասում էին քրեական իրա-
վունքի տեսության արդի միտումներին: Դրանով պայմանավորված՝ 
այդ փոփոխությունները և լրացումներն արդյունավետ չեղան, շատ 
հարցեր իրենց օրենսդրական լուծումը չստացան: 

Բացի այդ, նախորդ քրեական օրենսգրքում առկա էին մի շարք 
խնդիրներ, որոնք վերաբերում էին դրա և ՀՀ կողմից վավերացված 
միջազգային պայմանագրերի ու ՀՀ Սահմանադրության միջև հա-
կասություններին:  

Գլխավորապես հենց վերոգրյալով էր պայմանավորված նոր 
հայեցակարգի վրա հիմնված, կրիմինալոգիական իրողությունն ար-

 
1 ՀՀ քրեական նոր օրենսգիրքն ընդունվել է 2021թ. մայիսի 5-ին, ստորա-
գրվել է ՀՀ նախագահի կողմից 2021թ. մայիսի 27-ին և նույն օրը պաշտո-
նապես հրապարակվել:  

տացոլող, ժամանակակից մարտահրավերների դեմ պայքարի ար-
դյունավետությունն ապահովող, քրեական իրավունքի տեսության ու 
օրենսդրության ժամանակակից միտումներին համահունչ քրեական 
նոր օրենսգիրք ընդունելու անհրաժեշտությունը: Այդ կապակցու-
թյամբ գործուն քայլեր կատարվեցին քրեաիրավական նորմերի 
ձևակերպման հստակությունը, անհակասականությունը, իրավա-
կան որոշակիությունն ապահովելու, հանցավոր արարքները ոչ 
հանցավորներից սահմանազատելու հստակ հատկանիշներ ամրա-
գրելու և դրանով օրենքի տարածական մեկնաբանությունը բացա-
ռելու, հանցավորության զարգացման ժամանակակից միտումներին 
և սպառնալիքներին քրեական օրենսդրության համապատասխա-
նությունն ապահովելու, հանցավորությամբ պայմանավորված սո-
ցիալական լարվածությունը հնարավորինս նվազեցնելու, քրեաիրա-
վական ներգործության միջոցների համակարգը կատարելագործե-
լու, ՀՀ քրեական օրենսդրությունը միջազգային իրավունքի 
սկզբունքներին, եվրոպական չափանիշներին, մասնավորապես՝ 
Մարդու իրավունքների եվրոպական կոնվենցիային և Մարդու իրա-
վունքների եվրոպական դատարանի նախադեպային իրավունքին, 
ինչպես նաև ՀՀ Սահմանադրությանը համապատասխանեցնելու 
ուղղությամբ: 

Քրեական նոր օրենսդրության իրավակարգավորումների գործ-
նական կիրառման արդյունավետությանը նպաստելու նպատակով 
պայմանավորված՝ սույն հրատարակությունում գիտագործնական 
վերլուծության են ենթարկվել ՀՀ քրեական նոր օրենսգրքով նախա-
տեսված՝ մարդու կյանքի, առողջության դեմ ուղղված, կյանքն ու ա-
ռողջությունը վտանգող, ազատության, պատվի, արժանապատվու-
թյան, ֆիզիկական կամ հոգեկան անձեռնմխելիության, սեռական 
ազատության և սեռական անձեռնմխելիության, սահմանադրական 
իրավունքների և ազատությունների, ինչպես նաև ընտանիքի և երե-
խայի շահերի դեմ ուղղված հանցագործությունների որակման ա-
ռանձնահատկությունները և մեկնաբանվել են հանցավոր այդ ա-
րարքները նախատեսող բոլոր հոդվածները։  

Մեկնաբանություններն իրականացվել են հետևյալ տրամաբա-
նությամբ. նախ, ներկայացվել է մարդու դեմ ուղղված համապա-
տասխան հանցագործությունը նախատեսող հոդվածի բովանդա-

կությունը: Այնուհետև, որոշակի հերթականությամբ (օբյեկտ, օբյեկ-
տիվ կողմ, սուբյեկտիվ կողմ, սուբյեկտ, ծանրացնող և առավել ծան-
րացնող հանգամանքներ) անդրադարձ է կատարվել համապատաս-
խան հանցակազմերի հատկանիշների գիտագործնական վերլուծու-
թյանը և մեկնաբանությանը՝ հատուկ ուշադրություն դարձնելով որո-
շակի իրավիճակներում արարքների որակման առանձնահատկու-
թյուններին: Ընդ որում, առաջարկվող որակման այս կամ այն տար-
բերակը նպատակ է հետապնդում կողմնորոշելու ընթերցողին որո-
շակի իրավիճակներում արարքներին իրավաբանական գնահատա-
կան տալու հարցում: Հեղինակների դիրքորոշումներն այդ կապակ-
ցությամբ չեն կարող հիմք ընդունվել որպես միանշանակ ճշգրիտ 
լուծումներ: Դրանք կարող են նաև վիճարկվել և սեփական հիմնա-
վորումներով պարզաբանվել ու գնահատվել: 

Այսպիսով, ՀՀ քրեական նոր օրենսգրքի ընդունումը սկիզբ դրեց 
քրեական օրենսդրության պահանջված բարեփոխմանը: Այնուամե-
նայնիվ, այդ ուղղությամբ դեռ առկա են լուծում պահանջող մի շարք 
խնդիրներ: Մեկնաբանությունների հեղինակները լիահույս են, որ 
ընթերցողների ուշադրությանը ներկայացվող սույն աշխատությունն 
օգտակար կլինի նաև վերոհիշյալ խնդիրներն առավել խորությամբ 
ընկալելու, իմաստավորելու և դրանց լուծման կոնկրետ ուղղություն-
ներ նախանշելու և իրականացնելու համար: 

 
 
 

ԱՌԱՔԵԼՅԱՆ Սերգեյ Վահանի  
իրավաբանական գիտությունների դոկտոր, 
պրոֆեսոր, Արդարադատության ակադեմիայի 
ռեկտոր, ԵՊՀ քրեական իրավունքի ամբիոնի 
պրոֆեսոր 
 
ԲԱՐՍԵՂՅԱՆ Արիստակես Վլադիմիրի  
իրավաբանական գիտությունների թեկնածու, 
ՀՀ գլխավոր դատախազության մարդու դեմ 
ուղղված հանցագործությունների գործերով 
վարչության ավագ դատախազ 

ԳԼՈՒԽ 1. 

ՄԱՐԴՈՒ ԿՅԱՆՔԻ ԴԵՄ ՈՒՂՂՎԱԾ 
ՀԱՆՑԱԳՈՐԾՈՒԹՅՈՒՆՆԵՐԸ 

 
§1.1. Սպանությունը 

 

Հոդված 155. Սպանությունը 
1. Սպանությունը` ապօրինաբար մեկ ուրիշին կյանքից զրկելը` 
պատժվում է ազատազրկմամբ` ութից տասնհինգ տարի ժամկե-

տով: 
2. Սպանությունը` 
1) անձի կամ նրա մերձավոր ազգականի կամ մերձավորի` կապ-

ված այդ անձի կողմից իր պետական, քաղաքական, ծառայողա-
կան, մասնագիտական կամ հասարակական գործունեության կամ 
պարտքի կատարման հետ, 

2) հղի կնոջ, 
3) անօգնական վիճակում գտնվողի, 
4) ընտանեկան դրությամբ կամ հաշմանդամությամբ պայմանա-

վորված` խոցելի վիճակում գտնվող անձի, 
5) անչափահասի, 
6) առանձին դաժանությամբ, 
7) այլ անձանց կյանքի համար վտանգավոր եղանակով, 
8) մի խումբ անձանց կողմից, 
9) մերձավոր ազգականի կողմից, 
10) շահադիտական դրդումներով, 
11) պատվերով, 
12) խուլիգանական դրդումներով, 
13) այլ հանցանքը թաքցնելու կամ դրա կատարումը հեշտացնելու 

նպատակով, 
14) ռազմական կամ արտակարգ դրության կամ արտակարգ 

իրավիճակի կամ զանգվածային անկարգությունների պայմաններն 
օգտագործելով, 

15) ռասայական, ազգային, էթնիկ կամ սոցիալական ծագումով, 
կրոնով, քաղաքական կամ այլ հայացքներով կամ անձնական կամ 
սոցիալական բնույթի այլ հանգամանքներով պայմանավորված 

ատելության, անհանդուրժողականության կամ թշնամանքի շարժա-
ռիթով կամ 

16) հանցագործությունից տուժած անձի բջիջը, հյուսվածքը, օր-
գանը կամ կենսաբանական նյութերը կամ հեղուկները վերցնելու 
նպատակով` 

պատժվում է ազատազրկմամբ՝ տասնչորսից քսան տարի ժամ-
կետով, կամ ցմահ ազատազրկմամբ: 

1. Կյանքի դեմ ուղղված հանցագործությունների տեսակային օբ-
յեկտը մարդու կյանքն է` որպես կենսասոցիալական գոյության եղա-
նակ: Ի դեպ, տեսակային և անմիջական օբյեկտները տվյալ դեպ-
քում համընկնում են:  

Այլ խոսքով՝ քննարկվող հանցագործությունների օբյեկտը մար-
դու կյանքի անվտանգության ապահովմանն ուղղված հասարակա-
կան հարաբերություններն են: Քրեաիրավական պաշտպանության 
է ենթակա յուրաքանչյուր մարդու կյանք՝ անկախ սեռից, տարիքից, 
ֆիզիկական և բարոյական հատկություններից, առողջական վիճա-
կից:  

Սպանության, ինչպես և մարդու կյանքի դեմ ուղղված մյուս հան-
ցագործությունների օբյեկտը որոշելիս անհրաժեշտ է հատուկ ուշա-
դրություն դարձնել հետևյալ հանգամանքին՝ քրեաիրավական առու-
մով կյանքն առկա է այն ժամանակահատվածում, երբ մարդը ծնվել 
է և դեռ չի մահացել, այսինքն՝ շարունակում է ապրել: Հակառակ 
դեպքում կարելի է խոսել ընդամենը կա՛մ կյանքի դեմ ուղղված չա-
վարտված ոտնձգության (հանցափորձի), կա՛մ այլ հանցագործու-
թյան մասին: Այդ իմաստով կյանքի սկզբնական պահ պետք է հա-
մարել ծննդաբերության գործընթացի առաջին փուլի (երկունքի ցա-
վերի) սկիզբը, իսկ վերջնական պահ՝ կենսաբանական մահը, երբ 
սրտի աշխատանքի դադարումից հետո սկսվում է գլխուղեղի բջիջ-
ների քայքայման անդառնալի գործընթացը:  

2. ՀՀ քր. օր.-ի հոդված 155-ի 1-ին մասի համաձայն՝ սպանության 
օբյեկտիվ կողմը բնութագրվում է ապօրինաբար մեկ ուրիշին կյան-
քից զրկելով:  

Օրենքում տրված սահմանումից հետևում է, որ սպանություն չի 
կարող համարվել ո՛չ ինքնասպանությունը, ո՛չ օրենքի սահմաննե-
րում (անհրաժեշտ պաշտպանություն, ծայրահեղ անհրաժեշտու-

թյուն և այլն) մեկ ուրիշին դիտավորությամբ կյանքից զրկելը, ո՛չ էլ 
մեկ ուրիշին անզգուշությամբ մահ պատճառելը: 

Տվյալ արարքը կարող է կատարվել և՛ գործողությամբ, և՛ անգոր-
ծությամբ: Գործողությամբ կատարվող սպանությունը կարող է տե-
ղի ունենալ զոհի վրա ինչպես ֆիզիկական (կտրող-ծակող գործիք-
ներով, իրերով կամ առարկաներով հարվածելը, հրազեն կամ այլ 
մեխանիզմներ, ինչպես նաև թույն կամ այլ միջոցներ գործադրելը և 
այլն), այնպես էլ հոգեկան (ծանր սրտային հիվանդությամբ տառա-
պողին մահ պատճառելու նպատակով նրան իր մերձավոր ազգա-
կանի վախճանի վերաբերյալ կեղծ հեռագիր ուղարկելը, այնպիսի 
անձի ինքնասպանության դրդելը, ով ի վիճակի չէ հասկանալու իր 
գործողությունների իմաստը և այլն) ներգործության միջոցով: Ան-
գործությամբ պատճառված մահվան համար կարող է քրեական 
պատասխանատվություն առաջանալ միայն այն ժամանակ, երբ 
հաստատվի, որ անձն անհրաժեշտ գործողություններով չի կանխել 
վրա հասնող մահը, թեև տվյալ կոնկրետ իրադրությունում ոչ միայն 
պարտավոր էր, այլև իրական հնարավորություն ուներ դա անելու, 
ինչն ուղղակիորեն բխում է նաև ՀՀ քր. օր.-ի հոդված 18-ի 2-րդ և 3-
րդ մասերից: Այսպիսի սպանության օրինակներ են՝ սպանելու նպա-
տակով մոր կողմից երեխային չկերակրելը, բժշկի կողմից հիվան-
դին չբուժելը և այլն:  

Քննարկվող հանցագործությունը նկարագրված է նյութական 
հանցակազմով: Այսինքն՝ ավարտված սպանությունն առկա է, երբ 
վրա է հասնում տուժողի մահը:  

Օբյեկտիվ կողմից այն բնութագրվում է նաև հանցավոր արարքի 
և առաջացած հանրորեն վտանգավոր հետևանքների միջև պատ-
ճառական կապի պարտադիր առկայությամբ: Տվյալ դեպքում նշա-
նակություն չունի՝ մահը վրա է հասնում անմիջապե՞ս, թե՞ արարքը 
կատարելուց որոշ ժամանակ անց: Ընդ որում, եթե տուժողը մահա-
նում է սպանելու դիտավորությամբ նրան մարմնական վնասվածք 
հասցնելու պարագայում, բայց պարզվում է, որ հասցված վնասված-
քի և վրա հասած մահվան միջև բացակայում է պատճառական կա-
պը, արարքը ենթակա է որակման ոչ թե որպես սպանություն, այլ 
դրա փորձ: Միևնույն ժամանակ հարց է ծագում, թե ինչպես վարվել 
այն դեպքերում, երբ.  

1) Հասցված վնասվածքը մահացու չի եղել, բայց մահը վրա է հա-
սել այն պատճառով, որ տուժողին ոչ ոք օգնություն չի ցուցաբերել: 
Այստեղ սպանությունն առկա կլինի, եթե հանցավորը ցանկացել է 
տուժողի մահը՝ նախապես իմանալով, որ նրան ոչ ոք օգնություն չի 
ցուցաբերի կամ հենց ինքն է այս կամ այն կերպ խոչընդոտել դրան: 
Հակառակ պարագայում, եթե հանցավորը գործել է սպանելու դի-
տավորությամբ, բայց հասցրել է ոչ մահացու մարմնական վնաս-
վածք, և մահը վրա է հասել օգնության բացակայության պատճա-
ռով, սակայն ինքն օգնություն ցուցաբերելուն որևէ կերպ չի խոչըն-
դոտել, ապա արարքը պետք է որակվի որպես սպանության փորձ: 
Եթե այդ նույն պայմաններում հանցավորը գործել է ծանր մարմնա-
կան վնասվածք հասցնելու դիտավորությամբ, ապա նրա գործողու-
թյունները (անգործությունը) պետք է որակել որպես դիտավորու-
թյամբ առողջությանը ծանր վնասի պատճառում, որն անզգուշու-
թյամբ առաջացրել է հանցագործությունից տուժած անձի մահ (քր. 
օր.-ի հոդված 166-ի 2-րդ մասի 15-րդ կետ): 

2) Բժիշկը (բժիշկները) տուժողին առաջին օգնություն ցուցաբե-
րելիս կամ նրա հետագա բուժումն իրականացնելիս սխալ է (են) թույլ 
տվել: Սպանությունն առկա կլինի, եթե հանցավորը, գործելով սպա-
նելու նպատակով, հասցնի մահացու վնասվածք, իսկ սխալ բուժումը 
պարզապես հնարավորություն չտա փրկելու տուժողին՝ չհանդիսա-
նալով մահվան ինքնուրույն պատճառ (տվյալ պարագայում, իհար-
կե, կարող է բարձրացվել նաև բժշկի պատասխանատվության հար-
ցը): Եթե այս նույն դեպքում հանցավորը գործում է սպանելու դիտա-
վորությամբ, բայց հասցնում է ոչ մահացու վնասվածք, արարքը 
պետք է որակվի որպես սպանության փորձ: Եթե նույն պայման-
ներում հանցավորը չի ունեցել սպանելու դիտավորություն, ապա 
նրա գործողությունները (անգործությունը) պետք է որակել որպես 
դիտավորությամբ առողջությանը ծանր վնասի պատճառում, որն 
անզգուշությամբ առաջացրել է հանցագործությունից տուժած անձի 
մահ (քր. օր.-ի հոդված 166-ի 2-րդ մասի 15-րդ կետ): 

Պատճառական կապը բացահայտելիս անհրաժեշտ է հաշվի առ-
նել հետևյալ հանգամանքները՝ 

ա) սուբյեկտի մահվան առաջացմանը նախորդող գործողություն-
ները (անգործությունը) կարող են համարվել դրա պատճառ միայն 

այն դեպքում, եթե արարքը կատարելիս դրանք հանդիսացել են 
մահվան անհրաժեշտ պայման, այսինքն՝ այնպիսի պայման, առանց 
որի տուժողը չէր մահանա. 

բ) կատարման պահին այդ գործողությունները (անգործությունը) 
մահվան առաջացման իրական հնարավորություն պետք է ստեղ-
ծեն: 

Սպանության օբյեկտիվ կողմը բացահայտելիս անհրաժեշտ է ու-
շադրություն դարձնել նաև արարքի որակման համար կարևոր նշա-
նակություն ունեցող այնպիսի հանգամանքներին, ինչպիսիք են 
հանցագործության տեղը, ժամանակը, իրադրությունը, գործիքներն 
ու միջոցները: 

3. Սպանության սուբյեկտիվ կողմը բնութագրվում է դիտավո-
րությամբ, որը կարող է լինել ինչպես ուղղակի, այնպես էլ անուղղա-
կի: Ուղղակի դիտավորության դեպքում անձը գիտակցում է, որ 
ապօրինաբար մեկ ուրիշին զրկում է կյանքից, և այդ հետևանքի 
առաջացումը նրա նպատակն է կամ նպատակին հասնելու միջոցը, 
կամ նա նախատեսել է դրա առաջացման անխուսափելիությունը: 
Անուղղակի դիտավորության դեպքում անձը գիտակցում է, որ 
ապօրինաբար մեկ ուրիշին զրկում է կյանքից, սակայն այդ հետևան-
քի առաջացումը նրա նպատակը չէ, բայց նա նախատեսում է դրա 
առաջացման իրական հնարավորությունը, և նրա համար միևնույնն 
է` այն կառաջանա, թե ոչ: 

Սպանության սուբյեկտիվ կողմը քննարկելիս կարևոր նշանակու-
թյուն ունի նաև այնպիսի հատկանիշների բացահայտումը, ինչպի-
սիք են՝ տուժողին կյանքից զրկելու շարժառիթն ու նպատակը: 

Իրավակիրառ պրակտիկայում առանձին բարդություն է ներկա-
յացնում տուժողին վնասվածքներ հասցնելու պահին հանցավորի 
դիտավորության ուղղվածության բացահայտումը: Պրակտիկ աշ-
խատողները ոչ միշտ են հստակ պատկերացնում այդ ուղղվածու-
թյան որոշման չափանիշները: Վերջիններս հիմնականում կապված 
են արարքի կատարման եղանակի, օգտագործվող գործիքների ու 
միջոցների առանձնահատկությունների, հասցված վնասվածքների 
քանակի ու տեղակայվածության, հանցագործության իրադրության, 
հանցավորի և տուժողի փոխհարաբերությունների բնույթի և օբյեկ-
տիվ այլ հանգամանքների հետ: Դրանց համադրման և ամբողջա-

կան վերլուծության հիման վրա է, որ հնարավոր է դառնում դիտա-
վորության ուղղվածության և դրա տեսակների, սպանությունը՝ տու-
ժողի մահվամբ ավարտված դիտավորությամբ առողջությանը ծանր 
վնաս կամ անզգուշությամբ մահ պատճառելուց, սպանության փոր-
ձը՝ տուժողի առողջությանն այս կամ այն աստիճանի ծանրության 
վնաս պատճառելուց սահմանազատումը: 

4. Սպանության սուբյեկտը մեղսունակ ֆիզիկական անձն է, որի 
14 տարին լրացած է եղել հանցանքը կատարելու պահին: 

5. ՀՀ քրեական օրենսգրքով նախատեսված սպանությունները 
բաժանվում են երեք խմբի՝ 

1) առանց ծանրացուցիչ և մեղմացուցիչ հանգամանքների, 
այսպես կոչված, «հասարակ» սպանություն (հոդված 155-ի 1-ին 
մաս), 

2) ծանրացուցիչ հանգամանքներում կատարված, այսպես կոչ-
ված, «որակյալ» սպանություն (հոդված 155-ի 2-րդ մաս), 

3) մեղմացուցիչ հանգամանքներում կատարված, այսպես կոչ-
ված, «արտոնյալ» սպանություն (հոդվածներ 156-157, 159-161): 

ՀՀ քր. օր.-ի հոդված 155-ի 1-ին մասով նախատեսված նորմն 
ընդհանուր է սպանության համար պատասխանատվություն նա-
խատեսող այլ՝ հատուկ նորմերի համար: Այն իր մեջ ներառում է 
սպանության հնարավոր բոլոր դեպքերը՝ բացառությամբ հատուկ 
առանձնացվածների: Այլ կերպ ասած, չնայած քննարկվող հանցա-
գործության հասկացությունը տրվում է նշված հոդվածի 1-ին մա-
սում, հնարավոր չէ ամբողջովին ընդգծել հասարակ սպանության 
սահմանները՝ առանց դրա ծանրացուցիչ և մեղմացուցիչ հանգա-
մանքները վերլուծելու, քանի որ նախատեսված հատկանիշները բա-
վարար չեն արարքը ճիշտ որակելու համար: Այսինքն՝ հանցանքը 
որպես հասարակ սպանություն որակելու համար անհրաժեշտ է 
կիրառել սպանության այլ տեսակների բացառման եղանակը: 

6. Հասարակ սպանությունների թվին են դասվում կռվի ընթաց-
քում, վրեժի, կարեկցանքի կամ խանդի շարժառիթով կատարվող, 
ինչպես նաև նշված արարքի այլ տեսակները, որոնք նախատեսված 
չեն քր. օր.-ի հատուկ նորմերով՝ որպես սպանության որակյալ կամ 
արտոնյալ հանցակազմերի հատկանիշներ պարունակող արարք-
ներ: 

6.1. Կռիվը մարդկանց ֆիզիկական բախումն է, որը տեղի է ու-
նենում կողմերի փոխադարձ մասնակցությամբ՝ առաջացած վեճը 
լուծելու համար: Դրա նպատակը, որպես կանոն, հակառակորդին 
ծեծի ենթարկելն է, այլ ոչ թե սպանելը:  

Կռվի ժամանակ կամ գժտության հողի վրա կատարված սպանու-
թյունները սովորաբար որակվում են քր. օր.-ի հոդված 155-ի 1-ին 
մասով, սակայն նշված հանգամանքների նշանակությունն արարքը 
որպես հասարակ սպանություն որակելու հարցում չի կարելի գե-
րագնահատել: Դրանք ինքնին վերցրած, երբեք չեն կարող համար-
վել սպանությունը բացառապես հոդված 155-ի 1-ին մասով որակելու 
հիմք: Սպանությունների ընդհանրապես և կռվի ժամանակ կամ 
գժտության հողի վրա կատարվածների վերաբերյալ գործերով մաս-
նավորապես, անհրաժեշտ է պարզել արարքի իրական շարժառիթ-
ները, ինչպես նաև բոլոր այն հանգամանքները, որոնք որոշակի 
նշանակություն ունեն տվյալ արարքը որակելու համար: 

Պրակտիկայի ուսումնասիրությունները ցույց են տվել, որ սպա-
նության վերաբերյալ գործեր քննելիս հաճախ անհրաժեշտություն է 
առաջանում սահմանազատելու հասարակ սպանությունը խուլիգա-
նական դրդումներով կատարվածից: Այս առումով կարևոր նշանա-
կություն կարող է ունենալ այն հանգամանքը, թե ում նախաձեռնու-
թյամբ է սկսվել սպանությամբ ավարտված կռիվը, ով է հարձակվել 
առաջինը: Մասնավորապես, տուժողի կողմից հրահրված կռվի ժա-
մանակ տեղի ունեցած սպանությունը, որպես կանոն, չի կարող 
որակվել որպես խուլիգանական դրդումներով կատարված: Նման 
մոտեցումը, սակայն, չի նշանակում, որ կռիվը հրահրելու և առաջի-
նը հարվածելու հանգամանքները բացարձակ վճռորոշ նշանակու-
թյուն ունեն արարքը որպես հասարակ կամ ծանրացուցիչ հանգա-
մանքներում կատարված սպանություն որակելու հարցում: Կռիվը 
կամ գժտությունը վերաբերում են սպանության օբյեկտիվ կողմին, 
իսկ նման գործերով արարքը ճիշտ որակելու համար անհրաժեշտ է 
մանրազնին ուսումնասիրել, վերլուծել և բացահայտել հանցագոր-
ծության սուբյեկտիվ կողմը բնութագրող հատկանիշները: 

Սուբյեկտիվ կողմից կռվի ժամանակ կամ գժտության հողի վրա 
կատարված սպանությունը, որպես կանոն, բնութագրվում է անորոշ 
դիտավորությամբ, որի դեպքում տուժողի մահվան հետ մեկտեղ 

հանցավորը հավասարապես ցանկանում է նաև այլ հետևանքների 
առաջացումը: Այսինքն՝ կռվի մասնակիցները, նախապես միմյանց 
սպանելու մտադրություն չունենալով, չկոնկրետացված դիտավորու-
թյուն են ցուցաբերում իրենց կողմից կատարվող գործողություննե-
րից առաջանալիք հնարավոր հետևանքների նկատմամբ: Հակա-
ռակորդին հարված հասցնելով՝ հանցավորը նման դեպքերում նա-
խատեսում է մեկից ավելի հանցավոր հետևանքներից որևէ մեկի 
(այդ թվում՝ տուժողին կյանքից զրկելու) առաջացման հնարավորու-
թյունը, և նրա համար միևնույնն է, թե դրանցից որը կառաջանա: 
Նման դեպքերում արարքը կարող է որակվել քր. օր.-ի հոդված 155-
ի 1-ին մասով միայն այն պարագայում, երբ տուժողին փաստացի 
մահ պատճառվի: Բնականաբար, եթե որևէ հետևանք չի առաջա-
նում, ապա արարքը որակվում է որպես հանցավորի դիտավորու-
թյան մեջ ընդգրկված, տվյալ իրադրությունում հնարավոր ամենա-
թեթև հանցագործության (օրինակ՝ առողջությանը թեթև վնաս 
պատճառելու) փորձ: 

Կռիվը կարող է նաև տուժողի պրովոկացնող, հակաիրավական 
այնպիսի արարքի կամ վարքագծի արդյունք լինել, որը կհանգեցնի 
հոգեկան խիստ հուզմունքի (աֆեկտի) վիճակում սպանության: 
Նման դեպքերում արարքը պետք է որակվի քր. օր.-ի ոչ թե հոդված 
155-ի 1-ին մասով, այլ՝ հոդված 156-ով: 

Հնարավոր է նաև այնպիսի իրադրություն, երբ կռվի կողմերից 
մեկը (տուժողը) հարձակվում, իսկ մյուսը (վնաս պատճառողը) 
պաշտպանվում է: Տվյալ իրադրությունում արարքը որակելիս պետք 
է հաշվի առնել նաև անհրաժեշտ պաշտպանության ինստիտուտի 
առանձնահատկությունները: Մասնավորապես, եթե նման դեպքե-
րում թույլ է տրվել անհրաժեշտ պաշտպանության սահմանազան-
ցում, և կռվի ժամանակ պաշտպանվողը դիտավորությամբ մահ է 
պատճառել տուժողին, արարքը պետք է որակվի քր. օր.-ի հոդված 
159-ով (անհրաժեշտ պաշտպանության սահմանազանցմամբ սպա-
նություն):  

Կռվի ժամանակ կամ գժտության հողի վրա կատարվող սպանու-
թյան այլ դեպքերում արարքը պետք է որակվի հոդված 155-ի 1-ին 
մասով, եթե, իհարկե, բացակայում են սպանությունը ծանրացնող 
կամ մեղմացնող համապատասխան հանգամանքները: 

6.2. Խանդն ընդհանրապես՝ բազմաբովանդակ, բարդ, որոշ 
դեպքերում, նույնիսկ, անհասկանալի զգացում է: Որպես հավա-
տարմության, սիրո, նվիրվածության նկատմամբ դրսևորվող ան-
վստահություն, կասկած՝ խանդը կարող է դրսևորվել ոչ միայն ա-
մուսնու կամ զուգընկերոջ, այլև ծնողների, երեխաների, ընկերոջ և 
ցանկացած այլ սիրած էակի նկատմամբ: Իրավակիրառ պրակտի-
կային հայտնի են նաև, այսպես կոչված, «մանկական խանդի» շար-
ժառիթով կատարված սպանություններ, երբ եղբայրը կամ քույրը 
զրկվել են կյանքից այն պատճառով, որ ծնողները նրանց նկատ-
մամբ «ավելի լավ» են վերաբերվել, քան իրենց եղբոր կամ քրոջ 
(մարդասպանի): 

Ընդ որում, ինչպես խանդը, այնպես էլ վրեժը և նման այլ դրդում-
ները, որոնք նախատեսված չեն ՀՀ քր. օր.-ի հոդված 155-ի 2-րդ 
մասով՝ որպես սպանությունը ծանրացնող հանգամանքներ, քրեաի-
րավական գնահատման առումով ինքնուրույն, վճռորոշ նշանակու-
թյուն ունենալ չեն կարող: Այսինքն՝ խանդի, վրեժի և նման այլ 
շարժառիթներով սպանությունները միշտ չէ, որ միանշանակ պետք 
է որակվեն քր. օր.-ի հոդված 155-ի 1-ին մասով: Մասնավորապես, 
ուսումնասիրությունները ցույց են տվել, որ երբեմն սպանություն կա-
տարելիս խանդի շարժառիթները կարող են միահյուսվել խուլիգա-
նական դրդումների հետ: Նման դեպքերում, իհարկե, արարքը 
պետք է որակվի քր. օր.-ի հոդված 155-ի 2-րդ մասի 12-րդ կետով:  

Իրավակիրառողների մոտ հաճախ բարդություններ է առաջաց-
նում սպանության դեպքում խանդը հարակից այլ շարժառիթներից 
սահմանազատելու խնդիրը: Բանն այն է, որ մարդկային ցանկա-
ցած, այդ թվում՝ հանցավոր վարքագծի դրդապատճառները բազ-
մաթիվ են: Միայն մեկ՝ խանդի շարժառիթով կատարվող սպանու-
թյուններ իրականում չեն լինում: Այն, որպես կանոն, ուղեկցվում է 
բազմաթիվ այլ դրդապատճառներով (հատկապես՝ վրեժի): Խանդի 
շարժառիթով սպանություն կատարողը ձգտում է տեսնել անհավա-
տարմություն դրսևորողի և (կամ) դրա պատճառ հանդիսացողի դա-
տաստանը, պատժել նրանց: Բռնությունը նման դեպքերում հանդես 
է գալիս որպես իրական կամ կարծեցյալ դավաճանության համար 
վրիժառության եղանակ: Սա էլ հիմք է տալիս որոշ հեղինակների 
ենթադրելու, որ սպանության դեպքում խանդը նույնանում է վրեժի 

շարժառիթի հետ: Այս առումով հարց է ծագում, թե նման դեպքերում 
ինչպե՞ս պետք է որակվեն արարքները՝ որպես խանդի՞, թե՞ վրեժի 
շարժառիթով կատարված: Նկարագրված իրավիճակում առավել 
նպատակահարմար է թվում հիշատակված երկու շարժառիթների 
միաժամանակյա առկայության հավաստումը: Առաջին հայացքից 
այս վեճը որևէ սկզբունքային նշանակություն չունի, քանզի երկու 
դեպքում էլ արարքը որակվում է նույն հանցակազմով և պատժվում 
միևնույն սանկցիայի շրջանակներում: Բայց իրականում ճիշտ շար-
ժառիթի որոշումը ինչպես քրեաիրավական (պատշաճ որակման 
տեսանկյունից), այնպես էլ քրեադատավարական (յուրաքանչյուր 
քրեական գործով շարժառիթը մտնում է ապացուցման առարկայի 
մեջ) կարևոր նշանակություն ունի:  

Խանդի շարժառիթով սպանությունը կարող է կատարվել նաև 
հոգեկան խիստ հուզմունքի (աֆեկտի) վիճակում: Նման դեպքերում 
արարքը կորակվի քր. օր.-ի հոդված 156-ով, եթե հիմնավորվի, որ 
հանկարծակի առաջացած աֆեկտը հանդիսացել է հանցագործու-
թյունից տուժած անձի հակաիրավական արարքի կամ վարքագծի 
հետևանք:  

6.3. Վրեժի էությունը չարիք պատճառողին «հատուցելու», նրան 
վնաս պատճառելու հոգեկան պահանջմունքն է: Տվյալ շարժառիթով 
սպանությունն ինքնադատաստանի տարրեր է պարունակում, քանի 
որ հանցավորն իր շահերը պաշտպանելու նպատակով համապա-
տասխան մարմիններին դիմելու փոխարեն ինքն է «պատժում» իրեն 
նեղացնողին, ցավ պատճառողին: 

Վրեժի առաջացման առիթները բազմաթիվ են: Այդպիսիք կարող 
են լինել, ասենք, կռվի ժամանակ հասցված մարմնական վնաս-
վածքները, ծեծը, վիրավորանքը, ամուսնական հարաբերություննե-
րի դադարեցումը, սեռական հարաբերության մեջ մտնելուց հրա-
ժարվելը և այլն: Ընդ որում, որպես սպանության դրդապատճառ՝ 
վրեժը կարող է առաջանալ հանցագործությունից տուժած անձի թե՛ 
իրավաչափ և թե՛ հակաիրավական արարքի կամ վարքագծի հե-
տևանքով:  

Երբ սպանությունը կատարվում է տուժողի իրավաչափ արարքի 
կամ վարքագծի հետևանքով առաջացած վրեժի շարժառիթով, ա-
րարքը, համապատասխան այլ հատկանիշների առկայության պա-

րագայում, պետք է որակվի քր. օր.-ի հոդված 155-ի 2-րդ մասի 1-ին 
կետով՝ որպես անձի կամ նրա մերձավոր ազգականի կամ մերձա-
վորի սպանություն` կապված այդ անձի կողմից իր պետական, քա-
ղաքական, ծառայողական, մասնագիտական կամ հասարակական 
գործունեության կամ պարտքի կատարման հետ: Միևնույն ժամա-
նակ, պետք է հաշվի առնել, որ տուժողի իրավաչափ արարքի կամ 
վարքագծի հետևանքով առաջացած վրեժի շարժառիթով սպանու-
թյունը միշտ չէ, որ կապված է նրա կողմից իր պետական, քաղաքա-
կան, ծառայողական, մասնագիտական կամ հասարակական գոր-
ծունեության կամ պարտքի կատարման հետ: Ուստի, երբ սպանու-
թյունը կատարվում է, օրինակ, տուժողի կողմից հանցավորին 
պարտքով գումար տալուց հրաժարվելու, հանցավորի՝ իր հետ ին-
տիմ կապի մեջ մտնելու առաջարկությունը մերժելու և նման այլ 
պատճառներով առաջացած վրեժի շարժառիթով, արարքը պետք է 
որակվի քր. օր.-ի հոդված 155-ի 1-ին մասով: 

Բացի դրանից, տեսական և գործնական կարևոր նշանակություն 
ունի տուժողի իրավաչափ արարքի կամ վարքագծի հետևանքով 
առաջացած վրեժի շարժառիթով կատարվածը սպանության մյուս 
տեսակներից (մասնավորապես, խուլիգանական դրդումներով կա-
տարվածից) սահմանազատելու հարցը: Այսպես, ի տարբերություն 
վրեժի շարժառիթով տեղի ունեցած սպանության, որի ժամանակ 
տուժողի իրավաչափ արարքի կամ վարքագծի հետևանքով շոշափ-
վում են հանցավորի ոչ իրավաչափ շահերը, խուլիգանական 
դրդումներովը բնութագրվում է նրանով, որ սպանությունը կատար-
վում է չնչին, աննշան առիթով (օրինակ՝ «շեղ» հայացքի, ծխախոտը 
վառելու պահանջը մերժելու, ոտքը տրորելու և այլն): Այլ խոսքով, 
խուլիգանական դրդումների ժամանակ հանցավորը, կարծես թե, 
սպանություն կատարելու առիթներ է որոնում, իսկ վրեժի դեպքում 
օգտագործվում են այն առիթները, որոնք առկա են և զրկում են հան-
ցավորին ինչ-որ բարիքներից օգտվելու հնարավորությունից: 

Երբ վրեժի շարժառիթն առաջ է գալիս տուժողի հակաիրավա-
կան արարքի կամ վարքագծի հետևանքով, մեկ ուրիշին կյանքից 
զրկելը, որպես կանոն, համարվում է կա՛մ իրավաչափ արարք (օրի-
նակ՝ անհրաժեշտ պաշտպանության վիճակում կատարված), կա՛մ 
մեղմացուցիչ հանգամանքներում կատարված սպանություն (օրի-

նակ՝ անհրաժեշտ պաշտպանության սահմանների անցումով կամ 
հոգեկան խիստ հուզմունքի վիճակում կատարված): 

7. Սպանության ծանրացուցիչ հանգամանքների սպառիչ ցան-
կը նախատեսված է ՀՀ քր. օր.-ի հոդված 155-ի 2-րդ մասում:  

Միևնույն արարքում նշված հոդվածի 2-րդ մասի երկու և ավելի 
կետերով նախատեսված ծանրացուցիչ հանգամանքների առկայու-
թյան դեպքում սպանությունը որակվում է համապատասխան բոլոր 
կետերով: Օրինակ՝ եթե հանցավորն առանձին դաժանությամբ, այլ 
անձանց կյանքի համար վտանգավոր եղանակով սպանում է հղի 
կնոջը, արարքը պետք է որակվի քր. օր.-ի հոդված 155-ի 2-րդ մասի 
2-րդ, 6-րդ և 7-րդ կետերով՝ որպես մեկ սպանություն՝ երեք ծանրա-
ցուցիչ հանգամանքով: Նման դեպքերում նշանակվում է մեկ, այլ ոչ 
թե յուրաքանչյուրի համար առանձին պատիժ, բայց մի քանի ծան-
րացուցիչ հանգամանքի առկայության պարտադիր հաշվառմամբ:  

Այն դեպքերում, երբ հանցավորը կարծում է, թե իր արարքում 
առկա են հոդված 155-ի 2-րդ մասի մի քանի կետերով նախատես-
ված ծանրացնող հանգամանքներ, սակայն դրանցից մեկը կամ մի 
քանիսը բացակայում են, ապա արարքը պետք է որակվի որպես այն 
ծանրացնող հանգամանքով ավարտված սպանություն, որն առկա է 
նրա արարքում1: Օրինակ՝ եթե հանցավորը կարծում է, թե առանձին 
դաժանությամբ սպանում է անչափահաս տուժողի, սակայն վերջի-
նիս 18 տարին լրացած է լինում, արարքը պետք է որակվի հոդված 
155-ի 2-րդ մասի 6-րդ կետով, իսկ հանցավորի՝ անչափահասին 
կյանքից զրկելուն ուղղված դիտավորությունը հաշվի կառնվի նրա 
նկատմամբ պատիժ նշանակելիս: 

Սպանությունը, որը կատարվել է ինչպես ծանրացնող, այնպես էլ 
մեղմացնող հանգամանքների առկայությամբ, քր. օր.-ի Հատուկ 
մասի նորմերի մրցակցության կանոններին համապատասխան, 
որակվում է որպես մեղմացուցիչ հանգամանքներում կատարված: 
Օրինակ՝ քր. օր.-ի հոդված 155-ի 2-րդ մասով նախատեսված որևէ 
հանգամանքի առկայությամբ անձի հակաիրավական արարքի կամ 
վարքագծի հետևանքով հանկարծակի առաջացած հոգեկան խիստ 

 
1 Նման որակման անհրաժեշտությունն ուղղակիորեն բխում է ՀՀ քր. օր.ի 
հոդված 28-ի («Սխալն արարքի փաստական հանգամանքների մեջ») 2-րդ 
մասից: 

հուզմունքի (աֆեկտի) վիճակում այդ անձի սպանությունը որակվում 
է հոդված 156-ով, ծննդկանի կամ ծննդաբերի կողմից ծննդաբերու-
թյան ժամանակ կամ դրանից հետո հոգեճնշող կամ մեղսունակու-
թյունը չբացառող հոգեկան խանգարման վիճակում մինչև երեք ամ-
սական իրենից ծնված երեխայի սպանությունը` հոդված 157-ով և 
այլն: 

7.1. Անձի կամ նրա մերձավոր ազգականի կամ մերձավորի 
սպանությունը` կապված այդ անձի կողմից իր պետական, քաղա-
քական, ծառայողական, մասնագիտական կամ հասարակական 
գործունեության կամ պարտքի կատարման հետ.  

Ծանրացուցիչ հանգամանքներում սպանության տվյալ տեսակն 
առանձնանում է նպատակային ուղղվածությամբ, որն արտահայտ-
վում է իր պետական, քաղաքական, ծառայողական, մասնագիտա-
կան կամ հասարակական գործունեությունն իրականացնող կամ 
պարտքը կատարող անձին կամ նրա մերձավոր ազգականին կամ 
մերձավորին կյանքից զրկելու մեջ: Մասնավորապես՝ սպանությունն 
այս դեպքում կատարվում է անձի պետական, քաղաքական, ծառա-
յողական, մասնագիտական կամ հասարակական գործունեությունը 
դադարեցնելու կամ նման գործունեության իրականացման կամ հա-
մապատասխան պարտքը կատարելու համար վրեժխնդիր լինելու 
նպատակով: 

Քննարկվող հանցագործությունից տուժող կարող են հանդիսա-
նալ պետական, քաղաքական, ծառայողական, մասնագիտական 
կամ հասարակական գործունեություն իրականացնողները կամ 
պարտք կատարողները կամ նրանց մերձավոր ազգականները կամ 
մերձավորները: 

Պետական գործիչներ են համարվում այն անձինք, ովքեր պա-
տասխանատու պաշտոններ են զբաղեցնում պետական կամ տեղա-
կան ինքնակառավարման մարմիններում: Այդպիսիք են, օրինակ՝ 
ՀՀ Նախագահը, Վարչապետը, Կառավարության անդամները, Ազ-
գային ժողովի պատգամավորները, ՀՀ Նախագահի և Կառավարու-
թյան աշխատակազմերում պատասխանատու պաշտոն զբաղեց-
նողները, տեղական ինքնակառավարման մարմինների ղեկավար-
ները, նրանց տեղակալները, վարչությունների, բաժինների ղեկա-
վարները և այլն:  

Քաղաքական գործիչներ են համարվում ինչպես վերը նշված 
անձինք, այնպես էլ բոլոր նրանք, ովքեր ներգրավված են քաղաքա-
կան տարբեր գործընթացներում (նախընտրական, ընտրական, կու-
սակցական և այլն): Այդպիսիք են, օրինակ՝ նախընտրական շտաբի 
անդամները, պատգամավորի թեկնածուները, կուսակցության նա-
խագահը կամ վարչության անդամները և այլն: 

Ծառայողական է համարվում անձի այնպիսի գործունեությունը, 
որը մտնում է նրա ծառայողական պարտականությունների մեջ, ո-
րոնք էլ բխում են օրենքով սահմանված կարգով գրանցված պետա-
կան կամ մասնավոր կազմակերպությունների հետ կնքած աշխա-
տանքային պայմանագրի դրույթներից: Հետևաբար, քննարկվող 
սպանությունից տուժող կարող են հանդիսանալ իրենց օրինական 
ծառայողական գործառույթներն իրականացնող բոլոր անձինք (ինչ-
պես պաշտոնատար, այնպես էլ ոչ պաշտոնատար) կամ նրանց մեր-
ձավոր ազգականները կամ մերձավորները: Օրինակ՝ իրավապահ 
մարմնի աշխատակիցը, ինչպես պետական, այնպես էլ մասնավոր 
ձեռնարկության տնօրենը, պահակը, հավաքարարը կամ նրանց 
մերձավոր ազգականները կամ մերձավորները: 

Մասնագիտական է համարվում գիտության, կրթության, տնտե-
սության, իրավակիրառության և հասարակության կենսագործու-
նեության այլ ոլորտներում անձի կողմից իր որակավորմանը և մաս-
նագիտական բնութագրին համապատասխան, իր իրավասության 
շրջանակներում, ՀՀ օրենսդրությանը, չափորոշիչներին և իր աշ-
խատանքային պարտականություններին համապատասխան իրա-
կանացվող գործունեությունը: Այդպիսի գործունեություն իրակա-
նացնող կարող են հանդիսանալ, օրինակ՝ դասախոսը, բժիշկը, 
փաստաբանը, լրագրողը, քաղաքական կամ տնտեսական վերլու-
ծաբանը և այլն: 

Հասարակական գործիչներ են համարվում հասարակական 
կազմակերպությունների, միավորումների ղեկավարները կամ ակ-
տիվ անդամները, ովքեր հասարակական գործունեություն են իրա-
կանացնում: Ընդ որում, նշանակություն չունի, թե ինչպիսի քաղա-
քական հայացքներ ունեն այդ անձինք՝ պետական իշխանությանը 
համակի՞ր, թե՞ ընդդիմադիր: Բավական է միայն, որ տվյալ կազմա-
կերպությունը կամ միավորումը գրանցված լինեն և իրենց գործու-

նեությունը ծավալեն սահմանադրությամբ ու օրենքներով սահման-
ված կարգով: 

Հասարակական պարտքը ոչ թե իրավական, այլ բարոյական 
հասկացություն է, որը չի կարելի հասկանալ միայն որպես անձի վրա 
դրված որոշակի պարտականություն: Այն ենթակա է առավել տա-
րածական մեկնաբանության: Այսինքն՝ հասարակական պարտքը 
ենթադրում է նաև հասարակության և առանձին անձանց շահերից 
բխող ցանկացած գործողության կատարում (օրինակ՝ հանցագոր-
ծություն կամ այլ իրավախախտում խափանելը, իշխանության մար-
միններին նախապատրաստվող, ընթացքի մեջ գտնվող կամ կա-
տարված հանցագործության մասին հայտնելը, մասնագիտական 
խորհրդատվություն տրամադրելը և այլն): 

Վերը նշված գործունեության տեսակներն իրականացնողների 
կամ պարտքը կատարողների մերձավոր ազգականի և մերձավորի 
հասկացությունները սահմանված են ՀՀ քր. օր.-ի 3-րդ հոդվածում:  

Այդ հոդվածի 1-ին մասի 18-րդ կետի համաձայն՝ մերձավոր ազ-
գական է` անկախ համատեղ բնակության հանգամանքից՝ ամուսի-
նը, նախկին ամուսինը, ծնողը, այդ թվում՝ խորթ ծնողը, որդեգրող 
ծնողը, խնամատար ծնողը, երեխան (այդ թվում՝ որդեգրված, խորթ, 
հոգեզավակ), եղբայրը, քույրը (այդ թվում՝ խորթ), պապը, տատը, 
թոռը, որդեգրող ծնողի կամ խնամատար ծնողի ամուսինը կամ 
նախկին ամուսինը, ամուսնու կամ նախկին ամուսնու ծնողը, ինչպես 
նաև ամուսնու կամ նախկին ամուսնու ծնողի համար՝ փեսան կամ 
հարսը: Ամուսին կամ նախկին ամուսին է համարվում նաև փաստա-
կան ամուսնական հարաբերությունների մեջ գտնվող կամ գտնված 
անձը: 

Նույն հոդվածի 1-ին մասի 19-րդ կետի համաձայն՝ մերձավոր է 
յուրաքանչյուր ոք, որի կյանքը, առողջությունը, շահերը կամ բարե-
կեցությունը կարևոր են անձի համար` պայմանավորված այդ անձի 
հետ ունեցած անձնական հարաբերություններով: Այդպիսիք են, 
օրինակ՝ այլ ազգականը, ընկերը կամ ընկերուհին, փեսացուն կամ 
հարսնացուն, սիրեկանը կամ սիրուհին և այլն: 

Քր. օր.-ի հոդված 155-ի 2-րդ մասի 1-ին կետից բխում է, որ 
սպանությունը տվյալ դեպքում պետք է կապված լինի անձի կողմից 
որոշակի գործունեություն իրականացնելու կամ հասարակական իր 

պարտքը կատարելու հետ: Այս առումով հարց է առաջանում՝ քր. 
օր.-ով նախատեսված «գործունեության իրականացում» և «պարտ-
քի կատարում» հատկանիշները պետք է հասկանալ միայն որպես 
ներկա պահի՞ն կամ անցյալու՞մ որոշակի վարքագծի դրսևորում, թե՞ 
դրանք կարող են մեկնաբանվել նաև որպես ապագայում որոշակի 
գործունեության իրականացման կամ հասարակական պարտքի 
կատարման հնարավորություն: Օրենսդիրն, իհարկե, նկատի ունի 
քննարկվող հատկանիշների առավել լայն մեկնաբանությունը: Այս-
պես, եթե անձը նշանակվում է որոշակի պաշտոնի կամ սկսում ան-
դամակցել որևէ հասարակական կազմակերպության, նա դառնում 
է իր վրա դրվող պարտականությունների պոտենցիալ կատարող: 
Հետևաբար, կատարվելիք պարտականությունների կապակցու-
թյամբ անձի կամ նրա մերձավոր ազգականի կամ մերձավորի սպա-
նությունը ենթակա է որակման հոդված 155-ի 2-րդ մասի 1-ին կե-
տով: 

Միևնույն ժամանակ, հնարավոր է որևէ կազմակերպության ներ-
կայացուցիչ սպանվի այն բանի համար, որ այդ կազմակերպությու-
նը, դրա կողմից իրականացվող գործառույթները (այլ ոչ թե տուժո-
ղը) ոտնձգողի մեջ առաջացնեն ծայրահեղ անբարյացակամություն, 
թշնամանք: Այսպես է, օրինակ, երբ սպանվում է «կանաչների միու-
թյան» ներկայացուցիչը՝ այդ կազմակերպության հանդեպ ունեցած 
ատելության շարժառիթով, որը պայմանավորված է շրջակա միջա-
վայրն ամեն կերպ պահպանելու անվերջ և խիստ պահանջներով: 
Նման դեպքերը ևս պետք է որակվեն հոդված 155-ի 2-րդ մասի 1-ին 
կետով՝ հետևյալ հիմնավորմամբ. 

1) տուժող է հանդիսանում մի անձ, որն օժտված է որոշակի կազ-
մակերպությանն անդամակցելուց բխող գործառնական պարտա-
կանություններով, 

2) սպանությունը տեղի է ունենում այն պատճառով, որ տվյալ 
կազմակերպության գործունեության նպատակները և դրանց իրա-
կանացմանն ուղղված միջոցները հակասում են ոտնձգողի նպա-
տակներին, 

3) զոհն անձնավորված է, թեև ընտրված է կամայականորեն:  
Քրեական օրենքից բխում է նաև, որ տվյալ դեպքում խոսքն անձի 

օրինական, իրավաչափ գործունեության կամ հասարակական 

պարտքի կատարման մասին է: Ուստի, եթե սպանությունը կատար-
վի անձի ապօրինի, ոչ իրավաչափ վարքագծի կապակցությամբ, 
արարքը չի կարող որակվել հոդված 155-ի 2-րդ մասի 1-ին կետով: 
Գործի կոնկրետ հանգամանքներից ելնելով՝ այն կարող է որակվել 
օրինակ, որպես հասարակ կամ հոգեկան խիստ հուզմունքի (աֆեկ-
տի) վիճակում կատարված սպանություն և այլն: 

Սուբյեկտիվ կողմից հոդված 155-ի 2-րդ մասի 1-ին կետով նա-
խատեսված սպանությունը ենթադրում է միայն ուղղակի դիտավո-
րություն, քանի որ հանցավորի ձգտումը տվյալ դեպքում նպատա-
կաուղղված է սպանությամբ որոշակի անձի համապատասխան 
գործունեությունը կամ հասարակական պարտքի կատարումը դա-
դարեցնելուն կամ դրա համար վրեժ լուծելուն:  

Ընդ որում, հիմնականում այս սպանությունները կատարվում են 
վրեժի շարժառիթով: Օրինակ՝ երբ անձը սպանվում է այն պատճա-
ռով, որ նախկինում բռնել և իրավապահ մարմիններին է հանձնել 
հանցավորին: Հնարավոր է նաև նշված սպանության կատարումը 
անձի համապատասխան գործունեությունը կամ պարտքի կատա-
րումը խոչընդոտելու նպատակով: Օրինակ՝ երբ ոստիկանության 
աշխատակցի մերձավորը սպանվում է, որպեսզի նա (ոստիկանը) 
հրաժարվի հանցավոր աշխարհի հեղինակավոր մի շարք ներկայա-
ցուցիչներին ձերբակալելու իր մտադրությունից:  

Ուստի, քննարկվող հանցակազմի ճշգրիտ որակման համար 
կարևոր նշանակություն ունեն յուրաքանչյուր կոնկրետ դեպքում 
սպանության նպատակն ու շարժառիթը բացահայտելը, դրանց 
քրեաիրավական ճիշտ գնահատական տալը:  

Միևնույն ժամանակ, պրակտիկայում կարող է տվյալ հանցագոր-
ծությունը խուլիգանական դրդումներով սպանությունից սահմանա-
զատելու հարց առաջանալ: Այսպես, եթե սպանությունը պայմանա-
վորված է տուժողի կողմից հասարակական պարտքի կատարման 
ընթացքում հանցավորի չարամիտ խուլիգանական գործողություն-
ների կանխմանն ուղղված ակտիվ միջամտությամբ, արարքը ենթա-
կա է որակման քր. օր.-ի հոդված 155-ի 2-րդ մասի 1-ին կետով` 
որպես տուժողի կողմից իր հասարակական պարտքի կատարման 
հետ կապված սպանություն: Մինչդեռ, այն դեպքում, երբ տուժողի 
գործողություններն իրենց մեջ չեն պարունակել հանցավորի խուլի-

գանական գործողությունների կանխմանն ուղղված ակտիվ միջա-
մտություն, այլ կրել են սոսկ դիտողության բնույթ, հանցավորի ա-
րարքը ենթակա է որակման նույն հոդվածի 2-րդ մասի 12-րդ կետով` 
որպես խուլիգանական դրդումներով սպանություն:1 

7.2. Հղի կնոջ սպանությունը. 
Սպանության տվյալ տեսակի հանրային առավել վտանգավորու-

թյունը պայմանավորված է նրանով, որ հանցավորը միաժամանակ 
ոտնձգում է երկու արժեքի դեմ՝ հղի կնոջ կյանքի և նրա պտղի՝ 
դրանով իսկ բացառելով վերջինիս հետագա զարգացումն ու մարդ-
կային նոր կյանքի ձևավորումը: 

Նման սպանության համար առավել բարձր պատասխանատվու-
թյուն սահմանելով՝ օրենքը միաժամանակ առաջ է քաշում արարքի 
սուբյեկտիվ կողմին վերաբերող պարտադիր պահանջ: Այն է՝ սուբ-
յեկտը պետք է հաստատապես իմանա, որ կյանքից զրկում է հղի 
կնոջը: Ընդ որում, քրեաիրավական առումով որևէ նշանակություն 
չունի, թե ինչպես է կնոջ նշված վիճակի վերաբերյալ տեղեկատվու-
թյունը հայտնի դարձել հանցավորին: Նա կարող է այդ մասին տե-
ղեկացած լինել ինչպես հղիության ակնհայտ հատկանիշներից ելնե-
լով, այնպես էլ տուժողի խոսքերից կամ այլ աղբյուրներից: Բնակա-
նաբար, տուժողի հղիությունն արտաքնապես ակնհայտ լինելու պա-
րագայում այն, որպես կանոն, հաստատապես հայտնի պետք է հա-
մարվի հանցավորի համար: Խոսքը, իհարկե, չի վերաբերում այն 
դեպքերին, երբ հանցավորը կույր է: 

Իրավակիրառ պրակտիկայում այս առումով հանդիպող դժվա-
րությունները հաճախ կապված են հղիության վաղ, արտաքնապես 
անտեսանելի շրջանում տեղի ունեցած սպանությունների հետ, մա-
նավանդ, երբ մինչև սպանությունը տուժողն ու հանցավորն անծա-
նոթ են լինում:  

Այն դեպքերում, երբ խոսքը տուժողի և հանցավորի նախկին այն-
պիսի մտերմական հարաբերությունների մասին է, որոնց առկայու-
թյունը միանգամայն հավանական է դարձնում կնոջ հղիության մա-
սին իմանալու հանգամանքը, հարցը պետք է լուծվի կոնկրետ քրեա-
կան գործի քննությամբ ձեռք բերված համապատասխան տվյալնե-

 
1 Տե՛ս նաև ՀՀ Վճռաբեկ դատարանի՝ Վ.Ղազարյանի վերաբերյալ թիվ 
ՀՅՔՐԴ2/0086/01/08 գործով 29.06.2009 թ. որոշման 15-րդ կետը: 

րի հիման վրա: Ի դեպ, ամուսնու կողմից իր հղի կնոջ սպանության 
դեպքերում չի կարելի գերագնահատել ամուսնական հարաբերու-
թյունների նշանակությունը հղիության ակնհայտությունը հիմնավո-
րելու հարցում: Չէ՞ որ տարբեր դրդապատճառներով կինը կարող է 
նաև թաքցնել ամուսնուց իր հղիությունը: Ուստի, երբ հղիությունն 
արտաքնապես ակնհայտ չէ, ամուսնու կողմից կնոջ սպանության 
դեպքում ամուսնական հարաբերություններն ինքնին չեն կարող 
հանցավորի կողմից տուժողի նշված ֆիզիոլոգիական վիճակի մա-
սին հաստատապես իմանալու ապացույց հանդիսանալ: 

Սպանության քննարկվող տեսակի քրեաիրավական որակման 
համար որևէ նշանակություն չունի հղիության տևողությունը: Արար-
քի իրավական գնահատականի վրա չի կարող որևէ ազդեցություն 
ունենալ նաև այն հանգամանքը, թե հղի կնոջ սպանության արդյուն-
քում նրա պտուղը ոչնչացել կամ վնասվել է, թե ոչ:  

Հնարավոր է նաև այնպիսի իրավիճակ, որ հանցավորը սխալվի, 
անճիշտ պատկերացումներ ունենա տուժողի հղիության փաստի վե-
րաբերյալ: Նման պարագայում պետք է ղեկավարվել փաստական 
սխալի դեպքում արարքի որակման կանոններով (ՀՀ քր. օր.-ի 
հոդված 28): Ընդ որում, հանցավորի պատասխանատվության հար-
ցը պետք է լուծվի նրա դիտավորության ուղղվածության և բովան-
դակության հիման վրա: Մասնավորապես.  
 Եթե հանցավորը կարծել է, թե սպանում է հղի կնոջ, բայց իրա-

կանում կինը հղի չի լինում, ապա արարքը պետք է որակվի որ-
պես հղի կնոջ սպանության փորձ: Իսկ, եթե հանցավորը չի իմա-
ցել տուժողի հղիության փաստի մասին, ծանրացուցիչ այլ հան-
գամանքների բացակայության պայմաններում, արարքը պետք է 
որակվի որպես հասարակ սպանություն (քր. օր.-ի հոդված 28-ի 
1-ին մաս): 

 Երբ փաստական սխալը պայմանավորված է տուժողի անձի 
սխալ ընտրությամբ (օրինակ՝ երբ մթության մեջ հանցավորը հղի 
կնոջ փոխարեն սպանում է մեկ այլ՝ ոչ հղի կնոջ), արարքը պետք 
է որակվի որպես հղի կնոջ սպանության փորձ, իսկ ոչ հղի կնոջը 
փաստացի կյանքից զրկելը հաշվի կառնվի պատիժ նշանակելիս: 
Իսկ եթե տուժողի անձի սխալ ընտրության հետևանքով հանցա-
վորը տվյալ հղի կնոջ փոխարեն սպանել է մեկ այլ հղի կնոջ 

(վնաս է պատճառել համարժեք օբյեկտի), արարքը ենթակա է 
որակման որպես հղի կնոջ սպանություն (քր. օր.-ի հոդված 28-ի 
3-րդ մաս): 

 Եթե հղի կնոջից բացի, կյանքից զրկվում է հանցավորի դիտա-
վորության մեջ չընդգրկված այլ անձ և դրա նկատմամբ առկա է 
անզգուշություն, ապա արարքը պետք է որակվի հանցագործու-
թյունների համակցությամբ՝ որպես հղի կնոջ սպանություն և ան-
զգուշությամբ կյանքից զրկել (քր. օր.-ի հոդված 28-ի 6-րդ մաս): 
Եթե նշված իրավիճակում սպանությունը կատարվում է այլ ան-
ձանց կյանքի համար վտանգավոր եղանակով, ապա արարքը 
պետք է որակվի որպես հղի կնոջն այլ անձանց կյանքի համար 
վտանգավոր եղանակով սպանություն (մեկ սպանություն՝ երկու 
ծանրացուցիչ հանգամանքով) և անզգուշությամբ կյանքից զրկել: 
Իսկ երբ տեղի է ունենում «հարվածի շեղում», որի հետևանքով 
հղի կնոջ փոխարեն կյանքից զրկվում է հանցավորի դիտավորու-
թյան մեջ չընդգրկված անձ, ապա արարքը պետք է որակվի հան-
ցագործությունների համակցությամբ՝ որպես հղի կնոջ սպանու-
թյան փորձ  և անզգուշությամբ կյանքից զրկել:  
Միևնույն ժամանակ, եթե հանցավորը կասկածել է կնոջ հղիու-

թյան մասին (նախատեսել է մեկից ավելի հանցավոր հետևանքնե-
րից որևէ մեկի առաջացման հնարավորությունը), և նրա համար 
միևնույնն է եղել, թե որ հետևանքը կառաջանա (կյանքից կզրկվի 
հղի՞, թե՞ ոչ հղի կինը), ապա արարքը պետք է որակվի ըստ փաս-
տացի առաջացած հետևանքի: Եթե այդ հետևանքներից որևէ մեկը 
չառաջանա, ապա արարքը պետք է որակվի որպես դիտավորու-
թյան մեջ ընդգրկված, տվյալ իրադրությունում հնարավոր ամենա-
թեթև հանցագործության (ոչ հղի կնոջ սպանության) փորձ: 

Սպանության քննարկվող տեսակի սուբյեկտիվ կողմը բնութա-
գրվում է կնոջը կյանքից զրկելու նկատմամբ ինչպես ուղղակի, այն-
պես էլ անուղղակի դիտավորությամբ: 

7.3. Անօգնական վիճակում գտնվողի սպանությունը. 
ՀՀ քր. օր.-ի հոդված 3-ի 1-ին մասի 1-ին կետի համաձայն՝ անօգ-

նական վիճակում գտնվող է այն անձը, որն իր ֆիզիկական կամ 
հոգեկան վիճակով պայմանավորված ի վիճակի չէ դիմադրություն 
ցույց տալ կամ ղեկավարել իր արարքը կամ գիտակցել իր նկատ-

մամբ կատարվող արարքի բնույթը, ինչպես նաև 12 տարին չլրացած 
անձը:  

Դիմադրություն ցույց տալու կամ իր արարքը ղեկավարելու կամ 
իր նկատմամբ կատարվող արարքի բնույթը գիտակցելու՝ տուժողի 
անկարողությունը կարող է պայմանավորված լինել նրա որոշակի 
ֆիզիկական կամ հոգեկան առանձնահատկություններով:  

Անձը ֆիզիկապես անօգնական վիճակում գտնվող է համար-
վում, երբ գիտակցում է իր նկատմամբ կատարվող արարքի բնույթը 
և ցանկանում է դիմադրել հանցավորին, բայց ի վիճակի չի լինում 
դա անել իր ֆիզիկական թերությունների (օրինակ՝ կուրության, ֆի-
զիկական այլ արատների և այլն), կամ հիվանդության հետևանքով 
խիստ հյուծված լինելու, բարձր ջերմություն ունենալու և նման այլ 
պատճառներով: 

Անձը հոգեպես անօգնական վիճակում գտնվող է համարվում, 
երբ իր արարքը ղեկավարելու կամ իր նկատմամբ կատարվող ա-
րարքի բնույթը գիտակցելու անկարողությամբ պայմանավորված՝ չի 
գիտակցում դիմադրելու անհրաժեշտությունը: Նման անօգնակա-
նությունը կարող է պայմանավորված լինել տուժողի մանկահասա-
կությամբ, հոգեկան առողջության խնդիրներով կամ անգիտակից 
վիճակով: Վերջինս կարող է առաջանալ ամենատարբեր պատճառ-
ներով (օրինակ՝ ալկոհոլային կամ թմրանյութային ծանր հարբածու-
թյան, հոգեներգործող նյութերի կամ քնաբեր դեղամիջոցների օգ-
տագործման և այլն): 

Օրենսդիրը սահմանել է նաև, այսպես կոչված, տարիքային ան-
օգնականությունը՝ 12 տարին լրացած չլինելը: Տվյալ պարագայում 
անօգնական վիճակի առկայությունը հավաստելու համար նշանա-
կություն չունի՝ անձն ի վիճակի՞ է դիմադրություն ցույց տալ կամ ղե-
կավարել իր արարքը կամ գիտակցել իր նկատմամբ կատարվող ա-
րարքի բնույթը, թե՞ ոչ: 

Սպանությունն անօգնական վիճակում գտնվողի նկատմամբ կա-
տարված որակելու համար նշանակություն չունի նաև՝ անձին նման 
վիճակի է հասցրել հանցավո՞րը, թե՞ նա արդեն իսկ անօգնական 
վիճակում է գտնվել: 

Անօգնական վիճակում գտնվողի սպանության սուբյեկտիվ կող-
մը բնութագրվում է տուժողին կյանքից զրկելու նկատմամբ ինչպես 



35 
 

ուղղակի, այնպես էլ անուղղակի դիտավորությամբ: Միևնույն ժամա-
նակ, սպանության տվյալ տեսակն առկա է համարվում միայն այն 
դեպքերում, երբ հանցավորը գիտակցել է տուժողի անօգնական վի-
ճակում գտնվելու հանգամանքը:  

7.4. Ընտանեկան դրությամբ կամ հաշմանդամությամբ պայ-
մանավորված` խոցելի վիճակում գտնվող անձի սպանությունը. 

Սպանության ծանրացուցիչ տվյալ հանգամանքի էությունն այն է, 
որ կյանքից զրկվում է խոցելի վիճակում գտնվող անձը: Ընդ որում, 
նրա վիճակի խոցելիությունը պայմանավորված պետք է լինի կա՛մ 
ընտանեկան դրությամբ, կա՛մ հաշմանդամությամբ: Այսինքն, անձի 
վիճակի՝ այլ հանգամանքներով (օրինակ՝ սեռով, տարիքով, նյութա-
կան կամ այլ կախվածությամբ և այլն) պայմանավորված խոցելիու-
թյունն արարքի որակման առումով նշանակություն չունի: 

Վիճակի խոցելիության հասկացությունը սահմանված է ՀՀ քր. 
օր.-ի հոդված 3-ի 1-ին մասի 4-րդ կետով, որի համաձայն՝ այդպիսին 
է համարվում վիճակը, որում հայտնված անձը չունի իր համար ըն-
դունելի այլընտրանք, քան ենթարկվելու իր նկատմամբ կատարվող 
չարաշահմանը: 

Ընտանեկան դրությունն անձի որոշակի կարգավիճակն է, որը 
բնութագրվում է նրա չամուսնացած, ամուսնացած, ամուսնալուծված 
կամ այրի լինելով, խնամքին երեխաների կամ ընտանիքի այլ ան-
դամների, ինչպես նաև իր հետ համատեղ տնտեսություն վարող-
ների առկայությամբ կամ բացակայությամբ: Տվյալ հանգամանքով 
պայմանավորված խոցելի վիճակում գտնվողի սպանություն պետք 
է որակել, օրինակ՝ անձի խնամքին գտնվող տարեց ծնողին, հան-
ցավորից նյութական կամ այլ կախվածության մեջ գտնվող ամուս-
նուն կյանքից զրկելու դեպքերը և այլն: 

Հաշմանդամությամբ պայմանավորված` խոցելի վիճակում 
գտնվող է համարվում հաշմանդամություն ունեցող անձը: «Հաշ-
մանդամություն ունեցող անձանց իրավունքների մասին» ՀՀ օրենքի 
հոդված 3-ի 1-ին մասի 1-ին կետի համաձայն՝ հաշմանդամությունը 
առողջական խնդիրներ ունեցող անձանց և միջավայրային արգելք-
ների (այդ թվում՝ վերաբերմունքի) փոխազդեցության հետևանքով 
առաջացող երևույթ (իրավիճակ) է, որը խոչընդոտում է անձի՝ մյուս-
ների հետ հավասար հիմունքներով հասարակական կյանքին լիար-

ժեք ու արդյունավետ մասնակցությունը: Նույն հոդվածի նշված մա-
սի 2-րդ կետի համաձայն՝ հաշմանդամություն ունեցող է այն անձը, 
որը ֆիզիկական, հոգեկան, մտավոր և (կամ) զգայական տևական 
խնդիրների և միջավայրային արգելքների փոխազդեցության հե-
տևանքով կարող է ունենալ մյուսների հետ հավասար հիմունքներով 
հասարակական կյանքին լիարժեք ու արդյունավետ մասնակցու-
թյան սահմանափակում:  

Ընդ որում, արարքը տվյալ հանգամանքով պայմանավորված 
խոցելի վիճակում գտնվողի սպանություն պետք է որակել՝ անկախ 
շնորհված հաշմանդամության կարգից, ինչպես նաև նրանից՝ 
բժշկասոցիալական փորձաքննության ոլորտում իրավասու պետա-
կան մարմնի համապատասխան որոշմամբ անձը հաշմանդամ ճա-
նաչվել է, թե ոչ:  

Քննարկվող հանգամանքներով պայմանավորված՝ խոցելի վի-
ճակում գտնվող անձի սպանության սուբյեկտիվ կողմը բնութա-
գրվում է տուժողին կյանքից զրկելու նկատմամբ ինչպես ուղղակի, 
այնպես էլ անուղղակի դիտավորությամբ: Միաժամանակ, սպանու-
թյան տվյալ տեսակն առկա է համարվում միայն այն դեպքերում, երբ 
հանցավորը գիտակցում է տուժողի վիճակի՝ ընտանեկան դրու-
թյամբ կամ հաշմանդամությամբ պայմանավորված խոցելիությունը: 

7.5. Անչափահասի սպանությունը. 
ՀՀ քաղաքացիական օրենսգրքի հոդված 24-ի 1-ին մասի համա-

ձայն՝ իր գործողություններով քաղաքացիական իրավունքներ ձեռք 
բերելու և իրականացնելու, իր համար քաղաքացիական պարտա-
կանություններ ստեղծելու ու դրանք կատարելու քաղաքացու ունա-
կությունը (քաղաքացիական գործունակություն) լրիվ ծավալով ծա-
գում է չափահաս, այսինքն` տասնութ տարեկան դառնալու պահից: 
Հետևաբար, ՀՀ-ում անչափահաս ասելով՝ պետք է հասկանալ 18 
տարին չլրացած անձանց: 

Անչափահասի սպանության սուբյեկտիվ կողմը բնութագրվում է 
տուժողին կյանքից զրկելու նկատմամբ ինչպես ուղղակի, այնպես էլ 
անուղղակի դիտավորությամբ: Միաժամանակ, սպանության տվյալ 
տեսակն առկա է համարվում միայն այն դեպքերում, երբ հանցավո-
րը գիտակցում է տուժողի անչափահաս լինելը: Այլ խոսքով, արարքը 
որպես անչափահասի սպանություն որակելու համար անհրաժեշտ 

է, որ հանցավորը կա՛մ հաստատապես իմանա տուժողի 18 տարին 
լրացած չլինելու մասին, կա՛մ գիտակցի այդ հանգամանքը՝ նրա 
արտաքին տեսքից կամ այլ առանձնահատկություններից ելնելով: 
Օրինակ՝ այդ մասին կարող է վկայել տուժողի ձեռքին դպրոցական 
պայուսակի, դասագրքերի առկայությունը և այլն:  

Միևնույն ժամանակ, այն դեպքերում, երբ հանցավորը բավա-
րար հիմքեր է ունեցել ենթադրելու, որ սպանում է չափահասին, սա-
կայն իրականում նրա 18 տարին լրացած չի լինում, արարքը (ծան-
րացուցիչ այլ հանգամանքների բացակայության պարագայում) 
պետք է որակվի որպես հասարակ սպանություն: Մինչդեռ, եթե 
հանցավորը համոզված է, որ ապօրինաբար կյանքից զրկում է ան-
չափահասի, բայց իրականում նրա տասնութ տարին լրացած է լի-
նում, արարքը պետք է որակվի որպես անչափահասի սպանության 
փորձ: 

Այն դեպքերում, երբ ապօրինաբար կյանքից զրկվում է 12 տարին 
չլրացած երեխան, արարքը, ծանրացուցիչ այլ հանգամանքների բա-
ցակայության պարագայում, որակվում է որպես մեկ սպանություն՝ 
ծանրացուցիչ երկու հանգամանքով (անօգնական վիճակում գտնվո-
ղի և անչափահասի): Նման որակման անհրաժեշտությունը պայմա-
նավորված է արարքին առավել ամբողջական և հստակ քրեաիրա-
վական գնահատական տալու նկատառումներով: 

7.6. Առանձին դաժանությամբ սպանությունը. 
Քրեական օրենքն առանձին դաժանությունը կապում է ոչ միայն 

սպանության կատարման եղանակի, այլև հանցավորի կողմից նման 
դաժանություն ցուցաբերելու մասին վկայող այլ հանգամանքների 
հետ: Խոսքն ինչպես սպանության եղանակի, այնպես էլ հանցա-
վորի անձի առանձին դաժանության (նրա բացառիկ անգթության, 
անողոքության, վայրագության և այլնի) մասին է: 

Առանձին դաժանությունը դրսևորվում է սպանության ընթաց-
քում կամ դրանից առաջ տուժողին ֆիզիկական կամ հոգեկան 
տանջանքներ, տառապանքներ պատճառելու մեջ: Դրա դրսևորում 
կարող են համարվել այն դեպքերը, երբ մինչև կյանքից զրկելը կամ 
սպանության ընթացքում տուժողը տանջահարվում, խոշտանգվում 
է, ինչպես նաև՝ երբ կիրառվում է սպանության այնպիսի եղանակ, 
որը հանցավորի համար ակնհայտորեն կապված է իր զոհին առան-

ձին տանջանքներ պատճառելու հետ (մեծ քանակի մարմնական 
վնասվածքներ հասցնելը, տանջալից կերպով ներգործող թույն օգ-
տագործելը, մարդուն կենդանի այրելը, սննդից երկարատև ժամա-
նակով զրկելը և այլն): Առանձին դաժանության դրսևորում է նաև 
մերձավորի ներկայությամբ սպանությունը, որը հոգեկան տառա-
պանքներ է պատճառում տուժողին կամ նրա մերձավորին: 

Սպանության եղանակն ինքնին, ինչպես արդեն նշվեց, բավա-
րար չէ արարքը քր. օր.-ի հոդված 155-ի 2-րդ մասի 6-րդ կետով որա-
կելու համար: Քրեաիրավական գնահատականի հարցը միշտ պետք 
է լուծվի կոնկրետ արարքի բոլոր հանգամանքների և հատկապես՝ 
սուբյեկտիվ կողմի պատշաճ վերլուծության հիման վրա: Մասնավո-
րապես, առանձին դաժանությամբ սպանությունը ենթադրում է տու-
ժողին հենց նման եղանակով կյանքից զրկելու դիտավորության առ-
կայություն: Օրինակ՝ մեծ թվով մարմնական վնասվածքների առկա-
յությունն ինքնին դեռ չի կարող առանձին դաժանությամբ սպանու-
թյան վկայություն հանդիսանալ: Նման դեպքերում անհրաժեշտ է 
հիմնավորել նաև, որ հանցավորը դիտավորություն է ունեցել այդ 
եղանակով տուժողին առանձին տանջանքներ պատճառել: 

Բացի այդ, սպանության քննարկվող ծանրացուցիչ հանգաման-
քը չի կարող առկա համարվել, եթե սպանությունը տեղի է ունենում 
տուժողի այնպիսի մերձավորի ներկայությամբ, ով հանցավորի հա-
մար ակնհայտորեն, ի վիճակի չէ գիտակցել տեղի ունեցածի իմաս-
տը (օրինակ՝ մոր սպանությունը նորածին երեխայի ներկայությամբ): 
Այսինքն՝ տվյալ դեպքում անհրաժեշտ է ևս մեկ պայմանի առկայու-
թյուն, որի էությունը տուժողի մահը մերձավորի կողմից գիտակցե-
լու, այն վերապրելու կարողությունն է:  

Այս առումով իրավակիրառ պրակտիկայում արդարացիորեն ըն-
դունված է նաև այն մոտեցումը, որ սպանությունը համարվում է 
առանձին դաժանությամբ կատարված միայն այն դեպքում, երբ բա-
ցառվում է մերձավորի կողմից տուժողին օգնելու հնարավորությու-
նը:  

Այն դեպքերում, երբ հանցավորը, տուժողի մահվան առաջաց-
ման պահի կապակցությամբ գտնվելով մոլորության մեջ, ենթադրել 
է, որ նա ողջ է, և վերջինիս առանձին տանջանքներ պատճառելու 
նպատակով ձեռնարկել է, օրինակ՝ անդամահատություն, արարքը 

պետք է որակել որպես առանձին դաժանությամբ սպանության 
փորձ, քանզի սպանել հնարավոր է կենդանի և ոչ թե մահացած 
մարդուն: 

Ծանրացուցիչ հանգամանքներում սպանության քննարկվող տե-
սակի սուբյեկտիվ կողմը ենթադրում է, որ հանցավորը պետք է գի-
տակցի կյանքից զրկելու՝ իր կողմից ընտրված եղանակի առանձին 
դաժանությամբ դրսևորվող բնույթը: Այն կարող է կատարվել ինչ-
պես ուղղակի, այնպես էլ անուղղակի դիտավորությամբ: Ընդ որում, 
անուղղակի դիտավորությունը լիովին հնարավոր է ոչ միայն սպա-
նության փաստի, այլև դրա կատարման առանձնապես դաժան ե-
ղանակի կապակցությամբ. երբ հանցավորն անտարբերություն է 
դրսևորում տուժողի տանջալից ապրումների նկատմամբ: 

Իրավակիրառ պրակտիկայում որոշակի դժվարություններ են ա-
ռաջ գալիս առանձին դաժանությամբ կատարված սպանության 
դրդելու, դրա կատարմանն օժանդակելու կամ այն կազմակերպելու 
դեպքերը որակելիս: Այս առումով պետք է արդարացի համարել այն 
մոտեցումը, որի համաձայն՝ թե՛ դրդիչը և թե՛ կազմակերպիչը կամ 
օժանդակողը կարող են պատասխանատվության ենթարկվել ա-
ռանձին դաժանությամբ սպանությանը հանցակցելու համար միայն 
այն պարագայում, եթե նրանց և կատարողի միջև եղել է սպանու-
թյունն առանձին դաժանությամբ կատարելու վերաբերյալ փոխա-
դարձ համաձայնություն: 

Առանձին դաժանությամբ կատարված պետք է համարել նաև 
անօգնական վիճակում գտնվող անձի սպանությունը, որն իրակա-
նացվում է նրան սպանելու համար գործադրվելիք միջոցները նրա 
ներկայությամբ նախապատրաստելուց (օրինակ՝ մետաղյա ձողը 
նրա աչքի առաջ սրելուց) հետո: Բանն այն է, որ տվյալ դեպքում 
սպանության նախապատրաստությանն ուղղված գործողություն-
ները տուժողին անխուսափելիորեն պատճառում են ծանր հոգեկան 
տառապանքներ: Տվյալ պարագայում, իհարկե, արարքը միաժամա-
նակ պետք է որակվի քր. օր.-ի հոդված 155-ի 2-րդ մասի 3-րդ կե-
տով՝ որպես անօգնական վիճակում գտնվողի առանձին դաժանու-
թյամբ կատարված սպանություն: 

7.7. Այլ անձանց կյանքի համար վտանգավոր եղանակով 
սպանությունը. 

Սպանության տվյալ տեսակը բնութագրվում է կատարման այն-
պիսի եղանակով, որի հետևանքով որոշակի անձին (անձանց) կյան-
քից զրկելով՝ հանցավորը միաժամանակ իրական վտանգի տակ է 
դնում նաև այլ անձանց կյանքը:  

Հնարավոր են քննարկվող սպանության հետևյալ իրադրություն-
ները՝ 1) հանցավորը ցանկանում է սպանել կոնկրետ անձի և կիրա-
ռում է եղանակ, որը վտանգ է սպառնում այլ անձանց կյանքին և 2) 
հանցավորը գործում է անուղղակի դիտավորությամբ՝ առանց որևէ 
կոնկրետ անձի կյանքից զրկելու նպատակի, և գիտակցաբար կի-
րառում է եղանակ, որը վտանգում է այլ անձանց կյանքը: 

Նշված իրադրություններից առաջինի դեպքում սպանությունը 
քր. օր.-ի հոդված 155-ի 2-րդ մասի 7-րդ կետով որակելու համար 
կարևոր է ոչ թե այն, թե որքան մարդ զրկվել կամ կարող էր զրկվել 
կյանքից, այլ այն, թե արդյո՞ք, բացի հանցավորի դիտավորության 
մեջ ընդգրկված կոնկրետ անձից կամ անձանցից, վտանգի տակ է 
դրվել այլ անձանց կյանքը: Հետևաբար, եթե, օրինակ՝ հանցավորը 
ցանկանում է կյանքից զրկել խմբի մեջ գտնվող բոլոր անձանց, և 
նռնակ է նետում նրանց ուղղությամբ, ապա արարքը կորակվի որ-
պես այլ անձանց կյանքի համար վտանգավոր եղանակով սպանու-
թյուն միայն այն դեպքում, երբ պարզվի, որ բացի այդ խմբի մեջ 
մտնող անձանցից՝ վտանգ էր սպառնում նաև այլ անձանց կյանքին1:  

Արարքը նույն կերպ կարող է որակվել նաև, երբ հանցավորը 
որևէ կոնկրետ անձի կամ անձանց կյանքից զրկելու նպատակ չի 
հետապնդում: Նման դեպքերում այն քր. օր.-ի հոդված 155-ի 2-րդ 
մասի 7-րդ կետով որակելու համար պահանջվում է, որ հանցավորի 
գործողությունները, իր դիտավորության մեջ ընդգրկվածներից բա-
ցի, վտանգեն այլ անձանց (պատահական անցորդների, հարակից 
շենքերի բնակիչների) կյանքը: 

Սովորաբար սպանությունը համարվում է նման եղանակով կա-
տարված, երբ տեղի է ունենում մարդաշատ վայրում կրակահերթ 
արձակելու (մեկ կրակոցը, որպես կանոն, չի կարող համարվել շա-
տերի կյանքի համար վտանգավոր եղանակ), պայթեցման, հրկիզ-
ման, արհեստականորեն ջրհեղեղ կամ փլուզում առաջացնելու, ընդ-

 
1 Տե՛ս նաև ՀՀ Վճռաբեկ դատարանի՝ Վ.Վ.Անտոնյանի վերաբերյալ թիվ 
ԼԴ2/0056/01/16 գործով 26.05.2020 թ. որոշման 11.2 կետը: 



41 
 

հանուր օգտագործման սննդամթերքը թունավորելու և նման այլ մի-
ջոցներով: Ընդ որում, հասկանալի պատճառներով հոդվածի դիս-
պոզիցիայում սպանության տվյալ տեսակի հնարավոր միջոցները 
չեն թվարկվում, իսկ դա նշանակում է, որ վերջիններիս շրջանակը 
չի կարող սահմանափակվել:  

Միևնույն ժամանակ, սպանության քննարկվող եղանակի կիրառ-
ման պարագայում չի պահանջվում, որ այլ անձանց ևս վնաս պատ-
ճառվի: Տվյալ իրավիճակում համապատասխան այլ հետևանքների 
փաստացի առաջացումը դուրս է քննարկվող հանցակազմի շրջա-
նակներից և որակվում է լրացուցիչ:  

Սպանության քննարկվող տեսակի որակման առումով կարևոր 
նշանակություն ունի նաև այլ անձանց կյանքին սպառնացող վտան-
գի բնույթը՝ այն պետք է լինի իրական, այլ ոչ թե կարծեցյալ: Հետևա-
բար, արարքը չի կարելի որակել որպես այլ անձանց կյանքի համար 
վտանգավոր եղանակով կատարված սպանություն, եթե, օրինակ, 
հանցավորը սպանության նպատակով կիրառում է պայթեցման 
եղանակը, բայց այնպիսի վայրում, որտեղ ակնհայտորեն տուժողից 
բացի չկա որևէ այլ մարդ:  

Ասվածից հետևում է, որ սպանության՝ այլ անձանց կյանքի հա-
մար վտանգավոր եղանակի բնույթը կապված է ինչպես համապա-
տասխան գործիքների ու միջոցների կիրառման, այնպես էլ հան-
ցանքի կատարման տեղի հետ, որտեղ նշված սպառնալիքը փաս-
տացի կարող է իրագործվել: Ուստի, քրեական օրենքի տրամաբա-
նական և քերականական մեկնաբանությունից հետևում է, որ հենց 
կոնկրետ վայրում սպանության կոնկրետ եղանակի կիրառմամբ հա-
մապատասխան վնասակար հետևանքներ առաջացնելու հավանա-
կանությունն է, որ հիմք է հանդիսանում արարքը քր. օր.-ի հոդված 
155-ի 2-րդ մասի 7-րդ կետով որակելու համար:  

Սկզբունքային նշանակություն ունի նաև հանցավորի սուբյեկտիվ 
վերաբերմունքն իր կատարածի նկատմամբ: Քանի որ քննարկվող 
հանցագործությունը դասվում է դիտավորությամբ կատարվողների 
շարքը, անհրաժեշտ է, որ սուբյեկտը գիտակցի սպանության՝ իր 
կողմից կիրառվող եղանակի՝ այլ անձանց կյանքի համար վտանգա-
վոր լինելը, ինչպես նաև ցանկանա դրա կիրառումը կամ անտարբեր 
լինի այլ անձանց վնաս պատճառելու հնարավորության նկատմամբ: 

Այսպիսով, նման դեպքերում սուբյեկտիվ կողմի ամբողջական 
բացահայտումը սկզբունքային նշանակություն ունի արարքը ճիշտ 
որակելու և այն սպանության այլ տեսակներից սահմանազատելու 
համար: Այսպես, օրինակ, չի կարելի քր. օր.-ի հոդված 155-ի 2-րդ 
մասի 7-րդ կետով որակել հրաձգության սպորտի վարպետի գործո-
ղությունները, որը, թեկուզ և մարդաշատ վայրում, բայց մոտ տարա-
ծությունից և համոզված լինելով, որ այլ մարդկանց որևէ վտանգ չի 
սպառնում, նշանառու կրակոցով սպանում է իր զոհին: Նման դեպ-
քերում, եթե, իհարկե, վնաս պատճառվի այլ մարդկանց ևս, խոսք 
կարող է գնալ միայն հանցավոր ինքնավստահության, բայց ոչ դի-
տավորության մասին:  

Հետևաբար, եթե նման իրադրությունում փաստացի վնաս պատ-
ճառվի այլ անձի, արարքը պետք է որակվի հանցագործությունների 
համակցությամբ՝ քր. օր.-ի հոդված 155-ի 1-ին մասով (ծանրացուցիչ 
այլ հանգամանքների բացակայության պարագայում) և անզգույշ 
հանցագործության համար պատասխանատվություն նախատեսող 
համապատասխան հոդվածով (կախված փաստացի առաջացած 
հետևանքից): 

Իրավակիրառ պրակտիկայում որոշակի բարդություններ կարող 
են առաջանալ այն դեպքերում, երբ սպանության եղանակը վտան-
գում է այլ՝ մեկ, ոչ թե երկու կամ ավելի անձանց կյանքին: Այս պա-
րագայում անհրաժեշտ է ղեկավարվել «Նորմատիվ իրավական ակ-
տերի մասին» ՀՀ օրենքի 16-րդ հոդվածի 8-րդ մասով, որի համա-
ձայն՝ «Եթե նորմատիվ իրավական ակտում բառը նշված է եզակի 
թվով, ապա դա տարածվում է նաև այդ բառի հոգնակիի վրա և ընդ-
հակառակը, եթե տվյալ իրավական ակտով այլ բան նախատեսված 
չէ, կամ ուղղակի այլ բան չի բխում այդ իրավական ակտի բովան-
դակությունից»: Օրենսդրական տվյալ կարգավորման և ՀՀ քրեա-
կան օրենսգրքի համադրական և վերլուծական ուսումնասիրությու-
նը թույլ է տալիս հանգելու եզրակացության, որ արարքը պետք է 
որակել քր. օր.-ի հոդված 155-ի 2-րդ մասի 7-րդ կետով նաև այն 
դեպքերում, երբ սպանության եղանակը վտանգում է այլ՝ մեկ անձի 
կյանքին: Բանն այն է, որ՝  

1) «անձանց» հասկացության կապակցությամբ ՀՀ քրեական օ-
րենսգրքով այլ բան նախատեսված չէ, 

2) այդ կապակցությամբ նշված իրավական ակտի բովանդակու-
թյունից ուղղակի այլ բան չի բխում, քանի որ քր. օր.-ի մի շարք 
հոդվածներում (օրինակ՝ 165-ի 2-րդ մաս, 172-ի 2-րդ մաս, 173-
ի 2-րդ մաս, 413-ի 2-րդ մասի 2-րդ կետ և այլն) օգտագործված 
է «երկու կամ ավելի անձանց» ձևակերպումը: 

Ծանրացուցիչ հանգամանքներում սպանության քննարկվող տե-
սակի սուբյեկտիվ կողմը բնութագրվում է ինչպես ուղղակի, այնպես 
էլ անուղղակի դիտավորությամբ: 

7.8. Մի խումբ անձանց կողմից սպանությունը. 
ՀՀ քր. օր.-ի հոդված 155-ի 2-րդ մասի 8-րդ կետի իմաստով, 

պետք է հասկանալ ինչպես առանց նախնական համաձայնության, 
այնպես էլ նախնական համաձայնությամբ խմբի և հանցավոր կազ-
մակերպության կողմից սպանությունը: Բանն այն է, որ նույն օրենս-
գրքի հոդված 50-ի 7-րդ մասի համաձայն՝ «Եթե սույն օրենսգրքի 
Հատուկ մասի հոդվածով որպես ծանրացնող հանգամանք նախա-
տեսված է հանցանքը մի խումբ անձանց կողմից կատարելը` առանց 
կոնկրետացնելու դրա ձևը, և մյուս ձևերը նախատեսված չեն որպես 
առավել ծանրացնող հանգամանք, ապա արարքը որակվում է սույն 
օրենսգրքի Հատուկ մասի հոդվածով նախատեսված ծանրացնող 
հանգամանքով»:  

Միևնույն ժամանակ, քր. օր.-ի հոդված 50-ի 1-ին մասի համա-
ձայն՝ հանցանքը համարվում է մի խումբ անձանց կողմից առանց 
նախնական համաձայնության կատարված, եթե հանցագործու-
թյանը մասնակցել են այնպիսի համակատարողներ, որոնք նախ-
քան հանցանքն սկսելը պայմանավորված չեն եղել հանցանքը հա-
մատեղ կատարելու մասին: 

Նույն հոդվածի 2-րդ մասի համաձայն՝ հանցանքը համարվում է 
մի խումբ անձանց կողմից նախնական համաձայնությամբ կա-
տարված, եթե հանցագործությանը մասնակցել են այնպիսի համա-
կատարողներ, որոնք նախքան հանցանքն սկսելը պայմանավորվել 
են հանցանքը համատեղ կատարելու մասին: 

Հոդված 50-ի 3-րդ մասի համաձայն՝ հանցանքը համարվում է 
հանցավոր կազմակերպության կողմից կատարված, եթե կատար-
վել է մեկ կամ մի քանի հանցանքներ կատարելու համար ստեղծված 
երեք կամ ավելի անձից բաղկացած կայուն խմբի կամ խմբերի միա-

վորման կողմից: Հանցանքը համարվում է հանցավոր կազմակեր-
պության կողմից կատարված նաև այն դեպքում, երբ դա ստեղծած 
կամ ղեկավարող անձի դիտավորության մեջ ընդգրկված հան-
ցանքն անմիջականորեն կատարել է խմբի թեկուզ մեկ անդամը 
կամ խմբի առաջադրանքով` դրա անդամ չհանդիսացող անձը: 

Վերը նշված իրավակարգավորումներից կարելի է հետևություն 
անել, որ սպանությունը համարվում է մի խումբ անձանց կողմից 
(անկախ նախնական համաձայնությունից կամ դրա բացակայու-
թյունից) կատարված, երբ երկու և ավելի անձինք (համակատարող-
ներ), գործելով սպանություն կատարելուն ուղղված համատեղ դի-
տավորությամբ, անմիջականորեն մասնակցել են տուժողին կյան-
քից զրկելուն: Դա կարող է իրականացվել ինչպես գործողությամբ 
(օրինակ՝ հարվածելով, մարմնական վնասվածքներ պատճառելով), 
այնպես էլ անգործությամբ (օրինակ՝ անկողնային ծանր հիվանդին 
չկերակրելով կամ անհրաժեշտ դեղահաբեր չտրամադրելով):  

Ընդ որում, արարքը քր. օր.-ի հոդված 155-ի 2-րդ մասի 8-րդ կե-
տով որակելու համար պարտադիր չէ, որ մահ առաջացնող վնաս-
վածքները պատճառված լինեն խմբի մասնակիցներից յուրաքան-
չյուրի կողմից: Օրինակ՝ նրանցից մեկը կարող է հաղթահարել տու-
ժողի դիմադրությունը՝ զրկելով նրան պաշտպանվելու հնարավորու-
թյունից, իսկ մյուսը՝ պատճառել մահացու վնասվածքներ1: 

Ի տարբերություն մի խումբ անձանց կողմից կատարելու դեպ-
քերի՝ սպանությունը կորակվի որպես հանցավոր կազմակերպու-
թյան կողմից կատարված նաև այն պարագայում, երբ իրականացվի 
դրա թեկուզ մեկ անդամի, կամ, նույնիսկ, խմբի առաջադրանքով՝ 
դրա անդամ չհանդիսացող անձի կողմից: Այս դեպքերում համակա-
տարումը պարտադիր չէ:  

Միևնույն ժամանակ, քր. օր.-ի հոդված 318-ը պատասխանատ-
վություն է նախատեսում հանցավոր կազմակերպություն ստեղծելու 
կամ ղեկավարելու, իսկ հոդված 319-ը հանցավոր կազմակերպու-
թյանը մասնակցելու համար: Հետևաբար, բոլոր այն դեպքերում, 
երբ սպանությունը կատարվում է հանցավոր կազմակերպության 
կողմից, արարքը պետք է որակել հանցագործությունների համակ-

 
1 Տե՛ս նաև ՀՀ Վճռաբեկ դատարանի՝ Վ.Բաբայանի վերաբերյալ թիվ 
ԵՔՐԴ/0512/01/08 գործով 21.08.2009 թ. որոշման 9-րդ կետը: 

ցությամբ՝ հոդված 155-ի 2-րդ մասի 8-րդ կետով և, համապատաս-
խանաբար, հոդված 318-ով կամ 319-ով: 

Ծանրացուցիչ հանգամանքներում սպանության քննարկվող տե-
սակի սուբյեկտիվ կողմը բնութագրվում է ինչպես ուղղակի, այնպես 
էլ անուղղակի դիտավորությամբ: 

7.9. Մերձավոր ազգականի կողմից սպանությունը. 
Ծանրացուցիչ հանգամանքներում սպանության տվյալ տեսակի 

առանձնահատկությունը հատուկ սուբյեկտն է: Մասնավորապես, 
քր. օր.-ի հոդված 155-ի 2-րդ մասի 9-րդ կետից հետևում է, որ այդ-
պիսին հանդիսանում է տուժողի մերձավոր ազգականը, որի հաս-
կացությունն արդեն քննարկվել է սույն պարագրաֆի 7.1. կետի 
շրջանակներում: Այլ կերպ ասած, բոլոր այն դեպքերում, երբ սպա-
նությունը կատարում է քր. օր.-ի հոդված 3-ի 1-ին մասի 18-րդ կետի 
իմաստով մերձավոր ազգական հանդիսացող անձը, արարքը, որ-
պես կանոն, որակվում է քր. օր.-ի հոդված 155-ի 2-րդ մասի 9-րդ 
կետով:  

Բացառություն են կազմում այն դեպքերը, երբ տվյալ անձը կա-
տարում է արտոնյալ հանցակազմով (հոդվածներ 156-157, 159-161) 
նախատեսված որևէ սպանություն: Այսպես, օրինակ՝ մերձավոր ազ-
գականի կողմից 18 տարին լրացած անձի սպանությունը նրա գի-
տակցված և կամովին արտահայտված խնդրանքով՝ նրան ֆիզիկա-
կան ուժեղ ցավից կամ տառապանքից ազատելու նպատակով, ո-
րակվում է քր. օր.-ի ոչ թե հոդված 155-ի 2-րդ մասի 9-րդ կետով, այլ 
հոդված 161-ով: Մինչդեռ, եթե նույն պայմաններում կյանքից զրկվի, 
օրինակ՝ 17 տարին չլրացած անձը, ապա արարքը, ծանրացուցիչ այլ 
հանգամանքների բացակայության պարագայում, պետք է որակվի 
հոդված 155-ի 2-րդ մասի 5-րդ և 9-րդ կետերով՝ որպես ծանրացու-
ցիչ երկու հանգամանքով սպանություն: 

Ինչ վերաբերում է ծանրացուցիչ հանգամանքներում սպանու-
թյան քննարկվող տեսակի սուբյեկտիվ կողմին, ապա այն բնութա-
գրվում է ինչպես ուղղակի, այնպես էլ անուղղակի դիտավորությամբ: 

7.10. Շահադիտական դրդումներով սպանությունը. 
Շահադիտական դրդում (շարժառիթ) ասելով՝ պետք է հասկա-

նալ շահ ստանալու, որոշակի նյութական արժեքներ ձեռք բերելու 
կամ որևէ այլ նյութական օգուտ քաղելու ձգտումը: Համապատաս-

խանաբար, շահադիտական դրդումներով սպանությունն առկա է 
այն դեպքերում, երբ տվյալ հանցանքի կատարման շարժառիթը 
հանցավորի կամ այլ անձանց համար նյութական որևէ օգուտ ստա-
նալու կամ նյութական որոշակի ծախսերի կատարումից ազատվելու 
ձգտումն է: Ընդ որում, արարքի որակման առումով որևէ նշանակու-
թյուն չունի՝ հանցավորը հասե՞լ է այն ցանկալի վիճակին, որին 
ձգտում էր սպանություն կատարելով, թե՞ ոչ: 

Ասվածից հետևում է, որ շահադիտական շարժառիթը պետք է ոչ 
միայն ժամանակային առումով նախորդի սպանությանը, այլև հոգե-
բանորեն հանդիսանա դրա կատարման մղիչ ուժը: Ըստ էության, 
հենց շահ ստանալու հնարավորությունը պետք է դրդի անձին մեկ 
ուրիշին կյանքից զրկելու: Այսինքն՝ նման դեպքերում հանցավորը 
ձգտում է սպանության հետևանքով ստանալ նյութական որոշակի 
օգուտներ (դրամ, գույք կամ դրա նկատմամբ իրավունքներ, պարտ-
քը տալուց կամ ալիմենտ վճարելուց ազատվելու հնարավորություն 
և այլն): Ուստի, այլ շարժառիթներով կատարված սպանությունից 
հետո տուժողի գույքին տիրանալու փաստը չի կարող հիմք հանդի-
սանալ հանցավորի արարքը որպես շահադիտական դրդումներով 
սպանություն որակելու համար: 

Առանձին հետաքրքրություն է ներկայացնում սեփական գույքը 
հանցավոր ոտնձգությունից պաշտպանելիս տեղի ունեցած սպանու-
թյան որակման հարցը: Մասնավորապես, անհրաժեշտ պաշտպա-
նության իրավաչափության պայմանների բացակայության պարա-
գայում, կոնկրետ գործի հանգամանքներից ելնելով, տվյալ արարքը, 
անկախ գույքի արժեքից, կարող է որակվել կա՛մ որպես հասարակ 
(քր. օր.-ի հոդված 155-ի 1-ին մաս), կա՛մ անհրաժեշտ պաշտպանու-
թյան սահմանազանցմամբ (քր. օր.-ի հոդված 159) սպանություն:  

Շահադիտական դրդումներով սպանությունը բացակայում է նաև 
պարտատիրոջ կողմից պարտապանին կյանքից զրկելու դեպքում, 
որը կատարվում է պարտքը չվերադարձնելու հետևանքով առաջա-
ցած վրեժի շարժառիթով:  

Քննարկվող ծանրացուցիչ հանգամանքը բացակայում է նաև, 
երբ հանցավորը սպանվում է տուժողին՝ նրան ժամանակավոր օգ-
տագործման հանձնված արժեքները վերադարձնելու նպատակով, 
և փաստացի վերադարձնում դրանք: Բանն այն է, որ տվյալ իրա-

դրությունում սպանություն կատարողը չի ստանում որևէ նյութական 
օգուտ, քանի որ վերադարձնում է իրեն պատկանող արժեքները:  

Միևնույն ժամանակ, շահադիտական դրդումներով կատարված 
պետք է համարել այն սպանությունը, որը տեղի է ունեցել պարտքով 
վերցրած դրամական միջոցները կամ այլ նյութական արժեքները 
վերադարձնելու պարտավորությունից ազատվելու նպատակով, այ-
սինքն՝ նյութական օգուտ քաղելու շարժառիթով:  

Ծանրացուցիչ հանգամանքներում սպանության քննարկվող տե-
սակի սուբյեկտիվ կողմը բնութագրվում է միայն ուղղակի դիտավո-
րությամբ:  Բանն այն է, որ շահադիտական դրդումներով սպանու-
թյունը շահ ստանալու պարտադիր նպատակ է հետապնդում: Սպա-
նությունը տվյալ դեպքում առնվազն այդ նպատակին հասնելու մի-
ջոց է: Հետևաբար, քննարկվող հանցանքը ոչ մի պարագայում չի 
կարող կատարվել անուղղակի դիտավորությամբ:   

7.11. Պատվերով սպանությունը. 
Պատվերը որևէ բան պատրաստելու, արտադրելու, տրամադրե-

լու, կատարելու հանձնարարությունն է: Հետևաբար, պատվերով 
սպանություն ասելով՝ պետք է հասկանալ հանցավորին սպանու-
թյուն կատարելու վերաբերյալ տրված հանձնարարության իրակա-
նացումը: Ընդ որում, նման հանձնարարությունը կարող է տրվել 
տարբեր եղանակներով՝ հրամայելով, հրահանգելով, կարգադրե-
լով, նյութապես շահագրգռելով և այլն: 

Պատվերով սպանությունները, որպես կանոն, շահադիտական 
դրդումներով են կատարվում: Մասնավորապես՝ երբ սպանության 
պատվերն ամրապնդվում է հանցավորին նյութապես շահագրգռե-
լով: Հանցավորն էլ տվյալ պարագայում գործում է պատվիրատուից 
նյութական շահ ստանալու ներքին մղումով: Ընդ որում, նման դեպ-
քերում արարքը պետք է որակվի քր. օր.-ի հոդված 155-ի 2-րդ մասի 
10-րդ և 11-րդ կետերով՝ որպես և՛ շահադիտական դրդումներով, և՛ 
պատվերով սպանություն: 

Միևնույն ժամանակ, իր կամակատարին սպանության կատար-
ման մեջ շահագրգիռ դարձնելով, վարձողն ինքը, անկախ սեփա-
կան հանցավոր գործունեության շարժառիթներից, դառնում է հենց 
շահադիտական դրդումներով և պատվերով սպանության հանցա-
կից՝ դրդիչ կամ կազմակերպիչ: Օժանդակությունը տվյալ պարագա-

յում բացառվում է, քանզի, եթե հանձնարարություն տալուց բացի, 
անձը նաև նպաստի հանցագործությանը, օրինակ՝ տեղեկություն-
ներ, գործիքներ կամ միջոցներ տրամադրելով, ապա նրա արարքը 
պետք է գնահատվի որպես հանցանք կազմակերպել: 

Պատվերով սպանությունները, սակայն, պետք է սահմանազա-
տել դրանց առանձին դրսևորում հանդիսացող՝ վարձատրությամբ 
կատարվողներից: Մասնավորապես, պատվերով սպանությունները 
կարող են կատարվել նաև այլ՝ շահադիտական չհանդիսացող 
դրդումներով, առանց նյութական օգուտ ստանալու ակնկալիքների: 
Օրինակ՝ երբ մասնավոր կազմակերպության պահակային ծառայու-
թյան աշխատակիցը կատարում է անհաշտ մրցակցին վերացնելու 
վերաբերյալ իր ղեկավարի առաջադրանքը՝ գործելով առանց վար-
ձատրության և ղեկավարվելով ընդամենը «ծառայողական պարտ-
քի» զգացումով1: Նման դեպքերում արարքը պետք է որակել հոդված 
155-ի 2-րդ մասի միայն 11-րդ կետով՝ որպես պատվերով սպանու-
թյուն:  

Պատվերով սպանության պարագայում հանցագործության սուբ-
յեկտիվ կողմը բնութագրվում է միայն ուղղակի դիտավորությամբ:  
Բանն այն է, որ տվյալ դեպքում հանցավորը պատվերը կատարելու 
նպատակ է հետապնդում: Այսինքն, սպանությունն այս պարագա-
յում առնվազն այդ նպատակին հասնելու միջոց է:  

Միևնույն ժամանակ, հանցագործության շարժառիթը և նպատա-
կը պատվերով սպանության սուբյեկտիվ կողմի պարտադիր հատ-
կանիշ չեն: Ուստի, արարքի որակման վրա դրանք չեն ազդում։ 

7.12. Խուլիգանական դրդումներով սպանությունը. 
ՀՀ քր. օր.-ի հոդված 297-ի դիսպոզիցիայի մեկնաբանությունից 

ելնելով՝ խուլիգանական պետք է համարել այն շարժառիթը, որի 
հիմքում ընկած է հանցավորի՝ հասարակության նկատմամբ ան-
հարգալից կամ իրավական կամ բարոյական նորմերի նկատմամբ 
բացահայտ արհամարհական վերաբերմունք ցուցաբերելու ձգտու-
մը: Այլ կերպ ասած, խուլիգանական դրդումների հիմքում ընկած է 
մարդու եսամոլությունը, որը սերված է հասարակությունը չհարգե-
լուց, դրա շահերն անտեսելուց, իրավական և բարոյական նորմերի 

 
1 Տե՛ս նաև ՀՀ Վճռաբեկ դատարանի՝ Ի.Ռ.Սարգսյանի վերաբերյալ թիվ 
ԵԿԴ/0003/01/15 գործով 25.02.2021 թ. որոշման 13 և 13.1 կետերը: 

պահանջներն արհամարհելուց: Դրանով է պայմանավորված, որ իր 
հակասոցիալական պահանջմունքները բավարարելու կապակցու-
թյամբ առաջացած խոչընդոտները վերացնելու հարցում, ներքին 
բավարարվածության զգացումով, սեփական անձի առավելություն-
ներն ընդգծելու մոլուցքից մղված՝ հանցավորը պատրաստ է դիմելու 
ցանկացած ծայրահեղ միջոցի, այդ թվում՝ սպանության: 

Խուլիգանական դրդումներով սպանություն իրականացնողը մեկ 
ուրիշի կյանքի դեմ ոտնձգություն է կատարում՝ ոչ այնքան տուժողի 
հետ որոշակի անձնական փոխհարաբերություններից ելնելով, որ-
քան հասարակական կարգը կոպիտ կերպով խախտելու, հասարա-
կության նկատմամբ բացահայտ անհարգալից վերաբերմունք ցու-
ցաբերելու ձգտումով: Նա բացահայտորեն հակադրվում է բոլորին և 
ամեն ինչի՝ իր գործողություններն ուղղելով ոչ այնքան առանձին 
մարդու, որքան ընդհանրապես հասարակության, վարքագծի և 
մարդկանց միջև փոխհարաբերությունների հանրորեն ընդունված 
նորմերի դեմ:  

Պրակտիկային հայտնի են բազմաթիվ դեպքեր, երբ սպանու-
թյուն է կատարվել շեղ հայացք նետելու, բարևի պատասխանն իմի-
ջիայլոց տալու, կենաց խմելիս բաժակը մինչև վերջ չդատարկելու, 
ծխախոտը վառելուց հրաժարվելու, կամ, ասենք, ոտքը տրորելու 
պատճառով: Խուլիգանական դրդումներով սպանությունների զգա-
լի մասին բնորոշ նման առիթները, իրենց աննշան լինելու հետևան-
քով, հաճախ տպավորություն են ստեղծում, թե հանցագործն ավելի 
շուտ գործել է առիթի պատրվակով (անշարժառիթ, առանց պատ-
ճառի), քան դրա մղումով: Միևնույն ժամանակ, հարկ է նշել, որ 
ինչքան էլ դրանք չնչին, աննշան լինեն, երբեք չեն կարող անտեսվել, 
քանզի վճռական նշանակություն ունեն արարքը ճիշտ որակելու հա-
մար:  

ՀՀ քր. օր.-ի հոդված 155-ի 2-րդ մասի 12-րդ կետով նախատես-
ված է խուլիգանական դրդումներով կատարված, այլ ոչ թե խուլի-
գանության հետ զուգորդված սպանությունը: Այսինքն, սպանության՝ 
խուլիգանությամբ զուգորդված լինելու հանգամանքն ինքնին չի կա-
րող հիմք հանդիսանալ խուլիգանական շարժառիթի առկայության 
հավաստման համար: Նույն կերպ է հարցը լուծվում նաև հակառակ 
պարագայում. խուլիգանական դրդումներով սպանությունը չի նշա-

նակում, որ այն անպայման պետք է զուգորդվի խուլիգանությամբ: 
Ընդ որում, արարքը խուլիգանական դրդումներով սպանություն 
որակելու համար սպանության կատարման տեղը (վայրը) նշանա-
կություն չունի: Այդպիսի սպանությունը կարող է կատարվել ոչ միայն 
հասարակական վայրում, պարտադիր չէ նաև մարդկանց ներկա-
յությունը1:  

Միևնույն ժամանակ, խուլիգանական դրդումներով կատարվող 
գրեթե բոլոր սպանություններում որոշակի դեր ունի նաև վրեժի 
զգացումը: Այն դեպքերում, երբ սպանությունը տեղի է ունենում որ-
պես ամենաաննշան առիթին տրված պատասխան գործողություն, 
դրանով արտահայտվում է և՛ հանցավորի անհարգալից, արհամար-
հական վերաբերմունքը հասարակության, և՛ վրեժի զգացումը տու-
ժողի նկատմամբ: Հարցն այստեղ պետք է լուծվի գերակայող շար-
ժառիթի բացահայտման միջոցով: Մասնավորապես, եթե հանցա-
վորի վարքագիծը պայմանավորված է իրեն հասարակությանը հա-
կադրելու, շրջապատի նկատմամբ արհամարհական վերաբերմունք 
ցուցաբերելու ցանկությամբ, արարքը պետք է որակվի հոդված 155-
ի 2-րդ մասի 12-րդ կետով: Հակառակ պարագայում արարքը ենթա-
կա է որակման նույն հոդվածի առաջին մասով՝ որպես հասարակ 
սպանություն: 

Ինչ վերաբերում է խուլիգանական դրդումներով սպանության 
սուբյեկտիվ կողմին, ապա այն կարող է բնութագրվել ինչպես ուղ-
ղակի, այնպես էլ անուղղակի դիտավորությամբ: 

7.13. Այլ հանցանքը թաքցնելու կամ դրա կատարումը հեշ-
տացնելու նպատակով սպանությունը. 

Սպանության տվյալ հանցակազմի առաջացման համար օրենքն 
անհրաժեշտ է համարում ոչ թե սպանության հետևանքով որևէ հան-
ցանք թաքցնելու կամ դրա կատարումը հեշտացնելու փաստի, այլ 
այդպիսի նպատակի առկայությունը: Հետևաբար, որակման առու-
մով որևէ նշանակություն չունի՝ այդ նպատակն իրագործվե՞լ է կամ 
կարո՞ղ էր իրագործվել, թե՞ ոչ: 

Արարքը քր. օր.-ի հոդված 155-ի 2-րդ մասի 13-րդ կետով որա-
կելու համար նշանակություն չունի նաև այն, թե ինչ հանցանքի կա-

 
1 Տե՛ս նաև ՀՀ Վճռաբեկ դատարանի՝ Ա.Մաթևոսյանի վերաբերյալ թիվ ՎԲ-
04/10 գործով 26.03.2010 թ. որոշման 19-րդ կետը: 

տարումը հեշտացնելու կամ ինչ հանցագործություն թաքցնելու հա-
մար է տեղի ունեցել սպանությունը:  

Այլ հանցանքը թաքցնելու նպատակով սպանության հանցա-
կազմն առկա է ինչպես այն դեպքում, երբ հանցավորը ձգտում է 
թաքցնել այլ հանցագործությունն ամբողջովին (օրինակ՝ սպանում է 
միակ ականատես վկային, որպեսզի խուսափի պատասխանատվու-
թյունից), այնպես էլ՝ երբ ձգտում է թաքցնել տվյալ հանցագործու-
թյան համար սահմանված պատասխանատվության վրա ազդող ո-
րոշակի հանգամանքներ (օրինակ՝ պատասխանատվությունը մեղ-
մացնելու նպատակով սպանում է մեկին, ում մոտ առկա են տեղի 
ունեցած հանցագործությունը ծանրացնող հանգամանքների ապա-
ցույցներ): 

Այլ հանցանքի կատարումը հեշտացնելու նպատակով սպա-
նության օբյեկտիվ կողմը բնորոշվում է նրանով, որ այն կատարվում 
է մինչև այլ հանցագործությունն ավարտելը: Այսինքն՝ այլ հանցա-
գործությունը հեշտացնելու նպատակով սպանությունը կարող է 
կատարվել կա՛մ նախքան այդ հանցանքը սկսելը, կա՛մ դրա կա-
տարման ընթացքում, բայց ոչ այն ավարտելուց հետո: Հակառակ 
դեպքում արարքը պետք է որակվի որպես այլ հանցանքը թաքցնելու 
նպատակով կատարված սպանություն, եթե, իհարկե, պարզվի, որ 
հանցավորը հետապնդել է այդպիսի նպատակ: 

Բացի այդ, սպանության քննարկվող տեսակներն առկա են այն 
դեպքում, երբ դրանք տեղի են ունենում ինչպես հանցավորի, այն-
պես էլ մեկ ուրիշի կողմից կատարած այլ հանցանքը թաքցնելու կամ 
դրա կատարումը հեշտացնելու նպատակով: Ընդ որում, երրորդ ան-
ձի օգտին գործելու դեպքում առաջ է գալիս ևս մեկ կարևոր հարց. 
հանցավորը, բացի տվյալ սպանությունից, ե՞րբ և ի՞նչ կարգով 
կարող է պատասխանատվության ենթարկվել նաև այն հանցանքի 
համար, որը թաքցնելու կամ որի կատարումը հեշտացնելու նպա-
տակով դիմել է նման քայլի:  

Մասնավորապես, եթե նախքան երրորդ անձի կողմից այլ հան-
ցանք կատարելը հանցավորը խոստացել է կյանքից զրկել հնարա-
վոր խոչընդոտներ առաջացնողին, ապա նա, սպանությունից բացի, 
պետք է որպես հանցակից քրեական պատասխանատվության են-
թարկվի նաև տվյալ հանցագործությանն օժանդակելու համար: 



52 
 

Մինչդեռ, եթե առանց նախապես խոստանալու հանցավորը սպա-
նություն է գործել այլ անձի կողմից կատարված հանցագործությունը 
թաքցնելու նպատակով, ապա, սպանությունից բացի, քրեական 
պատասխանատվության կենթարկվի նաև պարտակման եղանա-
կով հանցանք կատարած անձին աջակցելու (քր. օր.-ի հոդված 474) 
համար: 

Ծանրացուցիչ քննարկվող հանգամանքներում սպանության 
սուբյեկտիվ կողմը բնութագրվում է միայն ուղղակի դիտավորու-
թյամբ: Այդ մասին են վկայում հանցագործության՝ քր. օր.-ի հոդված 
155-ի 2-րդ մասի 13-րդ կետով նախատեսված հատուկ նպատակնե-
րը:  

7.14. Ռազմական կամ արտակարգ դրության կամ արտակարգ 
իրավիճակի կամ զանգվածային անկարգությունների պայման-
ներն օգտագործելով սպանությունը. 

Սպանության տվյալ տեսակը բնութագրվում է օրենքում թվարկ-
ված հանգամանքների հետ կապված պայմանների օգտագործ-
մամբ: Մասնավորապես, այդ հանգամանքներն են՝ ռազմական կամ 
արտակարգ դրությունը, արտակարգ իրավիճակը և զանգվածային 
անկարգությունները: 

«Ռազմական դրության իրավական ռեժիմի մասին» ՀՀ օրենքի 
հոդված 1-ի համաձայն՝ ռազմական դրությունը բացառապես Հա-
յաստանի Հանրապետության վրա զինված հարձակման, դրա ան-
միջական վտանգի առկայության կամ պատերազմ հայտարարվելու 
դեպքում իրականացվող ժամանակավոր միջոցառում է, որն իրենից 
ներկայացնում է պետական կառավարման և տեղական ինքնակա-
ռավարման մարմինների, կազմակերպությունների գործունեության 
հատուկ իրավական ռեժիմ և թույլատրում է իրավաբանական ան-
ձանց, ՀՀ քաղաքացիների, օտարերկրյա քաղաքացիների ու քաղա-
քացիություն չունեցող անձանց իրավունքների և ազատությունների 
որոշակի սահմանափակումների և նրանց նկատմամբ լրացուցիչ 
պարտավորությունների սահմանում: 

«Արտակարգ դրության իրավական ռեժիմի մասին» ՀՀ օրենքի 
հոդված 1-ի համաձայն՝ արտակարգ դրությունը Հայաստանի Հան-
րապետության ամբողջ տարածքում կամ դրա առանձին տարածք-
ներում հայտարարվող պետական կառավարման և տեղական ինք-

նակառավարման մարմինների, ինչպես նաև նրանց պաշտոնատար 
անձանց գործունեության իրավական հատուկ ռեժիմ է։  Այն հայտա-
րարվում է միայն Հայաստանի Հանրապետության սահմանադրա-
կան կարգին անմիջական վտանգ սպառնալու դեպքում, ներառյալ` 
ՀՀ սահմանադրական կարգը բռնությամբ փոփոխելու կամ տապա-
լելու, իշխանությունը զավթելու փորձերը, զինված խռովությունները, 
զանգվածային անկարգությունները, բռնի գործողություններով ու-
ղեկցվող ազգային, ռասայական, կրոնական հակամարտություննե-
րը, ահաբեկչական ակտերը, հատուկ նշանակության օբյեկտների 
գրավումը կամ շրջափակումը, անօրինական զինված միավորումնե-
րի ստեղծումը և գործունեությունը, արտակարգ իրավիճակները: 
Արտակարգ դրությունը հայտարարվում է միայն այն դեպքերում, 
երբ Հայաստանի Հանրապետության սահմանադրական կարգին 
սպառնացող անմիջական վտանգի վերացումն առանց դրա ան-
հնարին է: 

«Արտակարգ իրավիճակներում բնակչության պաշտպանության 
մասին» ՀՀ օրենքի հոդված 1-ի համաձայն՝ արտակարգ իրավիճա-
կը որոշակի տարածքում կամ օբյեկտում խոշոր վթարի, վտանգա-
վոր բնական երևույթի, տեխնածին, տարերային կամ էկոլոգիական 
(բնապահպանական) աղետի, համաճարակի, անասնահամաճա-
րակի (էպիզոոտիա), բույսերի և գյուղատնտեսական մշակաբույսե-
րի լայնորեն տարածված վարակիչ հիվանդության (էպիֆիտոտիա), 
զենքի տեսակների կիրառման հետևանքով ստեղծված իրավիճակ 
է, որը հանգեցնում է կամ կարող է հանգեցնել մարդկային զոհերի, 
մարդկանց առողջությանն ու շրջակա միջավայրին` զգալի վնասի, 
խոշոր նյութական կորուստների և մարդկանց կենսագործունեու-
թյան բնականոն պայմանների խախտման: 

Զանգվածային անկարգությունների օրենսդրական սահմանու-
մը նախատեսված չէ: Մինչդեռ, այն տեղ էր գտել ՀՀ նախկին քր. 
օր.-ում, որի հոդված 225-ի 5-րդ մասի համաձայն՝ զանգվածային 
անկարգություններ էին համարվում բռնությամբ, ջարդերով, հրկի-
զումներով, գույք ոչնչացնելով կամ վնասելով, հրազեն, պայթուցիկ 
նյութեր կամ պայթուցիկ սարքեր գործադրելով կամ իշխանության 
ներկայացուցչին զինված դիմադրություն ցույց տալով արտահայտ-

ված մեկից ավելի անձանց գործողությունները, որոնց հետևանքով 
վտանգվում է հասարակական անվտանգությունը: Հարկ է նշել, սա-
կայն, որ այն ևս հստակ չէր սահմանում քննարկվող հասկացությու-
նը և տարակարծությունների տեղիք էր տալիս:  

Ամփոփելով այս կապակցությամբ քրեագետների կարծիքները1՝ 
կարելի է առանձնացնել զանգվածային անկարգությունների հե-
տևյալ հիմնական հատկանիշները՝ մարդկանց մեծ քանակ (ամ-
բոխ), հակաիրավական գործողություններ, հասարակական ան-
վտանգության և հասարակական կարգի խախտում: Ակնհայտ է, որ 
զանգվածայինը նշանակում է մեծ թվով մարդկանց բազմություն 
և չի կարող բնութագրվել մեկից ավելի անձանցով: 

Սպանությունը քր. օր.-ի հոդված 155-ի 2-րդ մասի 14-րդ կետով 
որակելու համար պահանջվում է, որ այն կապակցված լինի վերը 
թվարկված հանգամանքների հետ և հանցավորն օգտագործի 
դրանց պայմանները՝ օգտվի ստեղծված իրավիճակից: Օրինակ՝ երբ 
հանցավորն օգտվում է այն հանգամանքից, որ հայտարարված ար-
տակարգ դրության կապակցությամբ սահմանափակվել է մարդ-
կանց տեղաշարժը, համոզված է լինում որոշակի ժամերի իր զոհի 
տանը լինելու հարցում և սպանում նրան:  

Միևնույն ժամանակ, դա չի նշանակում, որ երկրում հայտարար-
ված ռազմական կամ արտակարգ դրության, ստեղծված արտա-
կարգ իրավիճակի կամ տեղի ունեցող զանգվածային անկարգու-
թյունների ժամանակահատվածում կատարվող սպանությունները 
ցանկացած պարագայում պետք է որակվեն քր. օր.-ի հոդված 155-ի 
2-րդ մասի քննարկվող կետով: Օրինակ՝ հայտարարված ռազմա-
կան դրության ժամանակ կենցաղային վեճի հողի վրա հարևանին 
սպանելը, որը կապված չէ դրա պայմաններն օգտագործելու հետ, 
ծանրացուցիչ կամ մեղմացուցիչ համապատասխան այլ հանգա-

 
1 Տե՛ս, օրինակ՝ Уголовное право России. Части Общая и Особенная: учеб-
ник / под ред. А.И. Рарога. – М., 2004, էջ 487, Комментарий к Уголовному 
кодексу РФ / под ред. А.Г. Королькова. – М., 2004, էջ 648, Комментарий к 
Уголовному кодексу Российской Федерации. Расширенный уголовно-право-
вой анализ / под ред. В.В. Мозякова. – М., 2002, էջ 536, Уголовное право. 
Особенная часть: учебник для вузов / под ред. И.Я. Козаченко, З.А. Незна-
мова, Г.П. Новоселова. – М., 2000, էջ 386: 

մանքների բացակայության պարագայում, պետք է որակել քր. օր.-ի 
հոդված 155-ի 1-ին մասով՝ որպես հասարակ սպանություն: 

Ծանրացուցիչ հանգամանքներում սպանության տվյալ տեսակի 
սուբյեկտիվ կողմը բնութագրվում է մեկ ուրիշին կյանքից զրկելու 
նկատմամբ ինչպես ուղղակի, այնպես էլ անուղղակի դիտավորու-
թյամբ: 

7.15. Ռասայական, ազգային, էթնիկ կամ սոցիալական ծագու-
մով, կրոնով, քաղաքական կամ այլ հայացքներով կամ անձնա-
կան կամ սոցիալական բնույթի այլ հանգամանքներով պայ-
մանավորված ատելության, անհանդուրժողականության կամ 
թշնամանքի շարժառիթով սպանությունը. 

Քր. օր.-ի հոդված 155-ի 2-րդ մասի քննարկվող կետում միավոր-
ված հանրորեն վտանգավոր արարքների հիմքում արարքի կատար-
ման շարժառիթն է, որը դրսևորվում է որպես որոշակի հանգա-
մանքներով (ռասայական, ազգային, էթնիկ կամ սոցիալական ծա-
գումով, կրոնով, քաղաքական կամ այլ հայացքներով կամ անձնա-
կան կամ սոցիալական բնույթի այլ հանգամանքներով) պայմանա-
վորված՝ ատելություն, անհանդուրժողականություն կամ թշնամանք: 

Ատելությունը բնորոշվում է որպես ծայրահեղ հակակրանքի, 
զզվանքի, նողկանքի, գարշանքի զգացմունք: Տվյալ շարժառիթով 
սպանությունն առկա կլինի, օրինակ՝ երբ կյանքից զրկվի սևամորթը՝ 
«նեգրոիդական» ռասայի նկատմամբ հանցավորի տածած զզվան-
քի դրդապատճառով: 

Անհանդուրժողականությունը որևէ բան անընդունելի, անթույ-
լատրելի, անտանելի համարելն է, դրա հետ չհաշտվելը, չհամա-
կերպվելը: Սպանության տվյալ շարժառիթը կարող է դրսևորվել, 
օրինակ՝ երբ կյանքից զրկվի արվամոլը՝ համասեռամոլությունն ան-
ընդունելի, անթույլատրելի համարելու, սեռական այլ կողմնորոշում 
ունեցողների գոյությանը չհամակերպվելու դրդապատճառով:  

Թշնամանք ասելով՝ պետք է հասկանալ անհամաձայնության, 
հակառակության, չարակամության, փոխադարձ ատելության վրա 
հիմնված հարաբերությունները և գործողությունները: Այս շարժա-
ռիթով սպանությունն առկա կլինի, օրինակ՝ երբ չարակամության 
դրդապատճառով կյանքից զրկվի նախկին գործընկերը, ով հանցա-
վորի սնանկության կամ ամուսնալուծության պատճառ է դարձել: 

Այսպիսով, ծանրացուցիչ հանգամանքներում սպանության վերո-
հիշյալ տեսակներում գերակայող դրդապատճառը տուժողի նկատ-
մամբ ֆիզիկական հաշվեհարդար տեսնելու, նրան ոչնչացնելու 
ձգտումն է՝ կապված վերջինիս ռասայական, ազգային, էթնիկ կամ 
սոցիալական ծագման, դավանած կրոնի, քաղաքական կամ այլ հա-
յացքների կամ անձնական կամ սոցիալական բնույթի այլ հանգա-
մանքների հետ: Նման դեպքերում հանցավորը կարող է դրդված 
լինել նաև ազգային, ռասայական կամ կրոնական թշնամանք հա-
րուցելու ցանկությամբ (օրինակ՝ երբ սպանություն կատարելու միջո-
ցով ձգտում է լարվածություն մտցնել ազգամիջյան հարաբերություն-
ներում և այլն):  

Սպանության քննարկվող տեսակը կարող է դրսևորվել նաև որ-
պես ազգայնամոլական կամ կրոնական այս կամ այն կազմակեր-
պությանն աջակցելուց հրաժարվելու համար տուժողի նկատմամբ 
իրականացված վրեժխնդրություն: Այս պարագայում ևս, սակայն, 
պահանջվում է, որ սպանությունը կատարվի համապատասխան 
շարժառիթով: 

Միևնույն ժամանակ, քննարկվող սպանությունը պետք է տար-
բերել քր. օր.-ի հոդված 133-ով (ցեղասպանությունը) նախատեսված 
հանցագործությունից: Նշված հանցավոր արարքները, նախ և ա-
ռաջ, տարբերվում են զոհերի քանակով: Բացի դրանից, սահմանա-
զատման հիմքում կատարվածի նկատմամբ հանցավորի սուբյեկ-
տիվ վերաբերմունքն է: Այսպես, եթե սպանության սուբյեկտի դիտա-
վորությունն ուղղված է ազգային, ռասայական կամ կրոնական որևէ 
խմբի լրիվ կամ մասնակի ոչնչացմանը, ապա արարքը միանշանակ 
պետք է որակվի քր. օր.-ի հոդված 133-ով: Ընդ որում, հիշատակված 
հանցագործությունների համակցությունն անհնար է: 

Ինչ վերաբերում է քր. օր.-ի հոդված 155-ի 2-րդ մասի 15-րդ կե-
տով նախատեսված սպանության սուբյեկտիվ կողմին, ապա այն, 
որպես կանոն, դրսևորվում է ուղղակի դիտավորության ձևով, քանի 
որ նպաստում է հանցավորի հատուկ նպատակի իրագործմանը: 
Որոշ դեպքերում, սակայն, հնարավոր է նաև անուղղակի դիտավո-
րություն, օրինակ՝ երբ կատարվում է տաճարի հրկիզում, որտեղ 
գտնվող մարդկանց կյանքից զրկելու նկատմամբ հանցավորն ան-
տարբերություն է դրսևորում: 

7.16. Հանցագործությունից տուժած անձի բջիջը, հյուսվածքը, 
օրգանը կամ կենսաբանական նյութերը կամ հեղուկները վերց-
նելու նպատակով սպանությունը. 

Սպանության տվյալ տեսակը, որպես կանոն, կատարվում է մար-
դու օրգանների և հյուսվածքների ապօրինի օգտագործման (փոխ-
պատվաստման, ձեռքբերման, իրացման և այլն) համար: Մարդուն 
օրգաններ և (կամ) հյուսվածքներ փոխպատվաստելու իրավական 
հիմքերը, դոնորի, ռեցիպիենտի և բժշկական հաստատությունների 
իրավունքներն ու պարտականությունները, ինչպես նաև փոխպատ-
վաստման հետ կապված հարաբերությունները կարգավորվում են 
«Մարդուն օրգաններ և (կամ) հյուսվածքներ փոխպատվաստելու 
մասին» ՀՀ օրենքով: Այս օրենքի 2-րդ հոդվածի համաձայն՝ կենդա-
նի դոնորից կամ դիակից փոխպատվաստում կարող է կատարվել 
միայն այն դեպքում, երբ բժշկական այլ միջոցառումները չեն կարող 
երաշխավորել հիվանդի կյանքի փրկությունը և առողջության վերա-
կանգնումը: Կենդանի կամ դիակային դոնորից վերցված օրգաննե-
րը և հյուսվածքները շահույթի աղբյուր դարձնելն արգելվում է: 

Նույն օրենքի 4-րդ հոդվածը սահմանում է, որ փոխպատվաստ-
ման օրգաններ և (կամ) հյուսվածքներ վերցնելն ու մշակելը, ինչպես 
նաև փոխպատվաստելը թույլատրվում է միայն համապատասխան 
լիցենզավորված բժշկական հաստատություններում: Դրանք վերց-
նելու, մշակելու կանոնները, ինչպես նաև փոխպատվաստումն իրա-
կանացնելու կարգը սահմանում է լիազոր մարմինը:1 

Նշված օրենքի դրույթները, սակայն, չեն տարածվում քննարկվող 
հանցագործության մյուս առարկաների՝ մարդու վերարտադրողա-
կանության գործընթացին առնչվող օրգանների, դրանց մասերի և 
հյուսվածքների (ձվաբջիջ, ձվարաններ, ամորձիներ, սերմնահեղուկ, 
էմբրիոններ), արյան և դրա բաղադրամասերի վրա: Վերջիններիս 
հետ կապված հարաբերությունները կարգավորվում են, մասնավո-
րապես՝ «Բնակչության բժշկական օգնության և սպասարկման մա-
սին», «Մարդու վերարտադրողական առողջության և վերարտադ-

 
1 Տե՛ս «Փոխպատվաստման օրգաններ և (կամ) հյուսվածքներ վերցնելու, 
մշակելու կանոնները և փոխպատվաստումն իրականացնելու կարգը հաս-
տատելու մասին» ՀՀ առողջապահության նախարարի 2019թ. փետրվարի 
1-ի թիվ 04-Ն հրամանը: 

րողական իրավունքների մասին» և «Մարդու արյան և դրա բաղադ-
րամասերի դոնորության և փոխներարկումային բժշկական օգնու-
թյան մասին» ՀՀ օրենքներով, «Վերարտադրողականության օժան-
դակ տեխնոլոգիաների կիրառման կարգը, մեթոդների տարատե-
սակներն ու բժշկական գործելակերպը հաստատելու մասին» ՀՀ 
Կառավարության 2013թ. մարտի 7-ի թիվ 214-Ն որոշմամբ, «Արյան 
բաղադրամասերի պետական պաշարների ստեղծման, պահպան-
ման և նորացման կարգը հաստատելու մասին» ՀՀ Կառավարու-
թյան 2019թ. օգոստոսի 22-ի թիվ 1070-Ն որոշմամբ և այլ նորմատիվ 
ակտերով: 

Միևնույն ժամանակ, ՀՀ քր. օր.-ը չի կոնկրետացնում մարդու 
բջջի, կենսաբանական նյութի կամ հեղուկի տեսակը: Հետևաբար, 
քննարկվող հանցագործության առարկա, բացի մարդու վերարտա-
դրողականության գործընթացին առնչվող օրգաններից, դրանց մա-
սերից և հյուսվածքներից, արյունից ու դրա բաղադրամասերից, կա-
րող է հանդիսանալ նաև մարդու ցանկացած այլ բջիջ կամ կենսա-
բանական նյութ կամ հեղուկ (օրինակ՝ մեզը, լեղին, թուքը, մազը և 
այլն): Այնուամենայնիվ, վերջիններս վերցնելու նպատակով սպա-
նությունները թեև չեն բացառվում, բայց քիչ հավանական են: 

Այսպիսով, եթե, նույնիսկ, հանցավորը կյանքից զրկի անբուժելի 
հիվանդ մարդուն՝ նրա բջիջը, հյուսվածքը, օրգանը կամ կենսաբա-
նական նյութերը կամ հեղուկները վերցնելու նպատակով (թեկուզև 
մեկ ուրիշի կյանքը փրկելու նկատառումներով), արարքը ենթակա է 
որակման քր. օր.-ի հոդված 155-ի 2-րդ մասի 16-րդ կետով: Ընդ 
որում, եթե նման դեպքերում առկա է լինում նաև շահադիտական 
շարժառիթը, ապա արարքը լրացուցիչ որակում է պահանջում նաև 
քր. օր.-ի հոդված 155-ի 2-րդ մասի 10-րդ կետով` որպես մեկ սպա-
նություն՝ ծանրացուցիչ երկու հանգամանքով:  

Քննարկվող հանցագործության շարժառիթները թեև առավելա-
պես շահադիտական բնույթ են կրում, բայց հնարավոր են նաև այլ 
դրդապատճառներ: Օրինակ՝ այլ մարդու կյանքի հաշվին մերձա-
վորի կյանքը փրկելու ձգտումը, բժշկական փորձարարության իրա-
կանացման հաջողության ապահովումը և այլն:  

Բացի այդ, սպանության քննարկվող տեսակը կարող է կատար-
վել մարդու մարմնի մասերը կամ հյուսվածքները ոչ միայն փոխ-

պատվաստելու, այլև այլ նպատակներով վերցնելու համար (օրի-
նակ՝ հանիբալիզմի, սադիզմի, սեռական ֆետիշիզմի և այլ դեպքե-
րում): Հնարավոր է նաև արդյունաբերական նպատակներով մար-
դու բջիջը, հյուսվածքը, օրգանը կամ կենսաբանական նյութը կամ 
հեղուկը վերցնելը: Արարքի որակման առումով, սակայն, կարևորն 
այստեղ սպանությունը հենց օրենքում հատուկ նախատեսված նպա-
տակով կատարելն է՝ անկախ նրանից, այն կիրականանա, թե ոչ:  

Սուբյեկտիվ կողմից այս հանցագործությունը բնութագրվում է 
միայն ուղղակի դիտավորությամբ: Այդ մասին է վկայում նաև օրեն-
քում քննարկվող հանցանքի նպատակի նախատեսումը: 

 

§1.2. Հոգեկան խիստ հուզմունքի վիճակում կատարված 
սպանությունը 

 

Հոդված 156. Հոգեկան խիստ հուզմունքի վիճակում կատար-
ված սպանությունը 

1. Անձի հակաիրավական արարքի կամ վարքագծի հետևանքով 
հանկարծակի առաջացած հոգեկան խիստ հուզմունքի (աֆեկտի) 
վիճակում այդ անձի սպանությունը` 

պատժվում է ազատազրկմամբ` առավելագույնը չորս տարի ժամ-
կետով: 

1. Սպանության քննարկվող տեսակի նվազ վտանգավորությունը 
պայմանավորված է հանցավորի՝ կյանքից զրկվողի հակաիրավա-
կան արարքի կամ վարքագծի հետևանքով հանկարծակի առաջա-
ցած հատուկ հոգեվիճակով՝ հոգեկան խիստ հուզմունքով (աֆեկ-
տով): Մասնագիտական գրականության մեջ այն բնութագրվում է 
որպես ուժեղ գրգիռից հանկարծակի առաջացող և բուռն կերպով 
ընթացող կարճատև հույզ, որի հետևանքով զգալիորեն թուլանում 
են մարդու ինքնահսկողության, ներքին արգելակման, որոշակի ի-
րադրության մեջ ճիշտ կողմնորոշվելու կարողությունները: Տվյալ վի-
ճակում մարդը զրկվում է իր արարքի հետևանքները խելամիտ և 
բազմակողմանիորեն կշռադատելու հնարավորությունից, խախտ-
վում է նրա հոգեկան հավասարակշռությունը: 

2. Ընդունված է տարբերել աֆեկտի ֆիզիոլոգիական և պաթոլո-
գիական տեսակները:  

Ֆիզիոլոգիական աֆեկտը հոգեպես առողջ յուրաքանչյուր մար-
դու բնորոշ, հանկարծակի առաջացող և արագ ընթացող հոգեկան 
խիստ հուզմունքի վիճակ է, որը չի զրկում մարդուն իր գործողու-
թյունները գիտակցելու և դրանք ղեկավարելու ունակությունից: Այն-
ինչ պաթոլոգիական աֆեկտը մարդու գիտակցությունը խորապես 
մթագնող հոգեկան հիվանդություն է, որի հետևանքով նա կորցնում 
է իր գործողությունների համար իրեն հաշիվ տալու կամ դրանք ղե-
կավարելու ընդունակությունը: Հետևապես, եթե ֆիզիոլոգիական 
աֆեկտի ժամանակ մարդը համարվում է մեղսունակ, ապա պաթո-
լոգիականի դեպքում նա դառնում է անմեղսունակ, ինչն էլ բացա-
ռում է նրան քրեական պատասխանատվության ենթարկելու հնա-
րավորությունը: 

3. Հոգեկան խիստ հուզմունքի (աֆեկտի) վիճակը կարող է դիտ-
վել որպես արտոնյալ պայմաններով պատասխանատվության են-
թարկելու հիմք միայն այն դեպքերում, երբ առաջանում է տուժողի 
ցանկացած հակաիրավական արարքի կամ վարքագծի հետևան-
քով: Մասնավորապես, հոգեկան խիստ հուզմունք կարող են առա-
ջացնել, օրինակ՝ գործադրած բռնությունը (ծեծը, մարմնական 
վնասվածք հասցնելը, ազատությունից ապօրինի զրկելը, սեքսուալ 
բնույթի բռնի գործողությունները և այլն), բռնություն գործադրելու, 
գույք  ոչնչացնելու կամ վնասելու սպառնալիքը, զրպարտությունը, 
ծաղրուծանակը, վարչական իրավախախտում կատարելը, իր երե-
խային տեսակցելը ոչ իրավաչափ խոչընդոտելը և այլն:  

Իրավակիրառ պրակտիկային հայտնի են նաև, այսպես կոչված, 
կուտակային աֆեկտի դեպքեր, երբ հանկարծակի առաջացած հո-
գեկան խիստ հուզմունքը ձևավորվում է աստիճանաբար, երկարա-
տև հոգեճնշող վիճակի ազդեցության տակ՝ կապված տուժողի կող-
մից պարբերաբար հակաիրավական վարքագիծ դրսևորելու հետ: 
Օրինակ՝ երբ հարբեցող անձի պարբերաբար դրսևորած հակաիրա-
վական վարքագծի արդյունքում, որն ուղեկցվում է թեժ վիճաբանու-
թյուններով, ծեծկռտուքով, վիրավորանքներով և այլն, նրա կինը՝ մի 

օր հայտնվելով հոգեկան խիստ հուզմունքի վիճակում, սպանում է 
ամուսնուն: 

4. Հակաիրավական գործողությունները (անգործությունը) կամ 
վարքագիծը կարող են դրսևորվել ինչպես հանցավորի, այնպես էլ 
նրա մերձավորի կամ այլ անձի նկատմամբ: Օրինակ՝ նման վիճակի 
առաջացման հիմք կարող են դիտվել ինչպես հանցավորին, այնպես 
էլ նրա սիրած աղջկան, հարևանին, դասընկերոջը կամ ծնողներին 
ուղղված ծանր վիրավորանքը կամ ծաղրուծանակը և այլն:  

Բացի դրանից, արարքը քր. օր.-ի հոդված 156-ով որակելու հա-
մար որևէ նշանակություն չունի, թե որտեղ են կատարվել աֆեկտի 
վիճակն առաջացնող գործողությունները՝ հասարակական վայ-
րու՞մ, այլ մարդկանց ներկայությա՞մբ, թե՞ վկաների բացակայու-
թյամբ և այլն: 

5. Մեղմացուցիչ հանգամանքներում սպանության քննարկվող 
տեսակի պատշաճ որակման անհրաժեշտ պայմաններից մեկը 
«տուժող» հասկացությունը քր. օր.-ի հոդված 156-ի իմաստով ճիշտ 
ըմբռնելն է: Մասնավորապես, նշված հոդվածի դիսպոզիցիայից ան-
միջականորեն հետևում է, որ այդպիսին պետք է համարել միայն 
այն անձին, որը հանցավորի նկատմամբ դրսևորել է հակաիրավա-
կան արարք կամ վարքագիծ, ինչի հետևանքով նա հասել է աֆեկտի 
վիճակի և կատարել այդ անձի սպանություն:  

6. Հոգեկան խիստ հուզմունքի վիճակում կատարված պանու-
թյուններին բնորոշ է ոչ միայն աֆեկտի առաջացման հանկարծա-
կիությունը, այլև դիտավորության, որպես կանոն, առանց հապաղե-
լու իրականացումը: Սովորաբար աֆեկտի առաջացման և հանցա-
վոր մտադրության իրականացման միջև ժամանակային խզումն 
աննշան է լինում: Սակայն միշտ չէ, որ հուզմունքային հակազդեցու-
թյունն արտահայտվում է անհապաղ: Բանն այն է, որ հուզմունք ա-
ռաջացնող գրգիռների հանկարծակիությունն ու սուբյեկտի համար 
անսպասելիությունը սկզբից կարող են առաջացնել քարացման կամ 
ընդարմացման մի վիճակ, երբ անձն ի վիճակի չի լինում որևէ գնա-
հատական տալու ստեղծված իրադրությանը կամ հակազդելու 
դրան: Ուստի, սպանությունը կարող է որակվել քր. օր.-ի հոդված 

156-ով նաև այն դեպքում, երբ կատարվում է որոշ ժամանակ անց, 
որն անհրաժեշտ է նշված ընդարմացումից դուրս գալու համար 
(չնայած, այդ ժամանակահատվածը ևս բավական կարճատև է լի-
նում):  

Միևնույն ժամանակ, հոգեկան խիստ հուզմունքի վիճակում կա-
տարված պետք է որակել նաև այն սպանությունը, որը, թեկուզ, կա-
տարվել է տևական ժամանակ անց, բայց պայմանավորված է եղել 
նախկինում տեղի ունեցած հոգեցնցող իրադրության մասին հիշո-
ղություններով: Ընդ որում, հոգեկան ցնցումը տվյալ դեպքում պետք 
է այնքան ազդեցիկ լինի, որ ժամանակի ընթացքում չկորցնի աֆեկ-
տի վիճակ առաջացնելու իր ունակությունը: Օրինակ՝ երբ մայրը փո-
ղոցում պատահական հանդիպում է տարիներ առաջ իր ներկայու-
թյամբ իր մանկահասակ երեխային սպանողին, և նրա մեջ առաջ է 
գալիս հոգեկան խիստ հուզմունքի վիճակ, որի արդյունքում մանկա-
սպանը զրկվում է կյանքից: Այս առումով կարևորն այն է, որ տուժո-
ղի հակաիրավական արարքի կամ վարքագծի, դրանց ազդեցու-
թյան տակ հանկարծակի առաջացած աֆեկտի, սպանության դի-
տավորության ձևավորման և այն իրականացնելու միջև հոգեբանա-
կան իմաստով չլինի որևէ խզում: 

7. Աֆեկտի վիճակում կատարված սպանության հոգեբանական 
պայմանավորվածության առանձնահատկությունները բացառում են 
նշված հանցագործության նախապատրաստության փուլը: Միևնույն 
ժամանակ, դրա փորձը հնարավոր է համարվում, երբ հանցավորը, 
իրենից անկախ հանգամանքներով, չի կարողանում ավարտին 
հասցնել հանցավոր արարքը՝ տուժողին զրկել կյանքից: 

8. Սպանության քննարկվող տեսակի սուբյեկտիվ կողմը բնու-
թագրվում է ինչպես ուղղակի, այնպես էլ անուղղակի դիտավորու-
թյամբ: Այս առումով կարևորն այն է, որ սպանության դիտավորու-
թյունն առաջանա հանկարծակի՝ տուժողի հակաիրավական արար-
քի կամ վարքագծի հետևանքով ի հայտ եկած հոգեկան խիստ հուզ-
մունքի վիճակում: 

9. Մեղմացուցիչ հանգամանքներում սպանության քննարկվող 
տեսակի սուբյեկտ կարող է հանդիսանալ 14 տարին լրացած յուրա-

քանչյուր մեղսունակ ֆիզիկական անձ, ով հանցանքը կատարել է 
հոգեկան խիստ հուզմունքի (աֆեկտի) վիճակում: 

 
§1.3. Ծննդկանի կամ ծննդաբերի կողմից երեխայի 

սպանությունը 
 

Հոդված 157. Ծննդկանի կամ ծննդաբերի կողմից երեխայի 
սպանությունը 

1. Ծննդկանի կամ ծննդաբերի կողմից ծննդաբերության ժամա-
նակ կամ դրանից հետո հոգեճնշող կամ մեղսունակությունը չբացա-
ռող հոգեկան խանգարման վիճակում մինչև երեք ամսական իրենից 
ծնված երեխայի սպանությունը` 

պատժվում է ազատազրկմամբ` առավելագույնը չորս տարի ժամ-
կետով: 

1. Սպանության տվյալ տեսակը մեղմացուցիչ հանգամանքներում 
կատարվածների շարքը դասելը պայմանավորված է մի շարք հան-
գամանքներով:  

Նախ՝ պետք է նկատի ունենալ, որ հղիությունը (հատկապես՝ ան-
ցանկալի) և ծննդաբերությունն ու դրա հետ կապված տարբեր հո-
գեֆիզիոլոգիական գործընթացները բավականին անբարենպաստ 
ազդեցություն են թողնում կնոջ հոգեկան վիճակի վրա: Այսպես, 
հղիները հաճախ ունենում են մելամաղձոտ գաղափարներ (այս կամ 
այն հիվանդությամբ տառապելու համոզվածությունը՝ վերջինիս բա-
ցակայության պարագայում), դյուրագրգռություն, սևեռուն (հան-
գիստ չտվող) վիճակներ և այլն:  

Բացի այդ, ծննդաբերությունը, բժիշկների հավաստմամբ, նման 
դեպքերում կնոջ օրգանիզմի համար յուրատեսակ շրջադարձ է, «հե-
ղաշրջում», որը հաճախ ուղեկցվում է սաստիկ հոգեկան ցնցումնե-
րով: Այդ ընթացքում ծննդկանը կրում է խիստ ցավագին տառա-
պանքներ:  

Այդ ամենին հաճախ միանում են անձնային այնպիսի հանգա-
մանքներ, ինչպիսիք են արտամուսնական հղիության համար ամո-
թը հասարակական կարծիքի և հատկապես՝ ծնողների ու ազգա-

կանների առջև, նյութական դժվարությունների առկայությունը և 
դրանից բխող վախը ծնվող երեխայի հետագա դաստիարակության 
կապակցությամբ, ծանր կենցաղային պայմաններն ու դրական փո-
փոխությունների հեռանկարների բացակայությունը, երեխայի հոր 
հրաժարումը երեխային նյութապես ապահովելուց և այլ անբարե-
նպաստ գործոններ:  

Այս ամենը, իհարկե, չի կարող իր երեխային կյանքից զրկող կնոջ 
քրեական պատասխանատվությունը բացառող հիմք հանդիսանալ: 
Միևնույն ժամանակ, նշված հանգամանքները վկայում են հանցա-
վորի և նրա կատարած արարքի նվազ հանրային վտանգավորու-
թյան մասին:  

2. Սպանության քննարկվող տեսակից տուժողը կնոջից ծնված՝ 
մինչև երեք ամսական երեխան է:  

3. Տվյալ հանցագործության օբյեկտիվ կողմը բնութագրվում է 
ծննդաբերության ժամանակ կամ դրանից հետո հոգեճնշող կամ 
մեղսունակությունը չբացառող հոգեկան խանգարման վիճակում 
մինչև երեք ամսական երեխային կյանքից զրկելով: Ընդ որում, 
հանցագործությունը կարող է իրականացվել ինչպես ակտիվ գործո-
ղություններով (կյանքի հետ անհամատեղելի վնասվածքներ հասց-
նելով, խեղդելով, թույնելով և այլն), այնպես էլ անգործությամբ (չկե-
րակրելով, ցրտահարվելու վտանգի մեջ թողնելով և այլն):  

Այսպիսով, ծննդկանի կամ ծննդաբերի որոշակի հոգեֆիզիոլո-
գիական վիճակը կարող է պատասխանատվությունը մեղմացնող 
հանգամանք համարվել, եթե սպանությունը տեղի է ունեցել անմի-
ջականորեն ծննդաբերության ժամանակ կամ դրանից հետո՝ մին-
չև երեխայի երեք ամսականը լրանալը: Հետևաբար, նշված ժամ-
կետի շրջանակներից դուրս (թեկուզ հոգեճնշող կամ մեղսունակու-
թյունը չբացառող հոգեկան խանգարման վիճակի առկայության 
պայմաններում) կատարված մանկասպանությունը չի կարող որակ-
վել քննարկվող հոդվածով:  

Միևնույն ժամանակ, արարքը քր. օր.-ի հոդված 157-ով որակելու 
համար անհրաժեշտ է, որ սպանությունը կատարված լինի հոգե-
ճնշող կամ մեղսունակությունը չբացառող հոգեկան խանգար-

ման վիճակում: Այլ կերպ ասած, եթե ծննդկանը կամ ծննդաբերն 
իրենից ծնված մինչև երեք ամսական երեխային սպանի ոչ նշված 
վիճակում, արարքը չի կարող որակվել քննարկվող հոդվածով:  

Այս առումով խոսքը, նախ, մանկասպանի հոգեկանի վրա բա-
ցասաբար ազդող (հոգեպես ճնշող) այնպիսի փաստերի մասին է, 
ինչպիսիք են, օրինակ՝ երեխայի հոր հրաժարումն ամուսնական հա-
րաբերություններ գրանցելուց, հայրություն ճանաչելուց կամ որևէ ա-
ջակցություն ցուցաբերելուց, ազգականների կողմից կնոջ նկատ-
մամբ գործադրվող հալածանքն ու պարսավանքը և այլն: Այս ամենի 
արդյունքում տեղի է ունենում բացասական հույզերի կուտակում, 
որն էլ նպաստում է կնոջ գրգռված վարքագծի դրսևորմանն ու հան-
գեցնում սպանության:  

Ծննդկանի կամ ծննդաբերի մեղսունակությունը չբացառող հո-
գեկան խանգարման վիճակի պարագայում խոսքը սահմանափակ 
մեղսունակության վիճակի մասնավոր դեպքի մասին է, որը գլխա-
վորապես դրսևորվում է ծննդաբերական և հետծննդաբերական 
փսիխոզների ձևով: Դրանցում էլ, որպես կանոն, գերակայում են 
դեպրեսիվ կամ մանիակալ վիճակը, դատողությունների խճճվածու-
թյունը, զառանցանքը, վախը, ինքնամեղադրանքը և այլն:  

4. Ծննդկանի կամ ծննդաբերի կողմից վերը նշված պայմաննե-
րում իրենից ծնված երկու կամ ավելի երեխաների (երկվորյակների, 
եռվորյակների և այլն) սպանությունը ևս պետք է որակվի քր. օր.-ի 
հոդված 157-ով՝ հանցագործությունների համակցությամբ: 

5. Մեղմացուցիչ հանգամանքներում սպանության քննարկվող 
տեսակի սուբյեկտիվ կողմը բնութագրվում է ինչպես ուղղակի, այն-
պես էլ անուղղակի դիտավորությամբ:  

Ընդ որում, երեխայի մահը ցանկանալը կամ դրա նկատմամբ 
անտարբերությունը, տվյալ հանցակազմի իմաստով, պետք է լինի 
հիշատակված խանգարումների, հոգեճնշող վիճակի ազդեցության 
արդյունք: Հակառակ պարագայում, եթե մինչև երեք ամսական երե-
խայի սպանությունը կատարվի նախապես ծրագրավորված դիտա-
վորությամբ, ընտանիքի անդամների փոխադարձ համաձայնու-
թյամբ կամ այլ իրավիճակում, որը հիմք չի տալիս ենթադրելու, որ 

այն տեղի է ունեցել կնոջ առանձնահատուկ հոգեվիճակի ազդեցու-
թյան հետևանքով, արարքը պետք է որակվի քր. օր.-ի ոչ թե հոդված 
157-ով, այլ հոդված 155-ի 2-րդ մասի 3-րդ, 4-րդ և 5-րդ կետերով՝ 
որպես անօգնական և ընտանեկան դրությամբ պայմանավորված՝ 
խոցելի վիճակում գտնվող անչափահասի սպանություն:  

6. Քր. օր.-ի հոդված 157-ով նախատեսված հանցագործության 
սուբյեկտը հատուկ է՝ իրենից ծնված երեխային սպանող՝ 14 տա-
րին լրացած մեղսունակ ֆիզիկական անձ հանդիսացող ծննդկանը 
(ծննդաբերության վերջին փուլի ավարտման պահից՝ ընկերքի ծնվե-
լուց հետո կինը կոչվում է ծննդկան)1 կամ ծննդաբերը (ծննդաբերո-
ղը):  

Այլ անձինք, ովքեր նման սպանության համակատարողներ են (օ-
րինակ՝ երեխայի կենսաբանական հայրը, ծննդկանի մայրը և այլն), 
պատասխանատվության են ենթակա քր. օր.-ի հոդված 155-ի 2-րդ 
մասի 3-րդ, 4-րդ և 5-րդ կետերով՝ որպես համապատասխան ծան-
րացուցիչ հանգամանքներով սպանություն կատարողներ: Բանն 
այն է, որ հանգամանքները, որոնց հիման վրա մեղմացվում է 
ծննդկանի կամ ծննդաբերի պատասխանատվությունը, նրանց վրա 
չեն տարածվում: 

Միևնույն ժամանակ, ծննդկանի կամ ծննդաբերի արարքը քր. 
օր.-ի հոդված 157-ով պետք է որակվի նաև այն դեպքերում, երբ հո-
գեճնշող կամ մեղսունակությունը չբացառող հոգեկան խանգարման 
վիճակում գտնվելով՝ մինչև երեք ամսական իրենից ծնված երե-
խային սպանելու նպատակով, նա օգտագործում է այնպիսի անձի, 
որը՝  
 օրենքի ուժով ենթակա չէ քրեական պատասխանատվության, 

օրինակ՝ երբ համոզում է իր 13 տարեկան երեխային խեղդամահ 
անել նորածին եղբորը կամ քրոջը, 

 ենթակա չէ քրեական պատասխանատվության տվյալ հանցա-
գործության համար որպես կատարող, օրինակ՝ երբ նյութապես 
շահագրգռելու միջոցով դրդում է իր հարևանին կյանքից զրկել 

 
1 Տե՛ս Մանկաբարձություն: Ուսումնական ձեռնարկ ընդհանուր բժշկության 
ֆակուլտետի ուսանողների համար / Խմբ.՝ բ.գ.դ., պրոֆեսորներ Գ.Ա. Բեգ-
լարյան և Ռ.Ա. Աբրահամյան – Երևան: Երևանի Մ. Հերացու անվան պետ. 
բժշկ. համալս. հրատ., 2010, էջ 62: 



67 
 

փոքրիկին (տվյալ դեպքում հարևանը պատասխանատվության է 
ենթակա քր. օր.-ի հոդված 155-ի 2-րդ մասի 3-րդ, 4-րդ և 5-րդ 
կետերով) կամ  

 հանցանքը կատարել է անզգուշությամբ, օրինակ՝ երբ խնդրում է 
դայակին, որպեսզի երեխային ներարկի սեղանին դրված մրսա-
ծության դեմ դեղամիջոցը՝ թաքցնելով, որ այն իրականում մեծա-
հասակների համար նախատեսված հոգեմետ միջոց է, որի գոր-
ծածման արդյունքում փոքրիկը մահանում է (տվյալ դեպքում դա-
յակը պատասխանատվության կենթարկվի քր.օր.-ի հոդված 165-
ով՝ երեխային անզգուշությամբ կյանքից զրկելու համար): 

Որակման նշված տարբերակներն ուղղակիորեն բխում են քր. 
օր.-ի հոդված 46-ի 2-րդ մասով, ինչպես նաև հոդված 48-ի 3-րդ և 
4-րդ մասերով նախատեսված կարգավորումներից: 

 

§1.4. Ծննդկանի կամ ծննդաբերի կողմից երեխայի 
սպանությանը հանցակցելը 

 
Հոդված 158. Ծննդկանի կամ ծննդաբերի կողմից երեխայի 

սպանությանը հանցակցելը 
1. Սույն օրենսգրքի 157-րդ հոդվածով նախատեսված հանցագոր-

ծությունը կազմակերպելը կամ դրան դրդելը կամ օժանդակելը` 
պատժվում է ազատազրկմամբ` հինգից տասը տարի ժամկետով: 

1. Մարդու կյանքի դեմ ուղղված տվյալ հանցագործության օբյեկ-
տիվ կողմը բնութագրվում է ծննդկանի կամ ծննդաբերի կողմից 
երեխայի սպանությունը կազմակերպելով կամ դրան դրդելով կամ 
օժանդակելով: Ընդ որում, արարքը քննարկվող հոդվածով որա-
կելու պարտադիր նախապայման է, որ կազմակերպիչը, դրդիչը կամ 
օժանդակողը միաժամանակ հանդես չգան որպես սպանության ան-
միջական կատարող: Հակառակ պարագայում նրանց արարքը, ինչ-
պես արդեն նշվել է նախորդ պարագրաֆի շրջանակներում, պետք 
է որակել քր. օր.-ի հոդված 155-ի 2-րդ մասի 3-րդ, 4-րդ և 5-րդ կետե-
րով՝ որպես անօգնական և ընտանեկան դրությամբ պայմանավոր-
ված՝ խոցելի վիճակում գտնվող անչափահասի սպանություն: 

Այլ կերպ ասած, քր. օր.-ի հոդված 158-ը պատասխանատվու-
թյուն է նախատեսում նշված սպանությանը հանցակցելու (բացառու-
թյամբ համակատարման)՝ որպես ինքնուրույն հանցագործության 
համար: Բնականաբար, հանցավոր նման դրսևորումները պետք է 
որակվեն հոդված 158-ով, այլ ոչ թե 157-ով՝ հղում կատարելով քր. 
օր.-ի հոդված 46-ին, որի պարագայում հանցավորը չարդարացված 
ավելի մեղմ պատժի կենթարկվեր: 

2. Վերը նշված սպանությունը կազմակերպել ասելով՝ պետք է 
հասկանալ, օրինակ, սպանության պլանի մշակումը, կատարողի 
մեջ հանցանքը կատարելու դիտավորություն առաջացնելը և նրան 
ցուցումներ, հրահանգներ տալը, հանցագործության գործիք կամ 
միջոց տրամադրելը՝ նախապես լուծելով նաև հանցագործության 
պարտակման հետ կապված հարցերը (կատարողին այլուրեքություն 
ապահովելուն ուղղված քայլեր ձեռնարկելը, երեխայի դիակը, հան-
ցագործության այլ հետքերը, գործիքները, միջոցները թաքցնելը և 
այլն):  

3. Քր. օր.-ի հոդված 157-ով նախատեսված սպանությանը դրդե-
լը կարող է դրսևորվել, օրինակ՝ համոզելով, հորդորելով, նյութապես 
շահագրգռելով, խաբելով, հոգեճնշող վիճակը շահարկելով, սպառ-
նալով կամ այլ եղանակով՝ ծննդկանի կամ ծննդաբերի մեջ իրենից 
ծնված մինչև երեք ամսական երեխային սպանելու դիտավորություն 
և վճռականություն առաջացնելով: 

4. Նշված սպանությանն օժանդակելը նշանակում է նպաստել 
կատարվելիք հանցագործությանը խորհուրդներով, ցուցումներով, 
տեղեկություններ կամ միջոցներ, գործիքներ տրամադրելով կամ 
խոչընդոտները վերացնելով, ինչպես նաև նախապես խոստանալ՝ 
պարտակել հանցագործին, հանցագործության միջոցները կամ 
գործիքները, հանցագործության հետքերը: 

5. Քր. օր.-ի հոդված 158-ով նախատեսված հացագործությունը 
սուբյեկտիվ կողմից կարող է դրսևորվել երեխային կյանքից զրկելու 
նկատմամբ ինչպես ուղղակի, այնպես էլ անուղղակի դիտավորու-
թյամբ: Հանցագործության շարժառիթներն արարքի որակման ա-
ռումով որևէ նշանակություն չունեն: 

6. Քննարկվող հանցագործության սուբյեկտ կարող է հանդիսա-
նալ 14 տարին լրացած յուրաքանչյուր մեղսունակ ֆիզիկական անձ, 
ով հանցակցել է ծննդկանի կամ ծննդաբերի կողմից երեխայի սպա-
նությանը որպես կազմակերպիչ, դրդիչ կամ օժանդակող: Այլ կերպ 
ասած՝ տվյալ դեպքում հանցակցության համապատասխան դրսևո-
րումները նախատեսվել են քր. օր.-ի Հատուկ մասով՝ որպես ինք-
նուրույն հանցագործություն, որի պարագայում հոդված 46-ին հղում 
չի կատարվում: 

Միևնույն ժամանակ, եթե ծննդկանի կամ ծննդաբերի կազմա-
կերպմամբ, դրդմամբ կամ օժանդակությամբ նրանից ծնված մինչև 
երեք ամսական երեխան սպանվի այլ անձի կողմից, արարքները 
պետք է որակվեն հետևյալ կերպ. ծննդկանինը կամ ծննդաբերինը՝ 
որպես ծանրացուցիչ համապատասխան հանգամանքներում սպա-
նության հանցակցություն, իսկ հանցանքն անմիջական իրականաց-
նողինը՝ նույն ծանրացուցիչ հանգամանքներում սպանության կա-
տարում: Ընդ որում, արարքի որակման առումով որևէ նշանակու-
թյուն չունի՝ տվյալ հանցանքը կազմակերպելիս կամ դրան դրդելիս 
կամ օժանդակելիս ծննդկանը կամ ծննդաբերը եղել է հոգեճնշող 
կամ մեղսունակությունը չբացառող հոգեկան խանգարման վիճա-
կում, թե՝ ոչ: 

 
§1.5. Անհրաժեշտ պաշտպանության սահմանազանցմամբ 

սպանությունը 
 

Հոդված 159. Անհրաժեշտ պաշտպանության սահմանազանց-
մամբ սպանությունը 

1. Անհրաժեշտ պաշտպանության սահմանազանցմամբ սպանու-
թյունը` 

պատժվում է ազատազրկմամբ` առավելագույնը երեք տարի 
ժամկետով: 

1. Անհրաժեշտ պաշտպանության սահմանազանցման համար 
քրեական պատասխանատվության հարցն առաջ է գալիս միայն 
ոտնձգողին սպանելու կամ նրա առողջությանը ծանր կամ միջին 

ծանրության վնաս պատճառելու դեպքերում1: Ընդ որում, հաշվի 
առնելով այն հանգամանքը, որ նման դեպքերում հանցավորը գոր-
ծում է իր, այլ անձի, հասարակության կամ պետության շահերը 
պաշտպանելու շարժառիթով, օրենսդիրը դրանք դիտում է որպես 
մեղմացուցիչ հանգամանքներում կատարված:  

2. Իրավակիրառ պրակտիկայի ուսումնասիրությունները ցույց են 
տվել, որ անհրաժեշտ պաշտպանության սահմանազանցմամբ կա-
տարված սպանությունները կարող են առկա համարվել այն դեպ-
քերում, երբ՝ 

1) պաշտպանվող բարիքն ակնհայտորեն գերագնահատվել է այն 
բարիքի համեմատությամբ, որին վնաս է հասցվել, 

2) պաշտպանության եղանակներն ու միջոցներն ակնհայտորեն 
գերազանցել են ոտնձգության համար գործադրված եղանակներին 
ու միջոցներին, 

3) պաշտպանության ինտենսիվությունն ակնհայտորեն չի համա-
պատասխանել ոտնձգության ինտենսիվությանը և այլն: 

Միևնույն ժամանակ, անհրաժեշտ պաշտպանության սահմանա-
զանցման հատկանիշների առկայության կամ բացակայության հար-
ցի քննարկմանն անցնելիս առաջին հերթին պետք է պարզել ան-
հրաժեշտ պաշտպանության վիճակի առկայության հարցը։ Այլ կերպ 
ասած՝ անհրաժեշտ է նախ և առաջ բացահայտել ոտնձգությանը և 
պաշտպանությանը վերաբերող իրավաչափության մյուս պայման-
ների առկայությունը, ապա նոր անդրադառնալ պատճառված վնա-
սի՝ ոտնձգության բնույթին և վտանգավորությանը համաչափ չլինե-
լու և պաշտպանվելու անհրաժեշտությունից չբխելու հարցերի պար-
զաբանմանը2: 

Ընդ որում, նման դեպքերում չի կարելի անտեսել, մի կողմից, 
սպառնացող վտանգի բնույթն ու աստիճանը, մյուս կողմից՝ պաշտ-

 
1 ՀՀ քր. օր.-ի հոդված 32-ի 5-րդ մասի համաձայն՝ անհրաժեշտ պաշտպա-
նության սահմանազանցմամբ արարքը հանցագործություն է, եթե նախա-
տեսված է սույն օրենսգրքի Հատուկ մասով: 
2 Տե՛ս նաև ՀՀ Վճռաբեկ դատարանի՝ Ա.Ա. Թորոսյանի վերաբերյալ թիվ 
ԵԿԴ/0118/01/11 գործով 30.03.2012 թ. որոշման 15-րդ կետը:  

պանվողի ուժերն ու հնարավորությունները (ոտնձգողների և պաշտ-
պանվողների քանակը, նրանց տարիքը, ֆիզիկական կարողություն-
ները, զենքի առկայությունը և ուժերի իրական հարաբերակցության 
վրա ազդող այլ հանգամանքները):  

3. Ոտնձգության հանրային վտանգավորության հարցը լուծելիս 
պետք է հաշվի առնել նաև հանցավորի և տուժողի վարքագծի փո-
խադարձ կապը, նրանց գործողությունների դրդապատճառները, 
այդ գործողությունների ընթացքը պայմանավորող ներքին հոգեբա-
նական գործոնները:  

Օրինակ՝ անցյալում Գ-ի եղբայրը դիտավորությամբ ծանր վնաս 
է պատճառած լինում Կ-ի առողջությանը: Որոշ ժամանակ անց, պա-
տահաբար հանդիպելով Գ-ին, Կ-ն փորձում է կռվի առիթներ ստեղ-
ծել և այդ նպատակով ասում է, թե իբր ինքն անծանոթ մարդկանցից 
իմացել է, որ Գ-ն շատերի ներկայությամբ հայհոյել է իրեն: Գ-ն 
ժխտում է դա՝ միաժամանակ պահանջելով այդ մարդկանց հետ առ-
երես հանդիպում: Հաջորդ օրը՝ գժտության հետ կապված որոշ այլ 
հանգամանքներ պարզելու պատրվակով, Կ-ն ընկերների հետ ավ-
տոմեքենայով գնում է կրթահամալիր, ուր սովորելիս է լինում Գ-ն: 
Հանդիպելով վերջինիս փողոցում՝ Կ-ն բռունցքով հարվածում է նրա 
դեմքին և գցում գետնին: Ոտքի կանգնելով՝ Գ-ն անմիջապես հա-
նում է գրպանում եղած դանակը և փորձում բացել այն: Նկատելով 
դա՝ Կ-ն գետնից վերցնում է մի փայտի կտոր, իսկ նրա ընկերներից 
մեկը՝ մեքենայում եղած մետաղաձողը, և երկուսով սկսում են հար-
վածներ հասցնել Գ-ի գլխին և մարմնի տարբեր մասերին, որոնց հե-
տևանքով նա մահանում է: 

Առաջին հայացքից թվում է, թե Կ-ի և նրա ընկերոջ գործողու-
թյունները տեղի են ունեցել անհրաժեշտ պաշտպանության վիճա-
կում, քանի որ նրանք վերցրել են փայտը և մետաղաձողը միայն այն 
բանից հետո, երբ Գ-ն ինքը զինվել է դանակով և փորձել հարձակվել 
իրենց վրա: Նման փաստարկները, սակայն, ընդունելի համարվել 
չեն կարող:  

Բանն այն է, որ գժտության նախաձեռնողը Կ-ն է եղել, հենց նա 
է հրահրել Գ-ին կռվի և առաջինը հարվածել վերջինիս դեմքին: Բա-

ցի դրանից, Կ-ն և նրա ընկերը փայտով ու մետաղաձողով բազմա-
թիվ ուժգին հարվածներ են հասցրել Գ-ի գլխին այն բանից հետո, 
երբ նա ոչ միայն եղել է վնասազերծված, այլև գտնվել է անօգնական 
վիճակում: Այս ամենն անառարկելիորեն հանդիսանում է Կ-ի և նրա 
ընկերոջ կողմից Գ-ին կյանքից զրկելու դիտավորության մասին 
վկայող ապացույց և որևէ կապ չունի անհրաժեշտ պաշտպանության 
կամ դրա սահմանազանցման հետ: Ուստի, նրանց կատարածը 
պետք է որակվի ընդհանուր հիմունքներով՝ որպես մի խումբ ան-
ձանց կողմից սպանություն: 

4. Քննարկվող հանցակազմի որակման առումով գիտագործնա-
կան կարևոր նշանակություն ունի նաև պաշտպանվող և պաշտպա-
նության հետևանքով վնասվող բարիքների չափերը համեմատելու 
(համաչափությունը որոշելու) հարցի լուծումը: Բանն այն է, որ քր. 
օր.-ի հոդված 32-ի 3-րդ մասի համաձայն՝ անհրաժեշտ պաշտպա-
նության սահմանազանցում է համարվում դիտավորությամբ ոտն-
ձգողին այնպիսի վնաս պատճառելը, որը համաչափ չէ հակաիրա-
վական ոտնձգության բնույթին և վտանգավորությանը և չի բխում 
պաշտպանվելու անհրաժեշտությունից:  

Ոտնձգության և պաշտպանության անհամաչափությունն առա-
ջին հերթին որոշվում է ոտնձգության բնույթով (այն օբյեկտի արժե-
քավորությամբ, որի դեմ ուղղված է ոտնձգությունը): Օրինակ՝ ակն-
հայտ է, որ կյանքն առավել արժեքավոր բարիք է, քան առողջությու-
նը, սեռական ազատությունը, սեփականությունը: Ուստի, նշված բա-
րիքները ոտնձգողին սպանելով պաշտպանելն անթույլատրելի է և 
կարող է դիտվել որպես անհրաժեշտ պաշտպանության սահմանա-
զանցում: 

5. Միևնույն ժամանակ, քր. օր.-ի հոդված 32-ի 4-րդ մասի համա-
ձայն՝ անհրաժեշտ պաշտպանության սահմանազանցում չի հա-
մարվում հակաիրավական ոտնձգություն կատարողին դիտավորու-
թյամբ կյանքից զրկելը, եթե տվյալ իրադրությունում ոտնձգությու-
նից պաշտպանվելը հնարավոր չէր ավելի թեթև վնաս պատճառե-
լով, կամ պաշտպանվողը տվյալ իրադրությունում չի գիտակցել և 
չէր կարող գիտակցել ավելի թեթև վնաս պատճառելու հնարավո-

րությունը: Այսինքն, եթե, օրինակ, իր կամ այլ անձի կյանքը պաշտ-
պանելիս պաշտպանվողը գիտակցի, որ սպառնացող վնասը հնա-
րավոր է կանխել ավելի թեթև վնաս պատճառելով, բայց դիտավո-
րությամբ կյանքից զրկի ոտնձգողին, ապա առկա կլինի ոչ թե 
անհրաժեշտ պաշտպանություն, այլ դրա սահմանազանցում: 

6. Որոշ դեպքերում, երբ ոտնձգությունը կապված է, օրինակ՝ 
առողջությանը ծանր վնաս պատճառելու, բռնաբարության, մար-
դուն առևանգելու, պատանդ վերցնելու կամ պահելու հետ, անձի 
համար կարող է նաև լիովին պարզ չլինել սպառնացող վտանգի 
բնույթն ու աստիճանը: Բացի այդ, նման ոտնձգությունները հաճախ 
առաջացնում են հոգեկան հուզմունքի, վախի վիճակ, ինչը կարող է 
խանգարել իրադրությունը և սպառնացող վտանգի էությունը ճիշտ 
գնահատելու հարցում: 

Եթե նման իրադրությունում պաշտպանվողը չի գիտակցում և չէր 
կարող գիտակցել, որ իր կամ այլ անձի կյանքի դեմ ուղղված ոտն-
ձգությունը կամ դրա իրական սպառնալիքը բացակայում է, ապա 
նրա կողմից ոտնձգողին կյանքից զրկելը պետք է համարվի անհրա-
ժեշտ պաշտպանության վիճակում կատարված: Մինչդեռ, եթե 
պաշտպանվողը տվյալ իրադրությունում կարող էր գիտակցել, որ իր 
կամ այլ անձի կյանքին վտանգ չի սպառնում, ապա նա ենթակա է 
քրեական պատասխանատվության ոտնձգողին անզգուշությամբ 
կյանքից զրկելու համար: Միևնույն ժամանակ, եթե տվյալ իրադրու-
թյունում պաշտպանվողը թույլ տա անհրաժեշտ պաշտպանության 
սահմանազանցում, ապա կենթարկվի քրեական պատասխանատ-
վության անհրաժեշտ պաշտպանության սահմանազանցմամբ սպա-
նության համար1: 

Նույն կերպ է լուծվում նաև նախքան ոտնձգությունն սկսելը (վա-
ղաժամ պաշտպանություն) կամ այն ավարտելուց հետո (ուշացած 
պաշտպանություն) տեղի ունեցող սպանությունների որակման հար-
ցը: 

 
1 Արարքի որակման վերը նշված տարբերակներն ուղղակիորեն բխում են 
ՀՀ քր. օր.-ի հոդված 32-ի 6-րդ մասից: 

7. Անհրաժեշտ պաշտպանության սահմանների անցումով սպա-
նությունը կարող է կատարվել նաև հոգեկան խիստ հուզմունքի վի-
ճակում: Նման դեպքերում արարքը պետք է որակել քր. օր.-ի միայն 
հոդված 159-ով, քանի որ դրա սանկցիայով ավելի մեղմ պատիժ է 
նախատեսված, քան հոդված 156-ով: 

8. Քր. օր.-ի հոդված 159-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ: Բանն այն է, որ սպանությունը տվյալ դեպքում միշտ հանդի-
սանում է նպատակին (հանրորեն վտանգավոր ոտնձգությունից 
պաշտպանվելուն) հասնելու միջոց: 

Հանրորեն վտանգավոր ոտնձգությունից պաշտպանվելիս ան-
զգուշությամբ կյանքից զրկելը չի կարող քրեական պատասխանա-
տվություն առաջացնել, քանի որ հանցակազմը նման դեպքերում 
բացակայում է: Հետևաբար, եթե, օրինակ, հարձակումը կանխելիս 
պաշտպանվողը որսորդական հրացանից նպատակադրված ցան-
կանում է կրակել ոտնձգողի ոտքին կամ ձեռքին, բայց վրիպում և 
դիպչում է նրա գլխին ու մահ պատճառում վերջինիս, ապա նա են-
թակա չէ քրեական պատասխանատվության: 

9. Սպանության քննարկվող տեսակի սուբյեկտ է հանդիսանում 
14 տարին լրացած ցանկացած մեղսունակ ֆիզիկական անձ (այդ 
թվում՝ պաշտոնատար): Այն դեպքերում, երբ պաշտոնատար անձն 
է թույլ տալիս անհրաժեշտ պաշտպանության սահմանների անցում 
և մահ պատճառում ոտնձգողին, պատասխանատվությունը նույն-
պես վրա է հասնում քր. օր. հոդված 159-ով, այլ ոչ թե պաշտոնեա-
կան լիազորություններն անցնելու (հոդված 441) համար: 

 

§1.6. Հակաիրավական ոտնձգություն կատարած անձին բռնելու 
համար անհրաժեշտ միջոցների սահմանազանցմամբ 

սպանությունը 
 

Հոդված 160. Հակաիրավական ոտնձգություն կատարած ան-
ձին բռնելու համար անհրաժեշտ միջոցների սահմանազանց-
մամբ սպանությունը 

1. Սույն օրենսգրքով նախատեսված հակաիրավական ոտնձգու-
թյուն կատարած անձին բռնելու համար անհրաժեշտ միջոցների 
սահմանազանցմամբ սպանությունը՝ 

պատժվում է ազատազրկմամբ` առավելագույնը երեք տարի 
ժամկետով: 

1. Արարքը ենթակա է որակման ՀՀ քր. օր.-ի քննարկվող հոդվա-
ծով միայն այն դեպքերում, երբ քրեական օրենսգրքով նախատես-
ված հակաիրավական ոտնձգություն կատարած անձին բռնելիս 
նրան կյանքից զրկելը չի համապատասխանում այդ անձի և նրա 
կատարած արարքի վտանգավորությանը, ինչպես նաև բռնելու 
հանգամանքներին, ինչի հետևանքով անձին դիտավորությամբ 
պատճառվում է այնպիսի վնաս, որը պայմանավորված չի լինում 
բռնելու անհրաժեշտությամբ: Այսինքն՝ երբ առկա է քրեական օ-
րենսգրքով նախատեսված հակաիրավական ոտնձգություն կատա-
րած անձին բռնելու համար անհրաժեշտ միջոցների սահմանազան-
ցում (քր. օր.-ի հոդված 33-ի 2-րդ մաս): 

2. Միևնույն ժամանակ, քրեական օրենսգրքով նախատեսված 
հակաիրավական ոտնձգություն կատարած անձին բռնելու համար 
անհրաժեշտ միջոցների սահմանազանցման մասին խոսք կարող է 
լինել միայն այն դեպքում, երբ տվյալ անձը բռնելու իրավունք ունի: 
Մասնավորապես՝  

1) վնաս պատճառելով՝ բռնել կարելի է միայն հակաիրավական 
ոտնձգություն կատարած անձին, 

2) վնասը պետք է պատճառվի նման ոտնձգություն կատարողին, 
այլ ոչ թե երրորդ անձանց,  

3) դրա պատճառումը պետք է հետապնդի ոտնձգություն կատա-
րած անձին իրավասու մարմիններին հանձնելու կամ նրա կողմից 
նոր հակաիրավական արարքի կատարումը կանխելու նպատակ, 

4) տվյալ իրադրությունում պետք է բացակայեն բռնելու այլ՝ վնաս 
պատճառելու հետ չկապված միջոցները (կամ, եթե դրանց առկա-
յությունը չի գիտակցվել և չէր կարող գիտակցվել բռնողի կողմից), 
այսինքն՝ վնաս պատճառելը պետք է լինի բռնելու միակ միջոցը: 

Բոլոր այս հանգամանքները բացահայտելուց հետո միայն պետք 
է պարզվի՝ առկա՞ է տվյալ դեպքում անձին բռնելու համար անհրա-
ժեշտ միջոցների սահմանազանցում, թե՞ ոչ:  

3. Բնականաբար, անձին բռնելիս իրավաչափության պայման-
ների պահպանման պարագայում նրան կյանքից զրկելը հանցագոր-
ծություն չի համարվում և բացառում է քրեական պատասխանա-
տվությունը: Ընդ որում, նման իրադրությունում կյանքից զրկելը կա-
րող է իրավաչափ համարվել միայն այն դեպքում, երբ նա կատարել 
է քր. օր.-ով նախատեսված՝ բռնությամբ զուգորդված առանձնապես 
ծանր հանցագործություն համարվող հակաիրավական ոտնձգու-
թյուն: Օրինակ՝ երբ սերիական մարդասպանը հերթական սպանու-
թյունից հետո դիմում է փախուստի և նրան բռնողը գիտակցում է, 
որ ազատության մեջ մնալով՝ նա կշարունակի սպանությունների 
շարքը, իսկ նրան բռնելու այլ միջոցներ չկան: Միայն այս պարագա-
ներում է հնարավոր հավաստել, որ քր. օր.-ով նախատեսված հա-
կաիրավական ոտնձգություն կատարած անձին բռնելու համար 
անհրաժեշտ միջոցը (նրան կյանքից զրկելը) համապատասխանում 
է այդ անձի և նրա կատարած արարքի վտանգավորությանն ու 
բռնելու հանգամանքներին: 

4. Բռնելու ընթացքում ակտիվ դիմադրություն ցույց տվող անձին 
կյանքից զրկելու հարցը կարգավորվում է անհրաժեշտ պաշտպա-
նության կանոններով:  

5. Քր. օր.-ի հոդված 160-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ: Բանն այն է, որ սպանությունը տվյալ դեպքում ևս միշտ հան-
դիսանում է նպատակին (նոր հակաիրավական արարքի կանխմա-
նը) հասնելու միջոց: 

Քրեական օրենսգրքով նախատեսված հակաիրավական ոտն-
ձգություն կատարած անձին բռնելիս նրան անզգուշությամբ կյան-
քից զրկելը քրեական պատասխանատվության չի հանգեցնում, քա-
նի որ նման դեպքերում հանցակազմը բացակայում է: 

6. Քննարկվող հանցագործության սուբյեկտ կարող է հանդիսա-
նալ 14 տարին լրացած ցանկացած մեղսունակ ֆիզիկական անձ: 

Մասնավորապես, քր. օր.-ի հոդված 33-ի 5-րդ մասի համաձայն՝ 
«Սույն օրենսգրքով նախատեսված հակաիրավական ոտնձգություն 
կատարած անձին բռնելու իրավունք, դրա համար լիազորված ան-
ձանցից բացի, ունի նաև յուրաքանչյուր ոք»: 

Ընդ որում, այն դեպքերում, երբ դրա համար հատուկ լիազորված 
պաշտոնատար անձն է թույլ տալիս հակաիրավական ոտնձգություն 
կատարած անձին բռնելու համար անհրաժեշտ միջոցների սահմա-
նազանցում և մահ պատճառում վերջինիս, քրեական պատասխա-
նատվությունը նույնպես վրա է հասնում քր. օր. հոդված 160-ով, այլ 
ոչ թե պաշտոնեական լիազորություններն անցնելու (քր. օր.-ի հոդ-
ված 441) համար: 

 

§1.7. Տուժողի խնդրանքով սպանությունը 
 

Հոդված 161. Տուժողի խնդրանքով սպանությունը 
1. Տասնութ տարին լրացած անձի սպանությունը նրա գիտակց-

ված և կամովին արտահայտված խնդրանքով՝ նրան ֆիզիկական 
ուժեղ ցավից կամ տառապանքից ազատելու նպատակով` 

պատժվում է ազատազրկմամբ` առավելագույնը չորս տարի ժամ-
կետով: 

1. Քննարկվող հանցագործությունից տուժող է համարվում 18 
տարին լրացած անձը, ով ունի ֆիզիկական ուժեղ ցավի կամ տա-
ռապանքի զգացում: Հետևաբար, եթե կյանքից զրկվի նշված տարի-
քի չհասած անձը, թեկուզ նրա գիտակցված և կամովին արտա-
հայտված խնդրանքով՝ նրան ֆիզիկական ուժեղ ցավից կամ տա-
ռապանքից ազատելու նպատակով, արարքը չի կարող որակվել քր. 
օր.-ի հոդված 161-ով: 

2. Մեղմացուցիչ հանգամանքներում սպանության տվյալ տեսա-
կի օբյեկտիվ կողմը բնութագրվում է տուժողի գիտակցված և կա-
մովին արտահայտված խնդրանքով նրան կյանքից զրկելով: 

Խնդրանքը անձի խնդրողական դիմումն է որևէ մեկին՝ իր ցան-
կությունը կամ կարիքը բավարարելու: Այն կարող է արտահայտվել 

ինչպես բանավոր, այնպես էլ գրավոր կամ որոշակի գործողություն-
ներով (օրինակ՝ ձեռքերի որոշակի շարժումներով, աչքերը թարթե-
լով և այլն): 

Խնդրանքի գիտակցվածությունը նշանակում է, որ անձը հաս-
կանում է իր արարքի փաստական հանգամանքները: Հետևաբար, 
գիտակցված չի կարող համարվել, օրինակ՝ հոգեկան առողջության 
խնդիրների հետևանքով իր վարքագիծն ադեկվատ գնահատելու ու-
նակությունից զրկված մարդու խնդրանքը: 

Կամովին արտահայտված է համարվում այն խնդրանքը, որը 
մարդու գիտակցությամբ կառավարվող ազատ կամահայտնության 
արդյունք է: Այլ խոսքով, կամովին արտահայտված չէ այնպիսի 
խնդրանքը, որը կա՛մ ընդհանրապես չի գիտակցվում նրա կողմից, 
կա՛մ թեկուզ և գիտակցվում է, բայց չի կառավարվում գիտակցու-
թյամբ (կամքի արդյունք չէ, կամային չէ): Օրինակ՝ կամովին չի կա-
րող համարվել ֆիզիկական կամ հոգեկան հարկադրանքի ազդեցու-
թյան տակ արտահայտված խնդրանքը: 

3. Սպանության քննարկվող տեսակի սուբյեկտիվ կողմը բնու-
թագրվում է միայն ուղղակի դիտավորությամբ: Այդ մասին է վկայում 
նաև քր. օր.-ի հոդված 161-ում արարքի հատուկ նպատակի՝ տուժո-
ղին ֆիզիկական ուժեղ ցավից կամ տառապանքից ազատելու նա-
խատեսումը: Հետևաբար, եթե տասնութ տարին լրացած անձի գի-
տակցված և կամովին արտահայտված խնդրանքով նա սպանվի այլ 
նպատակով (առանց օրենքում նշված նպատակի), արարքը չի կա-
րող որակվել քր. օր.-ի հոդված 161-ով: 

4. Տուժողի խնդրանքով սպանության սուբյեկտն ընդհանուր է՝ 
14 տարին լրացած յուրաքանչյուր մեղսունակ ֆիզիկական անձ, այդ 
թվում՝ բուժաշխատողը:  

Ընդ որում, այն դեպքերում, երբ 18 տարին լրացած անձի սպա-
նությունը՝ նրա գիտակցված և կամովին արտահայտված խնդրան-
քով և նրան ֆիզիկական ուժեղ ցավից կամ տառապանքից ազատե-
լու նպատակով, կատարում է տուժողի մերձավոր ազգականը (կամ՝ 
երբ հանցագործությունից տուժողը գտնվում է անօգնական վիճա-
կում), արարքը նույնպես պետք է որակվի միայն քր. օր.-ի հոդված 



79 
 

161-ով, այլ ոչ թե (կամ միաժամանակ՝ նաև) 155-ի 2-րդ մասի համա-
պատասխան կետերով: 

 

§1.8. Ինքնասպանության հասցնելը 
 

Հոդված 162. Ինքնասպանության հասցնելը 
1. Սպառնալիքի, դաժան վերաբերմունքի կամ արժանապատվու-

թյունը նվաստացնելու եղանակով անձին անզգուշությամբ ինքնա-
սպանության կամ ինքնասպանության փորձի հասցնելը՝ 

պատժվում է ազատության սահմանափակմամբ` առավելագույնը 
երկու տարի ժամկետով, կամ կարճաժամկետ ազատազրկմամբ` 
առավելագույնը երկու ամիս ժամկետով, կամ ազատազրկմամբ` 
առավելագույնը երկու տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) հղի կնոջ նկատմամբ, 
2) անչափահասի նկատմամբ, 
3) մերձավոր ազգականի կողմից, 
4) հանցավորից նյութական կամ այլ կախվածության մեջ գտնվո-

ղի նկատմամբ, 
5) հոգեկան առողջության խնդիրներ ունեցող անձի նկատմամբ 

կամ 
6) ձերբակալված, կալանավորված կամ քրեակատարողական 

հիմնարկում պատիժ կրող անձի կամ զինծառայողի նկատմամբ` 
պատժվում է ազատազրկմամբ` մեկից չորս տարի ժամկետով: 
3. Սպառնալիքի, դաժան վերաբերմունքի կամ արժանապատ-

վությունը նվաստացնելու եղանակով անձին ինքնասպանության 
կամ ինքնասպանության փորձի հասցնելը՝ 

պատժվում է ազատազրկմամբ` չորսից ութ տարի ժամկետով: 
4. Սույն հոդվածի 3-րդ մասով նախատեսված արարքը, որը 

կատարվել է` 
1) հղի կնոջ նկատմամբ, 
2) անչափահասի նկատմամբ, 
3) մի խումբ անձանց կողմից նախնական համաձայնությամբ, 
4) մերձավոր ազգականի կողմից, 

5) հանցավորից նյութական կամ այլ կախվածության մեջ 
գտնվողի նկատմամբ, 

6) շահադիտական դրդումներով, 
7) հոգեկան առողջության խնդիրներ ունեցող անձի նկատմամբ 

կամ 
8) ձերբակալված, կալանավորված կամ քրեակատարողական 

հիմնարկում պատիժ կրող անձի կամ զինծառայողի նկատմամբ՝ 
պատժվում է ազատազրկմամբ` հինգից տասը տարի ժամկետով: 

1. Ինքնասպանության հասցնելու հիմնական անմիջական օբ-
յեկտը մարդու կյանքի անվտանգությունն ապահովող հասարակա-
կան հարաբերություններն են, իսկ լրացուցիչը՝ ինքնասպանություն 
կամ դրա փորձ կատարողի ֆիզիկական, հոգեկան անձեռնմխելիու-
թյունը, պատիվն ու արժանապատվությունը:  

2. Քննարկվող հանցագործության օբյեկտիվ կողմը, որպես կա-
նոն, բնութագրվում է ակտիվ գործողություններով: Միևնույն ժամա-
նակ, հանցանքը հնարավոր է կատարել նաև անգործությամբ, որը, 
իհարկե, պատճառական կապի մեջ պետք է լինի մեկ ուրիշի ինքնա-
սպանության կամ դրա փորձի հետ:  

Տվյալ հանցակազմը նյութական է, այսինքն՝ հանցագործու-
թյունն ավարտված է համարվում, երբ հանցավորի գործողություն-
ների (անգործության) հետևանքով տեղի է ունենում ինքնասպանու-
թյուն կամ դրա փորձ:  

3. Նկարագրելով հանցագործության օբյեկտիվ կողմը՝ օրենսդի-
րը նշում է նաև դրա եղանակները՝ սպառնալիքը, դաժան վերաբեր-
մունքը և անձնական արժանապատվությունը պարբերաբար նվաս-
տացնելը: 

Սպառնալիքը որևէ չարիք, անախորժություն, վնաս պատճառե-
լու խոստումն է, դրանով մարդուն վախեցնելը: Այն կարող է դրսևոր-
վել միայն գործողությամբ: Որպես այդպիսին՝ տվյալ դեպքում կա-
րող է համարվել, օրինակ, բնակտարածության տրամադրումը մեր-
ժելու, նյութական կամ այլ էական օգնությունից զրկելու, ֆիզիկա-
կան հաշվեհարդարի, անվանարկող, պատիվն ու արժանապատ-
վությունը նվաստացնող տեղեկություններ հրապարակելու սպառ-
նալիքը և այլն:  

Այն կարող է վերաբերել մարդու կյանքի տարբեր կողմերին, բայց 
միշտ պետք է կոնկրետ բնույթ կրի և տուժողի կողմից ընկալվի որ-
պես իրական, իրեն որոշակի վնաս պատճառելու ունակ: Դա, ինչ-
պես նշվեց, կարող է կապված լինել նաև այնպիսի տեղեկություն-
ների հետ, որոնց հրապարակումը խիստ անցանկալի է տուժողի 
համար: Այդպիսին կարող է համարվել նաև մտացածին, իրականու-
թյանը չհամապատասխանող տեղեկությունների հրապարակման 
սպառնալիքը, որոնց մասին այլ անձանց հայտնի դարձնելու փաստն 
իսկ կարող է վնաս պատճառել տուժողին: 

Գործադրվող սպառնալիքը կարող է կապված լինել ոչ միայն տու-
ժողի, այլև նրա մերձավորի ֆիզիկական անձեռնմխելիության, բա-
րեկեցության, բարի համբավի հետ: Օրինակ՝ արարքը քր. օր.-ի հոդ-
ված 162-ով պետք է որակվի նաև այն դեպքում, երբ զավակին 
սպառնում են նրա հորն անվանարկող տեղեկությունների հրապա-
րակմամբ, և նա դիմում է ինքնասպանության: 

Դաժան վերաբերմունքը մեկ ուրիշին ֆիզիկական և հոգեկան 
տանջանքներ, տառապանքներ պատճառող բիրտ, վայրագ, ան-
գութ վարքագծի դրսևորումն է: Այն բավականին լայն, արժեքավոր-
վող հասկացություն է, որն ընդգրկում է տարատեսակ արարքներ, 
որոնք կարող են դրսևորվել թե՛ ակտիվ գործողություններով և թե՛ 
անգործությամբ: Որպես գործողությամբ դաժան վերաբերմունքի 
օրինակ են՝ ծեծը, խոշտանգումը, ծաղրուծանակը, ազատությունից 
ապօրինի զրկելը և այլն: Դաժան վերաբերմունքի անգործությամբ 
դրսևորման օրինակ կարող են համարվել սննդամթերքից տևակա-
նորեն զրկելը, կացարան, հագուստ և ընդհանրապես գոյության 
համար անհրաժեշտ միջոցներ տրամադրելու, բժշկական օգնու-
թյուն ցուցաբերելու մերժումը և այլն: 

Ընդ որում, դաժան վերաբերմունքի պարբերական բնույթը տվյալ 
դեպքում քրեաիրավական որևէ նշանակություն ունենալ չի կարող: 
Այն կարող է արտահայտվել նույնիսկ մեկանգամյա դրսևորման 
ձևով: Նման վերաբերմունքի գլխավոր բնութագրական գիծն այն է, 
որ վերջինս անտանելի է տուժողի համար, և նա գերադասում է դի-
մել ինքնասպանության՝ դրա հետագա գործադրումից ազատվելու 
համար: 

Միևնույն ժամանակ, եթե ինքնասպանության կամ դրա փորձի 
հասցվող տուժողի նկատմամբ դաժան վերաբերմունք դրսևորելու 
ընթացքում նրա առողջությանը դիտավորությամբ կամ անզգուշու-
թյամբ վնաս է պատճառվում, ապա արարքը ենթակա է որակման 
համապատասխան հոդվածներով նախատեսված հանցագործու-
թյունների համակցությամբ: 

Անձնական արժանապատվությունը նվաստացնելը մարդուն 
ստորացնելուն, նսեմացնելուն, արժեզրկելուն ուղղված արարքների 
կատարումն է: Դրանց օրինակ են՝ զրպարտությունը, վիրավորան-
քը, ծաղրուծանակը, անարդար քննադատությունը կամ հետա-
պնդումը, աշխատանքային հարաբերությունների ոլորտում ավելորդ 
բծախնդրության ցուցադրումը և այլն:  

Ընդ որում, անձնական արժանապատվությունը նվաստացնելու 
պարբերական բնույթը ևս արարքի որակման համար որևէ նշանա-
կություն չունի: Այն նույնպես կարող է արտահայտվել նաև մեկան-
գամյա դրսևորման ձևով: 

4. Երբեմն ինքնասպանության առիթ կարող են հանդիսանալ 
անձի իրավաչափ գործողությունները: Նման դեպքերում քննարկ-
վող հանցակազմի առկայության մասին խոսք չի կարող լինել: Օրի-
նակ՝ որևէ հանցանքի կատարման մեջ մեղավոր լինելու կասկածան-
քով ձերբակալելու հանգամանքը, որը հիմք է հանդիսացել կասկա-
ծյալի ինքնասպանության կամ դրա փորձի, չի կարող համարվել քր. 
օր.-ի հոդված 162-ով նախատեսված հանցակազմի հատկանիշ: 

5. Քննարկվող հանցագործության պարտադիր հատկանիշ է 
նաև հանցավորի ապօրինի գործողությունների (անգործության) և 
ինքնասպանության կամ դրա փորձի միջև պատճառական կապի 
առկայությունը: Հետևաբար, եթե անձն ինքնասպանություն կամ 
դրա փորձ կատարի այլ պատճառներով, քր. օր.-ի հոդված 162-ով 
նախատեսված հանցագործության համար պատասխանատվությու-
նը բացառվում է:  

Պատճառական կապի առկայության հարցը լուծելիս պետք է 
հաշվի առնել քննարկվող հանցագործության առանձնահատկու-
թյունն այն առումով, որ միևնույն վերաբերմունքը մեկին կարող է 

մղել ինքնասպանության, մյուսին՝ ըմբոստության, երրորդին՝ ան-
տարբերության և այլն: Ուստի, վճռորոշ նշանակություն ունի այն 
հանգամանքը, որ տուժողի՝ ինքնասպանության դիմելու դրդա-
պատճառները հանդիսանան հանցավորի գործադրած սպառնալի-
քի, դաժան վերաբերմունքի կամ արժանապատվությունը նվաս-
տացնելու ազդեցության հետևանքով անմիջականորեն առաջացող 
զգացումներ: Այսպես, օրինակ, երբ հանցավորը սաստիկ ծեծի է են-
թարկում կնոջը՝ նրան ծանր մարմնական վնասվածքներ հասցնե-
լով, իսկ վերջինս՝ ոչ թե ինքնասպանություն գործելու, այլ փախչելու, 
ծեծից փրկվելու նպատակով դուրս է նետվում երրորդ հարկում 
գտնվող իրենց բնակարանի պատուհանից և մահանում, արարքը 
պետք է որակվի ոչ թե որպես ինքնասպանության հասցնել, այլ՝ դի-
տավորությամբ առողջությանը ծանր վնաս պատճառել, որն ան-
զգուշությամբ առաջացրել է հանցագործությունից տուժած անձի 
մահ (քր. օր.-ի հոդված 166-ի 2-րդ մասի, 15-րդ կետով): 

6. Պրակտիկայում երբեմն անհիմն կերպով քր. օր.-ի հոդված 
162-ով նախատեսված հանցակազմն առկա չեն համարում, երբ տու-
ժողն իր նկատմամբ գործադրված սպառնալիքի, դաժան վերաբեր-
մունքի կամ անձնական արժանապատվությունը նվաստացնելու հե-
տևանքով որոշում է դիմել ինքնասպանության, բայց սխալմամբ 
թույնի փոխարեն օգտագործում է անվնաս (օրինակ՝ ժամկետանց) 
նյութ: Նման դեպքերում ակնհայտ է ինքնասպանություն գործելու 
փորձը, քանի որ տուժողը դիտավորյալ կատարում է սեփական 
կյանքի դեմ ուղղված այնպիսի գործողություններ, որոնք պետք է 
առաջացնեին նրա մահը, բայց դա տեղի չի ունենում իր կամքից 
անկախ պատճառներով: Տվյալ դեպքում, սակայն, հանցավորի գոր-
ծողությունները քր. օր.-ի հոդված 162-ով որակելու համար անհրա-
ժեշտ է բացահայտել, որ տուժողն իրոք ցանկացել է ինքնասպանու-
թյուն գործել, այլ ոչ թե ձևացնել դա: 

7. Քննարկվող հանցագործության սուբյեկտիվ կողմը բնութա-
գրվում է տուժողի ինքնասպանության կամ դրա փորձի նկատմամբ 
ինչպես անզգուշությամբ, այնպես էլ դիտավորությամբ: Մասնավո-
րապես, հոդված 162-ի 1-ին և 2-րդ մասերը պատասխանատվություն 

են նախատեսում անզգուշությամբ, իսկ 3-րդ և 4-րդ մասերը՝ դի-
տավորությամբ ինքնասպանության հասցնելու և դրանց ծանրա-
ցուցիչ հանգամանքների համար: Ընդ որում, դիտավորությունը կա-
րող է լինել ինչպես ուղղակի, այնպես էլ անուղղակի, իսկ անզգուշու-
թյունը կարող է դրսևորվել ինչպես հանցավոր ինքնավստահու-
թյամբ, այնպես էլ հանցավոր անփութությամբ: 

8. Այն դեպքերում, երբ հանցավորը գիտակցում է, որ համապա-
տասխան եղանակներով ինքնասպանության է հասցնում իր արար-
քի բնույթն ու նշանակությունը գիտակցելու կամ այն ղեկավարելու 
ունակությունից զրկված անձին, և վերջինիս ինքնասպանությունը 
հանցավորի նպատակն է եղել կամ նպատակին հասնելու միջոցը, 
կամ նա նախատեսել է դրա անխուսափելիությունը (ուղղակի դիտա-
վորություն) կամ նա նախատեսել է դրա իրական հնարավորությու-
նը, և նրա համար միևնույնն է եղել` դա տեղի կունենա, թե ոչ (ան-
ուղղակի դիտավորություն), արարքը, ծանրացուցիչ այլ հանգա-
մանքների բացակայության պարագայում, պետք է որակվի քր. օր.-
ի հոդված 155-ի 2-րդ մասի 3-րդ կետով՝ որպես անօգնական վիճա-
կում գտնվողի սպանություն: Այս առումով որևէ նշանակություն չունի 
այն հանգամանքը, որ հանցավորն անմիջականորեն չի մասնակցել 
տուժողին կյանքից զրկելու գործընթացին:  

Նշված դեպքում, փաստորեն առկա է սպանության միջնորդա-
վորված կատարում: Բնականաբար, եթե տվյալ իրավիճակում տու-
ժողին չհաջողվի վերջ տալ սեփական կյանքին (օրինակ՝ ժամանա-
կին ցուցաբերված բժշկական օգնության արդյունքում), ապա ա-
րարքը պետք է որակվի որպես վերոհիշյալ սպանության փորձ: 

9. Միևնույն ժամանակ, հնարավոր է նաև ինքնասպանության 
հասցնելու փորձ կամ նախապատրաստություն կատարելը: Բնա-
կանաբար, տվյալ դեպքում խոսքը միայն դիտավորությամբ կա-
տարվող արարքների մասին է:  

Այսպես, օրինակ՝ արարքը պետք է որակվի քր. օր.-ի հոդվածներ 
43–162-ով (ինքնասպանության հասցնելու նախապատրաստութ-
յուն), եթե անձին ինքնասպանության հասցնելու նպատակով հան-
ցավորը հավաքի նրան անվանարկող տեղեկություններ, որպեսզի 

դրանք օգտագործի վերջինիս նկատմամբ սպառնալիք գործադրելու 
համար (դիտավորությամբ պայմաններ ստեղծի), սակայն իր կամ-
քից անկախ հանգամանքներով չկարողանա սկսել դիտավորության 
մեջ ընդգրկված հանցանքի օբյեկտիվ կողմի կատարումը: 

Արարքը պետք է որակվի քր. օր.-ի հոդվածներ 44–162-ով (ինք-
նասպանության հասցնելու փորձ), օրինակ՝ երբ նշված նպատակով 
հանցավորը ծեծի ենթարկի տուժողին և նվաստացնի նրա արժա-
նապատվությունը, սակայն վերջինս ոչ թե ինքնասպանություն գոր-
ծի կամ դրա փորձ կատարի, այլ ըմբոստանա, հայհոյի նրան և դիմի 
փախուստի ու խուսափի հետագայում նրա հետ հանդիպելուց: 

10. Քննարկվող հանցագործության սուբյեկտ կարող է հանդի-
սանալ 16 տարին լրացած յուրաքանչյուր մեղսունակ ֆիզիկական 
անձ: 

11. Քր. օր.-ի հոդված 162-ի 2-րդ մասով նախատեսված են ան-
զգուշությամբ ինքնասպանության հասցնելու ծանրացուցիչ հան-
գամանքները: Մասնավորապես, նույն հոդվածի 1-ին մասով նախա-
տեսված արարքը, որը կատարվել է` 

1) հղի կնոջ նկատմամբ, 
2) անչափահասի նկատմամբ, 
3) մերձավոր ազգականի կողմից, 
4) հանցավորից նյութական կամ այլ կախվածության մեջ գտնվո-

ղի նկատմամբ, 
5) հոգեկան առողջության խնդիրներ ունեցող անձի նկատմամբ,  
6) ձերբակալված, կալանավորված կամ քրեակատարողական 

հիմնարկում պատիժ կրող անձի կամ զինծառայողի նկատմամբ: 
11.1. Հանցանքը հղի կնոջ, անչափահասի նկատմամբ, ինչպես 

նաև մերձավոր ազգականի կողմից կատարելու առանձնահատ-
կություններն արդեն քննարկվել են սույն գլխի § 1.1-ի, համապա-
տասխանաբար, կետեր 7.2-ի, 7.5-ի և 7.9-ի շրջանակներում: 

11.2. Նյութական կամ այլ կախվածությունն այս դեպքում նշա-
նակում է, որ անձի համապատասխան վիճակի պահպանումը, դրա 
հնարավոր բարելավումը կամ վատթարացումը կախված են հանցա-
վորից: Նման կախվածության առկայությունը որոշվում է ոչ միայն 
տուժողի և հանցավորի փոխհարաբերություններն իրավական տես-

անկյունից պայմանավորող հանգամանքներով, այլև նրանց միջև 
գոյություն ունեցող փաստական հարաբերություններով:  

Նյութական կախվածությունն առկա է ոչ միայն այն դեպքում, 
երբ տուժողն ամբողջովին կախված է հանցավորից (օրինակ՝ անաշ-
խատունակ ամուսինը՝ աշխատունակից, կամ անչափահաս երե-
խան՝ ծնողից), այլև՝ երբ ստացվող նյութական օգնությունը կազմում 
է տուժողի եկամտի քիչ թե շատ մշտական աղբյուրներից մեկը: Ուս-
տի, նշված կախվածության առկայության հարցը միշտ պետք է լուծ-
վի հանցավորի և տուժողի միջև գոյություն ունեցող հարաբերու-
թյունների բնույթը և բովանդակությունը հաշվի առնելով: 

Այլ կախվածությունը կարող է կապված լինել պաշտոնեական, 
աշխատանքային, ծառայողական հարաբերությունների, հանցավո-
րի սանը, ուսանողը կամ աշակերտը հանդիսանալու, խնամակալու-
թյուն կամ հոգաբարձություն իրականացնելու և նման այլ հանգա-
մանքների հետ: Օրինակ՝ նյութական չհանդիսացող այլ կախվածու-
թյուն կարող է առկա լինել վերադաս-ստորադաս, ուսուցիչ-աշա-
կերտ, դասախոս-ուսանող և նման այլ հարաբերությունների պարա-
գայում: 

11.3. Հոգեկան առողջության խնդիրներ ունեցող է համարվում 
հոգեկան առողջության խաթարման կապակցությամբ հոգեբուժա-
կան, հոգեբանական և վերականգնողական օգնություն ստացող 
կամ այդ օգնության կարիքն ունեցող անձը1: 

Արարքը քր. օր.-ի հոդված 162-ի 2-րդ մասի 5-րդ կետով որակելու 
համար անհրաժեշտ է, որ հանցավորը գիտակցի տուժողի՝ հոգե-
կան առողջության խնդիրներ ունենալու հանգամանքը: 

11.4. Ձերբակալված, կալանավորված կամ քրեակատարողա-
կան հիմնարկում պատիժ կրող անձին կամ զինծառայողին ինք-
նասպանության (թե՛ անզգուշությամբ, թե՛ դիտավորությամբ) հաս-

 
1 Տե՛ս «Շուրջօրյա խնամքի տներում հոգեկան առողջության խնդիրներ 
ունեցող անձանց խնամքի և սոցիալական սպասարկման այլընտրանքային 
ծառայությունների տրամադրման կարգը հաստատելու մասին» ՀՀ կառա-
վարության 2015թ. դեկտեմբերի 17-ի թիվ 1533-Ն որոշման հավելվածի 3-րդ 
կետը: 

ցընելու առավել վտանգավորությունը պայմանավորված է նրանց 
պահելու կամ ծառայություն իրականացնելու վայրերի և պայմաննե-
րի առանձնահատկություններով:  

Մասնավորապես՝ նշված վայրերում պահելու, ինչպես նաև զին-
վորական ծառայության կարգն ու պայմաններն այնպիսին են (մե-
կուսացում, ազատ տեղաշարժվելու, անձնական կյանքը տնօրինե-
լու, շփումների սահմանափակում, հատուկ նորմավորված ռեժիմ և 
այլն), որ ձերբակալվածները, կալանավորվածները, քրեակատարո-
ղական հիմնարկում պատիժ կրողներն ու զինծառայողներն ավելի 
խոցելի են քննարկվող հոդվածով նախատեսված սպառնալիքի, դա-
ժան վերաբերմունքի և անձնական արժանապատվությունը նվաս-
տացնելու առումով: Դրանով պայմանավորված՝ ավելի մեծանում է 
նաև նրանց կողմից ինքնասպանություն կամ դրա փորձ կատարելու 
հավանականությունը 

Միևնույն ժամանակ, զորամասում կամ զինվորական ծառայու-
թյուն կրելու այլ վայրում զինծառայողին սպառնալիքի, դաժան վե-
րաբերմունքի կամ անձնական արժանապատվությունը նվաստաց-
նելու եղանակով ինքնասպանության կամ դրա փորձի մեկ այլ զին-
ծառայողի կողմից հասցնելը որակվում է քր. օր.-ի հոդված 522-ով 
(անզգուշությամբ) կամ 523-ով (դիտավորությամբ), այլ ոչ թե 162-ով: 

12. Քր. օր.-ի հոդված 162-ի 4-րդ մասով նախատեսված են դի-
տավորությամբ ինքնասպանության հասցնելու ծանրացուցիչ հան-
գամանքները: Մասնավորապես, նույն հոդվածի 3-րդ մասով նա-
խատեսված արարքը, որը կատարվել է` 

1) հղի կնոջ նկատմամբ, 
2) անչափահասի նկատմամբ, 
3) մի խումբ անձանց կողմից նախնական համաձայնությամբ, 
4) մերձավոր ազգականի կողմից, 
5) հանցավորից նյութական կամ այլ կախվածության մեջ 

գտնվողի նկատմամբ, 
6) շահադիտական դրդումներով, 
7) հոգեկան առողջության խնդիրներ ունեցող անձի նկատմամբ,  
8) ձերբակալված, կալանավորված կամ քրեակատարողական 

հիմնարկում պատիժ կրող անձի կամ զինծառայողի նկատմամբ: 

12.1. Վերը նշված ծանրացուցիչ հանգամանքների մեծ մասն ար-
դեն քննարկվել է սույն §-ի 11.1-11.4 կետերի շրջանակներում: 

Ինչ վերաբերում է հանցանքը մի խումբ անձանց կողմից նախ-
նական համաձայնությամբ և շահադիտական դրդումներով կա-
տարելու առանձնահատկություններին, ապա դրանք քննարկվել են 
սույն գլխի § 1.1-ի, համապատասխանաբար, 7.8 և 7.10 կետերի 
շրջանակներում: Հարկ է նշել միայն, որ քր. օր.-ի հոդված 50-ի 2-րդ 
մասի համաձայն՝ հանցանքը համարվում է մի խումբ անձանց կող-
մից նախնական համաձայնությամբ կատարված, եթե հանցագոր-
ծությանը մասնակցել են այնպիսի համակատարողներ, որոնք նախ-
քան հանցանքը (օբյեկտիվ կողմի իրականացումը) սկսելը պայմա-
նավորվել են այն համատեղ կատարելու մասին: 

 
§1.9. Ինքնասպանության հակելը 

 
Հոդված 163. Ինքնասպանության հակելը 
1. Հորդորելու, համոզելու կամ խաբեության միջոցով անձի մեջ 

ինքնասպանություն գործելու վճռականություն հարուցելը, եթե 
անձն ինքնասպանություն կամ ինքնասպանության փորձ է կատա-
րել՝ 

պատժվում է ազատազրկմամբ` առավելագույնը չորս տարի 
ժամկետով: 

2. Սույն հոդվածի 1-ին մասով նախատեսված արարքը, որը 
կատարվել է` 

1) հղի կնոջ նկատմամբ, 
2) անչափահասի նկատմամբ, 
3) մի խումբ անձանց կողմից նախնական համաձայնությամբ, 
4) հանցավորից նյութական կամ այլ կախվածության մեջ 

գտնվողի նկատմամբ, 
5) շահադիտական դրդումներով կամ 
6) հոգեկան առողջության խնդիրներ ունեցող անձի նկատմամբ՝ 
պատժվում է ազատազրկմամբ` չորսից ութ տարի ժամկետով: 

1. Հանրության համար մեծ վտանգ ներկայացնող այս հանցա-
գործությունը վերջերս բավականին լայն տարածում է ստացել նաև 

Հայաստանի Հանրապետությունում: Դա հետևանք է տարբեր տե-
սակի աղանդների «մահանպաստ», «մահաբեր» գաղափարախո-
սությունների տարածման (հատկապես դեռահասների շրջանում):  

2. Ինքնասպանության հակելու օբյեկտը նույնպես մարդու կյան-
քի անվտանգությունն ապահովող հասարակական հարաբերու-
թյուններն են: Տվյալ հանցագործությունից տուժող կարող է հանդի-
սանալ ցանկացած մարդ:  

3. Քր. օր.-ի հոդված 163-ով նախատեսված հանցագործության 
օբյեկտիվ կողմը բնութագրվում է միայն ակտիվ գործողություննե-
րով:  

Տվյալ հանցակազմը նյութական է, այսինքն՝ հանցագործու-
թյունն ավարտված է համարվում, երբ հանցավորի համապատաս-
խան գործողությունների արդյունքում անձն ինքնասպանությամբ 
կյանքին վերջ է տալիս կամ դրա փորձ կատարում: Այս առումով 
անհրաժեշտ է նաև հանցավորի գործողությունների և նշված հե-
տևանքի միջև պատճառական կապի առկայությունը:  

4. Հակել՝ քննարկվող հոդվածի իմաստով, նշանակում է դիտա-
վորյալ այնպիսի գործողություն կատարել, որն ուղղված է տուժողի 
մեջ ինքնասպանություն գործելու վճռականություն հարուցելուն: 
Մասնավորապես, քր. օր.-ի հոդված 163-ում նախատեսված է նման 
վճռականություն հարուցելուն ուղղված միջոցների սպառիչ ցանկը՝ 
հորդորելը, համոզելը և խաբեությունը:  

Հորդորել ասելով՝ տվյալ դեպքում հասկացվում է խրատելու, 
«խելք սովորեցնելու», «ճիշտ ուղու վրա դնելու», ուսուցանելու և 
նման այլ միջոցներով անձի մեջ ինքնասպանության վճռականու-
թյուն հարուցելը: Օրինակ՝ ինքնասպանությունը որպես «նողկալի», 
«անհետաքրքիր», «անիմաստ» կյանքի միակ այլընտրանք առա-
ջարկելը և դրա ճշմարտացիությունը հիմնավորելը՝ դրանով անձի 
մեջ ինքնասպանություն գործելու վճռականություն հարուցելով: 

Համոզելը, քննարկվող հանցակազմի իմաստով, նշանակում է 
բացատրելու, հասկացնելու, ներշնչելու և նման այլ միջոցներով ան-
ձի մեջ ինքնասպանություն գործելու համոզմունք ձևավորելը և դրա 
վճռականություն հարուցելը: Օրինակ՝ նման արարքի կատարման 

անհրաժեշտությունը ներշնչելը, այդ թվում՝ կրոնական որոշակի գա-
ղափարախոսության դիրքերից կամ կրոնական համոզմունքներից 
ելնելով: 

Խաբեությունը տվյալ դեպքում ենթադրում է դիտավորությամբ 
իրականությունը խեղաթյուրելով (կոնկրետ փաստերը ձևախեղելով, 
իրականում գոյություն չունեցող կեղծ տվյալներ հաղորդելով, իրա-
կան մտադրության մասին լռելով կամ այնպիսի տեղեկություն չհա-
ղորդելով, որն անձը պարտավոր էր հաղորդել1)՝ անձի մեջ ինքնա-
սպանություն գործելու վճռականության հարուցում: Օրինակ՝ երկ-
նային անհոգ կյանքի գոյության վերաբերյալ սուտ տեղեկություններ 
հաղորդելու միջոցով անձին ինքնասպանության հակելը: 

5. Այն դեպքերում, երբ հորդորելու, համոզելու կամ խաբեության 
հետ մեկտեղ հանցավորը դիմում է նաև սպառնալիք, դաժան վերա-
բերմունք է գործադրում կամ նվաստացնում տուժողի անձնական 
արժանապատվությունը, արարքը պետք է որակվի հանցագործու-
թյունների համակցությամբ՝ քր. օր.-ի հոդվածներ 162-ով և 163-ով: 

6. Սուբյեկտիվ կողմից ինքնասպանության հակելը կարող է 
դրսևորվել միայն դիտավորությամբ, ընդ որում՝ ինչպես ուղղակի, 
այնպես էլ անուղղակի: 

7. Այն դեպքերում, երբ հանցավորը գիտակցում է, որ համապա-
տասխան եղանակներով ինքնասպանության է հակում իր արարքի 
բնույթն ու նշանակությունը գիտակցելու կամ այն ղեկավարելու ու-
նակությունից զրկված անձին, և վերջինիս ինքնասպանությունը 
հանցավորի նպատակն է եղել կամ նպատակին հասնելու միջոցը, 
կամ նա նախատեսել է դրա անխուսափելիությունը (ուղղակի դիտա-
վորություն) կամ նա նախատեսել է դրա իրական հնարավորությու-
նը, և նրա համար միևնույն է եղել` դա տեղի կունենա, թե ոչ (անուղ-
ղակի դիտավորություն), արարքը, ծանրացուցիչ այլ հանգամանք-
ների բացակայության պարագայում, պետք է որակվի քր. օր.-ի 
հոդված 155-ի 2-րդ մասի 3-րդ կետով՝ որպես անօգնական վիճա-
կում գտնվողի սպանություն:  

 
1 Խաբեության հասկացությունը սահմանված է ՀՀ քր. օր.-ի հոդված 3-ի 1-
ին մասի 11-րդ կետում: 



91 
 

Բնականաբար, եթե տվյալ իրավիճակում տուժողին չհաջողվի 
վերջ տալ սեփական կյանքին (օրինակ՝ անպիտան միջոց օգտա-
գործելու արդյունքում), ապա արարքը պետք է որակվի որպես վե-
րոհիշյալ սպանության փորձ: 

8. Միևնույն ժամանակ, հնարավոր է նաև ինքնասպանության 
հակելու փորձ կամ նախապատրաստություն կատարելը: Բնակա-
նաբար, տվյալ դեպքում ևս խոսքը միայն դիտավորությամբ կա-
տարվող արարքների մասին է:  

Այսպես, օրինակ՝ արարքը պետք է որակվի քր. օր.-ի հոդվածներ 
43–163-ով (ինքնասպանության հակելու նախապատրաստություն), 
եթե անձի մեջ ինքնասպանություն գործելու վճռականություն հարու-
ցելու նպատակով հանցավորը հավաքի նրան խաբելու համար ան-
հրաժեշտ տեղեկություններ (դիտավորությամբ պայմաններ ստեղ-
ծի), սակայն իր կամքից անկախ հանգամանքներով չկարողանա 
սկսել դիտավորության մեջ ընդգրկված հանցանքի օբյեկտիվ կողմի 
կատարումը: 

Արարքը պետք է որակվի քր. օր.-ի հոդվածներ 44–163-ով (ինք-
նասպանության հակելու փորձ), օրինակ՝ երբ վերը նշված նպատա-
կով հանցավորը սուտ տեղեկություններ հաղորդի տուժողին, սա-
կայն վերջինս բացահայտի ճշմարտությունը և հրաժարվի ինքնա-
սպանություն գործելուց կամ դրա փորձ կատարելուց: 

9. Քննարկվող հանցագործության սուբյեկտ կարող է լինել 16 
տարին լրացած յուրաքանչյուր մեղսունակ ֆիզիկական անձ: 

10. Քր. օր.-ի հոդված 163-ի 2-րդ մասով նախատեսված են ինք-
նասպանության հակելու ծանրացուցիչ հանգամանքները: Մասնա-
վորապես, նույն հոդվածի 1-ին մասով նախատեսված արարքը, որը 
կատարվել է` 

1) հղի կնոջ նկատմամբ, 
2) անչափահասի նկատմամբ, 
3) մի խումբ անձանց կողմից նախնական համաձայնությամբ, 
4) հանցավորից նյութական կամ այլ կախվածության մեջ 

գտնվողի նկատմամբ, 
5) շահադիտական դրդումներով կամ 

6) հոգեկան առողջության խնդիրներ ունեցող անձի նկատմամբ: 
Ծանրացուցիչ նշված հանգամանքներն արդեն քննարկվել են 

նախորդ հանցակազմի մեկնաբանության շրջանակներում: 

 

§1.10. Ինքնասպանությանը նպաստելը 
 

Հոդված 164. Ինքնասպանությանը նպաստելը 
1. Ինքնասպանություն գործելու վճռականություն ունեցող անձին 

դա իրագործելու համար գործիք կամ միջոց տրամադրելը կամ 
դրան այլ կերպ նպաստելը, եթե անձը ինքնասպանություն կամ 
ինքնասպանության փորձ է կատարել, և եթե բացակայում են սույն 
օրենսգրքի 161-րդ հոդվածով նախատեսված հանցանքի հատկա-
նիշները` 

պատժվում է ազատության սահմանափակմամբ` առավելագույնը 
երկու տարի ժամկետով, կամ կարճաժամկետ ազատազրկմամբ` ա-
ռավելագույնը երկու ամիս ժամկետով, կամ ազատազրկմամբ` առա-
վելագույնը երկու տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) հղի կնոջ նկատմամբ, 
2) անօգնական վիճակում գտնվողի նկատմամբ, 
3) անչափահասի նկատմամբ, 
4) շահադիտական դրդումներով կամ 
5) հոգեկան առողջության խնդիրներ ունեցող անձի նկատմամբ` 
պատժվում է ազատազրկմամբ` երկուսից հինգ տարի ժամկե-

տով: 

1. Քր. օր.-ի հոդված 164-ով նախատեսված հանցագործության 
օբյեկտը նույնպես մարդու կյանքի անվտանգությունն ապահովող 
հասարակական հարաբերություններն են: Տվյալ հանցագործությու-
նից տուժող կարող է հանդիսանալ ցանկացած մարդ, ով ինքնա-
սպանություն գործելու վճռականություն ունի:  

Հակառակ պարագայում՝ եթե մեկ ուրիշը նպաստի անձի մեջ 
ինքնասպանություն գործելու վճռականություն հարուցելուն (օրի-

նակ՝ հորդորելով կամ համոզելով), ապա արարքը պետք է որակվի 
քր. օր.-ի ոչ թե հոդված 164-ով, այլ 163-ով՝ որպես ինքնասպանու-
թյան հակել: 

2. Տվյալ հանցագործության օբյեկտիվ կողմը դրսևորվում է ինք-
նասպանություն գործելու վճռականություն ունեցող անձին դա իրա-
գործելու համար գործիք կամ միջոց տրամադրելով կամ դրան այլ 
կերպ նպաստելով: 

Գործիք կամ միջոց տրամադրելը կարող է կատարվել միայն 
գործողությամբ: Օրինակ՝ երբ, տեղեկանալով, որ անբուժելի հիվան-
դությամբ տառապող հարևանն ինքնասպանություն գործելու վճռա-
կանություն ունի, հանցավորը տրամադրում է նրան պարան և օճառ, 
մահաբեր թույն կամ հրազեն և այլն: 

Այլ կերպ նպաստելը կարող է դրսևորվել ինչպես գործողութ-
յամբ, այնպես էլ անգործությամբ: Մասնավորապես, գործողությամբ 
նպաստելն առկա կլինի, երբ, օրինակ՝ ինքնասպանություն գործելու 
վճռականություն ունեցող անձին դա անխափան իրագործելու հա-
մար տրվեն խորհուրդներ, ցուցումներ, տրամադրվեն տեղեկու-
թյուններ, վերացվեն խոչընդոտներ և այլն: Անգործությամբ նպաս-
տելու օրինակ կարող է հանդիսանալ այն իրավիճակը, երբ, տեղե-
կանալով ծնողից ինքնասպանություն գործելու նրա վճռականու-
թյան մասին, արտերկրում գտնվող զավակը չի դիմում որևէ ազգա-
կանի կամ այլ անձի, որ գտնվեն հոր կողքին և հոգ տանեն նրա 
մասին, որպեսզի վերջինս կարողանա անխոչընդոտ իրականացնել 
իր մտադրությունը: 

4. Քր. օր.-ի հոդված 164-ով նախատեսված հանցակազմը նյու-
թական է, այսինքն՝ հանցագործությունն ավարտված է համար-
վում, երբ հանցավորի համապատասխան արարքի հետևանքով 
անձն ինքնասպանություն է գործում կամ դրա փորձ կատարում: Այս 
առումով անհրաժեշտ է նաև հանցավորի գործողությունների (ան-
գործության) և նշված հետևանքի միջև պատճառական կապի առ-
կայությունը: 

5. Քննարկվող հանցակազմի պարտադիր հատկանիշ է նաև քր. 
օր.-ի հոդված 161-ով նախատեսված հանցանքի հատկանիշների 

բացակայությունը: Այսինքն, եթե հանցավորի արարքում միաժա-
մանակ առկա լինեն տուժողի խնդրանքով սպանության հատկանիշ-
ները, արարքը չի կարող որակվել քր. օր.-ի հոդված 164-ով: Այսպես, 
օրինակ՝ եթե 18 տարին լրացած անձը տեղեկացնում է իրեն խնա-
մող բուժքրոջը տառապանքներից ազատվելու նպատակով իր կյան-
քին վերջ տալու վճռականության մասին և գիտակցված ու կամովին 
խնդրանք է արտահայտում չներարկել իր կյանքը երկարացնելու 
համար նշանակված դեղամիջոցը, իսկ բուժքույրը համաձայնում է՝ 
դրանով իսկ հանգեցնելով հիվանդի մահվանը, արարքը պետք է 
որակվի քր. օր.-ի միայն հոդված 161-ով՝ որպես տուժողի խնդրան-
քով սպանություն: 

6. Սուբյեկտիվ կողմից ինքնասպանությանը նպաստելը կարող 
է դրսևորվել ինչպես ուղղակի, այնպես էլ անուղղակի դիտավորու-
թյամբ: 

7. Քր. օր.-ի հոդված 164-ով նախատեսված հանցագործությունը 
կարող է անցնել նաև նախապատրաստության և փորձի փուլերը:  

Այսպես, օրինակ՝ արարքը պետք է որակել քր. օր.-ի հոդվածներ 
43–164-ով (ինքնասպանությանը նպաստելու նախապատրաստութ-
յուն), եթե ինքնասպանություն գործելու վճռականություն ունեցող 
անձին դա անխոչընդոտ իրագործելու վերաբերյալ խորհուրդներ 
տալու նպատակով հանցավորը համացանցից հավաքի անհրա-
ժեշտ տեղեկություններ (դիտավորությամբ պայմաններ ստեղծի), 
սակայն իր կամքից անկախ հանգամանքներով չկարողանա սկսել 
դիտավորության մեջ ընդգրկված հանցանքի օբյեկտիվ կողմի կա-
տարումը: 

Արարքը պետք է որակել քր. օր.-ի հոդվածներ 44–164-ով (ինք-
նասպանությանը նպաստելու փորձ), օրինակ՝ երբ վերը նշված 
նպատակով հավաքված տեղեկությունները հանցավորը հաղորդի 
տուժողին, սակայն վերջինս, անբուժելի հիվանդության սրացման 
հետևանքով մահանալով, չհասցնի ինքնասպանություն գործել կամ 
դրա փորձ կատարել: 

8. Ինքնասպանությանը նպաստելու սուբյեկտ կարող է լինել 16 
տարին լրացած յուրաքանչյուր մեղսունակ ֆիզիկական անձ: 

9. Քր. օր.-ի հոդված 164-ի 2-րդ մասով նախատեսված են ինքնա-
սպանությանը նպաստելու ծանրացուցիչ հանգամանքները: Մաս-
նավորապես, նույն հոդվածի 1-ին մասով նախատեսված արարքը, 
որը կատարվել է` 

1) հղի կնոջ նկատմամբ, 
2) անօգնական վիճակում գտնվողի նկատմամբ, 
3) անչափահասի նկատմամբ, 
4) շահադիտական դրդումներով, 
5) հոգեկան առողջության խնդիրներ ունեցող անձի նկատմամբ: 
Ծանրացուցիչ նշված հանգամանքներն արդեն քննարկվել են 

սույն աշխատության պարագրաֆներ 10.8-ի և 10.9-ի շրջանակնե-
րում: 

 
§1.11. Անզգուշությամբ կյանքից զրկելը 

 

Հոդված 165. Անզգուշությամբ կյանքից զրկելը 
1. Անզգուշությամբ մեկ ուրիշին կյանքից զրկելը՝ 
պատժվում է ազատության սահմանափակմամբ` առավելագույնը 

երեք տարի ժամկետով, կամ կարճաժամկետ ազատազրկմամբ` ա-
ռավելագույնը երկու ամիս ժամկետով, կամ ազատազրկմամբ` առա-
վելագույնը երեք տարի ժամկետով: 

2. Անզգուշությամբ երկու կամ ավելի անձանց կյանքից զրկելը՝ 
պատժվում է ազատազրկմամբ` երկուսից հինգ տարի ժամկե-

տով: 

1. Քր. օր.-ի հոդված 165-ով նախատեսված հանցագործության 
օբյեկտը նույնպես մարդու կյանքի անվտանգությունն ապահովող 
հասարակական հարաբերություններն են:  

2. Տվյալ հանցագործության օբյեկտիվ կողմն արտահայտվում է 
հանցավորի որոշակի այնպիսի գործողության կամ անգործության 
մեջ, որով խախտվում են մարդու կյանքի անվտանգությունն ապա-
հովող այս կամ այն կանոնը կամ պահանջը, ինչի արդյունքում մեկ 
ուրիշին մահ է պատճառվում: 

3. Սուբյեկտիվ կողմից անզգուշությամբ կյանքից զրկելը կարող 
է դրսևորվել թե՛ հանցավոր ինքնավստահությամբ և թե՛ հանցավոր 

անփութությամբ: Այսինքն, քր. օր.-ի հոդված 165-ով նախատեսված 
հանցագործության համար պատասխանատվությունը վրա է հաս-
նում այն դեպքերում, երբ արարքը կատարողը գործել է.  

1) հանցավոր ինքնավստահությամբ՝ նախատեսել է իր գործո-
ղությունների (անգործության) հետևանքով մեկ ուրիշին մահ պատ-
ճառելու հնարավորությունը, սակայն առանց բավարար հիմքերի 
համոզված է եղել, որ տվյալ դեպքում այդ հետևանքը կկանխվի 
(օրինակ՝ երբ ուժեղ քամու պայմաններում անձը նախատեսել է, որ 
զբոսաշրջիկներին նավակով գետն անցկացնելիս այն կարող է շուռ 
գալ և դառնալ մարդկանց մահվան պատճառ, սակայն, նախորդ 
փորձը հաշվի առնելով, համոզված է եղել, որ ինքը կրկին կարող է 
բարեհաջող դա իրականացնել, մինչդեռ տվյալ դեպքում այն ա-
վարտվել է ողբերգությամբ), 

2) հանցավոր անփութությամբ՝ չի նախատեսել մահ առաջացնե-
լու հնարավորությունը, թեև տվյալ իրադրությունում պարտավոր էր 
և կարող էր նախատեսել դա (օրինակ՝ երբ անուշադրության ար-
դյունքում բուժքույրը հիվանդին դեղամիջոցի փոխարեն թույն է նե-
րարկում, կամ՝ որսորդը, նախապես չստուգելով հրացանը, փորձում 
է մաքրել այն, սակայն կրակոց է արձակվում, ինչի հետևանքով մահ 
է պատճառվում մեկ այլ անձի և այլն), կամ՝ եթե անձը չի գիտակցել 
իր արարքի համապատասխան փաստական հանգամանքները, սա-
կայն կարող էր գիտակցել:  

4. Ընդհանուր կանոնի համաձայն՝ հանցավոր ինքնավստահու-
թյունն ավելի վտանգավոր է, քան հանցավոր անփութությունը, քա-
նի որ առաջին դեպքում հանցավորը գիտակցաբար խախտում է ո-
րոշակի կանոններ և նախատեսում իր արարքի հանրության համար 
վտանգավոր հետևանքների առաջացման հնարավորությունը, իսկ 
երկրորդում՝ ոչ: Սակայն դրանց պատժելիության առումով հոդված 
165-ը որևէ տարբերություն չի նախատեսում:  

Միևնույն ժամանակ, դատական պրակտիկայի ուսումնասիրու-
թյունները ցույց են տալիս, որ անզգուշությամբ մահ պատճառելու 
դեպքերն առավել հաճախ ոչ թե հանցավոր ինքնավստահության, 
այլ հանցավոր անփութության արդյունք են: 

5. Գիտագործնական կարևոր նշանակություն ունի անզգուշու-
թյամբ կյանքից զրկելու հանցակազմի շրջանակների ճշգրիտ որո-
շումը: Այս առումով անհրաժեշտ է այն նախ և առաջ, մի կողմից, 
հստակ սահմանազատել սպանությունից, մյուս կողմից՝ մահացու ել-
քով պատահարից: 

5.1. Հանցավոր ինքնավստահությամբ կյանքից զրկելու պարա-
գայում առկա են այնպիսի հանգամանքներ, որոնք, հանցավորի 
հաշվարկով, կբացառեն ուրիշին կյանքից զրկելու հնարավորությու-
նը, սակայն օբյեկտիվորեն նման հաշվարկը թեթևամիտ է՝ առանց 
բավարար հիմքերի: Տվյալ դեպքում՝ որպես մահն առաջացնելուն 
խոչընդոտող հանգամանքներ, հանցավորի կողմից կարող են հա-
մարվել ինչպես իր կարողությունները, ճարպկությունը, հնարա-
մտությունը կամ այլ կոնկրետ հանգամանքներ, այնպես էլ որոշակի 
իրադրությունում այլ անձանց, այդ թվում՝ տուժողի գործելակերպը:  

Անուղղակի դիտավորությամբ սպանությունից հանցավոր ինք-
նավստահությամբ կյանքից զրկելը տարբերվում է նրանով, որ սպա-
նության դեպքում հանցավորը ոչ թե առանց բավարար հիմքերի 
համոզված է լիում, որ մահվան առաջացումը կկանխվի, այլ տուժո-
ղին կյանքից զրկելու նպատակ չունենալով հանդերձ՝ ոչ միայն ան-
տարբեր վերաբերմունք է ցուցաբերում, այլև գիտակցաբար թույլ է 
տալիս դրա առաջացումը: Ուստի, հանցավոր ինքնավստահությամբ 
կյանքից զրկելն անուղղակի դիտավորությամբ սպանությունից սահ-
մանազատելիս անհրաժեշտ է հաշվի առնել հետևյալը՝ 

1) եթե հանցավոր ինքնավստահությամբ կյանքից զրկելու պա-
րագայում հանցավորը նախատեսում է մահվան առաջացման միայն 
վերացական հնարավորությունը, ապա անուղղակի դիտավորութ-
յամբ սպանության դեպքում՝ դրա առաջացման իրական հնարավո-
րությունը (այսինքն՝ անուղղակի դիտավորության պարագայում 
հանցավորը նախատեսում է տուժողին մահ պատճառելու հնարա-
վորությունը կոնկրետ այդ դեպքում, այդ իրադրության պայմաննե-
րում, իսկ հանցավոր ինքնավստահության դեպքում նա գիտակցում 
է, որ իր կատարած արարքի նման արարքներն ընդհանուր առմամբ 
կարող են մահ առաջացնել, բայց ոչ կոնկրետ տվյալ դեպքում), 

2) հանցավոր ինքնավստահությամբ կյանքից զրկելիս հանցա-
վորն առանց բավարար հիմքերի հույս է ունենում կանխել մահվան 
առաջացումը, իսկ անուղղակի դիտավորությամբ սպանություն կա-
տարելիս, որևէ միջոց չձեռնարկելով տուժողի մահը կանխելու ուղ-
ղությամբ, նա անտարբերություն է դրսևորում դրա նկատմամբ, իր 
համար միևնույնն է՝ դրանք կառաջանա՞ն, թե՞ ոչ: 

5.2. Հանցավոր անփութությամբ կյանքից զրկելը, ինչպես ար-
դեն նշվել է, դրսևորվում է նրանում, որ հանցավորը չի նախատեսում 
իր գործողությունների արդյունքում ուրիշ մարդու մահվան առաջա-
ցումը, սակայն, որոշակի հանգամանքներից ելնելով՝ պարտավոր էր 
և կարող էր դա անել, եթե գործեր ավելի զգույշ: Հետևաբար, արար-
քը նշված հատկանիշով որակելու համար անհրաժեշտ է հիմնվել քր. 
օր.-ի հոդված 26-ի 3-րդ մասից բխող չափանիշների վրա: 

Հանցավոր անփութությամբ կյանքից զրկելը, իր հերթին, պետք 
է տարբերել պատահարի հետևանքով մահ առաջացնելուց: Այս-
պես, եթե անձը չի նախատեսել և տվյալ իրադրությունում պարտա-
վոր չէր կամ չէր կարող նախատեսել իր գործողության (անգործու-
թյան) հետևանքով մեկ ուրիշի մահվան առաջացման հնարավորու-
թյունը, առկա է պատահար՝ առանց մեղքի վնասի (տվյալ դեպքում՝ 
մահվան) պատճառում, որի համար քրեական պատասխանատվու-
թյունը բացառվում է (քր. օր.-ի հոդված 30):   

5.3. Քրեական պատասխանատվությունը բացառվում է նաև 
պատահար համարվող մեկ այլ դեպքում. եթե անձը նախատեում է 
իր գործողության (անգործության) վտանգավոր հետևանքի (տվյալ 
դեպքում՝ մեկ ուրիշի մահվան) առաջացման հնարավորությունը, չի 
ցանկանում դրա առաջացումը, սակայն նյարդահոգեկան ծանրա-
բեռնվածության հետևանքով չի կարողանում կանխել դրա առա-
ջացումը (քր. օր.-ի հոդված 31-ի 1-ին մաս): 

Մինչդեռ, եթե անձը, նախատեսելով վտանգավոր նշված հե-
տևանքի առաջացման հնարավորությունը, նյարդահոգեկան ծան-
րաբեռնվածության հետևանքով չի կարողացել կանխել դա, սակայն 
ինքն է դրել իրեն այդ վիճակի մեջ կամ տվյալ իրադրությունում, 
նախատեսելով վտանգավոր հետևանքի առաջացման հնարավո-

րությունը, կարող էր ձեռնպահ մնալ գործողությունը կամ անգոր-
ծությունը կատարելուց, ապա ենթակա է քրեական պատասխանա-
տվության (քր. օր.-ի հոդված 31-ի 2-րդ մաս): 

6. Քր. օր.-ի հոդված 165-ով նախատեսված հանցակազմի առկա-
յության համար անհրաժեշտ է, որ կատարված արարքի հետևանքով 
առաջացած մահվան նկատմամբ հանցավորն անպայման ցուցաբե-
րած լինի անզգուշություն: Մինչդեռ դա չի նշանակում, որ հանցա-
վորի գործողությունների դիտավորությամբ տեղի ունենալու հան-
գամանքը բացառում է նրա անզգույշ մեղքի առկայությունը առաջա-
ցած հետևանքի (տվյալ դեպքում՝ տուժողի մահվան) նկատմամբ: 
Այսինքն՝ դիտավորությամբ այնպիսի արարք կատարելը, որի ար-
դյունքում առաջացել է տուժողի մահը, ինքնին չի կարող նշանակել, 
թե այդպիսի դիտավորությունը միշտ ընդգրկում է նաև առաջացող 
հետևանքները: 

6.1. Այս առումով խիստ կարևորվում է նաև անզգուշությամբ 
կյանքից զրկելու սահմանազատումը դիտավորությամբ առողջու-
թյանը ծանր վնաս պատճառելուց, որն անզգուշությամբ առա-
ջացրել է տուժողի մահ:  

Դատական պրակտիկայում ընդունված մոտեցման համաձայն՝ 
երբ հանցավորի դիտավորությունն իր մեջ չի ընդգրկում առողջու-
թյանը ծանր վնաս պատճառելը, արարքը պետք է որակել քր. օր.-ի 
հոդված 165-ով: Այսինքն՝ արարքը կարող է որակվել որպես անզգու-
շությամբ կյանքից զրկել, եթե հանցավորը տուժողի առողջությանը 
ծանր վնաս պատճառելու, ինչպես նաև նրան սպանելու դիտավո-
րություն չի ունեցել: Իսկ եթե հանցավորի արարքում դրսևորվի ուղ-
ղակի կամ անուղղակի դիտավորություն՝ տուժողի առողջությանը 
ծանր վնաս պատճառելու, և անզգուշություն՝ դրա արդյունքում վրա 
հասած մահացու հետևանքի նկատմամբ, ապա այն պետք է որակել 
քր. օր.-ի հոդված 166-ի 2-րդ մասի 15-րդ կետով՝ որպես դիտավորու-
թյամբ առողջությանը ծանր վնաս պատճառել, որն անզգուշությամբ 
առաջացրել է տուժողի մահ: Բանն այն է, որ ընդհանուր կանոնի 
համաձայն՝ երբ անզգուշությամբ մահ պատճառելու փաստը հանդի-
սանում է որևէ հանցագործության օբյեկտիվ կողմի հատկանիշ, ա-

րարքը չի կարող համակցությամբ որակվել նաև քր. օր.-ի հոդված 
165-ով՝ որպես անզգուշությամբ կյանքից զրկել1: 

7. Քննարկվող հանցագործության սուբյեկտ կարող է հանդիսա-
նալ 16 տարին լրացած յուրաքանչյուր մեղսունակ ֆիզիկական անձ: 

8. Քր. օր.-ի հոդված 165-ի 2-րդ մասով նախատեսված է քննարկ-
վող հանցագործության առավել վտանգավոր մեկ տեսակ՝ երկու 
կամ ավելի անձանց անզգուշությամբ կյանքից զրկելը: Խոսքը, մաս-
նավորապես, անզգուշությամբ մեկից ավելի անձանց փաստացի 
մահ պատճառելու մասին է: Նման իրավիճակները հնարավոր են, 
օրինակ՝ գտնված նռնակը պայթեցնելու, փլուզում կամ հրդեհ առա-
ջացնելու և նման այլ դեպքերում: 

Այս առոմով արարքը քր. օր.-ի հոդված 165-ի 2-րդ մասով որա-
կելու համար պահանջվում է, որ նշված հետևանքներն առաջանան 
հանցավորի միևնույն արարքի արդյունքում (պատճառով): Հակա-
ռակ պարագայում, հանցավորի արարքը պետք է որակել նույն հոդ-
վածի 1-ին մասով նախատեսված հանցագործությունների համակ-
ցությամբ:  

 
1 Տե՛ս, օրինակ՝ ՀՀ Վճռաբեկ դատարանի՝ Հ.Վ. Սուքիասյանի վերաբերյալ 
թիվ ԵԿԴ/0216/01/17 գործով 12.06.2019թ. որոշման 13-րդ կետը, Վ.Ռ. Հախ-
վերդյանի վերաբերյալ թիվ ՏԴ1/0017/01/17 գործով 07.02.2019թ. որոշման 
14-րդ կետը, Գ. Թոսունյանի և մյուսների վերաբերյալ թիվ ՍԴ/0319/01/10 
գործով 30.03.2016թ. որոշման 18-19-րդ կետերը և այլն: 

ԳԼՈՒԽ 2. 

ԱՌՈՂՋՈՒԹՅԱՆ ԴԵՄ ՈՒՂՂՎԱԾ 
ՀԱՆՑԱԳՈՐԾՈՒԹՅՈՒՆՆԵՐԸ 

 
 

§2.1. Առողջությանը ծանր վնաս պատճառելը 

 
Հոդված 166. Առողջությանը ծանր վնաս պատճառելը 

1. Մեկ ուրիշին մարմնական վնասվածք պատճառելը կամ նրա 
առողջությանն այլ վնաս պատճառելը, որը` 

1) վտանգավոր է կյանքի համար, 
2) առաջացրել է տեսողության, խոսքի, լսողության կամ որևէ օր-

գանի կամ դրա գործառույթի կորուստ, 
3) արտահայտվել է դեմքի, գլխի, ականջի կամ կզակի անջնջելի 

այլանդակմամբ, 
4) առաջացրել է առողջության քայքայում՝ զուգորդված ընդհա-

նուր աշխատունակության ոչ պակաս, քան մեկ երրորդի կայուն 
կորստով կամ մասնագիտական աշխատունակության լրիվ կորս-
տով, 

5) առաջացրել է հղիության ընդհատում կամ 
6) առաջացրել է հոգեկան խանգարում, թմրամոլությամբ կամ 

թունամոլությամբ հիվանդացում՝ 
պատժվում է ազատազրկմամբ` երեքից յոթ տարի ժամկետով: 
2. Սույն հոդվածի 1-ին մասով նախատեսված արարքը, որը կա-

տարվել է` 
1) անձի կամ նրա մերձավոր ազգականի կամ մերձավորի նկատ-

մամբ` կապված այդ անձի կողմից իր պետական, քաղաքական, ծա-
ռայողական, մասնագիտական կամ հասարակական գործունեու-
թյան կամ պարտքի կատարման հետ, 

2) անչափահասի նկատմամբ, 
3) առանձին դաժանությամբ, 
4) այլ անձանց կյանքի կամ առողջության համար վտանգավոր 

եղանակով, 
5) մի խումբ անձանց կողմից, 

6) զենքի կամ մարմնական վնասվածք պատճառելու համար նա-
խապես պատրաստված կամ հարմարեցված առարկայի կամ 
միջոցի գործադրմամբ, 

7) մերձավոր ազգականի կողմից, 
8) շահադիտական դրդումներով, 
9) պատվերով, 
10) խուլիգանական դրդումներով, 
11) այլ հանցանքը թաքցնելու կամ դրա կատարումը հեշտացնելու 

նպատակով, 
12) ռազմական կամ արտակարգ դրության կամ արտակարգ 

իրավիճակի կամ զանգվածային անկարգությունների պայմաններն 
օգտագործելով, 

13) ռասայական, ազգային, էթնիկ կամ սոցիալական ծագումով, 
կրոնով, քաղաքական կամ այլ հայացքներով կամ անձնական կամ 
սոցիալական բնույթի այլ հանգամանքներով պայմանավորված ա-
տելության, անհանդուրժողականության կամ թշնամանքի շարժա-
ռիթով, 

14) հանցագործությունից տուժած անձի բջիջը, հյուսվածքը, օր-
գանը կամ կենսաբանական նյութերը կամ հեղուկները վերցնելու 
նպատակով կամ 

15) անզգուշությամբ առաջացնելով հանցագործությունից տու-
ժած անձի մահ՝ 

պատժվում է ազատազրկմամբ՝ հինգից տասը տարի ժամկետով: 

1. ՀՀ քր. օր.-ի գլուխ 24-ով նախատեսված հանցագործություն-
ների տեսակային օբյեկտը մարդու առողջության անվտանգության 
ապահովմանն ուղղված հասարակական հարաբերություններն են: 
Ընդ որում, նշված խումբը կազմող հանցավոր արարքների տեսա-
կային և անմիջական օբյեկտները համընկնում են: 

Առողջություն ասելով՝ տվյալ դեպքում հասկացվում է մարդկային 
օրգանիզմի բնական, նորմալ վիճակը, որը բնութագրվում է ցանկա-
ցած տեսակի հիվանդագին փոփոխությունների բացակայությամբ:  

2. Քննարկվող խմբում ներառված հանցագործությունները ՀՀ 
քրեական օրենսգրքով նախատեսված, պատժի սպառնալիքով ար-
գելված, հանցագործության սուբյեկտի կողմից մեղավորությամբ 
կատարված այն արարքներն են, որոնք ուղղված են մարդու առող-

ջությանը տարբեր աստիճանի ծանրության վնաս պատճառելուն: 
Ընդ որում, առողջությանը պատճառվող վնաս ասելով՝ պետք է 
հասկանալ ինչպես մարմնական վնասվածքները (մարդու մարմնի 
մասերի կամ հյուսվածքների անատոմիական ամբողջականության 
կամ դրանց ֆիզիոլոգիական գործառույթների խախտումը), այնպես 
էլ այն հիվանդությունները կամ ախտաբանական վիճակները, ո-
րոնք առաջանում են արտաքին միջավայրի տարբեր գործոնների 
(մեխանիկական, ֆիզիկական, քիմիական, կենսաբանական, հո-
գեկան) ազդեցության տակ: 

3. Քր. օր.-ի գլուխ 24-ով նախատեսված հանցագործությունների 
հատկանիշների հիմքում ընկած են որոշակի բժշկական ցուցանիշ-
ներ, որոնց բացահայտումից էլ ուղղակիորեն կախված են համապա-
տասխան արարքների որակման առանձնահատկությունները:  

Բնականաբար, նման դեպքերում միշտ առաջ է գալիս նաև դա-
տաբժշկական փորձաքննության անհրաժեշտություն: Մասնավո-
րապես, ՀՀ քր. դատ. օր.-ի հոդված 107-ի 1-ին մասի 1-ին կետի հա-
մաձայն՝ քրեական վարույթում մահվան պատճառը, առողջությանը 
հասցված վնասի բնույթը կամ ծանրության աստիճանը կարող են 
հաստատվել միայն դատաբժշկական փորձագետի եզրակացությու-
նը նախապես ստանալով և հետազոտելով: Ընդ որում, առողջու-
թյանը պատճառված վնասի ծանրությունը պարզելու նպատակով 
նշանակված դատաբժշկական փորձաքննության իրականացման 
կարգը և տարբեր վնասվածքների հետևանքով առաջացած ընդհա-
նուր աշխատունակության կայուն կորստի տոկոսները սահմանված 
են ՀՀ կառավարության 2014 թվականի օգոստոսի 14-ի թիվ 860-Ն 
համանուն որոշմամբ հաստատված համապատասխան հավելված-
ներով: 

Միևնույն ժամանակ, առողջությանը պատճառված վնասի ծան-
րության աստիճանը պարզելու վերաբերյալ եզրակացություն կազ-
մելիս փորձագետն իրավասու չէ մատնանշելու քր. օր.-ի այն հոդվա-
ծը, որով պետք է որակվի համապատասխան արարքը: Բանն այն է, 
որ արարքի քրեաիրավական որակումն իրականացվում է ոչ միայն 
առողջությանը պատճառված վնասի ծանրության աստիճանի հի-
ման վրա, այլև դրա կատարման օբյեկտիվ և սուբյեկտիվ բոլոր հան-
գամանքները հաշվի առնելով: 

4. ՀՀ քր. օր.-ի հոդված 166-ով նախատեսված հանցագործու-
թյան օբյեկտիվ կողմը բնութագրվում է այնպիսի գործողությամբ 
կամ անգործությամբ, որի արդյունքում ուրիշի առողջությանը ծանր 
վնաս է պատճառվում: Գործողությունը տվյալ դեպքում կարող է 
արտահայտվել տուժողի վրա ֆիզիկական, մեխանիկական, քիմիա-
կան, հոգեկան և նմանատիպ այլ ազդեցություն գործադրելով: Մինչ-
դեռ մարդու առողջությանն անգործությամբ ծանր վնաս պատճա-
ռելն առկա է, երբ հանցավորը չի ձեռնարկում որոշակի գործողու-
թյուններ, որոնք նա պարտավոր էր և տվյալ իրադրությունում կարող 
էր կատարել՝ սպառնացող վնասի առաջացումը կանխելու համար: 

5. Քննարկվող հանցագործության օբյեկտիվ կողմն են կազմում՝ 
1) հանցավոր արարքը (գործողությունը կամ անգործությունը), 
2) հանցավոր հետևանքը, որն արտահայտվում է մարդու առող-

ջությանը ծանր վնաս պատճառելով. 
3) նշված արարքի և հետևանքի միջև պատճառական կապը: 
6. Առողջությանը պատճառվող ծանր վնասի քրեաիրավական 

հասկացությունը բնութագրվում է մի շարք հատկանիշներով, որոնք 
ուղղակիորեն նշված են քր. օր.-ի հոդված 166-ի 1-ին մասի դիսպո-
զիցիայում: Մասնավորապես, մեկ ուրիշին պատճառվող մարմնա-
կան վնասվածքը կամ նրա առողջությանը պատճառվող այլ վնասը 
ծանր է համարվում, եթե այն՝  

1) վտանգավոր է կյանքի համար, 
2) առաջացրել է տեսողության, խոսքի, լսողության կամ որևէ օր-

գանի կամ դրա գործառույթի կորուստ, 
3) արտահայտվել է դեմքի, գլխի, ականջի կամ կզակի անջնջելի 

այլանդակմամբ, 
4) առաջացրել է առողջության քայքայում՝ զուգորդված ընդհա-

նուր աշխատունակության ոչ պակաս, քան մեկ երրորդի կայուն 
կորստով կամ մասնագիտական աշխատունակության լրիվ կորս-
տով, 

5) առաջացրել է հղիության ընդհատում կամ 
6) առաջացրել է հոգեկան խանգարում, թմրամոլությամբ կամ 

թունամոլությամբ հիվանդացում: 
Այսպիսով, օրենսդիրը սպառիչ թվարկել է տվյալ հանցագործու-

թյան մաս կազմող բոլոր հետևանքները, որոնցից թեկուզ մեկի առ-

կայությունը բավարար է համապատասխան արարքը քր. օր.-ի հոդ-
ված 166-ով որակելու համար:  

6.1. ՀՀ կառավարության 14.08.2014թ. թիվ 860-Ն որոշման Հա-
վելված 1-ով նախատեսված Կարգի 40-րդ կետի համաձայն՝ կյանքի 
համար վտանգավոր՝ առողջությանը պատճառված վնաս է հա-
մարվում առողջությանը պատճառված այն վնասը, որն իր բնույթով 
ստեղծում է կյանքի համար անմիջականորեն սպառնացող վիճակ, 
ինչպես նաև առողջությանը պատճառված այն վնասը, որն առա-
ջացնում է կյանքի համար սպառնալից վիճակի զարգացում: Առող-
ջությանը պատճառված վնասը, որն իր բնույթով ստեղծում է կյանքի 
համար անմիջականորեն սպառնացող վիճակ, մարդու օրգանիզմի 
այն անատոմիական կառուցվածքների և ֆիզիոլոգիական ֆունկ-
ցիաների խանգարումն է, որոնք իրենց սովորական կլինիկական 
ընթացքի և բուժման բացակայության դեպքում գերակշիռ դեպքե-
րում ավարտվում են մահացու ելքով, և վնասվածքի ու մահացու ելքի 
միջև առկա է ուղղակի պատճառահետևանքային կապ: 

Նույն Կարգի 41-րդ կետը սահմանում է, որ կյանքի համար 
սպառնալից վիճակը մարդու օրգանիզմի այնպիսի կարևոր ֆունկ-
ցիաների խանգարումն է, որն օրգանիզմի կողմից ինքնուրույն չի 
կարող կոմպենսացվել և առանց բուժման՝ ավարտվում է մահվան 
ելքով: Կյանքի համար սպառնալից վիճակների զարգացումը պետք 
է անմիջականորեն կապված լինի կյանքին վտանգ սպառնացող 
վնասի հետ, և ունենա ուղղակի պատճառահետևանքային կապ: 
Ցուցաբերված բժշկական օգնության արդյունքում մահացու ելքի 
կանխումը չի փոփոխում առողջությանը պատճառված վնասի գնա-
հատականը՝ որպես կյանքի համար վտանգավոր: 

Նշված Կարգի 44-րդ կետի համաձայն՝ կյանքի համար վտան-
գավոր` առողջությանը պատճառված վնասվածքները բաժան-
վում են երկու խմբի՝ 1) վնասվածքներ, որոնք իրենց բնույթով անմի-
ջականորեն ստեղծում են կյանքի համար վտանգ և կարող են հան-
գեցնել մահվան և 2) վնասվածքներ, հիվանդություններ և ախտա-
բանական վիճակներ, որոնք օրինաչափորեն ուղեկցվում են կյան-
քին սպառնացող վիճակների առաջացմամբ: 

Կյանքի համար վտանգավոր 1-ին խմբի վնասվածքների շարքն 
են դասվում՝ 

 գլխի շրջանում թափանցող վերքերը, այդ թվում՝ նաև առանց 
գլխուղեղի վնասման. 

 գանգի թաղի և հիմը կազմող ոսկրերի բաց և փակ՝ առաջա-
յին, միջին, հետին գանգափոսերի, ճակատոսկրի, գագաթոսկրերի 
(կողմնոսկրերի), քունքոսկրերի, ծոծրակոսկրի, ակնակապիճի վե-
րին պատի, հիմոսկրի, մաղոսկրի կոտրվածքները՝ բացառությամբ 
դիմային կմախքի և դիմային կմախքի մաս կազմող ոսկրերի կոտր-
վածքների ու գանգի թաղի միայն արտաքին թիթեղի մեկուսացված 
ճաքերի. 

 ներգանգային վնասվածքներ՝ գլխուղեղի նյութի ջնջխում. 
գլխուղեղի տարածուն ակսոնալ ախտահարում. գլխուղեղի ծանր 
աստիճանի սալջարդ. տրավմատիկ ներուղեղային կամ ներփորո-
քային արյունազեղումները, գլխուղեղի միջին աստիճանի սալջար-
դը` կամ տրավմատիկ վերկարծրենային, ենթակարծրենային կամ 
սուբարախնոիդալ արյունազեղումները՝ ընդհանուր ուղեղային, օջա-
խային և ցողունային ախտանիշների առկայությամբ. 

 ողնաշարի խողովակ (պարանոցային, կրծքային, գոտկային, 
սրբանային) թափանցող վերքեր, այդ թվում՝ նաև առանց ողնուղեղի 
վնասման և «ձիու պոչի» համախտանիշի: Ողնուղեղի բաց և փակ 
վնասվածքներ՝ ողնուղեղի լրիվ կամ ոչ լրիվ ընդհատումով, ողնուղե-
ղի ջնջխում: Ողնուղեղի կրծքային հատվածի սալջարդ՝ դրա ֆունկ-
ցիայի խանգարմամբ. 

 ողնաշարի պարանոցային հատվածի կոտրվածքները՝ պա-
րանոցային ողերի մարմինների կոտրվածքները կամ ողերի աղեղ-
ների երկկողմանի կոտրվածքները, ինչպես նաև պարանոցային 1-
ին, 2-րդ ողերի աղեղների միակողմանի կոտրվածքները, կամ պա-
րանոցային 2-րդ ողի ատամնաելունի կոտրվածքները, կամ պարա-
նոցային ողերի բազմաթիվ կոտրվածքները, այդ թվում՝ և առանց 
ողնուղեղի ֆունկցիայի խանգարման և այլն (Կարգի 45-րդ կետ): 

Կյանքի համար վտանգավոր 2-րդ խմբի վնասվածքների շարքն 
են դասվում` 

 տարբեր պատճառներից առաջացած ծանր (3-4-րդ աստի-
ճան) շոկը. 

 տարբեր պատճառներից առաջացած 2-3-րդ աստիճանի կո-
ման. 

 արյան սուր և զանգվածային կորուստը. 
 սուր սրտային կամ անոթային սուր անբավարարությունը, կո-

լապսը, ուղեղային արյան շրջանառության ծանր աստիճանի խան-
գարումը. 

 երիկամային կամ լյարդային սուր անբավարարությունը, կամ 
ծանր աստիճանի մակերիկամային սուր անբավարարությունը կամ 
սուր պանկրեոնեկրոզը. 

 ծանր աստիճանի շնչառական սուր անբավարարությունը. 
 թարախային սեպտիկ (արյունավարակային) վիճակը, սեպ-

սիս, կամ պերիտոնիտ, կամ թարախային պլևրիտ կամ ֆլեգմոնա և 
այլն (Կարգի 46-րդ կետ): 

Միևնույն ժամանակ, հանցավորի գործողությունը կամ անգոր-
ծությունը տվյալ դեպքում պետք է տուժողի կյանքին սպառնացող 
վտանգի առաջացման անհրաժեշտ և միակ հիմքը (պատճառը) լի-
նի: Այդ իսկ պատճառով, նման վնասվածք ստանալուց հետո տու-
ժողի արագորեն ապաքինվելու հանգամանքը չի կարող արարքի 
որակման վրա որևէ ազդեցություն ունենալ: Հետևաբար, պատճառ-
ված վնասի՝ կյանքի համար վտանգավորությունը պետք է գնահա-
տել հենց դրա պատճառման պահի կապակցությամբ, քանի որ հե-
տագայում հնարավոր է բազմաթիվ հանգամանքների միջամտու-
թյուն կամ դրա անհնարինություն, որոնք էլ կարող են արդեն ինք-
նուրույն նշանակություն ունենալ արարքի որակման համար:  

Այս առումով դատական պրակտիկային հայտնի են դեպքեր, երբ 
օգնություն ցուցաբերելիս մի անձի, որի առողջությանը միջին ծան-
րության վնաս է պատճառվել, բժիշկները երբեմն դրսևորում են 
անփութություն՝ դրանով իսկ նրա կյանքը վտանգելով: Նման իրա-
դրություններում, բնականաբար, վնասվածքների և նշված արդյուն-
քի միջև որոշակի կապ գոյություն ունի. եթե դրանք չհասցվեին, չէր 
առաջանա նաև տուժողի կյանքին սպառնացող վտանգը: Սակայն 
այդ կապը պատահական է և քրեաիրավական որևէ նշանակություն 
չունի: Կյանքի համար վտանգի առաջացման անմիջական պատճա-
ռը տվյալ դեպքում բժշկական անփութությունն է, և արարքը ոչ մի 
պարագայում չի կարող որակվել քր. օր.-ի հոդված 166-ով: 

Առողջությանը պատճառվող՝ կյանքի համար վտանգավոր վնա-
սը միշտ պետք է որակել որպես ծանր՝ անկախ աշխատունակության 

հետագա կորստի աստիճանից: Այսինքն՝ առողջությանը պատճառ-
վող վնասը, որը վտանգավոր է մարդու կյանքի համար, միշտ պետք 
է գնահատվի որպես ծանր և որակվի քր. օր.-ի հոդված 166-ով ան-
կախ որոշակի այլ ծանր հետևանքների առաջացումից:  

6.2. ՀՀ կառավարության 14.08.2014թ. թիվ 860-Ն որոշման Հա-
վելված 1-ով նախատեսված Կարգի 48-րդ կետի համաձայն՝ տեսո-
ղության կորուստն առողջությանը պատճառված վնաս է, որը հան-
գեցնում է տեսողության կորստի` երկու աչքում լրիվ կայուն կուրու-
թյան կամ այնպիսի վիճակի, երբ կա տեսողության նվազում՝ մինչև 
0,04 սրություն և դրանից ավելի ցածր (մատների հաշվում՝ 2 սմ հե-
ռավորության վրա և լուսազգացողություն): 

Մեկ աչքի կուրացումը կամ մոտ տարածության վրա առարկա-
ները զանազանելու դրա ունակության կորուստը չի կարող գնա-
հատվել որպես ծանր վնաս՝ տեսողության կորստի հատկանիշով: 
Նշված Կարգի 49-րդ կետի համաձայն, սակայն, մեկ աչքում տեսո-
ղության կորուստը օրգանի ֆունկցիայի կորուստ է և համարվում 
է առողջությանը պատճառված ծանր վնաս: Մեկ ակնագնդի կորուս-
տը օրգանի կորուստ է:  

Կույր աչքի կորստի դեպքում առողջությանը պատճառված վնա-
սը որոշվում է արդեն իսկ վնասված և ֆունկցիայից զրկված օրգանի՝ 
ակնագնդի հյուսվածքների վնասման հետ կապված առողջության 
քայքայման տևողության առումով, որը որոշվում է ՀՀ կառավարու-
թյան 14.08.2014թ. թիվ 860-Ն որոշման Հավելված 2-ով նախատես-
ված՝ տարբեր վնասվածքների հետևանքով առաջացած ընդհանուր 
աշխատունակության կայուն կորստի տոկոսները սահմանող Ցան-
կով: Այլ խոսքով՝ արդեն կուրացած աչքը վնասելը, որը հետագայում 
առաջ է բերում դրա հեռացման անհրաժեշտություն, կարող է 
որակվել քր. օր.-ի հոդված 166-ով միայն այն դեպքում, երբ զու-
գորդվում է տուժողի աշխատունակության ոչ պակաս, քան մեկ 
երրորդի կայուն կորստով կամ գնահատվում է որպես դեմքի ան-
ջնջելի այլանդակում: 

Միևնույն ժամանակ, տեսողության կորստի հատկանիշով առող-
ջությանը պատճառված վնասը որպես ծանր որակելու համար չի 
կարող որևէ նշանակություն ունենալ բժշկական օգնության կանո-
նավորող, շտկող ազդեցությունը, այսինքն՝ տեսողության լավաց-

ման հնարավորությունը բժշկատեխնիկական միջոցների օգնու-
թյամբ (Կարգի 52-րդ կետ): Այսպես, օրինակ՝ վիրաբուժական միջա-
մտությունը կամ շտկող ակնոցն ունակ են վերականգնելու նախկին 
տեսողությունը, բայց դա չի կարող նշանակել տուժողի առողջու-
թյանը պատճառված ծանր վնասի բացառում: 

6.3. ՀՀ կառավարության 14.08.2014թ. թիվ 860-Ն որոշման Հա-
վելված 1-ով նախատեսված Կարգի 50-րդ կետի համաձայն՝ խոսքի 
կորուստն առողջությանը պատճառված այն վնասն է, որը հանգեց-
նում է սեփական մտքերը շրջապատի մարդկանց հասկանալի հո-
դաբաշխ հնչյուններով արտահայտելու կարողության կորստի, կամ 
ձայնի կորստի: Նման իրավիճակը բնորոշ է լեզվի և կոկորդի վնաս-
վածքներին, ինչպես նաև գանգուղեղային վնասվածքին, որից հետո 
պահպանվում են աֆազիաների և ձայնի կորստի տարբեր տեսակ-
ներ: 

Տվյալ դեպքում պետք է հասկանալ մարդու խոսակցական ունա-
կության կամ նրա ձայնի անդառնալի կորուստը: Ժամանակավորա-
պես մարդուն խոսքի գործառույթից զրկելը տվյալ առումով չի կարող 
դիտվել որպես առողջությանը պատճառված ծանր վնաս:  

6.4. ՀՀ կառավարության 14.08.2014թ. թիվ 860-Ն որոշման Հա-
վելված 1-ով նախատեսված Կարգի 51-րդ կետի համաձայն՝ լսողու-
թյան կորուստ է համարվում առողջությանը պատճառված այն վնա-
սը, որը հանգեցնում է լրիվ խլության կամ այնպիսի անվերադարձ 
վիճակի, երբ տուժողը չի լսում խոսակցական ձայնը՝ ականջախե-
ցուց 3-5 սանտիմետր հեռավորության վրա: Լսողության կորուստը 
երկու ականջներում լրիվ կայուն խլությունն է կամ այնպիսի անվե-
րադարձ փոփոխությունները, երբ անձը չի կարողանում լսել խո-
սակցական ճառը՝ ականջախեցուց 3-5 սանտիմետր հեռավորու-
թյան վրա:  

Մեկ ականջի լսողության կորուստը գնահատվում է ընդհանուր 
աշխատունակության կայուն կորստի հատկանիշով, որը որոշվում է 
ՀՀ կառավարության 14.08.2014թ. թիվ 860-Ն որոշման Հավելված 
2-ով նախատեսված՝ տարբեր վնասվածքների հետևանքով առաջա-
ցած ընդհանուր աշխատունակության կայուն կորստի տոկոսները 
սահմանող Ցանկով: Մասնավորապես, այն առաջացնում է ընդհա-
նուր աշխատունակության՝ առավելագույնը 30 տոկոսով նվազում 



110 
 

(այսինքն՝ ընդհանուր աշխատունակության մեկ երրորդից պակաս 
կայուն կորուստ), ինչը գնահատվում է որպես՝ առողջությանը միջին 
ծանրության վնասի պատճառում: 

Միևնույն ժամանակ, լսողության կորստի հատկանիշով առողջու-
թյանը պատճառված վնասը որպես ծանր որակելու համար ևս չի 
կարող որևէ նշանակություն ունենալ բժշկական օգնության կանո-
նավորող, շտկող ազդեցությունը, այսինքն՝ լսողության լավացման 
հնարավորությունը բժշկատեխնիկական միջոցների օգնությամբ 
(Կարգի 52-րդ կետ): Այսպես, օրինակ՝ վիրաբուժական միջամտու-
թյունը կամ լսողական ապարատն ունակ են վերականգնելու նախ-
կին լսողությունը, բայց դա չի կարող նշանակել տուժողի առողջու-
թյանը պատճառված ծանր վնասի բացառում: 

6.5. ՀՀ կառավարության 14.08.2014թ. թիվ 860-Ն որոշման Հա-
վելված 1-ով նախատեսված Կարգի 53-րդ կետի համաձայն՝ որևէ 
օրգանի կամ դրա ֆունկցիայի կորուստ է համարվում` 

1) ձեռքի, ոտքի կորուստը` մարմնից դրանց անջատումը կամ 
դրանց ֆունկցիայի կորուստը (կաթված կամ այլ վիճակ), որը բացա-
ռում է դրանց գործունեությունը: Վերջույթի ֆունկցիայի իմաստով 
առավել կարևոր մասի (դաստակներ, ոտնաթաթեր) կորուստը հա-
վասարեցվում է ձեռքի կամ ոտքի կորստին: Դաստակի կամ ոտնա-
թաթի կորուստը, որը հանգեցնում է ընդհանուր աշխատունակու-
թյան մեկ երրորդից ավելի կայուն կորստի` այդ հատկանիշով գնա-
հատվում է որպես առողջությանը պատճառված ծանր վնաս. 

2) սեռական օրգանների վնասվածքները՝ վերարտադրողական 
ունակության` տղամարդկանց մոտ բեղմնավորման կամ սեռական 
հարաբերության ունակության, կանանց մոտ` սեռական հարաբե-
րության, սաղմնավորման, պտուղը կրելու, մանկածնության ունա-
կությունների կորստով. 

3) մեկ ամորձու կորուստը` որպես օրգանի կորուստ: 
Օրգանի գործառական ունակությունների ժամանակավոր դա-

դարումը չի համարվում առողջությանը պատճառվող ծանր վնաս: 
Կախված նման վիճակի տևողությունից՝ այն պետք է որակվի որպես 
առողջությանը պատճառված միջին ծանրության կամ թեթև վնաս: 

6.6. Քննարկվող հոդվածի իմաստով ծանր է համարվում նաև 
առողջությանը պատճառվող այն վնասը, որն արտահայտվել է դեմ-

քի, գլխի, ականջի կամ կզակի անջնջելի այլանդակմամբ: Փաստո-
րեն, հանցակազմի առկայության համար տվյալ դեպքում պահանջ-
վում է, որ միաժամանակ առկա լինեն և՛ վնասվածքի անջնջելիու-
թյունը, և՛ դրա հետևանքով դեմքը, գլուխը, ականջը կամ կզակն այ-
լանդակվելու հատկանիշները: 

ՀՀ կառավարության 14.08.2014թ. թիվ 860-Ն որոշման Հավել-
ված 1-ով նախատեսված Կարգի 54-րդ կետի համաձայն՝ դեմքի 
անջնջելի այլանդակման դեպքում դատաբժշկական փորձաքննու-
թյան արդյունքում որոշվում է դեմքի շրջանում պատճառված վնաս-
վածքների անջնջելի լինելու հանգամանքը: Դատաբժշկական փոր-
ձագետը կամ փորձագետների հանձնաժողովը պարզում է վնաս-
վածքի անջնջելի լինելու կամ այդպիսին չհանդիսանալու հանգա-
մանքը: 

Վնասվածքի ջնջելիությունը ժամանակի ընթացքում կամ ոչ 
պլաստիկ վիրաբուժական միջոցներով վնասվածքների տեսանելի 
հետևանքների անհետացման հատկությունը կամ դրանց արտա-
հայտվածության (սպիների ձևափոխությունների արտահայտվածու-
թյուն, դիմաշարժումային խանգարումների արտահայտվածություն 
և այլն) նկատելի նվազումն է: Վնասվածքն անջնջելի է, եթե այդ հե-
տևանքների վերացման համար պահանջվում է գեղարար (պլաս-
տիկ) վիրահատություն (Կարգի 55-րդ կետ): Ընդ որում, նույն մոտե-
ցումը կիրառելի է նաև գլխի, ականջի և կզակի պարագայում: 

Այսպիսով, վնասվածքի անջնջելիության հարցը լուծվում է դա-
տաբժշկական փորձաքննության օգնությամբ, քանի որ այն զուտ 
դատական բժշկի իրավասությունն է:  

Այլանդակող ասելով՝ տվյալ դեպքում պետք է հասկանալ գեղա-
գիտական համընդհանուր պատկերացումների տեսակետից մար-
դու դեմքին, գլխին, ականջին կամ կզակին վանող տեսք տվող, դրա 
նկարագիրն աղավաղող, տհաճություն պատճառող սպիները, ինչ-
պես նաև դիմախաղը (դեմքի միմիկան), դրա արտահայտչականու-
թյունն անսովոր դարձնող, իրենց տհաճությամբ ուշադրություն 
գրավող այլ վնասվածքները: Մասնավորապես, անջնջելի այլան-
դակման օրինակներ կարող են ծառայել աչքի խնձորակի, քթի, գոնե 
մեկ ականջախեցու կամ դրա զգալի մասի բացակայությունը, գլխի, 
կզակի ձևախեղումը և այլն:  

Այլանդակող լինել չլինելու հարցն արդեն լուծում է բացառապես 
իրավակիրառողը՝ հիմնվելով բնական նորմալ դեմքի, գլխի, ական-
ջի կամ կզակի և այն այլանդակվելու վերաբերյալ համընդհանուր 
պատկերացումների և գեղագիտական չափանիշների վրա: Դա 
պայմանավորված է նրանով, որ «այլանդակումը» բժշկական հաս-
կացություն չէ: 

6.7. ՀՀ կառավարության 14.08.2014թ. թիվ 860-Ն որոշման Հա-
վելված 1-ով նախատեսված Կարգի 3-րդ կետի համաձայն՝ ընդհա-
նուր աշխատունակությունը հատուկ մասնագիտական որակավո-
րում կամ պատրաստվածություն չպահանջող աշխատանք կամ 
մարդու՝ գործողություններ կատարելու ունակությունն է` պայմանա-
վորված ֆիզիկական, հոգեկան, տարիքային և այլ հանգամանք-
ներով: 

Նույն Կարգի 18-րդ կետի համաձայն՝ ընդհանուր աշխատունա-
կության կայուն կորուստ է ընդհանուր աշխատունակության կո-
րուստը՝ աշխատանքային և կլինիկական անբարենպաստ ելքերի 
դեպքում կամ ավարտուն ելքի դեպքում՝ անկախ աշխատունակու-
թյան սահմանափակման ժամկետներից կամ առողջության տևա-
կան քայքայման տևողությունից 120 օրվանից ավելի ժամանակով: 

Նշված Կարգի 63-րդ կետը սահմանում է, որ ընդհանուր աշխա-
տունակության մեկ երրորդից ավելի կայուն կորստի հատկանիշով, 
անկախ բժշկական օգնության և սպասարկման տրամադրման 
կամ դրա չտրամադրման ելքից, առողջությանը ծանր վնաս պատ-
ճառող մարմնական վնասվածքների շարքն են դասվում հետևյալ 
վնասվածքները` 

 բազկոսկրի բաց կամ փակ (բազուկոսկրի գլխիկի) ներհոդա-
յին կամ հարհոդային (անատոմիական վզիկի, ենթաթմբկային և 
միջթմբկային շրջանների կոտրվածքները), կամ վիրաբուժական 
վզիկի կամ էլ բազկոսկրի դիաֆիզի կոտրվածքները. 

 արմնկային հոդը կազմող ոսկրերի բաց կամ փակ կոտրվածք-
ները` բացառությամբ ծղիկ և ճաճանչ ոսկրերի ելունների առանձ-
նացված կոտրվածքների. 

 քացախափոսի բաց կամ փակ, տեղաշարժված կոտրվածքը. 
 ազդրոսկրի գլխիկի և վզիկի ներհոդային կամ արտահոդային 

կոտրվածքները (միջթմբկային կամ տամբիոնների վրայով)` բացա-

ռությամբ մեծ և փոքր թմբկությունների առանձնացված կոտրվածք-
ների. 

 ազդրոսկրի բաց կամ փակ բազմաբեկորային կոտրվածքները 
(դիաֆիզ). 

 ծնկային հոդը կազմող ոսկրերի բաց կամ փակ կոտրվածքնե-
րը՝ բացառությամբ ծնկոսկրի առանձնացված (մեկուսացված) կո-
տըրվածքների. 

 սրունքի զույգ ոսկրերի պճեղների բաց կամ փակ կոտրվածք-
ները` զուգակցված մեծ ոլոքի հոդային մակերեսի կոտրվածքով, 
միջոլոքային հեռակա սինդեզմոզի պատռվածքով և ոտնաթաթի են-
թահոդախախտով ու հոդախախտով. 

 մեծ ոլոքի դիաֆիզի բաց կամ փակ կոտրվածքները. 
 բազկի կամ նախաբազկի, կամ դաստակային, կոնք-ազդրա-

յին, ծնկային, սրունք-թաթային հոդերի բաց հոդախախտերը` կա-
պանային ապարատի և հոդի հոդաշապիկի պատռվածքի դեպքե-
րում. 

 ողնաշարի կրծքային և գոտկային հատվածների երկու և ավե-
լի հարակից ողերի մարմինների ճնշված (կոմպրեսիոն) կոտրվածք-
ները` առանց ողնուղեղի և կոնքի օրգանների ֆունկցիայի խանգար-
ման: 

Աշխատունակության կայուն կորստի աստիճանը չափելու նպա-
տակով, ինչպես արդեն նշվել է, կիրառվում է ՀՀ կառավարության 
14.08.2014թ. թիվ 860-Ն որոշման Հավելված 2-ով նախատեսված՝ 
տարբեր վնասվածքների հետևանքով առաջացած ընդհանուր աշ-
խատունակության կայուն կորստի տոկոսները սահմանող Ցանկը: 

Քննարկվող հատկանիշի առումով որոշակի առանձնահատկու-
թյուններ ունի անաշխատունակների (երեխաների, հաշմանդամնե-
րի և զառամյալների) աշխատունակության կայուն կորստի աստի-
ճանի որոշման հարցը: Մասնավորապես, երեխաների դեպքում այդ 
հարցը որոշվում է՝ կախված այն հանգամանքից, թե նրանց առող-
ջությանը պատճառված վնասն աշխատունակության ինչ աստիճա-
նի կորուստ կառաջացնի հետագայում: Մինչդեռ հաշմանդամների 
և զառամյալների պարագայում պատճառված վնասի հետևանքով 
առաջացած ընդհանուր աշխատունակության կայուն կորստի տոկո-
սային չափը որոշվում է այնպես, ինչպես գործնականում առողջ և 

աշխատունակ մարդկանց մոտ՝ անկախ հաշմանդամության կար-
գից և տարիքից:  

6.8. ՀՀ կառավարության 14.08.2014թ. թիվ 860-Ն որոշման Հա-
վելված 1-ով նախատեսված Կարգի 3-րդ կետի համաձայն՝ մասնա-
գիտական աշխատունակությունը անձի ունակությունը կամ հնա-
րավորությունն է՝ կատարելու տվյալ մասնագիտությամբ որոշակի 
որակավորման, ծավալով և որակով աշխատանք: 

ՀՀ քր. օր.-ի հոդված 166-ի 1-ին մասի դիսպոզիցիայից բխում է, 
որ առողջությանը պատճառվող ծանր վնասի տվյալ տեսակը կարող 
է մեղսագրվել անձին միայն այն դեպքում, երբ նա նախապես իմա-
ցել է տուժողի որոշակի մասնագիտության մասին և որոշակի ներ-
գործությամբ՝ զրկել նրան իր մասնագիտական գործառույթները 
կատարելու ունակությունից (օրինակ՝ ջութակահարի կամ դաշնա-
կահարի մատները կտրելով՝ զրկել է նրան երաժշտի մասնագիտու-
թյունից): Այսինքն՝ տվյալ դեպքում հանցավորի դիտավորությունը 
պետք է ուղղված լինի տուժողի առողջությանը հենց այնպիսի վնաս 
պատճառելուն, որը կզրկի նրան իր մասնագիտությամբ զբաղվելու 
հնարավորությունից: 

Օրենքից բխում է նաև, որ առողջությանը պատճառված վնասը 
կարող է որպես ծանր որակվել՝ միայն մասնագիտական աշխատու-
նակության լրիվ, այլ ոչ թե մասնակի (որը բնութագրական է ընդ-
հանուր աշխատունակությանը) կորստի դեպքում: Այն, իր հերթին, 
առկա է, երբ որոշակի հանցավոր ոտնձգության արդյունքում տու-
ժողն այլևս չի կարողանում իր ընտրած կոնկրետ մասնագիտությա-
նը համապատասխանող որևէ աշխատանք կատարել: 

Միևնույն ժամանակ, անձը կարող է տիրապետել մի քանի մաս-
նագիտության՝ ավարտելով, օրինակ, տարբեր բարձրագույն ուսում-
նական հաստատություններ: Նման դեպքերում հարցը պետք է լուծ-
վի նրա հիմնական մասնագիտության լրիվ կորստի փաստի հիման 
վրա: Ընդհանուր կանոնի համաձայն՝ հիմնական է համարվում այն 
մասնագիտությունը, որը մատնանշում է ինքը՝ տուժողը: Եթե վեր-
ջինս հրաժարվում է նախապատվություն տալ իր կողմից տիրապե-
տած այս կամ այն մասնագիտությանը, ապա հիմնական պետք է 
համարվի դրանցից այն մեկը՝ 1) որով առկա է առավել երկար աշ-
խատանքային ստաժ, 2) որը ստացվել է հատուկ մասնագիտական 

կրթության շնորհիվ կամ 3) որի ուղղությամբ ձեռք է բերվել առավել 
բարձր որակավորում: 

Այն դեպքերում, երբ հանցավորի դիտավորությունն ուղղված է 
անձի առողջությանն այնպիսի վնաս պատճառելուն, որը կզրկի վեր-
ջինիս որոշակի մասնագիտական գործունեությամբ զբաղվելու հնա-
րավորությունից, բայց հետագայում պարզվում է, որ դա նրա հիմ-
նական մասնագիտությունը չէ, քր. օր.-ում նկարագրված՝ ծանր 
վնաս համարվող այլ հանգամանքների բացակայության պարագա-
յում, արարքը պետք է որակել որպես դիտավորությամբ առողջու-
թյանը ծանր վնաս պատճառելու փորձ: 

Ուսումնառության ընթացքում անձի մասնագիտական աշխատ-
ունակության կորստի աստիճանը որոշվում է ըստ նրանց կողմից ու-
սանվող մասնագիտության: 

6.9. ՀՀ կառավարության 14.08.2014թ. թիվ 860-Ն որոշման Հա-
վելված 1-ով նախատեսված Կարգի 56-րդ կետի համաձայն՝ հղիու-
թյան ընդհատումը, անկախ ժամկետներից, հանդիսանում է առող-
ջությանը պատճառված ծանր վնաս, եթե այն գտնվում է ուղղակի 
պատճառական կապի մեջ արտաքին ներգործության հետ և պայ-
մանավորված չէ օրգանիզմի առանձնահատկություններով կամ հի-
վանդություններով: Այս դեպքում դատաբժշկական փորձաքննու-
թյունը կատարվում է հանձնաժողովային կարգով` մանկաբարձ-գի-
նեկոլոգի մասնակցությամբ: 

Այսինքն՝ եթե հղիությունն ընդհատվում է կնոջ օրգանիզմի որո-
շակի առանձնահատկությունների կամ որևէ հիվանդության հե-
տևանքով, իսկ արտաքին ազդեցությունը հանդիսանում է պատա-
հականություն (ոչ անհրաժեշտ պայման), ապա ծանր վնաս պատ-
ճառելու վերաբերյալ հետևությունը ոչ մի պարագայում չի կարող 
իրավաչափ լինել: Այլ հարց է՝ եթե հանցավորը նախապես իմանում 
է հղի կնոջ օրգանիզմի որոշակի յուրահատկության կամ նրա մոտ 
առկա ախտաբանական այնպիսի վիճակի մասին, որը կարող է 
հղիության ընդհատման պատճառ հանդիսանալ մի այնպիսի վնաս-
վածքի դեպքում, որը սովորական պայմաններում կարող է համար-
վել առողջությանը պատճառված միջին ծանրության կամ թեթև 
վնաս: Տվյալ պարագայում առաջացած հետևանքը պետք է գնա-
հատվի որպես առողջությանը ծանր վնասի պատճառում: 

Հղիության ընդհատումը ծանր վնաս պետք է համարել ոչ միայն 
այն դեպքում, երբ առաջացել է հանցավորի արարքից անմիջապես 
հետո, այլև որոշ ժամանակ անց (բնականաբար, պատճառական 
կապի առկայության պարագայում): Ընդ որում, քր. օր.-ի հոդված 
166-ի 1-ին մասով նախատեսված տվյալ հատկանիշով անձը ենթա-
կա է պատասխանատվության, եթե նա, իմանալով տուժողի հղիու-
թյան մասին, միաժամանակ ցանկացել է դրա ընդհատումը կամ 
անտարբեր է եղել այդ հետևանքի առաջացման նկատմամբ:  

Բացի դրանից, հասցված վնասվածքի կամ այլ ներգործության 
հետևանքով հղիության ընդհատման դեպքում պտուղը կարող է 
նաև կենսունակ լինել, ապրել արտաարգանդային պայմաններում և 
զարգանալ: Պտղի կյանքը փրկելու հանգամանքը, սակայն, տվյալ 
դեպքում չի կարող ազդել արարքի որակման վրա: 

6.10. ՀՀ կառավարության 14.08.2014թ. թիվ 860-Ն որոշման 
Հավելված 1-ով նախատեսված Կարգի 57-րդ կետի համաձայն՝ 
առողջությանը պատճառված ծանր վնասի շարքն է դասվում հոգե-
կան հիվանդությունը (խանգարումը), որի ախտորոշումը և պատ-
ճառական կապը պատճառված վնասվածքի հետ իրականացվում 
են դատաբժշկական փորձաքննությամբ փորձագետների հանձնա-
ժողովով՝ բժիշկ-հոգեբույժի մասնակցությամբ, անհրաժեշտության 
դեպքում՝ նաև այլ բնագավառի բժիշկ-մասնագետի մասնակցու-
թյամբ՝ կապված այն ախտաբանական վիճակի հետ, որն առաջաց-
րել է հոգեկան վիճակի խանգարում (բժիշկ-նյարդաբան, բժիշկ-
նյարդավիրաբույժ, բժիշկ-հոգեբույժ, թունաբան և այլն) կամ փոր-
ձագետների հանձնաժողովի կողմից նախապես հոգեբույժի, նար-
կոլոգի, թունաբանի մասնակցությամբ անցկացված դատահոգեբու-
ժական, դատանարկոլոգիական և դատաթունաբանական փորձա-
քննության իրականացումից հետո: 

Հոգեկան խանգարումը կարող է հանդիսանալ ինչպես ֆիզիկա-
կան վնասվածքի, այնպես էլ այլ ներգործության (օրինակ՝ թունաքի-
միկատ կիրառելու կամ վախեցնելու և այլն) հետևանք: Կարևորն այն 
է, որ առաջացած հետևանքը պատճառական կապի մեջ լինի հան-
ցավորի հակաիրավական արարքի հետ: 

Միևնույն ժամանակ, օրենքը տվյալ դեպքում չի նշում հոգեկան 
խանգարման կոնկրետ տեսակը: Դա նշանակում է, որ այստեղ նկա-

տի է առնվում հոգեկան ցանկացած տեսակի խանգարում: Այդու-
հանդերձ, պետք է հաշվի առնել, որ նյարդային համակարգի՝ հոգե-
կան չհանդիսացող խանգարումները կարող են առողջությանը 
պատճառված ծանր վնասի առկայության հիմք լինել միայն այն 
դեպքերում, երբ առաջ են բերում ընդհանուր աշխատունակության 
ոչ պակաս, քան մեկ երրորդի կայուն կորուստ: 

6.11. Թմրամոլությամբ կամ թունամոլությամբ հիվանդացումը 
ենթադրում է ախտաբանական այնպիսի գործընթացների առաջա-
ցում, որոնք վկայում են թմրանյութերի կամ թունանյութերի հանդեպ 
սուբյեկտի անհաղթահարելի ձգտման մասին:  

ՀՀ կառավարության 14.08.2014թ. թիվ 860-Ն որոշման Հավել-
ված 1-ով նախատեսված Կարգի 60-րդ կետի համաձայն՝ թմրամո-
լությունը դրսևորվում է թմրամիջոցների մշտական ընդունումով, 
դրանցից կայուն հոգեկան և ֆիզիկական կախվածությամբ, դրանց 
ընդունման դադարեցման դեպքում աբստինենցիայի առաջացու-
մով: Իսկ նույն Կարգի 61-րդ կետի համաձայն՝ թունամոլությունը 
դրսևորվում է թունավոր նյութերի մշտական ընդունման հակումով 
և դրանց հետ կապված քրոնիկ ինտոքսիկացիաների զարգացու-
մով: 

Թմրամոլությամբ կամ թունամոլությամբ հիվանդացումը՝ որպես 
տուժողի առողջությանը պատճառվող ծանր վնասի հատկանիշ, 
պետք է հանդիսանա հակաիրավական գործողություններով (հիմ-
նականում ֆիզիկական կամ հոգեկան բռնություն գործադրելու կամ 
խաբեության միջոցով) տուժողի օրգանիզմ որոշակի թմրեցնող կամ 
այլ նյութեր ներարկելու արդյունք: 

7. Քր. օր.-ի հոդված 166-ով նախատեսված հանցագործության 
սուբյեկտիվ կողմը բնութագրվում է դիտավորությամբ, որը կարող 
է լինել ինչպես ուղղակի, այնպես էլ անուղղակի:  

8. Հանցագործության սուբյեկտ կարող է լինել 14 տարին լրա-
ցած յուրաքանչյուր մեղսունակ ֆիզիկական անձ: 

9. Քննարկվող հոդվածի 2-րդ մասով նախատեսված են դիտա-
վորությամբ առողջությանը ծանր վնաս պատճառելու ծանրացուցիչ 
հանգամանքները:  

Քր. օր.-ի հոդվածներ 166-ի և 155-ի 2-րդ մասերի համադրումից 
հետևում է, որ դիտավորությամբ առողջությանը ծանր վնաս պատ-

ճառելու և սպանության ծանրացուցիչ հանգամանքները հիմնակա-
նում համընկնում են: Միևնույն ժամանակ, որոշ դրույթներ պարզա-
բանելու անհրաժեշտություն կա: Մասնավորապես.  

9.1. Քր. օր.-ի հոդված 166-ի 2-րդ մասում ծանրացուցիչ հանգա-
մանքների շարքում նախատեսված չեն հղի կնոջ, անօգնական վի-
ճակում գտնվողի և ընտանեկան դրությամբ կամ հաշմանդամու-
թյամբ պայմանավորված` խոցելի վիճակում գտնվող անձի առողջու-
թյանը ծանր վնաս պատճառելը: Բացի դրանից, նշված հոդվածի 2-
րդ մասի 4-րդ կետով նախատեսված է հանցանքն այլ անձանց ոչ 
միայն կյանքի, այլև առողջության համար վտանգավոր եղանա-
կով կատարելը: 

Միևնույն ժամանակ, քր. օր.-ի հոդված 155-ի 2-րդ մասում (ծան-
րացուցիչ հանգամանքների շարքում) տեղ չեն գտել հոդված 166-ի 
2-րդ մասի 6-րդ կետով նախատեսված՝ զենք կամ մարմնական 
վնասվածք պատճառելու համար նախապես պատրաստված կամ 
հարմարեցված առարկա կամ միջոց գործադրելը և 15-րդ կետով 
նախատեսված՝ անզգուշությամբ հանցագործությունից տուժած 
անձի մահ առաջացնելը: 

9.2. Այլ անձանց առողջության համար վտանգավոր լինելը 
տվյալ դեպքում ենթադրում է հանցանքի կատարման այնպիսի եղա-
նակ, որի կիրառման հետևանքով որոշակի անձի (անձանց) առող-
ջությանը ծանր վնաս պատճառելով՝ հանցավորը միաժամանակ ի-
րական վտանգի տակ է դնում այլ անձանց առողջությունը: 

9.3. Քննարկվող հանցանքը համարվում է զենքի կամ մարմնա-
կան վնասվածք պատճառելու համար նախապես պատրաստված 
կամ հարմարեցված առարկայի կամ միջոցի գործադրմամբ կա-
տարված, երբ հանցավորը նպատակային նշանակությամբ կիրա-
ռում է զենք կամ մարմնական վնասվածք պատճառելու նպատակով՝ 
որոշակի առարկա կամ միջոց: Ընդ որում, ի տարբերություն զենքի, 
նշված առարկան կամ միջոցը պետք է նախապես (մինչև տվյալ 
հանցագործությունն սկսելը) պատրաստված կամ հարմարեցված լի-
նի մարմնական վնասվածք պատճառելու համար: 

«Զենքի մասին» ՀՀ օրենքի հոդված 1-ի համաձայն՝ զենք են հա-
մարվում իրենց կառուցվածքով կենդանի կամ այլ նշանակետ խոցե-
լու կամ ազդանշան արձակելու համար նախատեսված սարքերը և 

առարկաները: Նշված օրենքով նախատեսված են նաև զենքի հե-
տևյալ տեսակները՝  

 հրազեն` վառոդի կամ այլ լիցքի էներգիայի հաշվին` նպատա-
կաուղղված շարժում ստացած գնդակի միջոցով տարածության վրա 
գտնվող նշանակետի մեխանիկական խոցման համար նախատես-
ված զենք, որի հիմնական բաղկացուցիչ մասերն են` փողը, փակա-
ղակը, թմբուկը, իրանը, փողի պահպանակը. 

 սառը զենք` մարդու մկանային ուժի օգնությամբ, օբյեկտի 
հետ անմիջական շփման ժամանակ այն խոցելու համար նախա-
տեսված զենք. 

 նետողական զենք` մարդու մկանային ուժի կամ մեխանիկա-
կան սարքի օգնությամբ նպատակաուղղված շարժում ստացող նետ-
ման համար հարմարեցված առարկաների միջոցով որոշակի հեռա-
վորության վրա գտնվող կենդանի նշանակետը խոցելու հատուկ նա-
խատեսված զենք. 

 օդաճնշիչ զենք` սեղմված, հեղուկ կամ պինդ գազային նյութի 
էներգիայի հաշվին նպատակաուղղված շարժում ստացող նետվող 
հարմարանքի միջոցով նշանակետը խոցելու համար նախատեսված 
զենք. 

 գազային զենք` օգտագործման համար թույլատրված ար-
ցունքաբեր կամ գրգռիչ նյութերի կիրառմամբ կենդանի նշանակե-
տը ժամանակավորապես շարքից հանելու համար նախատեսված 
զենք. 

 ազդանշանային զենք` իր կառուցվածքով միայն լուսային, 
ծխային կամ ձայնային ազդանշաններ արձակելու համար նախա-
տեսված զենք: 

Ընդ որում, զենք չեն համարվում կառուցվածքով զենքին նման-
վող, սակայն տնտեսական-կենցաղային, արտադրական և սպոր-
տային նշանակություն ունեցող սերտիֆիկացված իրերը: 

Միևնույն ժամանակ, քր. օր.-ի հոդված 166-ի 2-րդ մասի 6-րդ 
կետը չի սահմանում զենքի որևէ կոնկրետ տեսակի գործադրման 
պահանջ: Հետևաբար, տվյալ համատեքստում պետք է հասկանալ 
զենքի ցանկացած տեսակ (թե՛ գործարանային արտադրության, 
թե՛ ինքնաշեն)՝ պայմանով, որ այն գործադրվի մեկ ուրիշի առողջու-
թյանը վնաս պատճառելու նպատակով: 

Մարմնական վնասվածք պատճառելու համար նախապես պատ-
րաստված կամ հարմարեցված առարկա կամ միջոց ասելով՝ պետք 
է հասկանալ բոլոր այն կենցաղային նշանակության կամ արտաքին 
աշխարհի այլ առարկաները, որոնց կիրառմամբ հանցավորը կարող 
է զրկել տուժողին կյանքից կամ վնաս պատճառել նրա առողջությա-
նը: Դրանց օրինակ են՝ կացինը, խոհանոցային դանակը, երկաթյա 
ձողը, մուրճը, ածելին, քարը, փայտի կտորը, ցանկապատի ճաղը, 
թույնը, թմրանյութը և այլն, որոնցով հնարավոր է անձին մարմնա-
կան վնասվածք պատճառել:  

Նախապես պատրաստված կամ հարմարեցված լինելը նշանա-
կում է, որ հանցավորը նշված առարկաները կամ միջոցները մարմը-
նական վնասվածք պատճառելու համար ձեռք է բերում, ստեղծում, 
մշակում կամ այլ կերպ պիտանի (կիրառելի) է դարձնում մինչև հան-
ցանքը սկսելը: Օրինակ՝ երբ խանութից ձեռք է բերում կացին կամ 
խոհանոցային դանակ, կարճացնում է որսորդական հրացանի փո-
ղը, սրում է երկաթյա ձողը, որպեսզի դրանք գործադրի մարմնական 
վնասվածք պատճառելու համար: Հետևաբար, նշված առարկաները 
հանցանքը սկսելուց հետո այն կատարելու վայրում վերցնելը կամ 
հարմարեցնելը (օրինակ՝ ապակյա շիշը կոտրելը) և մարմնական 
վնասվածք պատճառելու համար գործադրելը չի կարող առաջացնել 
քր. օր.-ի հոդված 166-ի 2-րդ մասի 6-րդ կետով նախատեսված ծան-
րացուցիչ հանգամանքը:  

9.4. Քննարկվող հանցագործության ծանրացուցիչ հանգամանք-
ների շարքում, ինչպես արդեն նշվել է, նախատեսված է նաև դիտա-
վորությամբ տուժողի առողջությանն այնպիսի ծանր վնաս պատ-
ճառելը, որն անզգուշությամբ առաջացրել է նրա մահը: Այս առու-
մով իրավակիրառ պրակտիկայում հանդիպող սխալներից մեկը 
սպանության հատկանիշներով արարքը քր. օր.-ի հոդված 166-ի 2-
րդ մասի 15-րդ կետով որակելն է: Ուստի, առողջությանը ծանր վնաս 
պատճառելու տվյալ ծանրացուցիչ հանգամանքն անհրաժեշտ է 
նախ և առաջ սահմանազատել սպանությունից:  

Քննարկվող հանցագործությունն օբյեկտիվ կողմից արտա-
հայտվում է տուժողի առողջությանը ծանր վնաս պատճառելու մեջ 
(առաջնային հետևանք), որն իր հերթին առաջ է բերում մեկ այլ, ա-
ռավել ծանր հետևանք՝ նրա մահը (երկրորդական հետևանք): Այ-

սինքն՝ առաջնային հետևանքը պայմանավորում է երկրորդականի 
առաջացումը, և դրանց միջև պետք է գոյություն ունենա պատճա-
ռական կապ: Հետևաբար, եթե տուժողի մահն առաջանա այլ պատ-
ճառներով (օրինակ՝ անփույթ բժշկական օգնության կամ տուժողի 
օրգանիզմի առանձնահատկությունների ազդեցության արդյուն-
քում), արարքը չի կարող որակել քր. օր.-ի հոդված 166-ի 2-րդ մասի 
15-րդ կետով: 

Քր. օր.-ի հոդված 166-ի 2-րդ մասի 15-րդ կետով նախատեսված 
հանցագործությունը սուբյեկտիվ կողմից բնութագրվում է հանցա-
վորի դիտավորությամբ (ուղղակի կամ անուղղակի)՝ առողջությանը 
ծանր վնաս պատճառելու (առաջնային հետևանքի) և անզգուշու-
թյամբ (հանցավոր ինքնավստահությամբ կամ անփութությամբ)՝ 
մահացու ելքի (երկրորդական հետևանքի) նկատմամբ: Օրինակ՝ 
երբ հանցավորը դանակով հարվածում է տուժողի ազդրին, վնասում 
ազդրային արյունադարձ երակը, և նա մահանում է արյան մեծաքա-
նակ կորստից:  

Մինչդեռ, եթե մարմնական վնասվածքները հասցվում են կենսա-
կանորեն կարևոր օրգաններին և այնպիսի գործիքով կամ եղանա-
կով, որը վկայում է տուժողին մահ պատճառելու անխուսափելիու-
թյունը կամ հնարավորությունը (հավանականությունը) հանցավորի 
կողմից նախատեսելու մասին, առկա է սպանության հանցակազմը: 
Օրինակ՝ երբ նույն դանակով հանցավորը հարված է հասցնում ոչ 
թե տուժողի ազդրին, այլ նրա որովայնի ձախ մասին: 

Նման դեպքերում հանցագործության սուբյեկտիվ կողմի հարցը 
լուծելիս իրավակիրառողները պետք է հիմնվեն տվյալ հանցավոր 
արարքի բոլոր հանգամանքների համակցության վրա և պարտա-
դիր հաշվի առնեն, մասնավորապես, հանցագործության եղանակի 
և գործիքի կամ միջոցի առանձնահատկությունները, մարմնական 
վնասվածքների քանակը, բնույթն ու տեղակայվածությունը, ինչպես 
նաև տուժողի և հանցավորի՝ հանցագործությանը նախորդող և հա-
ջորդող վարքագիծը, նրանց փոխհարաբերությունները և այլ հան-
գամանքներ: 

Առանձին ուշադրություն պետք է դարձնել այն հանգամանքին, 
որ տուժողի առողջությանը վնաս պատճառելու և նրա մահվան միջև 
տևական ժամանակահատվածն ինքնին դեռ չի կարող վկայել տու-

ժողին կյանքից զրկելու՝ հանցավորի դիտավորության բացակայու-
թյան մասին: Նույն կերպ, առողջությանը ծանր վնաս պատճառելուց 
անմիջապես հետո մահվան առաջացման փաստն ինքնին չի կարող 
հիմք հանդիսանալ հանցավորի՝ սպանություն կատարելու դիտավո-
րությունը հավաստելու համար:  

Ներկայացված դեպքերից առաջինում՝ եթե հիմնավորվի, որ 
հանցավորը դիտավորություն է ունեցել մահ պատճառելու տուժո-
ղին, առկա կլինի սպանության հանցակազմը: Երկրորդ դեպքում՝ 
տուժողին մահ պատճառելու հանցավորի դիտավորության բացա-
կայության պարագայում, արարքը պետք է որակվի քր. օր. հոդված 
166-ի 2-րդ մասի 15-րդ կետով: 

 
§2.2. Առողջությանը միջին ծանրության վնաս պատճառելը 
 

Հոդված 167. Առողջությանը միջին ծանրության վնաս պատ-
ճառելը 

1. Մեկ ուրիշին մարմնական վնասվածք կամ առողջությանը որևէ 
այլ վնաս պատճառելը, որը վտանգավոր չէ կյանքի համար և չի 
առաջացրել սույն օրենսգրքի 166-րդ հոդվածով նախատեսված հե-
տևանքներ, բայց առաջացրել է` 

1) առողջության տևական քայքայում կամ 
2) ընդհանուր աշխատունակության մեկ երրորդից պակաս զգալի 

կայուն կորուստ՝ 
պատժվում է ազատության սահմանափակմամբ` առավելագույնը 

երեք տարի ժամկետով, կամ կարճաժամկետ ազատազրկմամբ՝ ա-
ռավելագույնը երկու ամիս ժամկետով, կամ ազատազրկմամբ՝ առա-
վելագույնը երեք տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է՝ 

1) անձի կամ նրա մերձավոր ազգականի կամ մերձավորի նկատ-
մամբ` կապված այդ անձի կողմից իր պետական, քաղաքական, ծա-
ռայողական, մասնագիտական կամ հասարակական գործունեու-
թյան կամ պարտքի կատարման հետ, 

2) հղի կնոջ նկատմամբ, 
3) անօգնական վիճակում գտնվողի նկատմամբ, 
4) անչափահասի նկատմամբ, 

5) առանձին դաժանությամբ, 
6) այլ անձանց կյանքի կամ առողջության համար վտանգավոր 

եղանակով, 
7) մի խումբ անձանց կողմից, 
8) զենքի կամ մարմնական վնասվածք պատճառելու համար նա-

խապես պատրաստված կամ հարմարեցված առարկայի կամ միջո-
ցի գործադրմամբ, 

9) մերձավոր ազգականի կողմից, 
10) շահադիտական դրդումներով, 
11) պատվերով, 
12) խուլիգանական դրդումներով, 
13) այլ հանցանքը թաքցնելու կամ դրա կատարումը հեշտացնելու 

նպատակով, 
14) ռազմական կամ արտակարգ դրության կամ արտակարգ 

իրավիճակի կամ զանգվածային անկարգությունների պայմաններն 
օգտագործելով, 

15) ռասայական, ազգային, էթնիկ կամ սոցիալական ծագումով, 
կրոնով, քաղաքական կամ այլ հայացքներով կամ անձնական կամ 
սոցիալական բնույթի այլ հանգամանքներով պայմանավորված 
ատելության, անհանդուրժողականության կամ թշնամանքի շարժա-
ռիթով կամ 

16) հանցագործությունից տուժած անձի բջիջը, հյուսվածքը, օր-
գանը կամ կենսաբանական նյութերը կամ հեղուկները վերցնելու 
նպատակով` 

պատժվում է ազատազրկմամբ՝ երկուսից հինգ տարի ժամկե-
տով: 

1. Քննարկվող հանցագործությունը տարբերվում է քր. օր.-ի հոդ-
ված 166-ով նախատեսվածից ուրիշի առողջությանը պատճառվող 
վնասի ծանրության աստիճանով: Մասնավորապես, առողջությանը 
պատճառվող միջին ծանրության վնասը բնութագրվում է հետևյալ 
հատկանիշներով՝ 

1) կյանքի համար վտանգավորության բացակայություն. 
2) քր. օր.-ի հոդված 166-ով նախատեսված հետևանքների բա-

ցակայություն. 
3) առողջության քայքայման տևականություն. 

4) ընդհանուր աշխատունակության մեկ երրորդից պակաս զգա-
լի կայուն կորուստ: 

2. Նշված հատկանիշներից առաջին երկուսը լրացուցիչ պարզա-
բանման կարիք չունեն: Այս կապակցությամբ ընդամենը պետք է 
զուգահեռներ անցկացվեն քր. օր.-ի հոդված 166-ով նախատեսված 
հանցակազմի հետ՝ հավաստելու համար, որ հասցված մարմնական 
վնասվածքը կամ առողջությանը պատճառված այլ վնասը վտան-
գավոր չէ կյանքի համար և չի առաջացրել նշված հոդվածով նա-
խատեսված հետևանքներ:  

3. ՀՀ կառավարության 14.08.2014թ. թիվ 860-Ն որոշման Հա-
վելված 1-ով նախատեսված Կարգի 64-րդ կետի համաձայն՝ առող-
ջության տևական քայքայումը վնասվածքի հետ անմիջական կա-
պի մեջ գտնվող հետևանքների տևողությունն է՝ 21 օրվանից ավելի: 
Նույն Կարգի 65-րդ կետը սահմանում է, որ ընդհանուր աշխատու-
նակության մեկ երրորդից պակաս զգալի կայուն կորուստն ընդ-
հանուր աշխատունակության կայուն կորուստն է` 10-ից մինչև 30 
տոկոսը ներառյալ: 

Առողջությանը պատճառվող միջին ծանրության վնասի օրինակ-
ներ են՝ մանր ոսկորների, միակողմանի մեկից երեք ողերի ճաքերն 
ու կոտրվածքները, մանր հոդերի խախտումները, մեկ ականջի լսո-
ղության կորուստը, խոսքի ունակության կայուն դժվարացումը, ոտ-
քի մատի կամ ձեռքի ցուցամատի կամ բթամատի կորուստը, գլխու-
ղեղի միջին աստիճանի ցնցումը և այլն: 

4. Քննարկվող հանցագործության սուբյեկտիվ կողմը բնութա-
գրվում է դիտավորությամբ, որը կարող է լինել ինչպես ուղղակի, 
այնպես էլ անուղղակի:  

Հանցագործության նպատակներն ու շարժառիթները բազմա-
զան են: Դրանցից մի քանիսի առկայությունը հիմք է հանդիսանում 
արարքը քր. օր.-ի հոդված 167-ի 2-րդ մասով որակելու համար:  

5. Հանցագործության սուբյեկտ կարող է լինել 14 տարին լրա-
ցած յուրաքանչյուր մեղսունակ ֆիզիկական անձ: 

6. Քննարկվող հոդվածի 2-րդ մասով նախատեսված են դիտա-
վորությամբ առողջությանը միջին ծանրության վնաս պատճառելու 
ծանրացնող հանգամանքները, որոնք մանրամասն պարզաբանվել 
են քր. օր.-ի հոդվածներ 155-ը և 166-ը մեկնաբանելիս:  

7. Իրավակիրառ պրակտիկայում որոշ բարդություններ են առա-
ջանում՝ կապված առողջությանը միջին ծանրության վնաս պատճա-
ռելը սպանության փորձից և առողջությանը ծանր վնաս պատճառե-
լու փորձից սահմանազատելու հետ: Այս առումով էական նշանակու-
թյուն ունի արարքի սուբյեկտիվ կողմի ճիշտ գնահատումը, հանցա-
վորի դիտավորության ուղղվածության հստակ բացահայտումը: 
Մասնավորապես, եթե գործի հանգամանքներից պարզվի, որ սուբ-
յեկտի դիտավորությունն ուղղված է եղել տուժողին կյանքից զրկե-
լուն կամ նրա առողջությանը ծանր վնաս պատճառելուն, բայց փաս-
տացի նրա առողջությանը միջին ծանրության վնաս է պատճառվել, 
արարքը պետք է որակել ոչ թե ըստ փաստացի առաջացած հե-
տևանքների, այլ, համապատասխանաբար՝ որպես սպանության 
կամ առողջությանը ծանր վնաս պատճառելու փորձ: 

 

§2.3. Առողջությանը ծանր կամ միջին ծանրության վնաս 
պատճառելը հոգեկան խիստ հուզմունքի վիճակում 

 
Հոդված 168. Առողջությանը ծանր կամ միջին ծանրության 

վնաս պատճառելը հոգեկան խիստ հուզմունքի վիճակում 
1. Մեկ ուրիշի առողջությանը միջին ծանրության վնաս պատճա-

ռելը, որը կատարվել է հանցագործությունից տուժած անձի հակա-
իրավական արարքի կամ վարքագծի հետևանքով հանկարծակի 
առաջացած հոգեկան խիստ հուզմունքի վիճակում (աֆեկտ)՝ 

պատժվում է տուգանքով` առավելագույնը տասնապատիկի չա-
փով, կամ հանրային աշխատանքներով` առավելագույնը հարյուր 
ժամ տևողությամբ, կամ ազատության սահմանափակմամբ` առա-
վելագույնը մեկ տարի ժամկետով, կամ կարճաժամկետ ազատա-
զրկմամբ՝ առավելագույնը մեկ ամիս ժամկետով, կամ ազատազրկ-
մամբ՝ առավելագույնը մեկ տարի ժամկետով: 

2. Մեկ ուրիշի առողջությանը ծանր վնաս պատճառելը, որը կա-
տարվել է հանցագործությունից տուժած անձի հակաիրավական 
արարքի կամ վարքագծի հետևանքով հանկարծակի առաջացած 
հոգեկան խիստ հուզմունքի վիճակում (աֆեկտ)՝ 

պատժվում է ազատության սահմանափակմամբ` առավելագույնը 
երկու տարի ժամկետով, կամ կարճաժամկետ ազատազրկմամբ՝ ա-

ռավելագույնը երկու ամիս ժամկետով, կամ ազատազրկմամբ՝ առա-
վելագույնը երկու տարի ժամկետով: 

1. Հոգեկան խիստ հուզմունքի (աֆեկտի) վիճակում առողջու-
թյանը ծանր կամ միջին ծանրության վնաս պատճառելը դասվում է 
առողջության դեմ ուղղված հանցագործությունների, այսպես կոչ-
ված, արտոնյալ տեսակների թվին: Տվյալ դեպքում պատասխանա-
տվության մեղմացման հիմքում, մի կողմից, հանցագործությունից 
տուժած անձի հակաիրավական արարքը կամ վարքագիծն է, մյուս 
կողմից՝ դրա հետևանքով հանցավորի մեջ հանկարծակի առաջա-
ցած ֆիզիոլոգիական աֆեկտը:  

Հոգեկան խիստ հուզմունքի (աֆեկտի) վիճակում կատարված 
հանցանքի որակման առանձնահատկությունները մանրամասն բա-
ցահայտվել են սույն աշխատության §1.2-ում: 

2. ՀՀ քր. օր.-ի հոդված 168-ի 1-ին մասը պատասխանատվու-
թյուն է նախատեսում մեկ ուրիշի առողջությանը միջին ծանրության 
վնաս պատճառելու համար, որը կատարվել է հանցագործությունից 
տուժած անձի հակաիրավական արարքի կամ վարքագծի հետևան-
քով հանկարծակի առաջացած հոգեկան խիստ հուզմունքի (աֆեկ-
տի) վիճակում: Նույն հանգամանքներում մեկ ուրիշի առողջությա-
նը ծանր վնաս պատճառելը պատասխանատվություն է առաջաց-
նում նշված հոդվածի 2-րդ մասով՝ որպես հոգեկան խիստ հուզմուն-
քի վիճակում առողջությանը վնաս պատճառելու առավել վտանգա-
վոր տեսակ: 

Հոգեկան խիստ հուզմունքի վիճակում մեկ ուրիշի առողջությանը 
թեթև վնաս պատճառելը հանցագործություն չի համարվում, ինչն 
ուղղակիորեն բխում է քր. օր.-ի հոդված 171-ի 3-րդ մասից։ 

3. Առողջությանը պատճառվող ծանր և միջին ծանրության վնա-
սի հասկացությունները մանրամասն բացահայտվել են սույն աշխա-
տության, համապատասխանաբար, §§ 2.1-ի և 2.2-ի շրջանակնե-
րում: Քննարկվող հանցակազմի իմաստով ևս դրանք հասկացվում 
են նույն կերպ: 

4. Քր. օր.-ի հոդված 168-ով նախատեսված հանցագործության 
սուբյեկտիվ կողմը բնութագրվում է ինչպես ուղղակի, այնպես էլ 
անուղղակի դիտավորությամբ: Ընդ որում, դիտավորությունը տվյալ 
դեպքում հանկարծակի առաջացած է և աֆեկտավորված: 

Հոգեկան խիստ հուզմունքի վիճակում մեկ ուրիշի առողջությանն 
անզգուշությամբ ծանր կամ միջին ծանրության վնաս պատճառելու 
դեպքում արարքը, համապատասխանաբար, որակվում է քր. օր.-ի 
հոդվածներ 172-ով (անզգուշությամբ առողջությանը ծանր վնաս 
պատճառելը) կամ 173-ով (անզգուշությամբ առողջությանը միջին 
ծանրության վնաս պատճառելը): Տուժողի հակաիրավական արար-
քի կամ վարքագծի հետևանքով հանկարծակի առաջացած աֆեկտի 
վիճակը տվյալ դեպքում պետք է գնահատվի որպես պատասխանա-
տվությունը մեղմացնող հանգամանք և հաշվի առնվի պատիժ նշա-
նակելիս: 

5. Հոգեկան խիստ հուզմունքի վիճակում մեկ ուրիշի առողջու-
թյանը դիտավորությամբ ծանր վնաս պատճառելը, որն անզգուշու-
թյամբ առաջացրել է տուժողի մահ, նույնպես՝ քրեաիրավական նոր-
մերի մրցակցության համապատասխան կանոնի համաձայն, են-
թակա է որակման քր. օր.-ի հոդված 168-ով: 

6. Քր. օր.-ի հոդված 168-ով նախատեսված հանցագործության 
սուբյեկտ է համարվում 14 տարին լրացած յուրաքանչյուր մեղսու-
նակ ֆիզիկական անձ: 

 

§2.4. Առողջությանը ծանր կամ միջին ծանրության վնաս 
պատճառելը hակաիրավական ոտնձգություն կատարած անձին 
բռնելու համար անհրաժեշտ միջոցների սահմանազանցմամբ 

 

Հոդված 169. Առողջությանը ծանր կամ միջին ծանրության 
վնաս պատճառելը hակաիրավական ոտնձգություն կատարած 
անձին բռնելու համար անհրաժեշտ միջոցների սահմանազանց-
մամբ 

1. Սույն օրենսգրքով նախատեսված հակաիրավական ոտնձգու-
թյուն կատարած անձին բռնելու համար անհրաժեշտ միջոցների 
սահմանազանցմամբ նրա առողջությանը միջին ծանրության վնաս 
պատճառելը՝ 

պատժվում է տուգանքով` առավելագույնը տասնապատիկի չա-
փով, կամ հանրային աշխատանքներով` առավելագույնը հարյուր 
ժամ տևողությամբ, կամ ազատության սահմանափակմամբ` առա-
վելագույնը մեկ տարի ժամկետով, կամ կարճաժամկետ ազատա-

զրկմամբ՝ առավելագույնը մեկ ամիս ժամկետով, կամ ազատա-
զրկմամբ՝ առավելագույնը մեկ տարի ժամկետով: 

2. Սույն օրենսգրքով նախատեսված հակաիրավական ոտնձգու-
թյուն կատարած անձին բռնելու համար անհրաժեշտ միջոցների 
սահմանազանցմամբ նրա առողջությանը ծանր վնաս պատճառելը՝ 

պատժվում է ազատության սահմանափակմամբ` առավելագույնը 
երկու տարի ժամկետով, կամ կարճաժամկետ ազատազրկմամբ՝ ա-
ռավելագույնը երկու ամիս ժամկետով, կամ ազատազրկմամբ՝ առա-
վելագույնը երկու տարի ժամկետով: 

1. ՀՀ քր. օր.-ով նախատեսված հակաիրավական ոտնձգություն 
կատարած անձին բռնելու համար անհրաժեշտ միջոցների սահմա-
նազանցմամբ նրա առողջությանը ծանր կամ միջին ծանրության 
վնաս պատճառելը նույնպես դասվում է առողջության դեմ ուղղված 
հանցագործությունների, այսպես կոչված, արտոնյալ տեսակների 
թվին: 

Նշված պայմաններում հանցանք կատարելու էությունն ու ա-
ռանձնահատկությունները մանրամասն բացահայտվել են սույն աշ-
խատության §1.6-ում: 

2. Քր. օր.-ի հոդված 169-ի 1-ին մասը պատասխանատվություն է 
սահմանում քրեական օրենսգրքով նախատեսված հակաիրավա-
կան ոտնձգություն կատարած անձին բռնելու համար անհրաժեշտ 
միջոցների սահմանազանցմամբ նրա առողջությանը միջին ծան-
րության, իսկ 2-րդ մասը՝ ծանր վնաս պատճառելու համար: 

Նման ոտնձգություն կատարած անձին բռնելու համար անհրա-
ժեշտ միջոցների սահմանազանցմամբ նրա առողջությանը թեթև 
վնաս պատճառելը հանցագործություն չի համարվում, ինչն ուղղա-
կիորեն բխում է քր. օր.-ի հոդված 171-ի 3-րդ մասից։ 

3. Առողջությանը պատճառվող ծանր և միջին ծանրության վնա-
սի հասկացությունները մանրամասն բացահայտվել են սույն աշխա-
տության, համապատասխանաբար, §§ 2.1-ի և 2.2-ի շրջանակնե-
րում:  

4. Քր. օր.-ի հոդված 169-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ: Բանն այն է, որ համապատասխան վնասը տվյալ պարագա-
յում հանդիսանում է նպատակին (նոր հակաիրավական արարքի 

կանխմանը) հասնելու միջոց: Ընդ որում, դիտավորությունը տվյալ 
դեպքում միշտ հանկարծակի առաջացած է: 

4.1. ՀՀ քր. օր.-ով նախատեսված հակաիրավական ոտնձգու-
թյուն կատարած անձին բռնելու համար անհրաժեշտ միջոցների 
սահմանազանցմամբ նրա առողջությանն անզգուշությամբ ծանր 
կամ միջին ծանրության վնաս պատճառելը չի կարող քրեական 
պատասխանատվություն առաջացնել՝ հանցակազմի բացակայու-
թյան հիմքով:  

5. Քր. օր.-ի հոդված 169-ով է որակվում նաև համապատասխան 
հակաիրավական ոտնձգություն կատարած անձին բռնելու համար 
անհրաժեշտ միջոցների սահմանազանցմամբ նրա առողջությանը 
դիտավորությամբ ծանր կամ միջին ծանրության վնաս պատճառե-
լը, որն անզգուշությամբ առաջացրել է վերջինիս մահ: Անզգուշու-
թյամբ մահ պատճառելը տվյալ դեպքում չի պահանջում լրացուցիչ 
որակում: 

6. Քննարկվող հանցագործության սուբյեկտ կարող է հանդիսա-
նալ 14 տարին լրացած յուրաքանչյուր մեղսունակ ֆիզիկական անձ: 

 

§2.5. Առողջությանը ծանր կամ միջին ծանրության վնաս 
պատճառելն անհրաժեշտ պաշտպանության 

սահմանազանցմամբ 
 
Հոդված 170. Առողջությանը ծանր կամ միջին ծանրության 

վնաս պատճառելն անհրաժեշտ պաշտպանության սահմանա-
զանցմամբ 

1. Անհրաժեշտ պաշտպանության սահմանազանցմամբ մեկ ուրի-
շի առողջությանը միջին ծանրության վնաս պատճառելը՝ 

պատժվում է տուգանքով` առավելագույնը տասնապատիկի չա-
փով, կամ հանրային աշխատանքներով` առավելագույնը հարյուր 
ժամ տևողությամբ, կամ ազատության սահմանափակմամբ` առա-
վելագույնը մեկ տարի ժամկետով, կամ կարճաժամկետ ազատա-
զրկմամբ՝ առավելագույնը մեկ ամիս ժամկետով, կամ ազատազրկ-
մամբ՝ առավելագույնը մեկ տարի ժամկետով: 

2. Անհրաժեշտ պաշտպանության սահմանազանցմամբ մեկ ուրի-
շի առողջությանը ծանր վնաս պատճառելը՝ 

պատժվում է ազատության սահմանափակմամբ` առավելագույնը 
երկու տարի ժամկետով, կամ կարճաժամկետ ազատազրկմամբ՝ 
առավելագույնը երկու ամիս ժամկետով, կամ ազատազրկմամբ՝ 
առավելագույնը երկու տարի ժամկետով: 

1. Անհրաժեշտ պաշտպանության սահմանազանցմամբ մեկ ուրի-
շի առողջությանը ծանր կամ միջին ծանրության վնաս պատճառելը 
նույնպես դասվում է առողջության դեմ ուղղված հանցագործություն-
ների, այսպես կոչված, արտոնյալ տեսակների թվին: 

Նշված պայմաններում հանցանք կատարելու էությունն ու ա-
ռանձնահատկությունները մանրամասն բացահայտվել են սույն աշ-
խատության §1.5-ում: 

2. Քր. օր.-ի հոդված 170-ի 1-ին մասը պատասխանատվություն է 
նախատեսում անհրաժեշտ պաշտպանության սահմանազանցմամբ 
մեկ ուրիշի առողջությանը միջին ծանրության, իսկ 2-րդ մասը՝ 
ծանր վնաս պատճառելու համար: 

Նման պայմաններում մեկ ուրիշի առողջությանը թեթև վնաս 
պատճառելը հանցագործություն չի համարվում, ինչն ուղղակիորեն 
բխում է քր. օր.-ի հոդված 171-ի 3-րդ մասից։ 

3. Առողջությանը պատճառվող ծանր և միջին ծանրության վնա-
սի հասկացությունները մանրամասն բացահայտվել են սույն աշխա-
տության, համապատասխանաբար, §§ 2.1-ի և 2.2-ի շրջանակնե-
րում:  

4. Քր. օր.-ի հոդված 170-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ: Բանն այն է, որ պատճառված վնասը տվյալ պարագայում 
հանդիսանում է նպատակին (հանրորեն վտանգավոր ոտնձգությու-
նից պաշտպանվելուն) հասնելու միջոց: Ընդ որում, դիտավորությու-
նը տվյալ դեպքում միշտ հանկարծակի առաջացած է: 

4.1. Միևնույն ժամանակ, անհրաժեշտ պաշտպանության սահ-
մանազանցմամբ մեկ ուրիշի առողջությանն անզգուշությամբ ծանր 
կամ միջին ծանրության վնաս պատճառելը չի կարող քրեական 
պատասխանատվություն առաջացնել՝ հանցակազմի բացակայու-
թյան հիմքով:  

5. Քր. օր.-ի հոդված 170-ով է որակվում նաև անհրաժեշտ պաշտ-
պանության սահմանազանցմամբ մեկ ուրիշի առողջությանը դիտա-

վորությամբ ծանր կամ միջին ծանրության վնաս պատճառելը, որն 
անզգուշությամբ առաջացրել է վերջինիս մահ:  

6. Քննարկվող հանցագործության սուբյեկտ կարող է հանդիսա-
նալ 14 տարին լրացած յուրաքանչյուր մեղսունակ ֆիզիկական անձ: 

 
§2.6. Առողջությանը թեթև վնաս պատճառելը 

 

Հոդված 171. Առողջությանը թեթև վնաս պատճառելը 

1. Մեկ ուրիշին մարմնական վնասվածք կամ առողջությանն այլ 
վնաս պատճառելը, որն առաջացրել է՝ 

1) առողջության կարճատև քայքայում կամ 
2) ընդհանուր աշխատունակության աննշան կայուն կորուստ` 
պատժվում է տուգանքով` առավելագույնը տասնապատիկի չա-

փով, կամ հանրային աշխատանքներով` առավելագույնը հարյուր 
ժամ տևողությամբ, կամ ազատության սահմանափակմամբ` առա-
վելագույնը մեկ տարի ժամկետով, կամ կարճաժամկետ ազատա-
զրկմամբ՝ առավելագույնը մեկ ամիս ժամկետով, կամ ազատազրկ-
մամբ՝ առավելագույնը մեկ տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է՝ 

1) անձի կամ նրա մերձավոր ազգականի կամ մերձավորի նկատ-
մամբ` կապված այդ անձի կողմից իր պետական, քաղաքական, ծա-
ռայողական, մասնագիտական կամ հասարակական գործունեու-
թյան կամ պարտքի կատարման հետ, 

2) հղի կնոջ նկատմամբ, 
3) անօգնական վիճակում գտնվողի նկատմամբ, 
4) անչափահասի նկատմամբ, 
5) մի խումբ անձանց կողմից, 
6) մերձավոր ազգականի կողմից կամ 
7) խուլիգանական դրդումներով՝ 
պատժվում է հանրային աշխատանքներով` ութսունից հարյուր 

հիսուն ժամ տևողությամբ, կամ ազատության սահմանափակմամբ` 
առավելագույնը երկու տարի ժամկետով, կամ կարճաժամկետ ազա-
տազրկմամբ՝ առավելագույնը երկու ամիս ժամկետով, կամ ազա-
տազրկմամբ՝ առավելագույնը երկու տարի ժամկետով: 

3. Հոգեկան խիստ հուզմունքի վիճակում, անհրաժեշտ պաշտ-
պանության կամ հակաիրավական ոտնձգություն կատարած անձին 
բռնելու համար անհրաժեշտ միջոցների սահմանազանցմամբ մեկ 
ուրիշի առողջությանը թեթև վնաս պատճառելը հանցագործություն 
չի համարվում։ 

1. Քննարկվող հանցագործությունը տարբերվում է քր. օր.-ի հոդ-
վածներ 166-ով և 167-ով նախատեսվածներից ուրիշի առողջությանը 
պատճառվող վնասի ծանրության աստիճանով: Մասնավորապես, 
առողջությանը պատճառվող թեթև վնասը բնութագրվում է հետև-
յալ հատկանիշներով՝ 

1) առողջության քայքայման կարճատևություն. 
2) ընդհանուր աշխատունակության կայուն կորստի աննշանու-

թյուն: 
2. ՀՀ կառավարության 14.08.2014թ. թիվ 860-Ն որոշման Հա-

վելված 1-ով նախատեսված Կարգի 66-րդ կետի համաձայն՝ առող-
ջության կարճատև քայքայումը վնասվածքի հետ անմիջական 
կապի մեջ գտնվող հետևանքների տևողությունն է՝ 21 օրվանից ոչ 
ավելի: 

Նույն Կարգի 67-րդ կետի համաձայն՝ ընդհանուր աշխատունա-
կության աննշան կայուն կորուստն ընդհանուր աշխատունակու-
թյան կայուն կորուստն է՝ մինչև 10 տոկոսի չափով: 

Միևնույն ժամանակ, եթե փորձաքննության ենթարկվողի մոտ 
հայտնաբերվում են մակերեսային վնասվածքներ, այդ թվում՝ քերծ-
վածքներ, արյունազեղումներ, փափուկ հյուսվածքների սալջարդ՝ 
ներառող արյունազեղում և արյունահավաք, մակերեսային վերք և 
այլ վնասվածքներ, որոնք չեն առաջացրել առողջության կարճատև 
քայքայում կամ ընդհանուր աշխատունակության աննշան կայուն 
կորուստ, ապա այդ վնասվածքները գնահատվում են որպես վնաս-
վածքներ, որոնք մարդու առողջությանը թեթև վնաս չեն պատճա-
ռել (Կարգի 68-րդ կետ):  

3. Քննարկվող հանցակազմի օբյեկտիվ կողմն են կազմում՝ 
մարմնական վնասվածք կամ առողջությանն այլ վնաս պատճառելը, 
առողջության կարճատև քայքայում կամ ընդհանուր աշխատունա-
կության աննշան կայուն կորուստ առաջացնելը (օրինակ՝ ձեռքի մա-
տի կորուստը (բացառությամբ ցուցամատի և բթամատի), տեսողու-

թյան և լսողության թուլացումը՝ կապված ընդհանուր աշխատունա-
կության աննշան կայուն կորստի հետ և այլն), ինչպես նաև նշված 
արարքի և հետևանքի միջև պատճառական կապը:  

Այն դեպքերում, երբ պատճառվում են վնասվածքներ, որոնք չեն 
առաջացրել առողջության կարճատև քայքայում կամ ընդհանուր 
աշխատունակության աննշան կայուն կորուստ, արարքը, համապա-
տասխան հատկանիշների առկայության պարագայում, կարող է 
որակվել քր. օր.-ի հոդված 195-ով (ֆիզիկական ներգործությունը) 
կամ հոդված 196-ով (ֆիզիկական ուժեղ ցավ կամ հոգեկան ուժեղ 
տառապանք պատճառելը):  

4. Քր. օր.-ի հոդված 171-ով նախատեսված հանցագործության 
սուբյեկտիվ կողմը բնութագրվում է դիտավորությամբ, որը տվյալ 
դեպքում կարող է լինել ինչպես ուղղակի, այնպես էլ անուղղակի:  

Անզգուշությամբ մեկ ուրիշի առողջությանը թեթև վնաս պատճա-
ռելը քրեական պատասխանատվություն չի կարող առաջացնել: 

5. Քննարկվող հանցագործության սուբյեկտ կարող է լինել 16 
տարին լրացած յուրաքանչյուր մեղսունակ ֆիզիկական անձ: 

6. Իրավակիրառ պրակտիկայում առաջացող որոշ բարդություն-
ներ կապված են առողջությանը թեթև վնաս պատճառելը խուլի-
գանությունից սահմանազատելու հարցի լուծման հետ: Վերջինս 
տվյալ դեպքում պետք է իրականացվի հանցավորի դիտավորության 
բովանդակության և ուղղվածության, ինչպես նաև նրա արարքի 
շարժառիթների, նպատակների և այլ հանգամանքների բացահայտ-
ման հիման վրա:  

Այս առումով հատկապես կարևորվում է հետևյալ հանգամանքի 
պարզաբանումը. եթե առողջությանը վնաս պատճառելով՝ հանցա-
վորը չի ցուցաբերել հասարակության նկատմամբ անհարգալից 
կամ իրավական կամ բարոյական նորմերի նկատմամբ բացահայտ 
արհամարհական վերաբերմունք, ապա արարքը պետք է որակվի 
որպես մարդու, այլ ոչ թե հասարակական կարգի դեմ ուղղված հան-
ցագործություն: Հակառակ դեպքում, համապատասխան այլ հատ-
կանիշների առկայության պարագայում, արարքը պետք է որակել 
քր. օր.-ի հոդված 297-ով՝ որպես խուլիգանություն: 

7. Քննարկվող հոդվածի 2-րդ մասով նախատեսված են դիտա-
վորությամբ առողջությանը թեթև վնաս պատճառելու ծանրացուցիչ 

հանգամանքները, որոնք մանրամասն պարզաբանվել են քր. օր.-ի 
հոդվածներ 155-ը և 166-ը մեկնաբանելիս: 

8. Քր. օր.-ի հոդված 171-ի 3-րդ մասը, ինչպես արդեն նշվել է, 
սահմանում է, որ հոգեկան խիստ հուզմունքի վիճակում, անհրա-
ժեշտ պաշտպանության կամ հակաիրավական ոտնձգություն կա-
տարած անձին բռնելու համար անհրաժեշտ միջոցների սահմանա-
զանցմամբ մեկ ուրիշի առողջությանը թեթև վնաս պատճառելը 
հանցագործություն չի համարվում։ Օրենսդրական տվյալ կարգա-
վորումից հետևում է, որ քրեական պատասխանատվությունը բա-
ցառվում է նաև նշված պայմանների առկայությամբ առողջության 
կարճատև քայքայում կամ ընդհանուր աշխատունակության ան-
նշան կայուն կորուստ չառաջացնող մարմնական վնասվածքներ 
կամ այլ վնաս պատճառելը, ինչպես նաև հոգեկան կամ ֆիզիկական 
ներգործությունը կամ ֆիզիկական ուժեղ ցավ կամ հոգեկան ուժեղ 
տառապանք պատճառելը: 

 

§2.7. Անզգուշությամբ առողջությանը  
ծանր վնաս պատճառելը 

 
Հոդված 172. Անզգուշությամբ առողջությանը ծանր վնաս 

պատճառելը 
1. Անզգուշությամբ մեկ ուրիշի առողջությանը ծանր վնաս պատ-

ճառելը` 
պատժվում է տուգանքով` առավելագույնը քսանապատիկի չա-

փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ՝ առավելագույնը երկու ամիս ժամկետով, կամ ազատա-
զրկմամբ՝ առավելագույնը երկու տարի ժամկետով: 

2. Երկու կամ ավելի անձանց առողջությանն անզգուշությամբ 
ծանր վնաս պատճառելը` 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ ազատության սահմանափակմամբ` առա-
վելագույնը երեք տարի ժամկետով, կամ կարճաժամկետ ազատա-

զրկմամբ՝ մեկից երկու ամիս ժամկետով, կամ ազատազրկմամբ՝ ա-
ռավելագույնը երեք տարի ժամկետով: 

1. Քննարկվող հանցագործությունն օբյեկտիվ կողմից արտա-
հայտվում է որոշակի գործողության կամ անգործության մեջ, որով 
խախտվում է նախազգուշության որոշակի կանոն կամ պահանջ և 
ծանր վնաս է պատճառվում տուժողի առողջությանը: Տվյալ դեպքում 
խոսքը, որպես կանոն, կենցաղային կամ մասնագիտական գործու-
նեության ոլորտի անվտանգության որևէ կանոնի կամ պահանջի 
խախտման (նախազգուշական կանոնները չպահպանելու) մասին է: 

2. Անզգուշությամբ առողջությանը ծանր վնաս պատճառելը նա-
խատեսված է նյութական հանցակազմով: Այսինքն՝ արարքը քր. 
օր.-ի հոդված 172-ով որակելու համար անհրաժեշտ է նշված հե-
տևանքի առաջացումն ու հանցավորի գործողության կամ անգոր-
ծության և այդ հետևանքի միջև պատճառական կապի առկայու-
թյունը: Այլ կերպ ասած, յուրաքանչյուր կոնկրետ դեպքում պետք է 
հիմնավորվի, որ տուժողի առողջությանը ծանր վնաս է պատճառվել 
հենց նախազգուշության այս կամ այն կանոնի կամ պահանջի 
խախտման հետևանքով, այլ ոչ թե ուրիշ պատճառներով: 

3. Առողջությանը պատճառվող ծանր վնասի հասկացությունը 
մանրամասն բացահայտվել է սույն աշխատության § 2.1-ի շրջանակ-
ներում: Քննարկվող հանցակազմի իմաստով ևս այն հասկացվում է 
նույն կերպ: 

4. Քննարկվող հանցագործության սուբյեկտիվ կողմը բնութա-
գրվում է անզգուշությամբ, որը կարող է դրսևորվել ինչպես հանցա-
վոր ինքնավստահության, այնպես էլ հանցավոր անփութության 
ձևով:  

5. ՀՀ քր. օր.-ի հոդված 172-ով նախատեսված հանցագործու-
թյան սուբյեկտ կարող է հանդիսանալ 16 տարին լրացած յուրա-
քանչյուր մեղսունակ ֆիզիկական անձ: 

6. Քննարկվող հոդվածի 2-րդ մասով նախատեսված է տվյալ 
հանցագործության ծանրացուցիչ մեկ հանգամանք, այն է՝ անզգու-
շությամբ երկու կամ ավելի անձանց առողջությանը ծանր վնաս 
պատճառելը: Այս առոմով պահանջվում է, որ նշված հետևանքներն 
առաջանան հանցավորի միևնույն արարքի արդյունքում (պատճա-
ռով): Հակառակ պարագայում արարքը պետք է որակվի միևնույն 

(172-րդ) հոդվածով նախատեսված երկու կամ ավելի հանցագործու-
թյունների համակցությամբ: 

 
§2.8. Անզգուշությամբ առողջությանը միջին  

ծանրության վնաս պատճառելը 
 

Հոդված 173. Անզգուշությամբ առողջությանը միջին ծանրու-
թյան վնաս պատճառելը 

1. Անզգուշությամբ մեկ ուրիշի առողջությանը միջին ծանրության 
վնաս պատճառելը` 

պատժվում է տուգանքով` առավելագույնը տասնապատիկի չա-
փով, կամ հանրային աշխատանքներով` առավելագույնը հարյուր 
ժամ տևողությամբ, կամ ազատության սահմանափակմամբ` առա-
վելագույնը մեկ տարի ժամկետով, կամ կարճաժամկետ ազատա-
զրկմամբ՝ առավելագույնը մեկ ամիս ժամկետով: 

2. Երկու կամ ավելի անձանց առողջությանն անզգուշությամբ մի-
ջին ծանրության վնաս պատճառելը` 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ՝ առավելագույնը երկու ամիս ժամկետով, կամ ազատա-
զրկմամբ՝ առավելագույնը երկու տարի ժամկետով: 

1. Քննարկվող հանցագործությունն օբյեկտիվ կողմից արտա-
հայտվում է որոշակի գործողության կամ անգործության մեջ, որով 
խախտվում է նախազգուշության որոշակի կանոն կամ պահանջ և 
միջին ծանրության վնաս է պատճառվում տուժողի առողջությանը: 
Տվյալ դեպքում ևս խոսքը, որպես կանոն, կենցաղային կամ մասնա-
գիտական գործունեության ոլորտի անվտանգության որևէ կանոնի 
կամ պահանջի խախտման (նախազգուշական կանոնները չպահ-
պանելու) մասին է: 

2. Անզգուշությամբ առողջությանը միջին ծանրության վնաս 
պատճառելը նույնպես նախատեսված է նյութական հանցակազ-
մով: Այսինքն՝ արարքը քր. օր.-ի հոդված 173-ով որակելու համար 
անհրաժեշտ է նշված հետևանքի առաջացումն ու հանցավորի գոր-

ծողության կամ անգործության և այդ հետևանքի միջև պատճառա-
կան կապի առկայությունը: Ուստի, յուրաքանչյուր կոնկրետ դեպքում 
պետք է հիմնավորվի, որ տուժողի առողջությանը միջին ծանրու-
թյան վնաս է պատճառվել հենց նախազգուշության այս կամ այն կա-
նոնը կամ պահանջը խախտելու հետևանքով, այլ ոչ թե ուրիշ պատ-
ճառներով: 

3. Առողջությանը պատճառվող միջին ծանրության վնասի հաս-
կացությունը բացահայտվել է սույն աշխատության § 2.2-ի շրջանակ-
ներում: Քննարկվող հանցակազմի իմաստով ևս այն հասկացվում է 
նույն կերպ: 

4. Քննարկվող հանցագործության սուբյեկտիվ կողմը բնութա-
գրվում է անզգուշությամբ, որը նույնպես կարող է դրսևորվել ինչ-
պես հանցավոր ինքնավստահության, այնպես էլ հանցավոր անփու-
թության ձևով:  

5. ՀՀ քր. օր.-ի հոդված 173-ով նախատեսված հանցագործու-
թյան սուբյեկտ կարող է հանդիսանալ 16 տարին լրացած յուրա-
քանչյուր մեղսունակ ֆիզիկական անձ: 

6. Քննարկվող հոդվածի 2-րդ մասով նախատեսված է տվյալ 
հանցագործության ծանրացուցիչ մեկ հանգամանք, այն է՝ անզգու-
շությամբ երկու կամ ավելի անձանց առողջությանը ծանր վնաս 
պատճառելը: Այս առոմով պահանջվում է, որ նշված հետևանքներն 
առաջանան հանցավորի միևնույն արարքի արդյունքում (պատճա-
ռով): Հակառակ պարագայում արարքը պետք է որակվի միևնույն 
(173-րդ) հոդվածով նախատեսված երկու կամ ավելի հանցագործու-
թյունների համակցությամբ: 

7. Անզգուշությամբ առողջությանը թեթև վնաս պատճառելը կամ 
այլ, ավելի թեթև (վնասվածքներ, որոնք չեն առաջացրել առողջու-
թյան կարճատև քայքայում կամ ընդհանուր աշխատունակության 
աննշան կայուն կորուստ կամ ֆիզիկական ցավ, այդ թվում՝ ուժեղ 
կամ հոգեկան տառապանք և այլն) հետևանքներ առաջացնելը հան-
ցագործություն չի համարվում՝ համապատասխան հանցակազմի 
բացակայության հիմքով: 

ԳԼՈՒԽ 3. 

ԿՅԱՆՔԸ ԵՎ ԱՌՈՂՋՈՒԹՅՈՒՆԸ ՎՏԱՆԳՈՂ 
ՀԱՆՑԱԳՈՐԾՈՒԹՅՈՒՆՆԵՐԸ 

 

§3.1. Հղիության ապօրինի արհեստական  
ընդհատում (աբորտ) կատարելը 

 
Հոդված 174. Հղիության ապօրինի արհեստական ընդհատում 

(աբորտ) կատարելը 

1. Համապատասխան բժշկական բարձրագույն կրթություն ունե-
ցող անձի կողմից հղիության ապօրինի արհեստական ընդհատում 
(աբորտ) կատարելը` 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը երեք տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ՝ առավելագույնը մեկ տարի ժամկետով: 

2. Սույն հոդվածի 1-ին մասով նախատեսված արարքը, որը՝ 
1) անզգուշությամբ առաջացրել է հանցագործությունից տուժած 

անձի մահ կամ այլ ծանր հետևանք կամ 
2) կատարվել է մարդու սաղմը կամ պտուղը վերցնելու նպատա-

կով` 
պատժվում է ազատազրկմամբ` մեկից չորս տարի ժամկետով: 
3. Համապատասխան բժշկական բարձրագույն կրթություն չու-

նեցող անձի կողմից հղիության ապօրինի արհեստական ընդհա-
տում (աբորտ) կատարելը` 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ կարճաժամկետ ազատազրկմամբ` մեկից 
երկու ամիս ժամկետով, կամ ազատազրկմամբ` առավելագույնը 
երեք տարի ժամկետով: 

4. Սույն հոդվածի 3-րդ մասով նախատեսված արարքը, որը՝ 

1) անզգուշությամբ առաջացրել է հանցագործությունից տուժած 
անձի մահ կամ այլ ծանր հետևանք կամ 

2) կատարվել է մարդու սաղմը կամ պտուղը վերցնելու նպատա-
կով` 

պատժվում է ազատազրկմամբ` երկուսից հինգ տարի ժամկե-
տով: 

1. ՀՀ քր. օր.-ի գլուխ 25-ով նախատեսված հանցագործություն-
ների տեսակային օբյեկտը համալիր բնույթ է կրում. այն ներառում 
է միաժամանակ մարդու թե՛ կյանքի և թե՛ առողջության անվտան-
գության ապահովմանն ուղղված հասարակական հարաբերություն-
ները: Այլ կերպ ասած՝ քննարկվող խումբը կազմող հանցավոր ոտն-
ձգությունները հավասարապես վտանգում են ինչպես մարդու կյան-
քը, այնպես էլ նրա առողջությունը, և դրանց վերջնական արդյունքը 
դժվար է կանխորոշել:  

2. Քր. օր.-ի հոդված 174-ով նախատեսված հանցագործության 
անմիջական օբյեկտը հղի կնոջ կյանքի և առողջության անվտան-
գության ապահովմանն ուղղված հասարակական հարաբերություն-
ներն են:  

3. Քննարկվող հանցագործության օբյեկտիվ կողմը դրսևորվում 
է հղիության արհեստական ընդհատմանն ուղղված գործողություն-
ներով, որոնք կատարվում են սահմանված բժշկական կանոնների 
խախտմամբ: Ընդ որում, կնոջ համաձայնությունը տվյալ դեպքում 
պարտադիր հատկանիշ է, ինչը բխում է նաև հոդված 174-ի իմաս-
տից: Հակառակ պարագայում հանցավորը պատասխանատվու-
թյան կենթարկվի առողջությանը ծանր վնաս պատճառելու համար՝ 
հղիության ընդհատման հատկանիշով: 

Միևնույն ժամանակ, բռնություն գործադրելով, դա գործադրելու 
սպառնալիքով, շանտաժով կամ այլ եղանակով կնոջն իր հղիու-
թյունն արհեստական եղանակով ընդհատելուն (աբորտ կատարե-
լուն) հարկադրելը պետք է որակվի քր. օր.-ի հոդված 176-ով:  

4. «Մարդու վերարտադրողական առողջության և վերարտադրո-
ղական իրավունքների մասին» ՀՀ օրենքի 2-րդ հոդված 2-րդ կետի 
համաձայն՝ հղիության արհեստական ընդհատումը (աբորտը) 
բժշկական միջամտություն է, որը կատարվում է հղիության ընդ-
հատման նպատակով: Նույն օրենքի 10-րդ հոդվածի 1-ին մասը սահ-

մանում է, որ յուրաքանչյուր կին ունի հղիության արհեստական ընդ-
հատման (աբորտի) իրավունք: Հղիության արհեստական ընդհա-
տումը (աբորտը)` 

1) մինչև 12 շաբաթական հղիության ժամկետը կատարվում է 
կնոջ գրավոր դիմումի համաձայն: Բժշկական ցուցումների դեպքում 
ընդհատումը մինչև 12 շաբաթական հղիության ժամկետը իրակա-
նացվում է կնոջ գրավոր համաձայնությամբ. 

2) 12-ից մինչև 22 շաբաթական հղիության ժամկետը կատարվում 
է բացառապես բժշկական (ներառյալ՝ սեռի հետ կապված հիվան-
դության ժառանգման հավանականության դեպքում) կամ սոցիալա-
կան ցուցումների առկայության դեպքում՝ կնոջ գրավոր համաձայ-
նությամբ: 

Նշված օրենքի 10-րդ հոդվածի 8-րդ մասի համաձայն՝ հղիության 
արհեստական ընդհատման կարգն ու պայմանները հաստատում է 
ՀՀ կառավարությունը: 

5. «Հղիության արհեստական ընդհատման կարգը և պայմաննե-
րը հաստատելու և ՀՀ կառավարության 2004 թվականի օգոստոսի 
5-ի N 1116-Ն որոշումն ուժը կորցրած ճանաչելու մասին» ՀՀ կառա-
վարության 2017 թվականի փետրվարի 23-ի թիվ 180-Ն որոշման՝ 
աբորտի կարգն ու պայմանները սահմանող հավելվածի համա-
ձայն՝ հղիության արհեստական ընդհատումն իրականացվում է 
մանկաբարձական և գինեկոլոգիական բժշկական օգնության և 
սպասարկման լիցենզիա ունեցող հիվանդանոցային առողջապա-
հական հաստատություններում (կետ 14):  

Կնոջ կողմից ներկայացված գրավոր դիմումի համաձայն՝ մինչև 
12 շաբաթական հղիության արհեստական ընդհատումն իրակա-
նացվում է կնոջ ընտրած մեթոդով (վիրահատական կամ դեղորայ-
քային), եթե բացակայում են համապատասխան բժշկական հակա-
ցուցումները (կետ 15): Այդպիսի հակացուցումներ են, օրինակ՝ ցան-
կացած տեղակայման սուր և ենթասուր բորբոքային վիճակները, 
արյան հիվանդությունները, որոնք ուղեկցվում են արյան մակարդու-
նակության անկումով, քրոնիկական կամ սուր երիկամային, մակ-
երիկամային կամ լյարդային անբավարարությունը և այլն: 

Բժշկական (օրինակ՝ ինֆեկցիոն և պարազիտար հիվանդու-
թյուններ, չարորակ նորագոյացություններ, հոգեկան խանգարում-

ներ, սիրտ-անոթային համակարգի հիվանդություններ և այլն) կամ 
սոցիալական (օրինակ` հղիության` բռնաբարության արդյունք հան-
դիսանալը, հղիության ընթացքում ամուսնու մահը, և այլն) ցուցում-
ների առկայության դեպքում հղիության արհեստական ընդհատումը 
կատարվում է հանձնաժողովի հիմնավորված որոշման հիման վրա` 
հղի կնոջ գրավոր համաձայնությամբ, իսկ օրենքով նախատեսված 
լրիվ գործունակություն ձեռք չբերած անչափահասի դեպքում նրա 
օրինական ներկայացուցիչների գրավոր համաձայնությամբ՝ կցելով 
ՀՀ օրենսդրությամբ սահմանված կարգով սոցիալական ցուցումը 
հաստատող փաստաթղթերը (ամուսնու մահվան դեպքում` մահվան 
վկայականի պատճենը, կնոջ կամ ամուսնու՝ օրենքով սահմանված 
կարգով նշանակված պատիժը ազատազրկման վայրում կրելու կամ 
բռնաբարության դեպքում` դատարանի օրինական ուժի մեջ մտած 
դատավճռի օրինակը, ամուսնալուծության դեպքում՝ ամուսնալուծու-
թյան վկայականի պատճենը), իսկ բժշկական ցուցումի առկայու-
թյան դեպքում` կնոջ ախտորոշումը հավաստող համապատասխան 
բժշկական փաստաթուղթը (կետ 17): 

6. Վերը նշված իրավական ակտերի ամփոփումը թույլ է տալիս 
եզրակացնելու, որ քննարկվող բժշկական միջամտությունն օրինա-
կան է, եթե իրականացվում է 22 շաբաթականից ոչ ավելի ժամկե-
տով հղիության դեպքում, միայն որոշակի բժշկական հաստատու-
թյունում, համապատասխան թույլտվություն ունեցող անձի կող-
մից և սահմանված ընթացակարգերին ու պայմաններին համա-
պատասխան: Այդ պահանջներից որևէ մեկի խախտմամբ աբորտ 
կատարելը բավարար հիմք է՝ հղիության արհեստական ընդհա-
տումն ապօրինի համարելու և արարքը քր. օր.-ի հոդված 174-ով 
որակելու համար: Բացառություն են կազմում ծայրահեղ անհրաժեշ-
տության վիճակում գործելու դեպքերը, որոնց պարագայում, բնա-
կանաբար, քրեական պատասխանատվությունը բացառվում է: 

7. Քննարկվող հանցագործությունը նկարագրված է նյութական 
հանցակազմով: Այն ավարտված է համարվում համապատասխան 
ապօրինի միջամտության արդյունքում հղիության արհեստական 
ընդհատման պահից: 

8. Քր. օր.-ի հոդված 174-ով նախատեսված հանցագործության 
սուբյեկտիվ կողմը բնութագրվում է ինչպես ուղղակի, այնպես էլ 
անուղղակի դիտավորությամբ:  

Ապօրինի աբորտ կատարելու շարժառիթներն ու նպատակները 
բազմապիսի են: Առավել հաճախ հանդիպում են շահադիտական 
դրդումները: 

9. Հոդված 174-ի 1-ին և 2-րդ մասերով նախատեսված հանցա-
գործությունների սուբյեկտը հատուկ է՝ համապատասխան բժշկա-
կան բարձրագույն կրթություն ունեցող անձը:  

Նույն հոդվածի 3-րդ և 4-րդ մասերով նախատեսված հանցագոր-
ծությունների սուբյեկտն ընդհանուր է՝ 16 տարին լրացած յուրա-
քանչյուր մեղսունակ ֆիզիկական անձ, ով չունի համապատասխան 
բժշկական բարձրագույն կրթություն: Ընդ որում, նման անձի կողմից 
ապօրինի աբորտ կատարելու համար առավել խիստ պատասխա-
նատվություն է սահմանված:  

10. Ապօրինի աբորտ կատարելու ծանրացուցիչ հանգամանք-
ները նախատեսված են քր. օր.-ի հոդված 174-ի 2-րդ և 4-րդ մասե-
րով: Դրանք են, համապատասխանաբար, նույն հոդվածի 1-ին կամ 
3-րդ մասով նախատեսված արարքները, որոնք՝  

1) անզգուշությամբ առաջացրել են հանցագործությունից տուժած 
անձի մահ կամ այլ ծանր հետևանք կամ 

2) կատարվել են մարդու սաղմը կամ պտուղը վերցնելու նպատա-
կով: 

10.1. Նշված ծանրացուցիչ հանգամանքներից առաջինի պարա-
գայում անհրաժեշտ է բացահայտել, որ դիտավորությամբ ապօրի-
նի աբորտ կատարելով՝ հանցավորն անզգուշություն է դրսևորել 
հանցագործությունից տուժած անձի մահվան կամ այլ ծանր հե-
տևանքի (օրինակ՝ նրա առողջությանը ծանր վնաս պատճառելու, 
հանցագործությունից տուժած անձի կամ նրա մերձավորի ինքնա-
սպանության և այլն) առաջացման նկատմամբ: Այդ հետևանքների 
նկատմամբ դիտավորություն դրսևորելու դեպքում արարքը պետք է 
որակվի, համապատասխանաբար, քր. օր.-ի հոդված 155-ի 2-րդ 
մասի 2-րդ կետով (հղի կնոջ սպանություն) կամ հոդված 166-ի 1-ին 
մասով (առողջությանը ծանր վնասի պատճառում՝ հղիության ընդ-
հատման հատկանիշով) կամ հոդված 162-ի 4-րդ մասի 1-ին կետով 



143 
 

(դաժան վերաբերմունքի եղանակով հղի կնոջն ինքնասպանության 
հասցնելը):  

Միևնույն ժամանակ, եթե նշված հետևանքներն առաջանան օրի-
նական աբորտ կատարելիս համապատասխան բուժաշխատողի 
կողմից հանցավոր ինքնավստահություն կամ հանցավոր անփութու-
թյուն դրսևորելու արդյունքում, ապա արարքը պետք է որակել քր. 
օր.-ի հոդված 187-ի 1-ին (անզգուշությամբ հղի կնոջ առողջությանը 
ծանր վնաս պատճառելու պարագայում) կամ 2-րդ (անզգուշությամբ 
մահ կամ այլ ծանր հետևանք առաջացնելու պարագայում) մասով: 

10.2. Հղիության ապօրինի արհեստական ընդհատում (աբորտ) 
կատարելու ծանրացուցիչ հանգամանքներից երկրորդի պարագա-
յում անհրաժեշտ է հիմնավորել, որ հանցանքը կատարվել է մարդու 
սաղմը կամ պտուղը վերցնելու նպատակով: Ընդ որում, տվյալ 
արարքը որակելու առումով որևէ նշանակություն չունի՝ նշված հան-
ցավոր նպատակն իրագործվե՞լ է, թե՞ ոչ:  

Այն դեպքում, երբ հանցավորին հաջողվում է հասնել այդ նպա-
տակին, արարքը, համապատասխան այլ հատկանիշների առկայու-
թյան պարագայում, պետք է որակվի հանցագործությունների հա-
մակցությամբ՝ քր. օր.-ի հոդված 174-ի 2-րդ կամ 4-րդ մասով (կախ-
ված սուբյեկտից) և հոդված 183-ով (մարդու սաղմի, պտղի, մարդու 
կամ դիակի բջիջների, հյուսվածքների, օրգանների կամ կենսաբա-
նական նյութերի կամ հեղուկների ապօրինի շրջանառությունը): 

Միևնույն ժամանակ, քր. օր.-ի հոդված 174-ի համապատասխան 
մասերում հատուկ նպատակի մատնանշումը վկայում է, որ քննարկ-
վող ծանրացուցիչ հանգամանքով հանցանքին բնորոշ է միայն ուղ-
ղակի դիտավորություն: 

 

§3.2. Հղիության արհեստական ընդհատում (աբորտ) 
կատարելը կամ ամլացումը 

 
Հոդված 175. Հղիության արհեստական ընդհատում (աբորտ) 

կատարելը կամ ամլացումը 
1. Հղիության արհեստական ընդհատում (աբորտ) կատարելը 

կամ անձի ամլացումը՝ առանց վերջինիս նախնական և իրազեկված 
ու պատշաճ ձևակերպված համաձայնության՝ 

պատժվում է ազատազրկմամբ՝ երկուսից հինգ տարի ժամկե-
տով: 

2. Սույն հոդվածի 1-ին մասով նախատեսված արարքը, որն ան-
զգուշությամբ առաջացրել է հանցագործությունից տուժած անձի 
մահ կամ հանգեցրել է նրա կամ նրա մերձավոր ազգականի կամ 
մերձավորի ինքնասպանության կամ առաջացրել է այլ ծանր հե-
տևանք՝ 

պատժվում է ազատազրկմամբ՝ չորսից ութ տարի ժամկետով: 

1. Քննարկվող հոդվածը պատասխանատվություն է սահմանում 
ապօրինաբար հղիության արհեստական ընդհատում (աբորտ) կա-
տարելու և ամլացման այն դրսևորումների համար, որոնք կապված 
են նշված միջամտությունների վերաբերյալ անձի նախնական և 
իրազեկված ու պատշաճ ձևակերպված համաձայնության բացա-
կայության հետ: 

Տվյալ հանցագործությունից տուժող, հղիության արհեստական 
ընդհատման (աբորտի) պարագայում, կարող է հանդիսանալ միայն 
հղի կինը, իսկ ամլացման պարագայում՝ սերնդի վերարտադրման 
ընդունակությունից զրկվելու նպատակ ունեցող թե՛ կինը և թե՛ 
տղամարդը: 

2. Հղիության արհեստական ընդհատման (աբորտի)՝ որպես 
բժշկական միջամտության հասկացությունը, ինչպես արդեն նշվել է, 
սահմանված է «Մարդու վերարտադրողական առողջության և վեր-
արտադրողական իրավունքների մասին» ՀՀ օրենքի 2-րդ հոդվածի 
2-րդ կետով:  

Նույն հոդվածի 3-րդ կետի համաձայն՝ կամավոր բժշկական ամ-
լացումը վիրաբուժական միջամտություն է, որը կիրառվում է որպես 
մշտական բեղմնականխման եղանակ և կատարվում է միայն կա-
մավոր սկզբունքով՝ անհատի (ամուսինների) իրազեկված համաձայ-
նության հիման վրա: Օրենսդրական տվյալ կարգավորումից հե-
տևում է, որ անձի ամլացումը նրա կամքին հակառակ ապօրինի է և 
հանգեցնում է պատասխանատվության: 

Մասնավորապես, բռնություն գործադրելով, դա գործադրելու 
սպառնալիքով, շանտաժով կամ այլ եղանակով անձին ամլացման 
(ինչպես և կնոջն աբորտ կատարելուն) հարկադրելը քրեական պա-
տասխանատվություն է առաջացնում քր. օր.-ի հոդված 176-ով:  

Միևնույն ժամանակ, անձի կամքին հակառակ նրան ամլացնելը, 
համապատասխան հատկանիշների առկայության պարագայում, 
պետք է որակել քր. օր.-ի հոդված 166-ով՝ որպես դիտավորությամբ 
առողջությանը ծանր վնաս պատճառել (վերարտադրողական օր-
գանի գործառույթի կորստի հատկանիշով): 

3. Քր. օր.-ի հոդված 175-ով նախատեսված հանցագործության 
օբյեկտիվ կողմը բնութագրվում է անգործողությամբ՝ հղիության 
արհեստական ընդհատման (աբորտի) կամ ամլացման վերաբերյալ 
անձի նախնական և իրազեկված ու պատշաճ ձևակերպված համա-
ձայնությունն ստանալու պարտականությունը չկատարելով:  

Տվյալ պարտականությունը սահմանված է համապատասխան 
իրավական ակտերով: Մասնավորապես՝ «Մարդու վերարտադրո-
ղական առողջության և վերարտադրողական իրավունքների մա-
սին» ՀՀ օրենքով, ՀՀ կառավարության՝ «Հղիության արհեստական 
ընդհատման կարգը և պայմանները» և «Բժշկական ամլացումն ի-
րականացնելու կարգը» հաստատելու մասին, համապատասխանա-
բար, 2017թ. փետրվարի 23-ի թիվ 180-Ն և 1998թ. հուլիսի 6-ի թիվ 
425 որոշումներով: 

3.1. Քննարկվող հանցագործությունը նախատեսված է նյութա-
կան հանցակազմով. ավարտված է համարվում առանց անձի նախ-
նական և իրազեկված ու պատշաճ ձևակերպված համաձայնության 
վերջինիս հղիությունն արհեստական ընդհատելու կամ ամլացնե-
լու պահից:  

4. Քր. օր.-ի հոդված 175-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ: Տվյալ դեպքում հանցավորի նպատակն է հղիության արհես-
տական ընդհատում (աբորտ) կատարելը կամ անձի ամլացումը՝ ա-
ռանց վերջինիս նախնական և իրազեկված ու պատշաճ ձևակերպ-
ված համաձայնության: 

5. Քննարկվող հանցագործության սուբյեկտը հատուկ է՝ համա-
պատասխան բժշկական բարձրագույն կրթություն ունեցող այն ան-
ձը, ով հղիության արհեստական ընդհատում (աբորտ) կամ անձի 
ամլացում կատարելու իրավունք ունի: 

6. Քր. օր.-ի հոդված 175-ի 2-րդ մասով նախատեսված է քննարկ-
վող հանցագործության առավել վտանգավոր տեսակը: Այն է՝ նույն 

հոդվածի 1-ին մասով նախատեսված արարքը, որն անզգուշու-
թյամբ առաջացրել է հանցագործությունից տուժած անձի մահ կամ 
հանգեցրել է նրա կամ նրա մերձավոր ազգականի կամ մերձավորի 
ինքնասպանության կամ առաջացրել է այլ ծանր հետևանք: 

Տվյալ դեպքում անհրաժեշտ է բացահայտել, որ դիտավորու-
թյամբ, առանց անձի նախնական և իրազեկված ու պատշաճ ձևա-
կերպված համաձայնության, հղիության արհեստական ընդհատում 
(աբորտ) կամ ամլացում կատարելով՝ հանցավորն անզգուշություն 
է դրսևորել հանցագործությունից տուժած անձի մահվան կամ նրա 
մերձավոր ազգականի կամ մերձավորի ինքնասպանության կամ այլ 
ծանր հետևանքի (օրինակ՝ նրա առողջությանը ծանր վնաս պատ-
ճառելու կամ նրա մերձավոր ազգականի կամ մերձավորի ինքնա-
սպանության փորձի և այլն) առաջացման նկատմամբ: Մինչդեռ, այդ 
հետևանքների նկատմամբ դիտավորություն դրսևորելու պարագա-
յում, արարքը պետք է որակվի համապատասխան հանցագործու-
թյունների համակցությամբ: 

Մերձավոր ազգականի և մերձավորի հասկացությունները, ինչ-
պես արդեն նշվել է, սահմանված են քր. օր.-ի հոդված 3-ի 1-ին մա-
սի, համապատասխանաբար, 18-րդ և 19-րդ կետերով: 

 

§3.3. Հղիության արհեստական ընդհատմանը (աբորտ 
կատարելուն) կամ ամլացմանը հարկադրելը 

 

Հոդված 176. Հղիության արհեստական ընդհատմանը (ա-
բորտ կատարելուն) կամ ամլացմանը հարկադրելը 

1. Կնոջն իր հղիությունն արհեստական եղանակով ընդհատելուն 
(աբորտ կատարելուն) կամ անձին ամլացմանը հարկադրելը` բռնու-
թյուն գործադրելով, դա գործադրելու սպառնալիքով, շանտաժով 
կամ հարկադրանքի այլ եղանակով` 

պատժվում է ազատազրկմամբ՝ երեքից յոթ տարի ժամկետով: 
2. Սույն հոդվածի 1-ին մասով նախատեսված արարքը, որը՝ 
1) կատարվել է մերձավոր ազգականի կամ զուգընկերոջ կամ 

նախկին զուգընկերոջ կողմից կամ 
2) անզգուշությամբ առաջացրել է հանցագործությունից տուժած 

անձի մահ կամ հանգեցրել է նրա կամ նրա մերձավոր ազգականի 

կամ մերձավորի ինքնասպանության կամ առաջացրել է այլ ծանր 
հետևանք՝ 

պատժվում է ազատազրկմամբ՝ հինգից տասը տարի ժամկետով: 

1. Հանցագործության օբյեկտիվ կողմը բնութագրվում է կնոջն 
իր հղիությունն արհեստական եղանակով ընդհատելուն (աբորտ 
կատարելուն) կամ անձին ամլացմանը հարկադրելով:  

Հարկադրել ասելով՝ տվյալ դեպքում պետք է հասկանալ հանցա-
գործությունից տուժած անձին իր կամքին հակառակ աբորտ կամ 
ամլացում կատարել պարտադրելը: Ընդ որում, քննարկվող հոդվա-
ծով նախատեսված են նաև հարկադրանքի եղանակները՝ բռնու-
թյուն գործադրելը, դա գործադրելու սպառնալիքը, շանտաժը և 
հարկադրանքի ցանկացած այլ եղանակ:  

2. Քր. օր.-ի հոդված 3-ի 1-ին մասի 9-րդ կետի համաձայն՝ բռնու-
թյունն այլ մարդու նկատմամբ նրա կամքին հակառակ կամ կամքն 
անտեսելով, դիտավորյալ ֆիզիկական ներգործություն գործադրելը 
կամ այդ եղանակով նրան ֆիզիկական վնաս պատճառելն է: Օրի-
նակ՝ հարվածելը, ծեծի ենթարկելը, մարմնական վնասվածք կամ 
առողջությանն այլ վնաս պատճառելը և այլն: 

Այն դեպքերում, երբ բռնությունը դրսևորվում է ծեծելով (հարված-
ներ հասցնելով), առողջությանը թեթև կամ միջին ծանրության վնաս 
կամ ֆիզիկական ուժեղ ցավ պատճառելով, արարքը որակվում է 
միայն քր. օր.-ի հոդված 176-ով: Մինչդեռ, եթե հանցագործությու-
նից տուժած անձը զրկվի կյանքից կամ նրա առողջությանը ծանր 
վնաս պատճառվի, արարքը պետք է որակվի հանցագործություննե-
րի համակցությամբ՝ հոդվածներ 176-ի և 155-ի կամ 166-ի համա-
պատասխան մասերով: Բանն այն է, որ նման որակման անհրաժեշ-
տությունն ուղղակիորեն բխում է ՀՀ քր. օր.-ի հոդված 52-ի 6-րդ մա-
սով նախատեսված իրավակարգավորումներից: 

3. Բռնություն գործադրելու սպառնալիքը ենթադրում է այլ 
մարդու նկատմամբ նրա կամքին հակառակ կամ կամքն անտեսե-
լով, դիտավորյալ ֆիզիկական ներգործություն գործադրելու կամ 
այդ եղանակով նրան ֆիզիկական վնաս պատճառելու մոտալուտ 
հնարավորության կապակցությամբ վախ, երկյուղ ներշնչելը: Օրի-
նակ՝ հարվածելու, ծեծի ենթարկելու, մարմնական վնասվածք կամ 
առողջությանն այլ վնաս պատճառելու իրական սպառնալիք գործա-

դրելը և այլն: Ընդ որում, տվյալ դեպքում ևս արարքը որակվում է 
միայն քր. օր.-ի հոդված 176-ով:  

4. Քր. օր.-ի հոդված 3-ի 1-ին մասի 13-րդ կետի համա-
ձայն՝  շանտաժը անձի կամ նրա մերձավոր ազգականի կամ մեր-
ձավորի կամ անձի դաստիարակության, խնամքի կամ հսկողության 
տակ գտնվողի մասին արատավորող կամ նշված անձանց իրա-
վունքներին կամ օրինական շահերին վնաս պատճառող կամ անձի 
համար անցանկալի տեղեկություններ հրապարակելու կամ իրա-
վունքներից, ազատություններից զրկելու կամ դրանք սահմանափա-
կելու սպառնալիքն է: Օրինակ՝ երբ կնոջն աբորտ կատարելուն կամ 
անձին ամլացմանը հարկադրելու նպատակով հանցավորը սպառ-
նում է հրապարակել այդ անձի արտամուսնական կապի կամ որևէ 
վարակիչ հանրավտանգ հիվանդությամբ տառապելու վերաբերյալ 
տեղեկություններ: Ընդ որում, արարքի որակման առումով որևէ 
նշանակություն չունի՝ նշված տեղեկություններն իրականությանը 
համապատասխանու՞մ են, թե՞ ոչ: 

5. Հարկադրանքի այլ եղանակ ասելով՝ պետք է հասկանալ վե-
րը նշված բռնության, դրա գործադրման սպառնալիքի և շանտաժի 
հատկանիշներ չպարունակող ցանկացած այլ ներգործություն, որն 
ուղղված է հանցագործությունից տուժած անձին իր կամքին հակա-
ռակ աբորտ կատարելուն կամ ամլացմանը պարտադրելուն: Նման 
եղանակի օրինակ են՝ ազատությունից զրկելը, անվանարկող տեղե-
կություններ տարածելը, նյութական օգնություն չցուցաբերելը և այլն: 

6. Քր. օր.-ի հոդված 176-ով նախատեսված հանցագործությունը 
նկարագրված է նյութական հանցակազմով: Այն ավարտված է հա-
մարվում, երբ հանցագործությունից տուժած անձը հարկադրված 
ենթարկվում է աբորտի կամ ամլացման: 

7. Քննարկվող հանցագործության սուբյեկտիվ կողմը բնութա-
գրվում է ուղղակի դիտավորությամբ: Տվյալ դեպքում կնոջ հղիու-
թյան արհեստական ընդհատումը կամ անձի ամլացումը հանցավո-
րի նպատակն է կամ նպատակին հասնելու միջոցը: 

8. Տվյալ հանցագործության սուբյեկտ կարող է հանդիսանալ 16 
տարին լրացած յուրաքանչյուր մեղսունակ ֆիզիկական անձ: 

9. Քր. օր.-ի հոդված 176-ի 2-րդ մասով նախատեսված են տվյալ 
հանցագործության ծանրացուցիչ հանգամանքները. նույն հոդվածի 
1-ին մասով նախատեսված արարքը, որը՝ 

1) կատարվել է մերձավոր ազգականի կամ զուգընկերոջ կամ 
նախկին զուգընկերոջ կողմից կամ 

2) անզգուշությամբ առաջացրել է հանցագործությունից տուժած 
անձի մահ կամ հանգեցրել է նրա կամ նրա մերձավոր ազգականի 
կամ մերձավորի ինքնասպանության կամ առաջացրել է այլ ծանր 
հետևանք: 

9.1. Մերձավոր ազգականի հասկացությունն, ինչպես արդեն 
նշվել է, սահմանված է քր. օր.-ի հոդված 3-ի 1-ին մասի 18-րդ կետով: 
Հարկ է նշել, որ ազգական չհանդիսացող մերձավորի կողմից նույն 
արարքի կատարումը չի կարող որակվել հոդված 176-ի 2-րդ մասի 
1-ին կետով: 

9.2. Զուգընկերներ ասելով՝ ՀՀ քրեական օրենսգրքի իմաստով 
պետք է հասկանալ փոխադարձ համաձայնությամբ կամավոր սեք-
սուալ բնույթի գործողություններ կատարողներին: Ընդ որում, սեռա-
կան շփումների քանակն այս առումով նշանակություն չունի: Հե-
տևաբար, հոդված 176-ի 2-րդ մասի 1-ին կետով պետք է որակել նաև 
այն զուգընկերոջ արարքը, ով նախկինում ընդամենը մեկ անգամ է 
սեռական հարաբերություն ունեցել կնոջ հետ, ինչն էլ նրա՝ հանցա-
վորի համար անցանկալի հղիության պատճառ է հանդիսացել: 

9.3. Քր. օր.-ի հոդված 176-ի 2-րդ մասի 2-րդ կետով նախատես-
ված ծանրացուցիչ հանգամանքը մանրամասն քննարկվել է նա-
խորդ հանցակազմի մեկնաբանության շրջանակներում: 

 

§3.4. Մարդու իմունային անբավարարության  
վիրուսով վարակելը 

 
Հոդված 177. Մարդու իմունային անբավարարության վիրու-

սով վարակելը 
1. Մեկ ուրիշին մարդու իմունային անբավարարության վիրուսով 

վարակելը` 
պատժվում է ազատազրկմամբ` առավելագույնը հինգ տարի 

ժամկետով: 
2. Սույն հոդվածի 1-ին մասով նախատեսված արարքը, որը կա-

տարվել է՝ 
1) հղի կնոջ նկատմամբ, 

2) անօգնական վիճակում գտնվողի նկատմամբ կամ 
3) անչափահասի նկատմամբ՝ 
պատժվում է ազատազրկմամբ` չորսից ութ տարի ժամկետով: 

1. Մարդու իմունային անբավարարության վիրուսից (ՄԻԱՎ) ա-
ռաջացած հիվանդության կանխարգելման, ախտորոշման և հսկո-
ղության իրականացման կարգը, ինչպես նաև մարդու իմունային 
անբավարարության վիրուսից առաջացած հիվանդության կան-
խարգելման կազմակերպական, իրավական, տնտեսական և ֆի-
նանսական հիմունքները սահմանված են «Մարդու իմունային ան-
բավարարության վիրուսից առաջացած հիվանդության կանխար-
գելման մասին» ՀՀ օրենքով: Վերջինիս հոդված 1-ի համաձայն՝ 
ՄԻԱՎ է համարվում այն վիրուսը, որն ախտահարում է մարդու իմու-
նային համակարգը և հանգեցնում ձեռքբերովի իմունային անբա-
վարարության համախտանիշի (ՁԻԱՀ-ի) առաջացմանն ու զար-
գացմանը: ՁԻԱՀ-ը հիվանդություն է, որը զարգանում է ՄԻԱՎ-ով 
վարակված մարդկանց մեջ, համարվում է ՄԻԱՎ-ի վարակի վերջին 
փուլը, բնորոշվում է իմունային համակարգի գործունեության խա-
թարմամբ, որի հետևանքով օրգանիզմը դառնում է անպաշտպան 
զանազան հիվանդությունների նկատմամբ:  

«Մարդու իմունային անբավարարության վիրուսից առաջացած 
հիվանդության կանխարգելման մասին» ՀՀ օրենքի նույն հոդվածի 
համաձայն՝ ՄԻԱՎ-ով վարակված անձ է համարվում յուրաքանչյուր 
մարդ, ում օրգանիզմում հայտնաբերվել է մարդու իմունային անբա-
վարարության վիրուսը: ՄԻԱՎ-ով վարակված անձը, չունենալով 
համախտանիշի արտաքին նշաններ, համարվում է վարակի աղ-
բյուր: 

2. ՀՀ քր. օր.-ի հոդված 177-ով նախատեսված հանցագործու-
թյան օբյեկտիվ կողմը դրսևորվում է միայն գործողությամբ՝ մեկ 
ուրիշին մարդու իմունային անբավարարության վիրուսով վարակե-
լով: Բանն այն է, որ ՄԻԱՎ-ի փոխանցման հնարավոր եղանակները 
բացառում են անգործությունը: Մասնավորապես, ՄԻԱՎ-ը հիմնա-
կանում տարածվում է չպաշտպանված սեռական հարաբերության 
(ներառյալ՝ անալ և օրալ եղանակով), վարակված արյան փոխնե-
րարկման կամ ենթամաշկային ներարկիչներից օգտվելու արդյուն-
քում, ինչպես նաև մորից երեխային՝ հղիության, ծննդաբերության 

կամ կրծքով կերակրելու ժամանակ։ Ընդ որում, թուքը և արցունքը 
չեն հանդիսանում ՄԻԱՎ-ի տարածիչներ1: 

3. Քննարկվող հանցագործությունը նկարագրված է նյութական 
հանցակազմով. այն ավարտված է համարվում հոդված 177-ի 1-ին 
մասում նախատեսված որոշակի հետևանքի առաջացման՝ ՄԻԱՎ-
ով մեկ ուրիշի փաստացի վարակվելու պահից: Հետևաբար, այլ ան-
ձին ՄԻԱՎ-ով վարակելու վտանգի ենթարկելը չի կարող քրեական 
պատասխանատվություն առաջացնել: Միևնույն ժամանակ, տվյալ 
հանցագործության որակման առումով կարևորվում է նաև հանցա-
վոր արարքի և առաջացած հետևանքի միջև պատճառական կապի 
բացահայտման անհրաժեշտությունը: 

4. Քր. օր.-ի հոդված 177-ով նախատեսված արարքի որակման 
առումով էական նշանակություն ունի՝ հանցագործությունից տու-
ժածն իմացե՞լ է հանցավորի մոտ նման հիվանդության առկայու-
թյան մասին, թե՞ ոչ: Մասնավորապես, անձը ենթակա չէ քրեական 
պատասխանատվության մեկ ուրիշին մարդու իմունային անբա-
վարարության վիրուսով վարակելու համար, եթե սեռական հարա-
բերության զուգընկերն իմացել է նրա մոտ վարակի առկայության 
մասին ու տվել սեռական հարաբերություն ունենալու՝ գիտակցված 
և կամավոր համաձայնություն (քր. օր.-ի հոդված 180-ի 3-րդ մաս): 

5. Քննարկվող հանցագործության սուբյեկտիվ կողմը բնութա-
գրվում է ինչպես ուղղակի, այնպես էլ անուղղակի դիտավորությամբ: 

Միևնույն ժամանակ, ուղղակի դիտավորությամբ մեկ ուրիշին 
ՄԻԱՎ-ով վարակելն անհրաժեշտ է տարբերել սպանությունից կամ 
դրա փորձից: Նշված արարքների սահմանազատման հիմքում հան-
ցավորի դիտավորության բովանդակությունն է և ուղղվածությունը: 
Մասնավորապես, քննարկվող հանցագործությունը սպանությունից 
տարբերվում է մեկ ուրիշին կյանքից զրկելու՝ հանցավորի նպատա-
կի բացակայությամբ: Հակառակ պարագայում արարքը պետք է 
որակվի կա՛մ որպես սպանություն (հետևանքի առաջացման դեպ-
քում), կա՛մ դրա փորձ:  

6. Հանցագործության սուբյեկտ կարող է հանդիսանալ 16 տա-
րին լրացած յուրաքանչյուր մեղսունակ ֆիզիկական անձ: Ընդ որում, 

 
1 Տե՛ս Environmental and occupational medicine (4th ed.). Philadelphia: Wolters 
Kluwer/Lippincott Williams & Wilkins, 2007, էջ 745։ 

խոսքը ոչ միայն ՄԻԱՎ վարակակիրների մասին է: Մասնավորա-
պես, քննարկվող հանցավոր արարքի կատարող կարող է հանդի-
սանալ նաև, օրինակ, բժիշկը կամ ցանկացած այլ անձ, ով մարդու 
իմունային անբավարարության վիրուսով վարակված ներարկիչով 
ներարկում է կատարում և վարակում մեկ ուրիշին: 

7. Քր. օր.-ի հոդված 177-ի 2-րդ մասով նախատեսված են հան-
ցագործության ծանրացուցիչ հանգամանքները: Մասնավորապես, 
նույն հոդվածի 1-ին մասով նախատեսված արարքը, որը կատարվել 
է՝ 

1) հղի կնոջ նկատմամբ, 
2) անօգնական վիճակում գտնվողի նկատմամբ կամ 
3) անչափահասի նկատմամբ: 
Նշված ծանրացուցիչ հանգամանքների առանձնահատկություն-

ներն արդեն մանրամասն քննարկվել են նախորդող մի շարք հան-
ցակազմերի մեկնաբանության շրջանակներում: 

 
§3.5. Մարդու իմունային անբավարարության վիրուսով 

անզգուշությամբ վարակելը 
 
Հոդված 178. Մարդու իմունային անբավարարության վիրու-

սով անզգուշությամբ վարակելը 
1. Մեկ ուրիշին մարդու իմունային անբավարարության վիրուսով 

հանցավոր ինքնավստահությամբ վարակելը` 
պատժվում է ազատազրկմամբ՝ առավելագույնը երեք տարի 

ժամկետով: 
2. Սույն հոդվածի 1-ին մասով նախատեսված արարքը, որը կա-

տարվել է` 
1) հղի կնոջ նկատմամբ, 
2) անօգնական վիճակում գտնվողի կամ 
3) անչափահասի նկատմամբ՝ 
պատժվում է ազատազրկմամբ` երկուսից հինգ տարի ժամկե-

տով: 

1. Քննարկվող հանցագործությունը տարբերվում է քր. օր.-ի հոդ-
ված 177-ով նախատեսվածից միայն սուբյեկտիվ կողմով: Մասնա-
վորապես, քր. օր.-ի հոդված 178-ը պատասխանատվություն է նա-

խատեսում մեկ ուրիշին մարդու իմունային անբավարարության վի-
րուսով հանցավոր ինքնավստահությամբ վարակելու համար: Հե-
տևաբար, նույն արարքը հանցավոր անփութությամբ կատարելը չի 
կարող հանգեցնել քր. օր.-ի հոդված 178-ով նախատեսված պա-
տասխանատվության:  

Միևնույն ժամանակ, համապատասխան հատկանիշների առկա-
յության պարագայում, անփութությամբ կատարված արարքը նման 
դեպքերում կարող է որակվել քր. օր.-ի հոդված 172-ով (Անզգուշու-
թյամբ առողջությանը ծանր վնաս պատճառելը), 173-ով (Անզգուշու-
թյամբ առողջությանը միջին ծանրության վնաս պատճառելը) կամ 
187-ով (Բուժաշխատողի կողմից մասնագիտական պարտականու-
թյունները չկատարելը կամ ոչ պատշաճ կատարելը): 

2. Անձը ենթակա չէ քրեական պատասխանատվության նաև 
մեկ ուրիշին մարդու իմունային անբավարարության վիրուսով ան-
զգուշությամբ վարակելու համար, եթե սեռական հարաբերության 
զուգընկերն իմացել է նրա մոտ վարակի առկայության մասին ու 
տվել սեռական հարաբերություն ունենալու՝ գիտակցված և կամա-
վոր համաձայնություն (քր. օր.-ի հոդված 180-ի 3-րդ մաս): 

3. Քր. օր.-ի հոդվածներ 177-ի և 178-ի 2-րդ մասերով նախատես-
ված ծանրացուցիչ հանգամանքները ևս նույնանում են:  

 

§3.6. Սեռավարակով վարակելը 
 
Հոդված 179. Սեռավարակով վարակելը 
1. Մեկ ուրիշին սեռավարակով վարակելը` 
պատժվում է տուգանքով` առավելագույնը քսանապատիկի չա-

փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ՝ առավելագույնը մեկ տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) հղի կնոջ նկատմամբ, 
2) անօգնական վիճակում գտնվողի նկատմամբ կամ 

3) անչափահասի նկատմամբ` 
պատժվում է տուգանքով՝ տասնապատիկից երեսնապատիկի 

չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ ազատության սահմանափակմամբ` առա-
վելագույնը երեք տարի ժամկետով, կամ կարճաժամկետ ազատա-
զրկմամբ` մեկից երկու ամիս ժամկետով, կամ ազատազրկմամբ՝ 
առավելագույնը երեք տարի ժամկետով: 

1. Սեռավարակներով հիվանդների հայտնաբերման, ախտորոշ-
ման, դեպքերի հաշվառման, հաշվետվության, շարունակական 
(դիսպանսերային) հսկողության, վարակի հսկողության, սեռավա-
րակների կանխարգելիչ և հակահամաճարակային միջոցառումնե-
րի, սեռավարակների վերաբերյալ բնակչության իրազեկման և ա-
ռողջ ապրելակերպի քարոզչության հարցերը, որոնք ուղղված են սե-
ռավարակների համաճարակաբանական հսկողության գործընթա-
ցի ապահովմանը, սահմանված են ՀՀ առողջապահության նախա-
րարի 2016թ. փետրվարի 1-ի հրամանով հաստատված՝ «Սեռավա-
րակների համաճարակաբանական հսկողություն» N 3.1.1-031-2016 
սանիտարական կանոններով և հիգիենիկ նորմերով: 

Նշված սանիտարական կանոնների և հիգիենիկ նորմերի 3-րդ 
կետի համաձայն՝ սեռավարակներն առավելապես սեռական ճա-
նապարհով փոխանցվող վարակիչ հիվանդությունների խումբ են: 
Նույն նորմատիվ իրավական ակտի 4-րդ կետին համապատաս-
խան՝ սեռական ճանապարհով փոխանցվում են մանրէային, վիրու-
սային և մակաբուծային ծագման շուրջ 30 հիվանդություն: Մեր տա-
րածաշրջանում սեռավարակներից առավել տարածված են գոնո-
րեան, քլամիդիոզը, սիֆիլիսը, միկոպլազմոզը, ՄԻԱՎ-ը1, հասարակ 
հերպեսը, սրածայր կոնդիլոման, Բ և Ց հեպատիտները, ցիտոմե-
գալովիրուսային վարակը, հպավարանցիկ մոլյուսկը, տրիխոմո-
նիազը, կանդիդոզը, ցայլքի ոջլոտությունը, քոսը և այլն: 

2. Հիշատակված կանոնների և նորմերի 6-րդ կետի համաձայն՝ 
սեռավարակները հիմնականում փոխանցվում են սեռական ճանա-

 
1 ՄԻԱՎ-ով թե՛ դիտավորությամբ և թե՛ անզգուշությամբ վարակելու համար, 
ինչպես արդեն նշվել է, քրեական պատասխանատվություն է սահմանված, 
համապատասխանաբար, քր. օր.-ի հոդվածներ 177-ով և 178-ով: 

պարհով՝ անպաշտպան սեռական հարաբերությունների ընթաց-
քում: Բացի այդ, դրանք կարող են փոխանցվել՝ 

1) արտաընդերային (պարենտերալ) ճանապարհով՝ վնասված 
մաշկի և լորձաթաղանթների միջոցով կենսաբանական հեղուկների 
ներթափանցման, թմրամիջոցների ներարկային գործածման, բժըշ-
կական միջամտությունների, դոնորական արյան և դրա բաղադրա-
մասերի փոխներարկման, օրգանների և հյուսվածքների փոխպատ-
վաստման, դոնորական սերմնահեղուկի օգտագործման ժամանակ, 

2) մորից երեխային` հղիության ընթացքում, ծննդաբերության 
ժամանակ, 

3) կոնտակտ-կենցաղային ճանապարհով՝ ախտահարված կեն-
ցաղային առարկաները (ափսե, բաժակ, սրբիչ, սպիտակեղեն) կամ 
այլ պարագաներ համատեղ օգտագործելու դեպքում: 

Սեռավարակների փոխանցման գործոններն են մարդու կենսա-
բանական հեղուկները` արյունը, սերմնահեղուկը, հեշտոցային ար-
տազատուկը, մայրական կաթը (Սանիտարական կանոնների և հի-
գիենիկ նորմերի 7-րդ կետ): 

3. Սեռավարակներն էապես վատթարացնում են կյանքի որակը 
և բացասաբար են ազդում սեռական, վերարտադրողական, ինչպես 
նաև մանկան առողջության վրա, կարող են առաջացնել անուղղակի 
ազդեցություն` նպաստելով ՄԻԱՎ-ի սեռական ճանապարհով փո-
խանցմանը, ներազդում են ազգային տնտեսության և ընտանիքնե-
րի տնտեսական բարեկեցության վրա: Սիֆիլիսով հիվանդ հղի կա-
նանցից կարող է ծնվել բնածին սիֆիլիսով երեխա, հնարավոր է 
նաև մեռելածնություն: Գոնորեան, քլամիդիային վարակը կարող են 
փոքր կոնքի օրգանների բորբոքային հիվանդությունների, ան-
պտղության, հղիության անբարենպաստ ելքի պատճառ դառնալ: 
Սեռական ճանապարհով փոխանցվող մարդու պապիլոմավիրուսը 
(HPV) կարող է նպաստել արգանդի վզիկի, իսկ հեպատիտ Բ-ի վի-
րուսը՝ լյարդի քաղցկեղի առաջացմանը (Սանիտարական կանոննե-
րի և հիգիենիկ նորմերի 8-րդ կետ): 

4. Քր. օր.-ի հոդված 179-ով նախատեսված հանցագործության 
օբյեկտիվ կողմը բնութագրվում է մեկ ուրիշին սեռավարակով վա-
րակելով: Այն կարող է դրսևորվել ինչպես գործողությամբ (օրինակ՝ 
սեռական հարաբերություն ունենալով, ախտահարված ներարկիչով 

ներարկում կատարելով և այլն), այնպես էլ անգործությամբ (օրի-
նակ՝ ընդհանուր օգտագործման ափսեն, բաժակը, սրբիչը, սպիտա-
կեղենը չախտահանելով և այլն):  

Ընդ որում, արարքի քրեաիրավական որակման առումով վարա-
կելու եղանակը որևէ նշանակություն չունի:  

5. Քննարկվող հանցագործությունը նկարագրված է նյութական 
հանցակազմով. այն ավարտված է համարվում հոդված 179-ի 1-ին 
մասում նախատեսված որոշակի հետևանքի առաջացման՝ սեռավա-
րակով մեկ ուրիշի փաստացի վարակվելու պահից: Հետևաբար, 
տվյալ հանցագործության որակման առումով կարևորվում է նաև 
հանցավորի գործողության կամ անգործության և առաջացած հե-
տևանքի միջև պատճառական կապի բացահայտման անհրաժեշ-
տությունը: 

6. Քր. օր.-ի հոդված 179-ով նախատեսված արարքի որակման 
առումով ևս էական նշանակություն ունի՝ հանցագործությունից տու-
ժածն իմացե՞լ է հանցավորի մոտ նման վարակի առկայության մա-
սին, թե՞ ոչ: Մասնավորապես, անձը ենթակա չէ քրեական պա-
տասխանատվության նաև մեկ ուրիշին սեռավարակով վարակելու 
համար, եթե սեռական հարաբերության զուգընկերն իմացել է նրա 
մոտ վարակի առկայության մասին և տվել է սեռական հարաբերու-
թյուն ունենալու՝ գիտակցված և կամավոր համաձայնություն (քր. 
օր.-ի հոդված 180-ի 3-րդ մաս): 

7. Քննարկվող հանցագործության սուբյեկտիվ կողմը բնութա-
գրվում է ինչպես ուղղակի (օրինակ՝ երբ հանցագործությունից տու-
ժածին իր «դառը բախտակիցը» դարձնելու նպատակով հանցավո-
րը սեռական հարաբերություն է ունենում նրա հետ և վարակում սե-
ռավարակով), այնպես էլ անուղղակի (օրինակ՝ երբ իր սեռական 
պահանջմունքը բավարարելով՝ հանցավորն անտարբերություն է 
դրսևորում հանցագործությունից տուժածին սեռավարակով վարա-
կելու նկատմամբ) դիտավորությամբ: 

8. Քր. օր.-ի հոդված 179-ով նախատեսված հանցագործության 
սուբյեկտ կարող է հանդիսանալ 16 տարին լրացած յուրաքանչյուր 
մեղսունակ ֆիզիկական անձ: Ընդ որում, խոսքը ոչ միայն սեռա-
վարակակիրների մասին է: Մասնավորապես, քննարկվող հանցա-
վոր արարքի կատարող կարող է հանդիսանալ նաև, օրինակ, բժիշ-

կը կամ որևէ այլ անձ, ով սեռավարակով ախտահարված ներարկի-
չով ներարկում է կատարում և վարակում մեկ ուրիշին: 

9. Քննարկվող հոդվածի 2-րդ մասի համաձայն՝ ծանրացուցիչ 
հանգամանքներում կատարված է համարվում սեռավարակով վա-
րակելը, որը կատարվել է՝ 

1) հղի կնոջ նկատմամբ, 
2) անօգնական վիճակում գտնվողի նկատմամբ կամ 
3) անչափահասի նկատմամբ: 
Նշված ծանրացուցիչ հանգամանքների առանձնահատկություն-

ները ևս մանրամասն քննարկվել են նախորդող մի շարք հանցա-
կազմերի մեկնաբանության շրջանակներում: 

 
§3.7. Սեռավարակով անզգուշությամբ վարակելը 

 
Հոդված 180. Սեռավարակով անզգուշությամբ վարակելը 
1. Մեկ ուրիշին սեռավարակով հանցավոր ինքնավստահությամբ 

վարակելը` 
պատժվում է տուգանքով` առավելագույնը տասնապատիկի չա-

փով, կամ հանրային աշխատանքներով` առավելագույնը հարյուր 
ժամ տևողությամբ, կամ ազատության սահմանափակմամբ` առա-
վելագույնը մեկ տարի ժամկետով, կամ կարճաժամկետ ազատա-
զրկմամբ` առավելագույնը մեկ ամիս ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) հղի կնոջ նկատմամբ, 
2) անօգնական վիճակում գտնվողի նկատմամբ կամ 
3) անչափահասի նկատմամբ՝ 
պատժվում է տուգանքով` առավելագույնը քսանապատիկի չա-

փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով: 

3. Անձը ենթակա չէ քրեական պատասխանատվության սույն 
հոդվածով, սույն օրենսգրքի 177-րդ, 178-րդ կամ 179-րդ հոդվածով 
նախատեսված հանցանքները կատարելու համար, եթե սեռական 

հարաբերության զուգընկերն իմացել է նրա մոտ վարակի առկայու-
թյան մասին և տվել է սեռական հարաբերություն ունենալու՝ գի-
տակցված և կամավոր համաձայնություն: 

1. Քննարկվող հանցագործությունը տարբերվում է քր. օր.-ի հոդ-
ված 179-ով նախատեսվածից միայն սուբյեկտիվ կողմով: Մասնա-
վորապես, քր. օր.-ի հոդված 180-ը պատասխանատվություն է նա-
խատեսում մեկ ուրիշին սեռավարակով հանցավոր ինքնավստա-
հությամբ վարակելու համար: Հետևաբար, նույն արարքը հանցա-
վոր անփութությամբ կատարելը չի կարող հանգեցնել քր. օր.-ի հոդ-
ված 180-ով նախատեսված պատասխանատվության:  

Միևնույն ժամանակ, համապատասխան հատկանիշների առկա-
յության պարագայում, անփութությամբ կատարված արարքը նման 
դեպքերում կարող է որակվել քր. օր.-ի հոդված 172-ով (Անզգուշու-
թյամբ առողջությանը ծանր վնաս պատճառելը), 173-ով (Անզգուշու-
թյամբ առողջությանը միջին ծանրության վնաս պատճառելը) կամ 
187-ով (Բուժաշխատողի կողմից մասնագիտական պարտականու-
թյունները չկատարելը կամ ոչ պատշաճ կատարելը): 

2. Անձը ենթակա չէ քրեական պատասխանատվության նաև 
մեկ ուրիշին սեռավարակով անզգուշությամբ վարակելու համար, 
եթե սեռական հարաբերության զուգընկերն իմացել է նրա մոտ վա-
րակի առկայության մասին և տվել է սեռական հարաբերություն ու-
նենալու՝ գիտակցված ու կամավոր համաձայնություն (հոդված 
180-ի 3-րդ մաս): 

3. Քր. օր.-ի հոդվածներ 179-ի և 180-ի 2-րդ մասերով նախատես-
ված ծանրացուցիչ հանգամանքները ևս նույնանում են: 

 
§3.8. Շրջապատի համար վտանգ ներկայացնող 

հիվանդությամբ վարակելը 
 
Հոդված 181. Շրջապատի համար վտանգ ներկայացնող հի-

վանդությամբ վարակելը 
1. Մեկ ուրիշին շրջապատի համար վտանգ ներկայացնող հիվան-

դությամբ վարակելը՝ 
պատժվում է տուգանքով՝ առավելագույնը քսանապատիկի չա-

փով, կամ հանրային աշխատանքներով՝ ութսունից հարյուր հիսուն 

ժամ տևողությամբ, կամ ազատության սահմանափակմամբ՝ առա-
վելագույնը երկու տարի ժամկետով, կամ կարճաժամկետ ազատա-
զրկմամբ՝ առավելագույնը երկու ամիս ժամկետով, կամ ազատա-
զրկմամբ՝ առավելագույնը մեկ տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է՝ 

1) հղի կնոջ նկատմամբ, 
2) անօգնական վիճակում գտնվողի նկատմամբ կամ 
3) անչափահասի նկատմամբ՝ 
պատժվում է տուգանքով՝ տասնապատիկից երեսնապատիկի 

չափով, կամ հանրային աշխատանքներով՝ հարյուրից երկու հարյուր 
ժամ տևողությամբ, կամ ազատության սահմանափակմամբ՝ մեկից 
երեք տարի ժամկետով, կամ կարճաժամկետ ազատազրկմամբ՝ մե-
կից երկու ամիս ժամկետով, կամ ազատազրկմամբ՝ մեկից երեք 
տարի ժամկետով: 

3. Սույն հոդվածի 1-ին կամ 2-րդ մասով նախատեսված արարքը, 
որն անզգուշությամբ առաջացրել է մարդու մահ՝ 

պատժվում է ազատազրկմամբ՝ երկուսից հինգ տարի ժամկե-
տով: 

1. Քննարկվող հիվանդությունների ցանկը սահմանված է «Շրջա-
պատի համար վտանգ ներկայացնող հիվանդությունների ցանկը 
հաստատելու մասին» ՀՀ կառավարության 2001 թվականի դեկ-
տեմբերի 27-ի1 թիվ 1286 որոշմամբ: Մասնավորապես, նման հի-
վանդությունների թվին են դասվում տուբերկուլյոզի բոլոր ձևերը, 
ժանտախտը, սիբիրյան խոցը, բրուցելյոզը, աղիքային վարակիչ հի-
վանդությունների բոլոր ձևերը, դիֆթերիան, կապույտ հազը, քութե-
շը, ջրծաղիկը, կարմրուկը, կարմրախտը, մալարիան, գրիպը, ատի-
պիկ թոքաբորբը, նոր կորոնավիրուսային վարակը (2019n-CoV) և 
այլն: 

2. Քր. օր.-ի հոդված 181-ով նախատեսված հանցագործության 
օբյեկտիվ կողմը բնութագրվում է մեկ ուրիշին շրջապատի համար 
վտանգ ներկայացնող հիվանդությամբ վարակելով: Այն կարող է 

 
1 Ցանկը լրացված է ՀՀ կառավարության 01.02.2020թ. թիվ 96-Ն որոշ-
մամբ: 

դրսևորվել ինչպես գործողությամբ (օրինակ՝ համբուրելով, մարդ-
կանց շրջապատում հազալով կամ փռշտալով կամ քթի լորձունքը 
դուրս թափելով, ախտահարված ներարկիչով ներարկում կատարե-
լով և այլն), այնպես էլ անգործությամբ (օրինակ՝ ընդհանուր օգտա-
գործման կենցաղային իրերը չախտահանելով, դիմակ չկրելով և 
այլն): 

3. Քննարկվող հանցագործությունը նկարագրված է նյութական 
հանցակազմով. այն ավարտված է համարվում հոդված 181-ի 1-ին 
մասում նախատեսված որոշակի հետևանքի առաջացման՝ շրջա-
պատի համար վտանգ ներկայացնող հիվանդությամբ մեկ ուրիշի 
փաստացի վարակվելու պահից: Հետևաբար, տվյալ հանցագործու-
թյան որակման առումով կարևորվում է նաև հանցավորի գործողու-
թյան կամ անգործության և առաջացած հետևանքի միջև պատճա-
ռական կապի բացահայտման անհրաժեշտությունը: 

4. Տվյալ հանցագործության սուբյեկտիվ կողմը բնութագրվում է 
ինչպես ուղղակի (օրինակ՝ երբ մեկ ուրիշին նոր կորոնավիրուսային 
վարակով հիվանդացնելու նպատակով հանցավորը հազում կամ 
փռշտում է նրա ուղղությամբ և վարակում վերջինիս), այնպես էլ ան-
ուղղակի (օրինակ՝ երբ նույն վարակը կրողը դիմակ չի կրում հան-
րային վայրում, հազում և փռշտում է ու անտարբերություն դրսևո-
րում իր շրջապատում գտնվող այլ անձանց վարակելու նկատմամբ) 
դիտավորությամբ: 

5. Քր. օր.-ի հոդված 181-ով նախատեսված հանցագործության 
սուբյեկտ կարող է հանդիսանալ 16 տարին լրացած յուրաքանչյուր 
մեղսունակ ֆիզիկական անձ: Ընդ որում, խոսքը ոչ միայն շրջապա-
տի համար վտանգ ներկայացնող որևէ հիվանդության վարակա-
կիրների մասին է: Մասնավորապես, քննարկվող հանցավոր արար-
քը կատարող կարող է հանդիսանալ նաև, օրինակ, բժիշկը կամ 
որևէ այլ անձ, ով ախտահարված ներարկիչով ներարկում է կատա-
րում և վարակում մեկ ուրիշին: 

6. Քննարկվող հոդվածի 2-րդ մասի համաձայն՝ առավել խիստ 
պատասխանատվություն է առաջացնում շրջապատի համար վը-
տանգ ներկայացնող հիվանդությամբ վարակելը, որը կատարվել է՝ 

1) հղի կնոջ նկատմամբ, 
2) անօգնական վիճակում գտնվողի նկատմամբ կամ 

3) անչափահասի նկատմամբ: 
Նշված ծանրացուցիչ հանգամանքների առանձնահատկություն-

ները ևս մանրամասն քննարկվել են նախորդող մի շարք հանցա-
կազմերի մեկնաբանության շրջանակներում: 

7. Քր. օր.-ի հոդված 181-ի 3-րդ մասով նախատեսված է քննարկ-
վող հանցագործության առավել վտանգավոր մեկ տեսակ՝ նույն 
հոդվածի 1-ին կամ 2-րդ մասով նախատեսված արարքը, որն ան-
զգուշությամբ առաջացրել է մարդու մահ: Տվյալ ծանրացուցիչ հան-
գամանքը ևս մանրամասն քննարկվել է նախորդող մի շարք հան-
ցակազմերի մեկնաբանության շրջանակներում: 

 
§3.9. Վտանգի մեջ թողնելը 

 

Հոդված 182. Վտանգի մեջ թողնելը 
1. Կյանքի կամ առողջության համար վտանգավոր վիճակում 

գտնվող և ինքնապահպանության միջոցներ ձեռնարկելու հնարա-
վորությունից զրկված անձին անհրաժեշտ և ակնհայտ անհետաձգե-
լի օգնություն ցույց չտալը, եթե հանցավորն այդ անձին օգնություն 
ցույց տալու իրական հնարավորություն է ունեցել, կամ օգնություն 
ցույց տալու անհրաժեշտության մասին համապատասխան մարմին-
ներին չհաղորդելը, եթե պարտավոր չի եղել հոգ տանել նրա մասին 
և ինքը նրան չի դրել կյանքի համար վտանգավոր վիճակի մեջ՝ 

պատժվում է տուգանքով՝ առավելագույնը տասնապատիկի չա-
փով, կամ հանրային աշխատանքներով՝ առավելագույնը հարյուր 
ժամ տևողությամբ: 

2. Կյանքի կամ առողջության համար վտանգավոր վիճակում 
գտնվող և ինքնապահպանության միջոցներ ձեռնարկելու հնարա-
վորությունից զրկված անձին անօգնական վիճակում թողնելը, եթե 
հանցավորն այդ անձին օգնություն ցույց տալու իրական հնարավո-
րություն է ունեցել և պարտավոր է եղել նրան խնամել, կամ ինքն է 
նրան դրել կյանքի կամ առողջության համար վտանգավոր վիճա-
կում, եթե կյանքից զրկելու կամ առողջությանը վնաս պատճառելու 
դիտավորություն չի ունեցել՝ 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ որոշակի պաշտոններ զբաղեցնելու կամ 

որոշակի գործունեությամբ զբաղվելու իրավունքից զրկելով` առավե-
լագույնը երեք տարի ժամկետով, կամ ազատության սահմանա-
փակմամբ` առավելագույնը երկու տարի ժամկետով: 

3. Սույն հոդվածի 2-րդ մասով նախատեսված արարքը, որը կա-
տարվել է` 

1) հղի կնոջ նկատմամբ, 
2) անչափահասի նկատմամբ կամ 
3) հանցավորից նյութական կամ այլ կախվածության մեջ գտնվո-

ղի նկատմամբ` 
պատժվում է տուգանքով` քսանապատիկից հիսնապատիկի չա-

փով, կամ հանրային աշխատանքներով` հարյուր հիսունից երկու 
հարյուր յոթանասուն ժամ տևողությամբ, կամ որոշակի պաշտոններ 
զբաղեցնելու կամ որոշակի գործունեությամբ զբաղվելու իրավուն-
քից զրկելով` երեքից յոթ տարի ժամկետով, կամ ազատության սահ-
մանափակմամբ` առավելագույնը երեք տարի ժամկետով, կամ կար-
ճաժամկետ ազատազրկմամբ` առավելագույնը երկու ամիս ժամկե-
տով: 

1. Տվյալ հանցագործության օբյեկտիվ կողմը բնութագրվում է 
հանցավոր անգործությամբ, որը կարող է դրսևորվել տարբեր 
կերպ: Մասնավորապես, այդ տարբերություններն արտացոլված են 
քր. օր.-ի հոդված 182-ի տարբեր մասերում: 

2. Քննարկվող հոդվածի 1-ին մասի համաձայն՝ քրեորեն պատ-
ժելի է կյանքի կամ առողջության համար վտանգավոր վիճակում 
գտնվող և ինքնապահպանության միջոցներ ձեռնարկելու հնարա-
վորությունից զրկված անձին անհրաժեշտ և ակնհայտ անհետա-
ձգելի օգնություն ցույց չտալը, եթե հանցավորն այդ անձին օգ-
նություն ցույց տալու իրական հնարավորություն է ունեցել, կամ 
օգնություն ցույց տալու անհրաժեշտության մասին համապա-
տասխան մարմիններին չհաղորդելը, եթե պարտավոր չի եղել 
հոգ տանել նրա մասին և ինքը նրան չի դրել կյանքի համար 
վտանգավոր վիճակի մեջ:  

Վտանգի մեջ թողնելու տվյալ դեպքի համար քրեական պատաս-
խանատվություն սահմանելը նախ և առաջ պայմանավորված է 
գթասրտության, մարդասիրության և բարոյականության սկզբունք-
ներով: 

3. Դրությունը համարվում է կյանքի կամ առողջության համար 
վտանգավոր, երբ, օրինակ, բնական աղետի, դժբախտ պատահա-
րի, անձի հիվանդության, նրա հոգեֆիզիոլոգիական առանձնա-
հատկությունների կամ այլ հանգամանքների հետևանքով ստեղծվել 
է մարդու կյանքին կամ առողջությանը իրական սպառնալիք ներկա-
յացնող վիճակ:  

4. Միևնույն ժամանակ, արարքը քր. օր.-ի հոդված 182-ով որա-
կելու համար պահանջվում է, որ կյանքի կամ առողջության համար 
վտանգավոր վիճակում գտնվող անձը զրկված լինի ինքնապահ-
պանության միջոցներ ձեռնարկելու հնարավորությունից: Այլ 
կերպ ասած՝ անձը պետք է հնարավորություն չունենա սեփական 
կյանքը կամ առողջությունը պահպանելուն ուղղված միջոցներ ձեռ-
նարկել: Հակառակ պարագայում, քրեական պատասխանատվու-
թյան մասին խոսք լինել չի կարող: Օրինակ՝ եթե անցորդը նկատում 
է կյանքի կամ առողջության համար վտանգավոր դրության մեջ 
գտնվողին և հասկանում, որ նա բջջայինով զանգահարել և շտապ 
բժշկական օգնություն է խնդրում ու նկարագրում իր գտնվելու վայ-
րը, ապա նա չի կարող քրեական պատասխանատվության ենթարկ-
վել չմիջամտելու համար: 

5. Քր. օր.-ի հոդված 182-ի 1-ին մասով նախատեսված արարքի 
օբյեկտիվ կողմը բնութագրվում է նաև համապատասխան վիճակում 
գտնվող անձին անհրաժեշտ և ակնհայտ անհետաձգելի օգնու-
թյուն ցույց չտալով, եթե հանցավորն այդ անձին օգնություն ցույց 
տալու իրական հնարավորություն է ունեցել: Ընդ որում, նման 
հնարավորությունը պետք է օբյեկտիվորեն իրական լինի, այսինքն՝ 
չուղեկցվի օգնություն ցույց տալուն խոչընդոտող հանգամանքնե-
րով: Վերջիններիս օրինակ կարող են համարվել այնպիսի իրավի-
ճակները, երբ օգնության ցուցաբերումը կարող է վտանգել հենց իր՝ 
օգնողի կյանքը կամ առողջությունը: Բացի դրանից, օգնություն ցու-
ցաբերելու իրական հնարավորությունը կարող է կախված լինել նաև 
անձի ֆիզիկական կամ հոգեֆիզիոլոգիական առանձնահատկու-
թյուններից: Օրինակ՝ ֆիզիկական արատները կամ հյուծվածությու-
նը կամ անմեղսունակության վիճակ չառաջացնող հոգեկան խան-
գարումը կարող է արգելք հանդիսանալ անօգնական վիճակում 
հայտնված անձին օգնություն ցույց տալու համար: 

6. Քննարկվող հոդվածի 1-ին մասով նախատեսված արարքի օբ-
յեկտիվ կողմը բնութագրվում է նաև համապատասխան վիճակում 
գտնվող անձին օգնություն ցույց տալու անհրաժեշտության մա-
սին համապատասխան մարմիններին չհաղորդելով: Այդ առումով 
ևս պահանջվում է, որ անձը համապատասխան մարմիններին հա-
ղորդելու իրական հնարավորություն ունենա: Հակառակ պարագա-
յում (օրինակ՝ եթե անձն առանց ավտոմեքենայի է կամ չունի բջջա-
յին հեռախոս և օբյեկտիվորեն հնարավորություն չունի ո՛չ անձամբ 
օգնություն ցույց տալու, ո՛չ դրա անհրաժեշտության մասին տեղե-
կացնելու), արարքը չի կարող որակվել հոդված 182-ի 1-ին մասով: 

Ընդ որում, տվյալ դեպքում անհրաժեշտ է հիմնավորել նաև, որ 
հանցավորը պարտավոր չի եղել հոգ տանել նրա մասին և ինքը 
նրան չի դրել կյանքի համար վտանգավոր վիճակի մեջ: 

Միևնույն ժամանակ, եթե նշված դրությունն ստեղծվել է հանցա-
վորի գործողությունների հետևանքով, և անձը թողնվել է անօգնա-
կան վիճակում, չնայած հանցավորը նրան օգնություն ցույց տալու 
իրական հնարավորություն է ունեցել, ապա, անկախ օգնություն 
ցույց տալու անհրաժեշտության մասին համապատասխան մարմին-
ներին հայտնելուց՝ արարքը պետք է որակվի քննարկվող հոդվածի 
2-րդ մասով: 

7. Քր. օր.-ի հոդված 182-ի 2-րդ մասի համաձայն՝ քրեորեն պատ-
ժելի է կյանքի կամ առողջության համար վտանգավոր վիճակում 
գտնվող և ինքնապահպանության միջոցներ ձեռնարկելու հնարա-
վորությունից զրկված անձին անօգնական վիճակում թողնելը, 
եթե հանցավորն այդ անձին օգնություն ցույց տալու իրական 
հնարավորություն է ունեցել և պարտավոր է եղել նրան խնամել, 
կամ ինքն է նրան դրել կյանքի կամ առողջության համար վտան-
գավոր վիճակում, եթե կյանքից զրկելու կամ առողջությանը 
վնաս պատճառելու դիտավորություն չի ունեցել: 

8. Տվյալ արարքի որակման առաջին հիմքը ևս հանցավորի պա-
սիվ վարքագիծն է՝ անօգնական վիճակում հայտնված անձին օգնու-
թյուն ցույց տալու իրական հնարավորություն և, միաժամանակ, 
պարտավորություն ունենալու պարագաներում: Այսինքն, բացի 
սուբյեկտիվ չափանիշից (օգնություն ցույց տալու իրական հնարա-
վորություն), տվյալ դեպքում անհրաժեշտ է նաև օբյեկտիվի (խնա-



165 
 

մելու պարտականություն) միաժամանակյա առկայությունը: Ուստի, 
այն դեպքերում, երբ անձն իրական հնարավորություն է ունեցել, 
բայց պարտավոր չի եղել խնամել համապատասխան դրության մեջ 
հայտնվածին, արարքը չի կարող որակվել քր. օր.-ի հոդված 182-ի 
2-րդ մասով: Այն պետք է որակվի նույն հոդվածի 1-ին մասով:  

Բացառություն են կազմում այն դեպքերը, երբ հանցավորն ինքն 
է տուժողին դրել կյանքի կամ առողջության համար վտանգավոր 
դրության մեջ: Նման պարագայում արարքը ենթակա է որակման 
հոդված 182-ի 2-րդ մասով:  

9. Անձին խնամելու պարտականությունը կարող է բխել օրեն-
քից, նորմատիվ այլ ակտերից, պայմանագրից, ամուսնաընտանե-
կան հարաբերություններից և այլն: Օրինակ՝ ՀՀ քաղաքացիական 
օրենսդրության համաձայն՝ ծնողը պարտավոր է խնամել իր անչա-
փահաս զավակին և այլն: 

10. Արարքը որակվում է քր. օր.-ի հոդված 182-ի 2-րդ մասով նաև 
այն դեպքերում, երբ մինչև անձի՝ կյանքի կամ առողջության համար 
վտանգավոր դրության մեջ ընկնելը, հանցավորն իր վարքագծով, 
այդ թվում՝ իրավաչափ, ինքն է դրել նրան նման վիճակում և, օգնու-
թյուն ցույց տալու իրական հնարավորություն ունենալով հանդերձ, 
դրսևորել է անգործություն: Օրինակ՝ երբ ավտոմեքենայի վարորդը 
վրաերթի է ենթարկում երթևեկելի մասի հատման կանոնները 
խախտող հետիոտնին և նրան թողնում է անօգնական վիճակում ու 
հեռանում՝ օգնություն ցույց տալու իրական հնարավորություն ունե-
նալով հանդերձ: 

11. Քննարկվող հոդվածի 2-րդ մասի դիսպոզիցիայից հետևում է 
նաև, որ հանցավորը չպետք է ունենա կյանքից զրկելու կամ առող-
ջությանը վնաս պատճառելու դիտավորություն: Հակառակ պա-
րագայում արարքը պետք է որակվի կա՛մ որպես սպանություն, կա՛մ 
առողջությանը ծանրության որոշակի աստիճանի վնասի պատճա-
ռում: Նման դեպքերում վտանգի մեջ թողնելը կարող է հանդիսանալ 
ընդամենը նշված հանցանքների կատարման եղանակ: 

Օրինակ՝ եթե մեկ ուրիշին կյանքից զրկելու նպատակով, հան-
ցավորը նրան ծանր հարբածության աստիճանի հասցնի և ձմռան 
ցրտին քնած վիճակում թողնի շենքի բակում տեղադրված նստարա-
նին, ինչի արդյունքում վերջինս ցրտահարությունից մահանա, ապա 

արարքը պետք է որակել քր. օր.-ի հոդված 155-ի 2-րդ մասի 3-րդ 
կետով՝ որպես անօգնական վիճակում գտնվողի սպանություն: 

12. ՀՀ քր. օր.-ի հոդված 182-ով նախատեսված վերը քննարկված 
բոլոր դրսևորումներն ավարտված են համարվում անձին կյանքի 
կամ առողջության համար վտանգավոր դրության մեջ թողնելու 
պահից: Կոնկրետ հետևանքի առաջացման դեպքում, համապա-
տասխան այլ հատկանիշների առկայության պարագայում, արարքը 
պետք է որակել հանցագործությունների համակցությամբ՝ քր. օր.-ի 
հոդված 182-ով և կյանքի կամ առողջության դեմ ուղղված հանցա-
գործության համար պատասխանատվություն նախատեսող որոշա-
կի հոդվածով: 

13. Վտանգի մեջ թողնելու սուբյեկտիվ կողմը բնութագրվում է 
միայն ուղղակի դիտավորությամբ:  

14. Քննարկվող հանցագործության սուբյեկտ կարող է հանդի-
սանալ 16 տարին լրացած յուրաքանչյուր մեղսունակ ֆիզիկական 
անձ: 

15. Քր. օր.-ի հոդված 182-ի 3-րդ մասով նախատեսված են 
վտանգի մեջ թողնելու ծանրացուցիչ հանգամանքները: Մասնա-
վորապես, խոսքը նույն հոդվածի 2-րդ մասով նախատեսված արար-
քի մասին է, որը կատարվել է` 

1) հղի կնոջ նկատմամբ, 
2) անչափահասի նկատմամբ կամ 
3) հանցավորից նյութական կամ այլ կախվածության մեջ գտնվո-

ղի նկատմամբ: 
Նշված ծանրացուցիչ հանգամանքների առանձնահատկություն-

ները մանրամասն քննարկվել են նախորդող մի շարք հանցակազ-
մերի մեկնաբանության շրջանակներում: 

Միևնույն ժամանակ, նույն անձանց նկատմամբ քննարկվող հոդ-
վածի առաջին մասով նախատեսված արարքի իրականացումը չի 
կարող համարվել ծանրացուցիչ հանգամանքներում կատարված: 
Այն պետք է որակվի հոդված 182-ի 1-ին մասով:  

 
§3.10. Մարդու սաղմի, պտղի, մարդու կամ դիակի բջիջների, 
հյուսվածքների, օրգանների կամ կենսաբանական նյութերի 

կամ հեղուկների ապօրինի շրջանառությունը 

Հոդված 183. Մարդու սաղմի, պտղի, մարդու կամ դիակի 
բջիջների, հյուսվածքների, օրգանների կամ կենսաբանական 
նյութերի կամ հեղուկների ապօրինի շրջանառությունը 

1. Մարդու սաղմը, պտուղը, մարդու կամ դիակի բջիջը, հյուսված-
քը, օրգանը, կենսաբանական նյութերը կամ հեղուկներն ապօրինի 
ձեռք բերելը, իրացնելը, պահելը, փոխադրելը կամ առաքելը` 

պատժվում է ազատազրկմամբ՝ երեքից յոթ տարի ժամկետով: 
2. Սույն հոդվածի 1-ին մասով նախատեսված արարքը, որը` 
1) կատարվել է մի խումբ անձանց կողմից նախնական համաձայ-

նությամբ, 
2) կատարվել է իշխանական կամ ծառայողական լիազորություն-

ները կամ դրանցով պայմանավորված ազդեցությունն օգտագոր-
ծելով, կամ 

3) անզգուշությամբ առաջացրել է մարդու մահ, առողջությանը 
ծանր վնասի պատճառում կամ այլ ծանր հետևանք` 

պատժվում է ազատազրկմամբ` վեցից տասներկու տարի ժամկե-
տով: 

1. Քննարկվող հանցագործության առարկան են՝ մարդու սաղմը, 
պտուղը, մարդու կամ դիակի բջիջը, հյուսվածքը, օրգանը, կենսա-
բանական նյութերը կամ հեղուկները: 

Մարդու սաղմը (կամ էմբրիոնը) մոր արգանդում բեղմնավոր-
ման պահից մինչև ութերորդ շաբաթվա ավարտը զարգացող կեն-
դանի օրգանիզմն է: Իններորդ շաբաթից սկսած այն արդեն համար-
վում է պտուղ: 

Ինչ վերաբերում է մարդու կամ դիակի բջջին, հյուսվածքին, օր-
գանին, կենսաբանական նյութերին կամ հեղուկներին, ապա 
դրանց հասկացությունները մանրամասն քննարկվել են սույն աշ-
խատության §1.1-ի 7.16-րդ կետի շրջանակներում: 

2. Քր. օր.-ի հոդված 183-ով նախատեսված հանցագործության 
օբյեկտիվ կողմը դրսևորվում է մարդու սաղմը, պտուղը, մարդու 
կամ դիակի բջիջը, հյուսվածքը, օրգանը, կենսաբանական նյութերը 
կամ հեղուկներն ապօրինի ձեռք բերելով, իրացնելով, պահելով, 
փոխադրելով կամ առաքելով: 

Նշված առարկաների օրինական շրջանառության հետ կապված 
հարաբերությունները կարգավորվում են «Մարդուն օրգաններ և 

(կամ) հյուսվածքներ փոխպատվաստելու մասին», «Բնակչության 
բժշկական օգնության և սպասարկման մասին», «Մարդու վերար-
տադրողական առողջության և վերարտադրողական իրավունքների 
մասին» և «Մարդու արյան և դրա բաղադրամասերի դոնորության 
և փոխներարկումային բժշկական օգնության մասին» ՀՀ օրենքնե-
րով, «Վերարտադրողականության օժանդակ տեխնոլոգիաների կի-
րառման կարգը, մեթոդների տարատեսակներն ու բժշկական գոր-
ծելակերպը հաստատելու մասին» ՀՀ Կառավարության 2013թ. մար-
տի 7-ի թիվ 214-Ն որոշմամբ, «Արյան բաղադրամասերի պետական 
պաշարների ստեղծման, պահպանման և նորացման կարգը հաս-
տատելու մասին» ՀՀ Կառավարության 2019թ. օգոստոսի 22-ի թիվ 
1070-Ն որոշմամբ և այլ նորմատիվ ակտերով: Հետևաբար, համա-
պատասխան իրավակարգավորումները պարունակող նշված նոր-
մատիվ ակտերի պահանջների խախտմամբ մարդու սաղմը, պտու-
ղը, մարդու կամ դիակի բջիջը, հյուսվածքը, օրգանը, կենսաբանա-
կան նյութերը կամ հեղուկները ձեռք բերելը, իրացնելը, պահելը, փո-
խադրելը կամ առաքելը համարվում է ապօրինի, ուստի և՝ քրեորեն 
պատժելի: 

Օրինակ՝ «Մարդուն օրգաններ և (կամ) հյուսվածքներ փոխպատ-
վաստելու մասին» ՀՀ օրենքի հոդված 2-ի համաձայն՝ կենդանի կամ 
դիակային դոնորից վերցված օրգանները և հյուսվածքները շահույ-
թի աղբյուր դարձնելն արգելվում է: Հետևաբար, նշված առարկանե-
րի առքը կամ վաճառքը ցանկացած պարագայում հանցագործու-
թյուն է և պետք է որակվի քր. օր.-ի հոդված 183-ով: 

3. Քննարկվող հանցակազմի օբյեկտիվ կողմը երկընտրելի է. 
հոդվածում նշված արարքներից որևէ մեկի կատարումը բավարար 
է, որպեսզի հանցագործությունն ավարտված համարվի:  

3.1. Ապօրինի ձեռք բերելը տվյալ դեպքում այնպիսի հատուցվող 
կամ անհատույց գործողության կատարումն է, որով անձը սահման-
ված կարգի խախտմամբ ապահովում է մարդու սաղմին, պտղին, 
մարդու կամ դիակի բջջին, հյուսվածքին, օրգանին, կենսաբանա-
կան նյութերին կամ հեղուկներին տիրանալու հնարավորությունը: 
Ձեռքբերման եղանակները բազմապիսի են (օրինակ՝ գնելը, փոխա-
նակելը, նվեր ստանալը, պարտքով վերցնելը և այլն) և հանցագոր-
ծության որակման համար նշանակություն չունեն: 

Վերը նշված առարկաները հափշտակելը նույնպես դրանք ձեռք 
բերելու եղանակ է և պետք է որակվի քր. օր.-ի հոդված 183-ի համա-
պատասխան մասով: 

3.2. Ապօրինի իրացնելը, քննարկվող հանցակազմի իմաստով՝ 
մարդու սաղմը, պտուղը, մարդու կամ դիակի բջիջը, հյուսվածքը, օր-
գանը, կենսաբանական նյութերը կամ հեղուկները ցանկացած եղա-
նակով, բայց սահմանված կարգի խախտմամբ օտարելն է: Օրինակ՝ 
վաճառքը, նվիրատվությունը, փոխանակումը, պարտքի մարումը և 
այլն: Ընդ որում, իրացումը համարվում է ավարտված, երբ մեկ այլ 
անձ տիրանում է համապատասխան առարկային: 

Այն դեպքերում, երբ անձը մարդու սաղմի, պտղի, մարդու կամ 
դիակի բջջի, հյուսվածքի, օրգանի, կենսաբանական նյութերի կամ 
հեղուկների անվան տակ իրացնում է այլ նյութ՝ նպատակ ունենալով 
ապօրինի, անհատույց տիրանալ ուրիշի գույքին, նրա արարքը 
պետք է որակել որպես խարդախություն, իսկ գնորդինը՝ քր. օր.-ի 
հոդված 183-ով նախատեսված հանցագործության փորձ: 

3.3. Ապօրինի պահել ասելով՝ տվյալ դեպքում պետք է հասկա-
նալ սահմանված կարգի խախտմամբ կատարվող ցանկացած դի-
տավորյալ գործողություն, որն ուղղված է մարդու սաղմը, պտուղը, 
մարդու կամ դիակի բջիջը, հյուսվածքը, օրգանը, կենսաբանական 
նյութերը կամ հեղուկները մարմնի վրա կամ հագուստի մեջ կրելուն, 
շինությունում, գաղտնարանում կամ այլ վայրում թաքցնելուն, պահ-
պանելուն, անփոփոխ կամ առանց կորստի թողնելուն և այլն: Նշված 
գործողությունների կատարումը տևող հանցագործություն է: 

Պահելու համար պատասխանատվություն է կրում նաև այն ան-
ձը, ով, օրինակ, գիտակցելով թաքցնում է մեկ ուրիշի կողմից իրեն 
պահելու նպատակով տրված օրգանը կամ հյուսվածքը և այլն: 

3.4. Ապօրինի փոխադրելը սահմանված կարգի խախտմամբ 
կատարվող, պահելու տարատեսակ հանդիսացող այնպիսի գործո-
ղությունն է, որով մարդու սաղմը, պտուղը, մարդու կամ դիակի բջի-
ջը, հյուսվածքը, օրգանը, կենսաբանական նյութերը կամ հեղուկնե-
րը տեղափոխվում են մեկ վայրից մյուսը: Փոխադրող է համարվում 
նաև, օրինակ, այն վարորդը, ով գիտակցելով՝ մեկ վայրից մյուսն է 
տեղափոխում քննարկվող հանցագործության համապատասխան 
առարկան ապօրինի կրողին: 

3.5. Ապօրինի առաքելը տվյալ դեպքում մարդու սաղմը, պտու-
ղը, մարդու կամ դիակի բջիջը, հյուսվածքը, օրգանը, կենսաբանա-
կան նյութերը կամ հեղուկները սահմանված կարգի խախտմամբ 
մեկ վայրից մյուսն ըստ հասցեի ուղարկելն է՝ փոստով կամ ծանրո-
ցով, ինչպես նաև կենդանիների (օրինակ՝ շան, կապիկի, թռչունի և 
այլն) միջոցով: 

4. Քր. օր.-ի հոդված 183-ով նախատեսված հանցագործությունը 
նկարագրված է ձևական հանցակազմով. հանցավոր հետևանք-
ներն օբյեկտիվ կողմի հատկանիշ չեն: 

5. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: Շարժառիթները և նպա-
տակները տվյալ արարքի որակման առումով որևէ նշանակություն 
չունեն: 

6. Մարդու սաղմը, պտուղը, մարդու կամ դիակի բջիջը, հյուսված-
քը, օրգանը, կենսաբանական նյութերը կամ հեղուկներն ապօրինի 
ձեռք բերելու, իրացնելու, պահելու, փոխադրելու կամ առաքելու 
սուբյեկտ կարող է հանդիսանալ 16 տարին լրացած յուրաքանչյուր 
մեղսունակ ֆիզիկական անձ: 

7. Քր. օր.-ի հոդված 183-ի 2-րդ մասով նախատեսված են 
քննարկվող հանցագործության ծանրացուցիչ հանգամանքները: 
Մասնավորապես, խոսքը նույն հոդվածի 1-ին մասով նախատեսված 
արարքի մասին է, որը` 

1) կատարվել է մի խումբ անձանց կողմից նախնական համա-
ձայնությամբ, 

2) կատարվել է իշխանական կամ ծառայողական լիազորու-
թյունները կամ դրանցով պայմանավորված ազդեցությունն օգտա-
գործելով, կամ 

3) անզգուշությամբ առաջացրել է մարդու մահ, առողջությանը 
ծանր վնասի պատճառում կամ այլ ծանր հետևանք: 

7.1. Քննարկվող հանցանքը համարվում է մի խումբ անձանց 
կողմից նախնական համաձայնությամբ կատարված, եթե հան-
ցագործությանը մասնակցել են այնպիսի համակատարողներ, ով-
քեր նախքան հանցանքն սկսելը պայմանավորվել են այն համատեղ 
կատարելու մասին: Օրինակ՝ երբ երկու ընկեր պայմանավորվում են, 
որ նրանցից մեկը պարտքի դիմաց կստանա պարտապանի երի-



171 
 

կամը, իսկ մյուսը կվաճառի այն փոխպատվաստում իրականացնող 
բժշկին: 

7.2. Քր. օր.-ի հոդված 3-ի 1-ին մասի 10-րդ կետի համաձայն՝ 
իշխանական կամ ծառայողական լիազորությունները կամ դրան-
ցով պայմանավորված ազդեցությունն օգտագործելը՝ ծառայողա-
կան ենթակայության տակ չգտնվող անձանց նկատմամբ սահման-
ված կարգով կարգադրիչ լիազորությունները կամ ծառայողական 
լիազորությունները կամ ծառայողական դիրքից բխող հեղինակու-
թյունն օգտագործելն է: Հետևաբար, արարքը քր. օր.-ի հոդված 183-
ի 2-րդ մասի 2-րդ կետով պետք է որակվի, օրինակ՝ երբ բժշկական 
կենտրոնի տնօրենը, իր ղեկավարած հաստատությունում բուժվող 
հիվանդին էապես նվազեցված արժեքով վիրահատություն կատա-
րելու դիմաց, նրա հարազատին առաջարկում է մեկ այլ հիվանդի 
բուժման համար անհրաժեշտ հյուսվածք հանձնել, իսկ վերջինս հա-
մաձայնում և հանձնում է պահանջվող պատվաստանյութը:  

7.3. Արարքը քր. օր.-ի հոդված 183-ի 2-րդ մասի 3-րդ կետով 
որակելու համար անհրաժեշտ է հիմնավորել, որ դիտավորությամբ 
մարդու սաղմը, պտուղը, մարդու կամ դիակի բջիջը, հյուսվածքը, 
օրգանը, կենսաբանական նյութերը կամ հեղուկներն ապօրինի 
ձեռք բերելով, իրացնելով, պահելով, փոխադրելով կամ առաքելով՝ 
հանցավորն անզգուշությամբ առաջացնում է մարդու մահ, առող-
ջությանը ծանր վնասի պատճառում կամ այլ ծանր հետևանք: Օրի-
նակ, երբ համոզելով՝ հանցավորը գումարով ձեռք է բերում անչա-
փահասի երիկամը, ինչի մասին իմանալով՝ վերջինիս ծնողն ինքնա-
սպանություն է գործում:  

 

§3.11. Փոխպատվաստման կանոնները խախտելը 
 
Հոդված 184. Փոխպատվաստման կանոնները խախտելը 
1. Փոխպատվաստման նպատակով մարդու կամ դիակի բջիջը, 

հյուսվածքը, օրգանը, կենսաբանական նյութերը կամ հեղուկները 
վերցնելու կամ փոխպատվաստելու կանոն խախտելը, որն անզգու-
շությամբ ծանր կամ միջին ծանրության վնաս է պատճառել բջիջ, 
հյուսվածք, օրգան, կենսաբանական նյութեր կամ հեղուկներ տվողի 
կամ ընդունողի առողջությանը` 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը հինգ տարի ժամկետով, կամ ազատության սահմանա-
փակմամբ` առավելագույնը երեք տարի ժամկետով, կամ կարճա-
ժամկետ ազատազրկմամբ` առավելագույնը երկու ամիս ժամկետով, 
կամ ազատազրկմամբ` առավելագույնը երեք տարի ժամկետով: 

2. Սույն հոդվածի 1-ին մասով նախատեսված արարքը, որն ան-
զգուշությամբ առաջացրել է մարդու մահ՝ 

պատժվում է ազատազրկմամբ` երկուսից հինգ տարի ժամկե-
տով: 

3. Սույն հոդվածի 1-ին մասով նախատեսված արարքը, որն ան-
զգուշությամբ առաջացրել է երկու կամ ավելի մարդու մահ` 

պատժվում է ազատազրկմամբ` չորսից ութ տարի ժամկետով: 

1. Փոխպատվաստումը բուժման յուրահատուկ մեթոդ է, վիրահա-
տություն, որն իրենից ներկայացնում է բացակայող կամ ախտաբա-
նական գործընթացի հետևանքով վնասված բջջի, հյուսվածքի, օր-
գանի, կենսաբանական նյութերի կամ հեղուկների փոխարինում 
սեփական կամ այլ օրգանիզմից վերցված բջջով, հյուսվածքով, օր-
գանով, կենսաբանական նյութերով կամ հեղուկներով: 

2. Մարդուն օրգաններ և (կամ) հյուսվածքներ փոխպատ-
վաստելու հետ կապված հարաբերությունները կարգավորվում 
են «Մարդուն օրգաններ և (կամ) հյուսվածքներ փոխպատվաստելու 
մասին» ՀՀ օրենքով: Այն նաև սահմանում է մարդուն օրգաններ և 
(կամ) հյուսվածքներ փոխպատվաստելու իրավական հիմքերը, դո-
նորի, ռեցիպիենտի և բժշկական հաստատությունների իրավունք-
ներն ու պարտականությունները: 

Նշված օրենքի հոդված 4-ի համաձայն՝ փոխպատվաստման օր-
գաններ և (կամ) հյուսվածքներ վերցնելու, մշակելու կանոնները, 
ինչպես նաև փոխպատվաստումն իրականացնելու կարգը սահմա-
նում է լիազոր մարմինը: Մասնավորապես, նշված կանոնները և 
կարգը հաստատելու մասին ՀՀ առողջապահության նախարարի 
2019թ. փետրվարի 1-ի թիվ 04-Ն հրամանի հավելվածի 2-րդ կետին 
համապատասխան՝ կենդանի դոնորից կամ դիակային դոնորից 

փոխպատվաստման նպատակով վերցվում են միայն այն օրգան-
ները և (կամ) հյուսվածքները, որոնք ընդգրկված են առողջապա-
հության բնագավառի պետական լիազոր մարմնի կողմից սահման-
ված փոխպատվաստման ենթակա օրգանների և (կամ) հյուսվածք-
ների ցանկում: Նույն հավելվածի 3-րդ կետը սահմանում է, որ կեն-
դանի դոնորից կամ դիակային դոնորից օրգաններ և (կամ) հյուս-
վածքներ վերցնելը, մշակելը և փոխպատվաստելը կարող է իրակա-
նացվել միայն համապատասխան տեսակի բժշկական օգնություն և 
սպասարկում իրականացնելու համար լիցենզավորված բժշկական 
հաստատությունների կողմից: 

Հավելվածի 4-րդ կետի համաձայն՝ բժշկական հաստատությու-
նում փոխպատվաստման նպատակով կենդանի դոնորից օրգան-
ներ և (կամ) հյուսվածքներ վերցվում են միայն այն դեպքում, եթե` 

1) առկա է կենդանի դոնորից օրգաններ և (կամ) հյուսվածքներ 
վերցնելու հնարավորության մասին եզրակացություն` տրված լիա-
զոր մարմնի կողմից սահմանված կարգով. 

2) առկա է կենդանի դոնորի գրավոր համաձայնությունը. 
3) վիրահատությանը նախորդող 15-օրյա ժամկետում դոնորը 

գրավոր նախազգուշացվել է սպասվելիք վիրահատական միջա-
մտության բոլոր հնարավոր բարդությունների հավանականության 
մասին: 

3. Մարդու կամ դիակի բջիջը, կենսաբանական նյութերը կամ 
հեղուկները վերցնելու կամ փոխպատվաստելու հետ կապված հա-
րաբերությունները (կանոնները) սահմանված են «Բնակչության 
բժշկական օգնության և սպասարկման մասին», «Մարդու վերար-
տադրողական առողջության և վերարտադրողական իրավունքների 
մասին» և «Մարդու արյան և դրա բաղադրամասերի դոնորության 
և փոխներարկումային բժշկական օգնության մասին» ՀՀ օրենքնե-
րով, «Վերարտադրողականության օժանդակ տեխնոլոգիաների կի-
րառման կարգը, մեթոդների տարատեսակներն ու բժշկական գոր-
ծելակերպը հաստատելու մասին» ՀՀ Կառավարության 2013թ. մար-
տի 7-ի թիվ 214-Ն որոշմամբ, «Արյան բաղադրամասերի պետական 
պաշարների ստեղծման, պահպանման և նորացման կարգը հաս-
տատելու մասին» ՀՀ Կառավարության 2019թ. օգոստոսի 22-ի թիվ 
1070-Ն որոշմամբ և այլ նորմատիվ ակտերով:  



174 
 

4. Քր. օր.-ի հոդված 184-ով նախատեսված հանցագործության 
օբյեկտիվ կողմը դրսևորվում է մարդու կամ դիակի բջիջը, հյուս-
վածքը, օրգանը, կենսաբանական նյութերը կամ հեղուկները վերց-
նելու կամ փոխպատվաստելու՝ վերը նշված իրավական ակտերով 
սահմանված որևէ կանոն խախտելով, որը կարող է արտահայտվել 
ինչպես գործողությամբ, այնպես էլ անգործությամբ:  

5. Արարքը քր. օր.-ի քննարկվող հոդվածով որակելու համար 
անհրաժեշտ է նաև վերը նշված կանոնները խախտելու արդյունքում 
որոշակի հետևանքների առաջացումը: Խոսքը, մասնավորապես, 
հոդվածի դիսպոզիցիայիում նախատեսված՝ բջիջ, հյուսվածք, օր-
գան, կենսաբանական նյութեր կամ հեղուկներ տվողի կամ ընդու-
նողի առողջությանը ծանր կամ միջին ծանրության վնաս պատ-
ճառելու մասին է: Նշված հետևանքները մանրամասն քննարկվել են 
սույն աշխատության §§ 2.1-ի և 2.2-ի շրջանակներում: 

6. Քր. օր.-ի հոդված 184-ով նախատեսված հանցագործության 
սուբյեկտիվ կողմը բնութագրվում է վերը նշված հետևանքների 
նկատմամբ հանցավորի անզգուշությամբ, որը կարող է դրսևորվել 
ինչպես հանցավոր ինքնավստահությամբ, այնպես էլ հանցավոր 
անփութությամբ:  

Դիտավորությամբ նման հետևանքներ առաջացնելու դեպքում 
արարքը պետք է գնահատվի ըստ պատճառված վնասի, հանցավո-
րի դիտավորության բովանդակության և ուղղվածության: Մասնա-
վորապես, եթե, օրինակ, մարդու հյուսվածքը վերցնելու նպատակով 
համապատասխան կանոնը միտումնավոր խախտելով, հանցավորը 
ցանկանում է նաև ծանր վնաս պատճառել նրա առողջությանը, 
արարքը պետք է որակվի քր. օր.-ի հոդված 166-ի 2-րդ մասի 14-րդ 
կետով: 

7. Քննարկվող հանցագործության սուբյեկտը հատուկ է՝ այն 
անձը, ում վրա դրված է  մարդու կամ դիակի բջիջը, հյուսվածքը, օր-
գանը, կենսաբանական նյութերը կամ հեղուկները վերցնելու կամ 
փոխպատվաստելու կանոնները պահպանելու պարտականություն: 

8. Քր. օր.-ի հոդված 184-ի 2-րդ մասավ նախատեսված է տվյալ 
հանցագործության ծանրացուցիչ հանգամանքը. նույն հոդվածի 1-
ին մասով նախատեսված արարքը, որն անզգուշությամբ առաջաց-
րել է մարդու մահ:  

9. Քննարկվող հանցագործության առավել վտանգավոր տեսա-
կը նախատեսված է հոդված 184-ի 3-րդ մասով. նույն հոդվածի 1-ին 
մասով նախատեսված արարքը, որն անզգուշությամբ առաջացրել 
է երկու կամ ավելի մարդու մահ:  

 

§3.12. Անձին առանց իր համաձայնության բժշկական, 
գիտական կամ այլ փորձի ենթարկելը 

 
Հոդված 185. Անձին առանց իր համաձայնության բժշկական, 

գիտական կամ այլ փորձի ենթարկելը 
1. Անձին՝ առանց իր ազատ կամարտահայտության և իրազեկ-

ված ու պատշաճ ձևակերպված համաձայնության իր կյանքին կամ 
առողջությանը վնաս պատճառելու սպառնալիք պարունակող 
բժշկական, գիտական կամ այլ փորձի ենթարկելը՝ 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը երեք տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է՝ 

1) բռնություն գործադրելու սպառնալիքով, 
2) հղի կնոջ նկատմամբ, 
3) անօգնական վիճակում գտնվողի նկատմամբ, 
4) անչափահասի նկատմամբ, 
5) մի խումբ անձանց կողմից, 
6) հանցավորից նյութական կամ այլ կախվածության մեջ գտնվո-

ղի նկատմամբ կամ 
7) շահադիտական դրդումներով՝ 
պատժվում է տուգանքով` տասնապատիկից երեսնապատիկի 

չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ ազատության սահմանափակմամբ` առա-
վելագույնը երեք տարի ժամկետով, կամ որոշակի պաշտոններ զբա-
ղեցնելու կամ որոշակի գործունեությամբ զբաղվելու իրավունքից 
զրկելով` երեքից յոթ տարի ժամկետով, կամ կարճաժամկետ ազա-

տազրկմամբ` առավելագույնը երկու ամիս ժամկետով, կամ ազա-
տազրկմամբ` առավելագույնը երեք տարի ժամկետով: 

3. Սույն հոդվածի 1-ին կամ 2-րդ մասով նախատեսված արարքը, 
որը` 

1) կատարվել է բռնություն գործադրելով կամ 
2) անզգուշությամբ առաջացրել է մարդու մահ կամ այլ ծանր հե-

տևանք՝ 
պատժվում է ազատազրկմամբ` երկուսից հինգ տարի ժամկե-

տով: 

1. ՀՀ Սահմանադրության հոդված 25-ի 4-րդ մասի համաձայն՝ ոչ 
ոք չի կարող առանց իր ազատ և հստակ արտահայտած համաձայ-
նության ենթարկվել գիտական, բժշկական կամ այլ փորձերի: Մար-
դը նախապես տեղեկացվում է նման փորձերի հնարավոր հե-
տևանքների մասին: 

Սահմանադրական այս դրույթի կարևորագույն երաշխիքներից է 
ՀՀ քրեական օրենսգրքի հոդված 185-ով նախատեսված նորմը: 

2. Քննարկվող հանցագործության օբյեկտիվ կողմը բնութա-
գրվում է գործողությամբ, որն ուղղված է անձին՝ առանց իր ազատ 
կամարտահայտության և իրազեկված ու պատշաճ ձևակերպված 
համաձայնության իր կյանքին կամ առողջությանը վնաս պատճա-
ռելու սպառնալիք պարունակող բժշկական, գիտական կամ այլ 
փորձի ենթարկելուն: 

2.1. Ազատ կամարտահայտությունը տվյալ դեպքում ենթադրում 
է բժշկական, գիտական կամ այլ փորձի ենթարկվելու վերաբերյալ 
անձի՝ իր կամքն արտահայտելու ազատությունը: Հետևաբար, նման 
փորձերի ենթարկելու նպատակով նրա կամքը ճնշելուն ուղղված 
ցանկացած գործողություն պետք է գնահատվի որպես անձի կամ-
արտահայտության ազատության ոտնահարում և հիմք հանդիսանա 
արարքը քր. օր.-ի հոդված 185-ով որակելու համար: 

2.2. Անձի իրազեկվածությունը, տվյալ հոդվածի իմաստով, նշա-
նակում է, որ իրեն բժշկական, գիտական կամ այլ փորձի ենթարկե-
լու կապակցությամբ համաձայնություն տալուց առաջ նա պետք է 
տեղեկացված լինի այդ փորձի բոլոր մանրամասնությունների, այդ 
թվում՝ իր կյանքի կամ առողջության համար դրանց անվտանգու-
թյան երաշխիքների և այլ հանգամանքների մասին: 



177 
 

2.3. Միևնույն ժամանակ, անձին բժշկական, գիտական կամ այլ 
փորձի ենթարկելու վերաբերյալ նրա համաձայնության պատշաճ 
ձևակերպման կարգը ՀՀ օրենսդրությանբ սահմանված չէ: Հե-
տևաբար, արարքի որակման առումով այս տեսանկյունից կարող են 
խնդիրներ առաջանալ:  

Բանն այն է, որ քննարկվող հանցակազմի տեսանկյունից անձին 
համապատասխան փորձի ենթարկելն ապօրինի (քրեորեն պատժե-
լի) չի համարվի, եթե հիմնավորվի թե՛ նրա ազատ կամարտահայ-
տության, թե՛ իրազեկվածության և թե՛ համաձայնության պատշաճ 
ձևակերպվածության միաժամանակյա առկայությունը: Այլ խոսքով՝ 
եթե անգամ առկա լինեն անձի ազատ կամարտահայտությունը և 
իրազեկվածությունը, սակայն փորձի ենթարկվելու նրա համաձայ-
նությունը պատշաճ (սահմանված կարգին համապատասխան) 
չձևակերպվի, արարքը, համապատասխան այլ հատկանիշների առ-
կայության պարագայում, պետք է որակվի որպես քր. օր.-ի հոդված 
185-ով նախատեսված հանցագործություն: 

Այսպես, օրինակ՝ եթե անձն իր ազատ կամարտահայտությամբ, 
իրազեկված լինելով հնարավոր հետևանքների մասին, գրավոր հա-
մաձայնություն է տալիս բժշկական, գիտական կամ այլ փորձի են-
թարկվելու վերաբերյալ, արդյո՞ք կարելի է համարել, որ այդ համա-
ձայնությունը պատշաճ է ձևակերպված: Տվյալ խնդրի լուծումը, 
մինչև համապատասխան իրավակարգավորումների նախատեսու-
մը, թերևս, հիմնավորված ռիսկի դեպքում արարքի որակման կա-
նոններով ղեկավարվելն է: 

2.4. Քր. օր.-ի հոդված 185-ով նախատեսված հանցագործության 
օբյեկտիվ կողմի պարտադիր հատկանիշ է նաև փորձի ենթարկ-
վողի կյանքին կամ առողջությանը վնաս պատճառելու սպառնա-
լիք պարունակելը: Ուստի, նման սպառնալիք չպարունակող փոր-
ձերի դեպքում արարքը չի կարող որակվել քր. օր.-ի նշված հոդվա-
ծով:  

2.5. Քննարկվող հանցագործությունը նկարագրված է ձևական 
հանցակազմով. այն ավարտված է համարվում անձին՝ առանց իր 
ազատ կամարտահայտության և իրազեկված ու պատշաճ ձևա-
կերպված համաձայնության իր կյանքին կամ առողջությանը վնաս 
պատճառելու սպառնալիք պարունակող բժշկական, գիտական կամ 

այլ փորձի ենթարկելու (առաջին գործողությունը կատարելու) պա-
հից՝ անկախ որևէ վնասակար հետևանքի առաջացումից:  

3. Քր. օր.-ի հոդված 185-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ:  

Տվյալ հանցանքի շարժառիթներն ու նպատակները կարող են 
տարբեր լինել, այդ թվում՝ դրական, առաջադիմական (օրինակ՝ 
բուժման նոր մեթոդների հայտնագործման ձգտումը և այլն): Սրանք, 
սակայն, որևէ նշանակություն չունեն արարքի որակման համար և 
կարող են հաշվի առնվել միայն դատարանի կողմից պատիժ նշա-
նակելիս:  

Բացառություն են կազմում շահադիտական դրդումները, որոնց 
առկայության պարագայում արարքը որակվում է քր. օր.-ի հոդված 
185-ի 2-րդ մասի 7-րդ կետով: 

4. Քննարկվող հանցագործության սուբյեկտ կարող է հանդիսա-
նալ 16 տարին լրացած յուրաքանչյուր մեղսունակ ֆիզիկական անձ՝ 
անկախ մասնագիտությունից կամ զբաղմունքի տեսակից: 

5. Քր. օր.-ի հոդված 185-ի 2-րդ մասն առավել խիստ պատաս-
խանատվություն է նախատեսում նույն հոդվածի 1-ին մասով նա-
խատեսված արարքի համար, որը կատարվել է՝ 

1) բռնություն գործադրելու սպառնալիքով, 
2) հղի կնոջ նկատմամբ, 
3) անօգնական վիճակում գտնվողի նկատմամբ, 
4) անչափահասի նկատմամբ, 
5) մի խումբ անձանց կողմից, 
6) հանցավորից նյութական կամ այլ կախվածության մեջ 

գտնվողի նկատմամբ կամ 
7) շահադիտական դրդումներով: 
Նշված ծանրացուցիչ հանգամանքների բովանդակությունն ար-

դեն բացահայտվել է նախորդ հանցակազմերը մեկնաբանելիս: 
6. Քննարկվող հոդվածի 3-րդ մասով նախատեսված են անձին 

առանց իր համաձայնության բժշկական, գիտական կամ այլ փորձի 
ենթարկելու առավել ծանրացնող հանգամանքները. նույն հոդվածի 
1-ին կամ 2-րդ մասերով նախատեսված արարքը, որը՝  

1) կատարվել է բռնություն գործադրելով կամ  

2) անզգուշությամբ առաջացրել է մարդու մահ կամ այլ ծանր հե-
տևանք:  

Այլ ծանր հետևանք ասելով՝ տվյալ դեպքում կարող են հասկաց-
վել, օրինակ՝ փորձի ենթարկվողի առողջությանը ծանր վնաս պատ-
ճառելը, նշված անձի կամ նրա մերձավոր ազգականի կամ մերձա-
վորի ինքնասպանությունը կամ դրա փորձը և այլն: Նշված հե-
տևանքները դիտավորությամբ առաջացնելու պարագայում, արար-
քը պետք է որակվի հանցագործությունների համակցությամբ՝ քր. 
օր.-ի հոդված 185-ով և մարդու կյանքի կամ առողջության դեմ 
ուղղված որոշակի հանցանքի համար պատասխանատվություն նա-
խատեսող համապատասխան հոդվածով (ըստ փաստացի վրա հա-
սած հետևանքների):  

 
§3.13. Մարդու վերարտադրողական կլոնավորումը կամ 

եվգենիկական փորձերը 
 

Հոդված 186. Մարդու վերարտադրողական կլոնավորումը 
կամ եվգենիկական փորձերը 

1. Մարդու վերարտադրողական կլոնավորումը` մահացած կամ 
կենդանի մարդու՝ արհեստական ճանապարհով գենետիկորեն 
նմանատիպը ստեղծելուն ուղղված ցանկացած գործողություն կա-
տարելը կամ եվգենիկական փորձերը` մարդու լավասերմանը (սե-
լեկցիային) ուղղված ցանկացած գործողություն կատարելը` 

պատժվում է որոշակի պաշտոններ զբաղեցնելու կամ որոշակի 
գործունեությամբ զբաղվելու իրավունքից զրկելով՝ երեքից յոթ տարի 
ժամկետով, կամ ազատության սահմանափակմամբ՝ առավելագույ-
նը երեք տարի ժամկետով, կամ կարճաժամկետ ազատազրկմամբ` 
առավելագույնը երկու ամիս ժամկետով, կամ ազատազրկմամբ՝ 
առավելագույնը երեք տարի ժամկետով: 

2. Սույն հոդվածի 1-ին մասով նախատեսված արարքը, որը 
կատարվել է՝ 

1) բռնություն գործադրելու սպառնալիքով, 
2) հղի կնոջ նկատմամբ, 
3) անօգնական վիճակում գտնվողի նկատմամբ, 
4) անչափահասի նկատմամբ, 
5) մի խումբ անձանց կողմից, 

6) հանցավորից նյութական կամ այլ կախվածության մեջ գտնվո-
ղի նկատմամբ կամ 

7) շահադիտական դրդումներով՝ 
պատժվում է ազատազրկմամբ՝ երկուսից հինգ տարի ժամկե-

տով: 
3. Սույն հոդվածի 1-ին կամ 2-րդ մասով նախատեսված արարքը, 

որը` 
1) կատարվել է հանցավոր կազմակերպության կողմից կամ 
2) անզգուշությամբ առաջացրել է մարդու մահ կամ այլ ծանր հե-

տևանք՝ 
պատժվում է ազատազրկմամբ` չորսից ութ տարի ժամկետով: 

1. ՀՀ Սահմանադրության հոդված 25-ի 3-րդ մասի համաձայն՝ 
«Բժշկության և կենսաբանության ոլորտներում մասնավորապես 
արգելվում են եվգենիկական փորձերը (…), մարդու վերարտադրո-
ղական կլոնավորումը:»: 

Սահմանադրական այս դրույթի կարևորագույն երաշխիքներից է 
ՀՀ քրեական օրենսգրքի հոդված 186-ով նախատեսված նորմը: 

2. Քննարկվող հանցագործության օբյեկտիվ կողմը բնութա-
գրվում է գործողությամբ, որն ուղղված է մարդու վերարտադրողա-
կան կլոնավորմանը կամ եվգենիկական փորձեր կատարելուն: 

Քր. օր.-ի հոդված 186-ի 1-ին մասի դիսպոզիցիային համապա-
տասխան՝ մարդու վերարտադրողական կլոնավորումը մահացած 
կամ կենդանի մարդու՝ արհեստական ճանապարհով գենետիկորեն 
նմանատիպը ստեղծելուն, իսկ եվգենիկական փորձերը` մարդու 
լավասերմանը (սելեկցիային) ուղղված ցանկացած գործողություն 
կատարելն է: 

3. Քննարկվող հանցագործությունը նկարագրված է ձևական 
հանցակազմով. այն ավարտված է համարվում մարդու վերարտադ-
րողական կլոնավորում կամ եվգենիկական փորձ հանդիսացող 
ցանկացած գործողություն կատարելու պահից՝ անկախ որևէ վնա-
սակար հետևանքի առաջացումից:  

4. Քր. օր.-ի հոդված 186-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ: Տվյալ հանցանքի շարժառիթներն ու նպատակները ևս կա-
րող են տարբեր լինել: Սրանք, սակայն, նույնպես որևէ նշանակու-

թյուն չունեն արարքի որակման համար և կարող են հաշվի առնվել 
միայն դատարանի կողմից պատիժ նշանակելիս: 

5. Քննարկվող հանցագործության սուբյեկտ կարող է հանդիսա-
նալ 16 տարին լրացած յուրաքանչյուր մեղսունակ ֆիզիկական անձ՝ 
անկախ մասնագիտությունից կամ զբաղմունքի տեսակից: 

6. Քր. օր.-ի հոդված 186-ի 2-րդ մասն առավել խիստ պատաս-
խանատվություն է նախատեսում նույն հոդվածի 1-ին մասով նա-
խատեսված արարքի համար, որը կատարվել է՝ 

1) բռնություն գործադրելու սպառնալիքով, 
2) հղի կնոջ նկատմամբ, 
3) անօգնական վիճակում գտնվողի նկատմամբ, 
4) անչափահասի նկատմամբ, 
5) մի խումբ անձանց կողմից, 
6) հանցավորից նյութական կամ այլ կախվածության մեջ 

գտնվողի նկատմամբ կամ 
7) շահադիտական դրդումներով: 
Նշված ծանրացուցիչ հանգամանքների բովանդակությունն ար-

դեն բացահայտվել է նախորդ հանցակազմերը մեկնաբանելիս: 
7. Քննարկվող հոդվածի 3-րդ մասով նախատեսված են մարդու 

վերարտադրողական կլոնավորման և եվգենիկական փորձերի ա-
ռավել ծանրացնող հանգամանքները. նույն հոդվածի 1-ին կամ 2-
րդ մասերով նախատեսված արարքը, որը՝  

1) կատարվել է հանցավոր կազմակերպության կողմից կամ  
2) անզգուշությամբ առաջացրել է մարդու մահ կամ այլ ծանր հե-

տևանք:  
Ծանրացուցիչ այս հանգամանքների բովանդակությունը ևս ար-

դեն բացահայտվել է նախորդող հանցակազմերը մեկնաբանելիս: 
 

§3.14. Բուժաշխատողի կողմից մասնագիտական 
պարտականությունները չկատարելը կամ  

ոչ պատշաճ կատարելը 
 

Հոդված 187. Բուժաշխատողի կողմից մասնագիտական պար-
տականությունները չկատարելը կամ ոչ պատշաճ կատարելը 

1. Բուժաշխատողի կողմից մասնագիտական պարտականու-
թյունները չկատարելը կամ ոչ պատշաճ կատարելը, եթե նրա ան-

զգուշության հետևանքով հնարավոր չի եղել կանխել հիվանդության 
հետագա ընթացքը կամ բարդությունների առաջացումը, կամ եթե 
մարդու առողջությանն անզգուշությամբ պատճառվել է ծանր կամ 
միջին ծանրության վնաս, կամ առաջացել է սաղմի կամ պտղի վնա-
սում՝ 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը հինգ տարի ժամկետով, կամ ազատության սահմանա-
փակմամբ` առավելագույնը երեք տարի ժամկետով, կամ կարճա-
ժամկետ ազատազրկմամբ` առավելագույնը երկու ամիս ժամկետով, 
կամ ազատազրկմամբ՝ առավելագույնը երեք տարի ժամկետով: 

2. Սույն հոդվածի 1-ին մասով նախատեսված արարքը, որն ան-
զգուշությամբ առաջացրել է մարդու մահ կամ այլ ծանր հետևանք՝ 

պատժվում է տուգանքով` քսանապատիկից հիսնապատիկի չա-
փով, կամ հանրային աշխատանքներով` հարյուր հիսունից երկու 
հարյուր յոթանասուն ժամ տևողությամբ, կամ որոշակի պաշտոններ 
զբաղեցնելու կամ որոշակի գործունեությամբ զբաղվելու իրավուն-
քից զրկելով` երեքից յոթ տարի ժամկետով, կամ ազատության սահ-
մանափակմամբ` մեկից երեք տարի ժամկետով, կամ կարճաժամ-
կետ ազատազրկմամբ` մեկից երկու ամիս ժամկետով, կամ ազա-
տազրկմամբ՝ երկուսից հինգ տարի ժամկետով: 

1. Տվյալ հանցագործության օբյեկտիվ կողմը բնութագրվում է 
անգործությամբ՝ բուժաշխատողի կողմից մասնագիտական պար-
տականությունները չկատարելով (օրինակ՝ երբ բժիշկը հրաժար-
վում է անհրաժեշտ և անհետաձգելի բուժօգնություն ցուցաբերել) 
կամ ոչ պատշաճ կատարելով (օրինակ՝ երբ բժշկական անհրա-
ժեշտ հետազոտություն չի իրականացվում, ինչի արդյունքում նշա-
նակվում է սխալ բուժում): 

2. Քննարկվող հանցագործությունը նկարագրված է նյութական 
հանցակազմով, այսինքն՝ դրա օբյեկտիվ կողմի պարտադիր հատ-
կանիշ է քր. օր.-ի հոդված 187-ի 1-ին մասի դիսպոզիցիայով նախա-
տեսված հետևյալ հետևանքներից առնվազն մեկի առաջացումը՝  

1) հիվանդության հետագա ընթացքը կամ բարդությունների ա-
ռաջացումը կանխելու անհնարությունը, 

2) մարդու առողջությանը ծանր կամ միջին ծանրության վնասի 
պատճառումը,  

3) սաղմի կամ պտղի վնասումը: 
Հետևաբար, արարքի որակման անհրաժեշտ պայման է նաև 

հանցավորի վարքագծի և նշված հետևանքների միջև պատճառա-
կան կապի առկայությունը:  

Այս առումով իրավակիրառ պրակտիկայում որոշակի բարդու-
թյունների հետ է կապված բժշկական սխալի և համապատասխան 
հետևանքի միջև պատճառական կապի բացահայտումը: Բանն այն 
է, որ բուժաշխատողներին իրենց մասնագիտական պարտականու-
թյունները ոչ պատշաճ կատարելու համար քրեական պատասխա-
նատվության ենթարկելու համար անհրաժեշտ է նախ և առաջ հիմ-
նավորել, որ բուժօգնությունը թերի է ցուցաբերվել: Մինչդեռ, ցան-
կացած բժշկական միջամտություն կարող է ինչպես բարեհաջող 
ավարտ ունենալ, այնպես էլ անբարենպաստ հետևանքներ առա-
ջացնել, ինչը կարող է պայմանավորված լինել տարբեր, այդ թվում՝ 
բուժաշխատողից չկախված հանգամանքներով (օրինակ՝ բուժօգ-
նություն ստացողի կամ նրա հարազատների անցանկալի գործողու-
թյուններով): 

3. Քր. օր.-ի հոդված 187-ով նախատեսված հանցագործության 
սուբյեկտիվ կողմը բնութագրվում է անզգուշությամբ, որը կարող է 
դրսևորվել ինչպես հանցավոր ինքնավստահությամբ, այնպես էլ 
հանցավոր անփութությամբ: 

Ցանկացած պարագայում անհրաժեշտ է հաշվի առնել, որ բուժ-
աշխատողը ենթակա չէ քրեական պատասխանատվության, եթե 
չի նախատեսել իր արարքի հետևանքով հիվանդության հետագա 
ընթացքը կամ բարդությունների առաջացումը կանխելու անհնարու-
թյան կամ մարդու առողջությանը ծանր կամ միջին ծանրության 
վնաս պատճառելու կամ սաղմի կամ պտղի վնասման հնարավորու-
թյունը և տվյալ իրադրությունում պարտավոր չէր կամ չէր կարող 
նախատեսել դա: Օրինակ՝ եթե բուժքույրը ներարկում է դեղատնից 
գնված դեղամիջոց, ինչի արդյունքում հնարավոր չի լինում կանխել 
բարդությունների առաջացումը, սակայն հետագայում պարզվում է, 

որ այն ապօրինի էր ներմուծվել երկիր, սերտիֆիկացված չէր և 
վտանգ էր ներկայացնում մարդու կյանքի և առողջության համար: 

4. Քննարկվող հանցագործության սուբյեկտը հատուկ է՝ որոշա-
կի մասնագիտական պարտականություններ ունեցող բուժաշխա-
տողը (օրինակ՝ բժիշկը, բուժակը, մանկաբարձը, բուժքույրը, դեղա-
գործը և այլն): 

«Բնակչության բժշկական օգնության և սպասարկման մասին» 
ՀՀ օրենքի հոդված 2-ի 1-ին մասի 19-րդ կետի համաձայն՝ բուժաշ-
խատողը առողջապահության բնագավառում գործունեություն իրա-
կանացնող, իսկ սույն օրենքով նախատեսված դեպքերում նաև մաս-
նագիտական գործունեություն իրականացնող ու դրա համար հա-
մապատասխան բժշկական մասնագիտական կրթություն, որակա-
վորում, մասնագիտացում և նախատեսված շարունակական մաս-
նագիտական զարգացման (ՇՄԶ) հավաստագիր ունեցող, ինչպես 
նաև ոչ մասնագիտական օժանդակող գործունեություն իրականաց-
նող ֆիզիկական անձն է:  

Հետևաբար, հոդված 187-ով նախատեսված հանցագործության 
սուբյեկտ չի կարող հանդիսանալ կրտսեր բուժաշխատողը՝ առող-
ջապահության բնագավառում ոչ մասնագիտական՝ օժանդակող 
գործունեություն իրականացնող ֆիզիկական անձը (օրինակ՝ սա-
նիտարը, շտապօգնության ավտոմեքենայի վարորդը, բժշկական 
գրանցամատյան լրացնողը, դայակը և այլն), որին, կախված բժշկա-
կան օգնության և սպասարկման տեսակից, կարող են ներկայացվել 
բժշկական օգնություն և սպասարկում իրականացնելու հետ կապ-
ված որոշակի գիտելիքների և հմտությունների տիրապետելու պա-
հանջներ: Բանն այն է, որ նշված իրավակարգավորմանը համա-
պատասխան՝ կրտսեր բուժաշխատողները կրում են ոչ թե մաս-
նագիտական, այլ աշխատանքային պարտականություններ: 

5. Քննարկվող հանցագործության առավել վտանգավոր տեսա-
կը նախատեսված է քր. օր.-ի հոդված 187-ի 2-րդ մասով: Այն է՝ նույն 
հոդվածի 1-ին մասով նախատեսված արարքը, որն անզգուշությամբ 
առաջացրել է մարդու մահ կամ այլ ծանր հետևանք: 

Ծանրացուցիչ այս հանգամանքների բովանդակությունն արդեն 
բացահայտվել է նախորդող հանցակազմերը մեկնաբանելիս: 

ԳԼՈՒԽ 4. 

ԱԶԱՏՈՒԹՅԱՆ, ՊԱՏՎԻ, ԱՐԺԱՆԱՊԱՏՎՈՒԹՅԱՆ, 
ՖԻԶԻԿԱԿԱՆ ԿԱՄ ՀՈԳԵԿԱՆ ԱՆՁԵՌՆՄԽԵԼԻՈՒԹՅԱՆ ԴԵՄ 

ՈՒՂՂՎԱԾ ՀԱՆՑԱԳՈՐԾՈՒԹՅՈՒՆՆԵՐԸ 

 
§4.1. Մարդու թրաֆիքինգը կամ շահագործումը 

 
Հոդված 188. Մարդու թրաֆիքինգը կամ շահագործումը 
1. Մարդու թրաֆիքինգը` շահագործման նպատակով մարդուն 

հավաքագրելը, տեղափոխելը, փոխանցելը, թաքցնելը կամ ստանա-
լը, ինչպես նաև մարդուն շահագործելը կամ շահագործման վիճակի 
մեջ դնելը կամ պահելը՝ բռնություն գործադրելով, կամ դա գործա-
դրելու սպառնալիքով կամ հարկադրանքի այլ ձևերով, առևանգ-
ման, խաբեության կամ վստահությունը չարաշահելու, անձի պաշ-
տոնից կամ ծառայողական դիրքից կամ լիազորություններից բխող 
ազդեցությունը կամ հանցագործությունից տուժած անձի անձնա-
կան կախվածությունը կամ վիճակի խոցելիությունն օգտագործելու 
կամ հանցագործությունից տուժած անձին վերահսկող անձի հետ 
համաձայնություն ձեռք բերելու նպատակով նյութական կամ այլ 
օգուտ տալու կամ խոստանալու կամ առաջարկելու կամ հանցագոր-
ծությունից տուժած անձին վերահսկող անձի կողմից նման համա-
ձայնություն տալու համար նման օգուտ ստանալու կամ առաջարկն 
ընդունելու միջոցով՝ 

պատժվում է ազատազրկմամբ՝ հինգից ութ տարի ժամկետով: 
2. Սույն հոդվածի 1-ին մասով նախատեսված արարքը, որը կա-

տարվել է` 
1) հղի կնոջ նկատմամբ, 
2) մի խումբ անձանց կողմից նախնական համաձայնությամբ, 
3) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով կամ 
4) այլ պետություն տեղափոխելով` 
պատժվում է ազատազրկմամբ՝ յոթից տասներկու տարի ժամկե-

տով: 
3. Սույն հոդվածի 1-ին կամ 2-րդ մասով նախատեսված արարքը, 

որը՝ 

1) կատարվել է հանցավոր կազմակերպության կողմից կամ 
2) անզգուշությամբ առաջացրել է հանցագործությունից տուժած 

անձի մահ կամ առողջությանը ծանր վնաս կամ հանգեցրել է հան-
ցագործությունից տուժած անձի կամ նրա մերձավոր ազգականի 
կամ մերձավորի ինքնասպանության կամ առաջացրել է այլ ծանր 
հետևանք՝ 

պատժվում է ազատազրկմամբ՝ տասից տասնչորս տարի ժամկե-
տով: 

4. Սույն հոդվածի, ինչպես նաև սույն օրենսգրքի 189-րդ և 190-րդ 
հոդվածների իմաստով՝ շահագործում են համարվում այլ մարդու` 
պոռնկության շահագործումը կամ սեքսուալ շահագործման այլ ձևե-
րը, հարկադիր աշխատանքը կամ ծառայություն մատուցելուն կամ 
հակաիրավական գործողություններ կատարելուն հարկադրելը, 
ստրկության կամ ստրկությանը նմանվող վիճակի մեջ դնելը, առքը 
կամ վաճառքը, բջիջը, օրգանը, հյուսվածքը կամ կենսաբանական 
նյութերը կամ հեղուկները վերցնելը: 

5. Սույն հոդվածով, ինչպես նաև սույն օրենսգրքի 189-րդ և 190-
րդ հոդվածներով նախատեսված հանցագործություններից տուժած 
անձն ազատվում է իր կատարած ոչ մեծ կամ միջին ծանրության այն 
հանցանքների համար քրեական պատասխանատվությունից, որոն-
ցում ներգրավված է եղել իր նկատմամբ իրականացված թրաֆիքին-
գի կամ շահագործման ընթացքում և այդ հանցանքները կատարել 
է հարկադրանքի ներքո: 

1. ՀՀ Սահմանադրության հոդված 23-ի համաձայն՝ մարդու ար-
ժանապատվությունն անխախտելի է: Սահմանադրության հոդված 
25-ի դրույթներին համապատասխան՝ յուրաքանչյուր ոք ունի ֆիզի-
կական և հոգեկան անձեռնմխելիության իրավունք: Հիմնական օ-
րենքի հոդված 27-ը սահմանում է, որ յուրաքանչյուր ոք ունի անձ-
նական ազատության իրավունք։ Ոչ ոք չի կարող անձնական ազա-
տությունից զրկվել այլ կերպ, քան օրենքով սահմանված դեպքերում 
և կարգով: 

Սահմանադրական վերոհիշյալ իրավունքների պաշտպանու-
թյունն իրականացվում է տարբեր միջոցներով, այդ թվում՝ քրեաի-
րավական: Մասնավորապես, ՀՀ քրեական օրենսգրքի գլուխ 26-ը 
պատասխանատվություն է նախատեսում անձի ազատության, 

պատվի, արժանապատվության, ֆիզիկական կամ հոգեկան ան-
ձեռնմխելիության դեմ ուղղված հանցավոր ոտնձգությունների հա-
մար: 

2. Քննարկվող խումբը կազմող հանցագործությունների տեսա-
կային օբյեկտը անձի ազատության, պատվի, արժանապատվու-
թյան, ֆիզիկական կամ հոգեկան անձեռնմխելիության պաշտպա-
նության ապահովմանն ուղղված հասարակական հարաբերություն-
ներն են: 

3. Քր. օր.-ի հոդված 188-ով նախատեսված հանցագործության 
հիմնական անմիջական օբյեկտը մարդու ազատության, պատվի, 
արժանապատվության, ֆիզիկական կամ հոգեկան անձեռնմխելիու-
թյան պաշտպանության ապահովմանն ուղղված հասարակական 
հարաբերություններն են, իսկ լրացուցիչը՝ նրա կյանքը, առողջու-
թյունը, սեռական ազատությունը կամ անձեռնմխելիությունը: 

Տվյալ հանցագործությունից տուժող կարող է հանդիսանալ ինչ-
պես իգական, այնպես էլ արական սեռի ցանկացած ներկայացու-
ցիչ, բացառությամբ երեխայի կամ անօգնական վիճակում գտնվող 
անձի, որոնց թրաֆիքինգը և շահագործումը, որոշակի առանձնա-
հատկություններով պայմանավորված, նախատեսված են ինքնու-
րույն հանցակազմով՝ քր. օր.-ի հոդված 189-ով:  

4. Քննարկվող հանցագործության օբյեկտիվ կողմը բնութա-
գրվում է գործողություններով, որոնք դրսևորվում են մարդու թրա-
ֆիքինգով` շահագործման նպատակով մարդուն հավաքագրելով, 
տեղափոխելով, փոխանցելով, թաքցնելով կամ ստանալով, ինչպես 
նաև մարդուն շահագործելով կամ շահագործման վիճակի մեջ 
դնելով կամ պահելով՝ բռնություն գործադրելով, կամ դա գործա-
դրելու սպառնալիքով կամ հարկադրանքի այլ ձևերով, առևանգ-
ման, խաբեության կամ վստահությունը չարաշահելու, անձի պաշ-
տոնից կամ ծառայողական դիրքից կամ լիազորություններից բխող 
ազդեցությունը կամ հանցագործությունից տուժած անձի անձնա-
կան կախվածությունը կամ վիճակի խոցելիությունն օգտագործելու 
կամ հանցագործությունից տուժած անձին վերահսկող անձի հետ 
համաձայնություն ձեռք բերելու նպատակով նյութական կամ այլ 
օգուտ տալու կամ խոստանալու կամ առաջարկելու կամ հանցագոր-
ծությունից տուժած անձին վերահսկող անձի կողմից նման համա-

ձայնություն տալու համար նշված օգուտն ստանալու կամ առա-
ջարկն ընդունելու միջոցով: 

4.1. Հավաքագրելը դրսևորվում է հանցագործությունից տուժո-
ղին տարբեր եղանակներով (բռնությամբ, դրա գործադրման սպառ-
նալիքով, խաբեությամբ և այլն) թրաֆիքինգի ենթարկվող անձանց 
կազմում ընդգրկելով: Օրինակ՝ իբր աշխատանքի նպատակով ար-
տասահման մեկնողների ցուցակներում մուտքագրելը, կեղծ աշխա-
տանքային պայմանագրեր կնքելը և այլն: Այն դեպքերում, երբ 
մարդկանց ներգրավելու նպատակով նրանց հավաքագրելու հա-
մար հրապարակվում են կեղծ հայտարարություններ կամ գովազդ-
ներ, բայց դրանք հրապարակողների հանցավոր գործունեությունը 
նրանցից անկախ հանգամանքներով խափանվում է, արարքը են-
թակա է որակման որպես քննարկվող հանցագործության նախա-
պատրաստություն: 

4.2. Տեղափոխելը հանցագործությունից տուժողին մի վայրից 
մեկ այլ վայր փոխադրելն է: Օրինակ՝ օդանավով կամ ավտոբուսով 
«մատակարար» երկրից նշանակման վայր տեղափոխելը: Տեղափո-
խելու նպատակով օդանավի կամ ավտոբուսի տոմս գնելու, բայց 
հանցավորից անկախ հանգամանքներով հանցագործությունը խա-
փանվելու դեպքում արարքը պետք է որակել որպես թրաֆիքինգի 
նախապատրաստություն: 

4.3. Փոխանցելը դրսևորվում է հանցագործությունից տուժողին 
համապատասխան անձանց (ընդունողներին) հանձնելով, նրանց 
տրամադրության տակ թողնելով: Օրինակ՝ երբ սեռական շահա-
գործման կամ օրգանները վերցնելու նպատակով անձին հանձնում 
են համապատասխան հանցավոր խմբի ներկայացուցչին:  

Հանցագործությունից տուժողի փոխանցումը կայացած է հա-
մարվում այն պահից, երբ նա հայտնվում է ընդունող անձի տրամա-
դրության տակ: 

4.4. Թաքցնելը հանցագործությունից տուժողին մեկուսացնելն է, 
նրա գտնվելու վայրը գաղտնի պահելը: Օրինակ՝ երբ թրաֆիքինգով 
զբաղվող հանցավոր խմբի ներկայացուցիչներին հանձնելու նպա-
տակով մարդուն թաքցնում են տան նկուղում կամ ավտոտնակում: 

4.5. Ստանալը դրսևորվում է հանցագործությունից տուժողին այլ 
անձանցից ընդունելով, սեփական տրամադրության տակ թողնելով: 

Օրինակ՝ երբ հարկադիր աշխատանքի ներգրավելու նպատակով 
հանցավորն ընդունում է հանցագործությունից տուժողին: 

4.6. Շահագործելու էությունը սահմանված է քր. օր.-ի հոդված 
188-ի 4-րդ մասով, որի համաձայն՝ շահագործում են համարվում այլ 
մարդու` պոռնկության շահագործումը կամ սեքսուալ շահագործման 
այլ ձևերը, հարկադիր աշխատանքը կամ ծառայություն մատուցե-
լուն կամ հակաիրավական գործողություններ կատարելուն հարկա-
դրելը, ստրկության կամ ստրկությանը նմանվող վիճակի մեջ դնելը, 
առքը կամ վաճառքը, բջիջը, օրգանը, հյուսվածքը կամ կենսաբա-
նական նյութերը կամ հեղուկները վերցնելը: 

4.6.1. Պոռնկությունը վճարի դիմաց պատահական, արտամուս-
նական սեռական այնպիսի հարաբերությունների մեջ մտնելն է, 
որոնք հիմնված չեն անձնական համակրանքի, զուգընկերոջ հան-
դեպ սեռական հակումների վրա: Դրա բնութագրական գծերն են՝ 
տարբեր զուգընկերների (հաճախորդների) հետ սեռական հարաբե-
րությունների պարբերականությունը և վճարման վերաբերյալ նախ-
նական համաձայնությունը (չնայած վճարի չափը կարող է նաև նա-
խապես չքննարկվել): Ընդ որում, սեռական հարաբերություն ունե-
նալը տվյալ դեպքում ինչպես բնական, այնպես էլ խաթարված (հա-
կաբնական) սեքսուալ բնույթի գործողություններ կատարելն է: 

Պոռնկության շահագործումը նշանակում է, որ մարմնավաճա-
ռին սեքսուալ բնույթի գործողություններ կատարելուն պարտադրե-
լով՝ երրորդ անձինք որոշակի շահ են ստանում: Ընդ որում, շահը 
տվյալ դեպքում կարող է լինել նաև ոչ նյութական բնույթի: Օրինակ՝ 
երբ հաճախորդի բարեհաճ վերաբերմունքին արժանանալու նպա-
տակով մարմնավաճառին «մատուցում են որպես նվեր», առանց 
դրա դիմաց որևէ նյութական օգուտ ստանալու:  

Բացի դրանից, պոռնկության շահագործումն առկա է ոչ միայն 
այն դեպքերում, երբ մարմնավաճառից ամբողջությամբ վերցնում են 
մատուցած սեռական ծառայությունների դիմաց վճարված գումարը 
կամ չեն վճարում նրան, այլև՝ երբ նա ստանում է այդ գումարի մի 
մասը, որը, որպես կանոն, չնչին է լինում: 

Միևնույն ժամանակ, պոռնկության շահագործումը հաճախ կա-
րող է զուգորդվել նաև սեքսուալ բնույթի բռնի գործողություններով 
կամ սեքսուալ բնույթի գործողություններին հարկադրելով: Նման 

դեպքերում արարքը պետք է որակվի համապատասխան հանցա-
գործությունների համակցությամբ:   

4.6.2. Սեքսուալ այլ շահագործումը նշանակում է, որ շահ ստա-
նալու նպատակով հանցագործությունից տուժողին ստիպում են սե-
ռական բնույթ կրող, բայց պոռնկություն չհանդիսացող գործողու-
թյուններ կատարել: Օրինակ՝ զբաղվել մերկապարով, նկարահան-
վել էրոտիկ ամսագրերում կամ տեսաֆիլմերում, «սեքս հեռախո-
սով» ծառայություն մատուցել և այլն:  

4.6.3. Հարկադիր (կամ պարտադիր) աշխատանքի կամ ծա-
ռայությունների հասկացությունը սահմանված է ՄԱԿ-ի «Հարկա-
դիր աշխատանքի մասին» 1930թ. կոնվենցիայի 2-րդ հոդվածի 1-ին 
կետով, որի համաձայն՝ հարկադիր կամ պարտադիր է ցանկացած 
աշխատանք կամ ծառայություն, որի կատարումը կամ մատուցումը 
պահանջվում է որևէ անձից՝ որևէ պատժի կիրառման սպառնալի-
քով, և որի համար տվյալ անձը կամավոր չի առաջարկել իր ծառա-
յությունները: Մինչդեռ, նույն հոդվածի 2-րդ կետի համաձայն՝ նշված 
կոնվենցիայի նպատակների համար «հարկադիր կամ պարտադիր» 
եզրույթը չի ներառում՝ 

1) ցանկացած աշխատանք կամ ծառայություն, որը պահանջվում 
է պարտադիր զինվորական ծառայության վերաբերյալ օրենքներով 
և կիրառվում է զուտ զինծառայության հետ կապված նպատակների 
իրականացման համար, 

2) ցանկացած աշխատանք կամ ծառայություն, որը հանդիսա-
նում է լիովին ինքնավար պետության քաղաքացու սովորական քա-
ղաքացիական պարտականությունների մաս, 

3) ցանկացած աշխատանք կամ ծառայություն, որը պահանջվում 
է որևէ անձից դատարանի կայացրած որոշման հետևանքով, պայ-
մանով, որ այդ աշխատանքը կամ ծառայությունն իրականացվելու է 
պետական իշխանության մարմինների հսկողության և վերահսկո-
ղության ներքո, և որ նշված անձին չեն զիջելու կամ փոխանցելու 
մասնավոր անձանց, կազմակերպությունների կամ միությունների 
տնօրինությանը, 

4) ցանկացած աշխատանք կամ ծառայություն, որը պահանջվում 
է արտակարգ հանգամանքների պայմաններում, այսինքն՝ պատե-
րազմի կամ աղետի (հրդեհ, ջրհեղեղ, սով, երկրաշարժ, համաճա-

րակ և այլն) կամ դրանց սպառնալիքի դեպքում, ինչպես նաև 
ընդհանուր առմամբ այնպիսի հանգամանքներում, որոնք սպառ-
նում են կամ կարող են սպառնալ բնակչության կամ դրա մի մասի 
կյանքին կամ նորմալ կենսագործունեությանը, 

5) հանրային բնույթի մանր աշխատանքները, այսինքն՝ այն աշ-
խատանքները, որոնք կատարվում են տվյալ կոլեկտիվի անդամնե-
րի կողմից և օգտակար են այդ կոլեկտիվի համար, և որոնք այդ 
պատճառով կարող են համարվել տվյալ կոլեկտիվի անդամների սո-
վորական քաղաքացիական պարտականություններ, պայմանով, որ 
բնակչությունը կամ դրա անմիջական ներկայացուցիչներն իրա-
վունք ունենան սեփական կարծիքն արտահայտելու այդ աշխա-
տանքների նպատակահարմարության կապակցությամբ: 

4.6.4. Հակաիրավական գործողություններ կատարելուն հար-
կադրելը բռնություն գործադրելով, բռնություն գործադրելու սպառ-
նալիքով, շանտաժի, արժանապատվությունը նվաստացնելու, գույ-
քը ոչնչացնելու, վնասելու կամ վերցնելու սպառնալիքով կամ անձի 
նյութական կամ այլ կախվածությունն օգտագործելով կամ հարկա-
դրանքի այլ եղանակով հանցագործությունից տուժողին ցանկացած 
իրավախախտում կատարել պարտադրելն է: Օրինակ՝ երբ հարկա-
դրանքի որևէ եղանակով անձին պարտադրում են ապօրինի ձեռ-
նարկատիրական գործունեություն իրականացնել և այլն: 

4.6.5. Ստրկության և ստրկավաճառության հասկացություննե-
րը սահմանված են ՄԱԿ-ի «Ստրկության մասին» 1926թ. կոնվեն-
ցիայով, որի հոդված 1-ի 1-ին կետի համաձայն՝ ստրկությունն այն 
անձի վիճակն է կամ դրությունը, ում նկատմամբ իրականացվում են 
սեփականության իրավունքին բնորոշ բոլոր կամ որոշակի լիազո-
րությունները:  

1956 թվականին Ժնևում ընդունվել է ՄԱԿ-ի՝ «Ստրկության, 
ստրկավաճառության և ստրկությանը հավասարազոր ավանդույթ-
ների վերացման մասին» լրացուցիչ կոնվենցիան, որի 1-ին հոդվածը 
նախատեսում է ոչ միայն ստրկության, այլև դրան հավասարազոր 
և այլ կախյալ վիճակների հասկացությունները: Մասնավորապես, 
այդպիսիք են համարվում՝ 

1) պարտապանի ստրկացումը, այսինքն՝ այնպիսի վիճակ կամ 
դրություն, երբ պարտապանը, որպես պարտքի ապահովման միջոց, 

գրավ է դնում կա՛մ իր աշխատանքը, կա՛մ իրենից կախյալ վիճակում 
գտնվող անձի աշխատանքը, եթե կատարվող աշխատանքի արժե-
քը չի հաշվակցվում տվյալ պարտքի մարմանը, կամ՝ եթե այդ աշ-
խատանքի տևողությունը չի սահմանափակվում և դրա բնույթը չի 
կոնկրետացվում,  

2) ճորտական վիճակը, այսինքն՝ հողի այնպիսի օգտագործումը, 
որի դեպքում օրենքով, ավանդույթի ուժով կամ փոխադարձ համա-
ձայնության հիման վրա օգտագործողը պարտավոր է ապրել և աշ-
խատել ուրիշին պատկանող հողատարածքի վրա և վարձատրու-
թյամբ կամ առանց դրա որոշակի աշխատանք կատարել այդ սեփա-
կանատիրոջ օգտին ու չի կարող փոփոխել իր նման վիճակը, 

3) ցանկացած ինստիտուտ կամ ավանդույթ, որի ուժով. 
ա) կնոջ ծնողները, խնամակալը, ընտանիքը կամ յուրաքանչյուր 

այլ անձ կամ անձանց խումբ դրամով կամ բնեղենով վարձատրելու 
դիմաց խոստանում են ամուսնացնել կամ ամուսնացնում են այդ 
կնոջը, առանց նրան մերժելու իրավունք վերապահելու, 

բ) կնոջ ամուսինը, վերջինիս ընտանիքը կամ տոհմը իրավունք 
ունեն վարձատրությամբ կամ այլ պայմանով փոխանցելու տվյալ 
կնոջն այլ անձի, 

գ) ամուսնու մահից հետո կինը ժառանգաբար փոխանցվում է 
որևէ այլ անձի, 

4) ցանկացած ինստիտուտ կամ ավանդույթ, որի ուժով երեխան 
(մինչև 18 տարեկան անձը) ծնողների կամ նրանցից մեկի կամ խնա-
մակալի կողմից վարձատրությամբ կամ առանց դրա փոխանցվում 
է մեկ այլ անձի՝ այդ երեխայի կամ նրա աշխատանքի շահագործ-
ման նպատակով: 

4.6.6. Առքի և վաճառքի էությունը երկկողմանի գործարք կա-
տարելն է, որի դեպքում մի կողմը՝ վաճառողը, որոշակի փոխհա-
տուցում ստանալու պայմանով, հանցագործությունից տուժողին փո-
խանցում է մյուս կողմին՝ գնորդին, որն էլ, իր հերթին, փոխհատու-
ցում կամ պարտավորվում է փոխհատուցել դրա դիմաց: Հատուցու-
մը տվյալ դեպքում կարող է լինել ինչպես դրամական, այնպես էլ այլ 
բնույթի: Օրինակ՝ մարդու առք ու վաճառքն առկա է նաև որևէ ար-
ժեքավոր իրով, գույքով հատուցելու կամ գոյացած պարտքերը մա-
րելու և նման այլ դեպքերում: 

4.6.7. Մարդու բջիջը, օրգանը, հյուսվածքը կամ կենսաբանա-
կան նյութերը կամ հեղուկները վերցնելու էությունը մանրամասն 
քննարկվել է քր. օր.-ի հոդված 155-ի 2-րդ մասի 16-րդ կետը մեկնա-
բանելիս (տե՛ս սույն աշխատության §1.1-ի կետ 7.16-ը): 

4.7. Շահագործման վիճակի մեջ դնելը կամ պահելը հասկաց-
վում է որպես այնպիսի գործողությունների կատարում, որոնք, կա-
պակցված լինելով շահագործման հետ, այդպիսին չեն հանդիսա-
նում: Օրինակ՝ երբ հանցագործությունից տուժողը պահվում է հա-
սարակաց տանը, որպեսզի անհրաժեշտության դեպքում մատուցի 
սեռական բնույթի ծառայություններ: 

5. Քր. օր.-ի հոդված 188-ի 1-ին մասը նախատեսում է նաև մար-
դու թրաֆիքինգի կամ շահագործման կոնկրետ եղանակների սպա-
ռիչ ցանկը՝ բռնություն գործադրելը, կամ դա գործադրելու սպառ-
նալիքը կամ հարկադրանքի այլ ձևերը, առևանգումը, խաբեությունը 
կամ վստահությունը չարաշահելը, անձի պաշտոնից կամ ծառայո-
ղական դիրքից կամ լիազորություններից բխող ազդեցությունը կամ 
հանցագործությունից տուժած անձի անձնական կախվածությունը 
կամ վիճակի խոցելիությունն օգտագործելը կամ հանցագործությու-
նից տուժած անձին վերահսկող անձի հետ համաձայնություն ձեռք 
բերելու նպատակով նյութական կամ այլ օգուտ տալը կամ խոստա-
նալը կամ առաջարկելը կամ հանցագործությունից տուժած անձին 
վերահսկող անձի կողմից նման համաձայնություն տալու համար 
նշված օգուտն ստանալը կամ առաջարկն ընդունելը: 

Այն դեպքերում, երբ քննարկվող արարքները տեղի են ունեցել 
որևէ այլ եղանակով (տուժողին համոզելու կամ նյութապես շահա-
գրգռելու և այլն), հոդված 188-ով նախատեսված հանցակազմը բա-
ցակայում է: Օրինակ՝ եթե շահագործման նպատակով պոռնկության 
ներգրավելը տեղի է ունեցել համոզելու, հորդորելու միջոցով, արար-
քը, համապատասխան այլ հատկանիշների առկայության պարա-
գայում, պետք է որակել քր. օր.-ի հոդված 298-ով (Կավատությունը): 

5.1. Բռնությունը տվյալ դեպքում թրաֆիքինգից կամ շահագոր-
ծումից տուժողի դիմադրությունը հաղթահարելու համար նրա կամ 
այլ մարդու նկատմամբ նրանց կամքին հակառակ կամ կամքն ան-
տեսելով, դիտավորյալ ֆիզիկական ներգործություն գործադրելն է 
կամ այդ եղանակով նրանց ֆիզիկական վնաս պատճառելը: Օրի-

նակ՝ ծեծի ենթարկելը, մազերից քաշքշելը, մարմնական վնասվածք 
պատճառելը և այլն:  

5.2. Բռնություն գործադրելու սպառնալիքն արտահայտվում է 
նրանում, որ սպառնալով հանցագործությունից տուժողի կամ այլ 
անձի (օրինակ՝ նրա մերձավոր ազգականի) նկատմամբ բռնություն 
գործադրելով՝ հանցավորը հաղթահարում է թրաֆիքինգի կամ շա-
հագործման «զոհի» դիմադրությունը: Այն կարող է արտահայտվել 
խոսքով կամ սպառնալից գործողություններով (օրինակ՝ զենք ցու-
ցադրելով և այլն): Այս առումով անհրաժեշտ է, որ առկա լինի սպառ-
նալիքն անհապաղ իրագործելու իրական վտանգը: Բացի այդ, հան-
ցակազմի առկայության համար տվյալ դեպքում պահանջվում է, որ 
սպառնալիքի գործադրմամբ տուժողը դրվի անելանելի վիճակի մեջ: 

5.3. Հարկադրանքի այլ ձևեր ասելով՝ պետք է հասկանալ հան-
ցագործությունից տուժողի դիմադրությունը ճնշելուն, հաղթահարե-
լուն ուղղված՝ բռնություն կամ դրա գործադրման սպառնալիք չհան-
դիսացող գործողությունները: Օրինակ՝ հանցագործությունից տու-
ժողին կամ նրա մերձավորին արատավորող տեղեկություններ տա-
րածելու, ֆինանսական օգնությունից զրկելու, գույքը ոչնչացնելու 
կամ վնասելու սպառնալիքը և այլն: 

5.4. Առևանգման հասկացությունը սահմանված է ՀՀ քր. օր.-ի 
հոդված 191-ի 1-ին մասում և մանրամասն քննարկվում է սույն աշ-
խատության §4.4-ի շրջանակներում: Այս առումով անհրաժեշտ է 
նշել, սակայն, որ այն դեպքում, երբ մարդու թրաֆիքինգը կամ շա-
հագործումն իրականացվում է առևանգման եղանակով, արարքը 
պետք է որակվի քր. օր.-ի միայն հոդված 188-ով: Այսինքն, հանցա-
գործությունների համակցությունը տվյալ պարագայում բացակայում 
է, քանի որ առևանգումը քննարկվող հանցակազմի հատկանիշ է: 

5.5. Խաբեություն ասելով՝ քննարկվող հանցակազմի իմաստով 
պետք է հասկանալ դիտավորությամբ իրականությունը խեղաթյու-
րելը՝ կոնկրետ փաստերը ձևախեղելով, իրականում գոյություն չու-
նեցող կեղծ տվյալներ հաղորդելով, իրական մտադրության մասին 
լռելով կամ այնպիսի տեղեկություն չհաղորդելով, որը հանցավորը 
պարտավոր էր հաղորդել, եթե դա տեղի է ունեցել շահագործման 
նպատակով մարդուն հավաքագրելու, տեղափոխելու, փոխանցելու, 
թաքցնելու կամ ստանալու, ինչպես նաև նրան շահագործելու կամ 

շահագործման վիճակի մեջ դնելու կամ պահելու համար: Օրինակ՝ 
երբ սեռական շահագործման կամ հարկադիր աշխատանքի ներ-
գրավելու համար հանցավորն ուղեկցում է տուժողին նշանակման 
վայր՝ թաքցնելով կամ քողարկելով այնտեղ մեկնելու իրական նպա-
տակը, իսկ հասնելով այդ վայրը՝ հրաժարվում է վերադարձնել նրա 
անձը հաստատող փաստաթղթերը և պարտադրում զբաղվել մարմ-
նավաճառությամբ: 

5.6. Վստահությունը չարաշահելը տվյալ դեպքում նշանակում է 
որոշակի վարքագծով, խոստումներով կամ հանցագործությունից 
տուժածի հետ ունեցած միջանձնային հարաբերություններն օգտա-
գործելով` հանցավորի կամ այլ անձի ապագա վարքագծի կամ 
ապագայում սպասվող փաստերի կամ իրադարձությունների կա-
պակցությամբ թրաֆիքինգի կամ շահագործման «զոհին» դիտավո-
րությամբ մոլորության մեջ գցելը: Այդ վստահության առաջացումը 
կարող է պայմանավորված լինել տարբեր հանգամանքներով: Օրի-
նակ՝ հանցավորի և հանցագործությունից տուժողի հարաբերու-
թյուններով (աշխատանքային, ընկերական, բարեկամական), հան-
ցավորի անձնավորությամբ (պաշտոնատար անձ է, քաղաքական 
գործիչ, հասարակության մեջ հարգանք է վայելում) և այլն:  

5.7. Քննարկվող հանցանքը համարվում է անձի պաշտոնից 
կամ ծառայողական դիրքից կամ լիազորություններից բխող ազ-
դեցությունն օգտագործելու եղանակով կատարված, եթե հանցա-
գործությունից տուժողին հավաքագրելու, տեղափոխելու, փոխան-
ցելու, թաքցնելու կամ ստանալու, ինչպես նաև նրան շահագործելու 
կամ շահագործման վիճակի մեջ դնելու կամ պահելու համար հան-
ցավորը գործի է դնում իր պաշտոնից կամ ծառայողական դիրքից 
կամ լիազորություններից բխող ազդեցությունը: Օրինակ՝ երբ բան-
կի վարկային բաժնի ղեկավարը, վարկառուի կողմից իր վարկային 
պարտավորությունները ոչ պատշաճ կատարելու վրա աչք փակելու 
դիմաց, համոզում է վերջինիս ենթարկվել սեռական շահագործման: 

5.8. Թրաֆիքինգը կամ շահագործումը համարվում է հանցա-
գործությունից տուժողի անձնական կախվածությունը կամ վիճա-
կի խոցելիությունն օգտագործելով կատարված, եթե դա տեղի է 
ունեցել այնպիսի հանգամանքներում, որոնց ուժով նա ստիպված է 
լինում կատարել հանցավորի պահանջներն ու ցուցումները: Մաս-

նավորապես, կախյալ կամ խոցելի կարող է համարվել, օրինակ՝ ան-
ձի ծանր սոցիալ-տնտեսական վիճակը, հանցավորից նրա նյութա-
կան կամ այլ կախվածությունը և այլն:  

5.9. Քր. օր.-ի հոդված 188-ով նախատեսված հանցագործության 
եղանակներից են նաև, ինչպես արդեն նշվել է, հանցագործությու-
նից տուժողին վերահսկող անձի հետ համաձայնություն ձեռք բե-
րելու նպատակով նյութական կամ այլ օգուտ տալը կամ խոստա-
նալը կամ առաջարկելը կամ հանցագործությունից տուժողին վե-
րահսկող անձի կողմից նման համաձայնություն տալու համար 
նման օգուտ ստանալը կամ առաջարկն ընդունելը:  

Տուժողին վերահսկող է համարվում այն անձը, ով որոշակի հա-
րաբերությունների ուժով պարտավոր է հսկողություն իրականացնել 
նրա նկատմամբ: Այդպիսին են համարվում տուժողի ծնողները (որ-
դեգրողները), խնամակալը, հոգաբարձուն, մանկապարտեզի դաս-
տիարակը, դպրոցի ուսուցիչը, մարզիկի մարզիչը և այլն: 

Տվյալ դեպքում, փաստորեն, նյութական կամ այլ օգուտ (դրամ, 
գույք, պաշտոնի առաջխաղացում կամ այլ առավելություն) տալով 
կամ խոստանալով կամ առաջարկելով, նշված անձանց նյութապես 
շահագրգռում են (կաշառում)՝ նրանց համաձայնությունը ստանալու 
նպատակով: Ընդ որում, քննարկվող հոդվածի իմաստից բխում է 
նաև, որ տվյալ դեպքում պատասխանատվության են ենթարկվում 
ինչպես նշված նյութական կամ այլ օգուտ տվողը կամ խոստացողը 
կամ առաջարկողը, այնպես էլ այն ստացողը կամ առաջարկն ընդու-
նողը (տուժողին վերահսկող անձը): 

6. Քր. օր.-ի հոդված 188-ով նախատեսված հանցագործությունը 
նկարագրված է ձևական հանցակազմով: Այսինքն՝ քննարկվող ա-
րարքն ավարտված է համարվում օրենքում նշված նպատակով և 
միջոցներով մարդկանց հավաքագրելու, տեղափոխելու, փոխանցե-
լու, թաքցնելու կամ ստանալու, ինչպես նաև շահագործում կամ շա-
հագործման վիճակի մեջ դնել կամ պահել հանդիսացող որևէ գոր-
ծողություն կատարելու պահից:  

7. Քննարկվող հանցագործության սուբյեկտիվ կողմը բնութա-
գրվում է ուղղակի դիտավորությամբ:  

Ընդ որում, հանցագործությունից տուժած անձին հավաքագրե-
լու, տեղափոխելու, փոխանցելու, թաքցնելու կամ ստանալու պարա-

գայում, հանցագործության պարտադիր հատկանիշ է շահագործ-
ման նպատակը:  

8. Քր. օր.-ի հոդված 188-ով նախատեսված հանցագործության 
սուբյեկտ է համարվում 16 տարին լրացած յուրաքանչյուր մեղսու-
նակ ֆիզիկական անձ: 

9. Մարդու թրաֆիքինգի կամ շահագործման ծանրացուցիչ 
հանգամանքները նախատեսված են քր. օր.-ի հոդված 188-ի 2-րդ 
մասով: Մասնավորապես, խոսքը նույն հոդվածի 1-ին մասով նա-
խատեսված արարքի մասին է, որը կատարվել է` 

1) հղի կնոջ նկատմամբ, 
2) մի խումբ անձանց կողմից նախնական համաձայնությամբ, 
3) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով կամ 
4) այլ պետություն տեղափոխելով: 
9.1. Հանցանքը հղի կնոջ նկատմամբ, ինչպես նաև մի խումբ 

անձանց կողմից նախնական համաձայնությամբ և իշխանական 
կամ ծառայողական լիազորությունները կամ դրանցով պայմա-
նավորված ազդեցությունն օգտագործելով կատարելու առանձ-
նահատկություններն արդեն մանրամասն քննարկվել են նախորդող 
մի շարք հանցակազմեր մեկնաբանելիս: 

Միևնույն ժամանակ, թրաֆիքինգը կամ շահագործումը իշխա-
նական կամ ծառայողական լիազորությունները կամ դրանցով պայ-
մանավորված ազդեցությունն օգտագործելով կատարելը, փաստո-
րեն, նկարագրված է որպես քննարկվող հանցագործությունը նա-
խատեսող թե՛ հիմնական և թե՛ ծանրացնող հանցակազմերի հատ-
կանիշ: Մասնավորապես, գրեթե նույն ձևակերպմամբ այն նախա-
տեսված է նաև քր. օր.-ի հոդված 188-ի 1-ին մասում՝ որպես թրաֆի-
քինգի կամ շահագործման եղանակ: Հետևաբար, բոլոր այն դեպքե-
րում, երբ քննարկվող հանցագործությունն իրականացվում է իշխա-
նական կամ ծառայողական լիազորությունները կամ դրանցով պայ-
մանավորված ազդեցությունն օգտագործելով, արարքը պետք է ո-
րակվի նշված հոդվածի 2-րդ մասի 3-րդ կետով (եթե, իհարկե, բա-
ցակայում են առավել ծանրացնող որոշակի հանգամանքներ): 

9.2. Թրաֆիքինգը կամ շահագործումն այլ պետություն տեղա-
փոխելով կատարելը նշանակում է, որ հանցավորը պետք է գիտակ-

ցի քննարկվող հանցագործությունից տուժողին մեկ պետությունից 
մեկ այլ պետություն (օրինակ՝ Հայաստանի Հանրապետությունից 
այլ պետություն և հակառակը՝ այլ պետությունից Հայաստանի Հան-
րապետություն) տեղափոխելու հանգամանքը: Ընդ որում, տվյալ 
ծանրացուցիչ հանգամանքի իմաստով չի պահանջվում, որպեսզի 
հանցավորն անմիջականորեն մասնակցի պետական սահմանը հա-
տելուն: 

10. Քր. օր.-ի հոդված 188-ի 3-րդ մասը նախատեսում է թրաֆի-
քինգի կամ շահագործման առավել վտանգավոր հետևյալ տեսակ-
ները. նույն հոդվածի 1-ին կամ 2-րդ մասով նախատեսված արարքը, 
որը՝ 

1) կատարվել է հանցավոր կազմակերպության կողմից կամ 
2) անզգուշությամբ առաջացրել է հանցագործությունից տուժած 

անձի մահ կամ առողջությանը ծանր վնաս կամ հանգեցրել է հան-
ցագործությունից տուժած անձի կամ նրա մերձավոր ազգականի 
կամ մերձավորի ինքնասպանության կամ առաջացրել է այլ ծանր 
հետևանք: 

Նշված ծանրացնող հանգամանքները նույնպես մանրամասն 
պարզաբանվել են նախորդող մի շարք հանցակազմեր քննարկելիս: 

11. Քր. օր.-ի քննարկվող հոդվածի 5-րդ մասը խրախուսական 
նորմ է սահմանում թրաֆիքինգի կամ շահագործման «զոհերի» 
(տվյալ հանցագործությունից տուժած անձանց) համար: Մասնավո-
րապես՝ քր. օր.-ի հոդված 188-ով նախատեսված հանցագործությու-
նից տուժած անձն ազատվում է իր կատարած ոչ մեծ կամ միջին 
ծանրության այն հանցանքների համար քրեական պատասխանա-
տվությունից, որոնցում ներգրավված է եղել իր նկատմամբ իրակա-
նացված թրաֆիքինգի կամ շահագործման ընթացքում և այդ հան-
ցանքները կատարել է հարկադրանքի ներքո:  

Տվյալ իրավակարգավորումից հետևում է, որ նշված անձը պետք 
է ազատվի քրեական պատասխանատվությունից, բայց միայն հե-
տևյալ պայմանների միաժամանակյա առկայության պարագայում՝ 

– նրա կատարած հանցանքը ոչ մեծ կամ միջին ծանրության է, 
– նա ներգրավված է եղել հանցանքի կատարմանն իր նկատ-

մամբ իրականացված թրաֆիքինգի կամ շահագործման ըն-
թացքում, 

– այդ հանցանքը կատարել է հարկադրանքի ներքո: 
Այս պայմաններից թեկուզ մեկի բացակայությունը նշանակում 

է, որ քննարկվող հանցագործությունից տուժած անձը ենթակա է 
քրեական պատասխանատվության իր կատարած հանցանքի հա-
մար:  

 
§4.2. Երեխայի կամ անօգնական վիճակում գտնվողի 

թրաֆիքինգը կամ շահագործումը 
 
Հոդված 189. Երեխայի կամ անօգնական վիճակում գտնվողի 

թրաֆիքինգը կամ շահագործումը 
1. Երեխայի կամ անօգնական վիճակում գտնվողի թրաֆիքինգը՝ 

շահագործման նպատակով երեխային կամ անօգնական վիճակում 
գտնվողին հավաքագրելը, տեղափոխելը, փոխանցելը, թաքցնելը 
կամ ստանալը, ինչպես նաև այդպիսի անձին շահագործելը կամ շա-
հագործման վիճակի մեջ դնելը կամ պահելը՝ 

պատժվում է ազատազրկմամբ՝ յոթից տասը տարի ժամկետով: 
2. Սույն հոդվածի 1-ին մասով նախատեսված արարքը, որը կա-

տարվել է` 
1) բռնություն գործադրելով կամ դա գործադրելու սպառնալիքով, 
2) հղի կնոջ նկատմամբ, 
3) մի խումբ անձանց կողմից նախնական համաձայնությամբ, 
4) մերձավոր ազգականի կողմից, 
5) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով կամ 
6) այլ պետություն տեղափոխելով` 
պատժվում է ազատազրկմամբ՝ տասից տասներեք տարի ժամ-

կետով: 
3. Սույն հոդվածի 1-ին կամ 2-րդ մասով նախատեսված արարքը, 

որը` 
1) կատարվել է հանցավոր կազմակերպության կողմից կամ 
2) անզգուշությամբ առաջացրել է հանցագործությունից տուժած 

անձի մահ կամ առողջությանը ծանր վնաս կամ հանգեցրել է հան-
ցագործությունից տուժած անձի կամ նրա մերձավոր ազգականի 
կամ մերձավորի ինքնասպանության կամ առաջացրել է այլ ծանր 
հետևանք՝ 

պատժվում է ազատազրկմամբ՝ տասներկուսից տասնհինգ տա-
րի ժամկետով: 

1. Քննարկվող հոդվածի 1-ին մասի դիսպոզիցիայից հետևում է, 
որ տվյալ դեպքում խոսքը երեխայի (անչափահասի) և անօգնա-
կան վիճակում գտնվողի թրաֆիքինգի կամ շահագործման մասին 
է, որը, ի տարբերություն քր. օր.-ի հոդված 188-ով նախատեսված 
հանցագործության, քրեորեն պատժելի է՝ անկախ արարքի կա-
տարման եղանակից:  

Հետևաբար, շահագործման նպատակով երեխային կամ անօգ-
նական վիճակում գտնվողին հավաքագրելը, տեղափոխելը, փո-
խանցելը, թաքցնելը կամ ստանալը, ինչպես նաև այդպիսի անձանց 
շահագործելը կամ շահագործման վիճակի մեջ դնելը կամ պահելը 
պետք է որակվի քր. օր.-ի հոդված 189-ով ինչպես բռնություն գոր-
ծադրելու կամ դա գործադրելու սպառնալիքի կամ հարկադրանքի 
այլ ձևերի, առևանգելու, խաբեության կամ վստահությունը չարաշա-
հելու, պաշտոնից կամ ծառայողական դիրքից կամ լիազորություն-
ներից բխող ազդեցությունը կամ հանցագործությունից տուժած ան-
ձի անձնական կախվածությունը կամ վիճակի խոցելիությունն օգ-
տագործելու կամ հանցագործությունից տուժած անձին վերահսկող 
անձի հետ համաձայնություն ձեռք բերելու նպատակով նյութական 
կամ այլ օգուտ տալու կամ խոստանալու կամ առաջարկելու կամ 
հանցագործությունից տուժած անձին վերահսկող անձի կողմից 
նման համաձայնություն տալու համար նման օգուտ ստանալու կամ 
առաջարկն ընդունելու, այնպես էլ հանցագործությունից տուժողին 
կամ նրան վերահսկող անձին համոզելու, հորդորելու և նման այլ 
միջոցներով: 

2. Քննարկվող հանցագործության մնացած բոլոր հատկանիշնե-
րը նույնն են, ինչ որ քր. օր.-ի հոդված 188-ով նախատեսվածի պա-
րագայում (տե՛ս սույն աշխատության §4.1-ը):  

3. Միևնույն ժամանակ, քր. օր.-ի հոդված 189-ի 2-րդ մասով նա-
խատեսված են ծանրացուցիչ հանգամանքներ, որոնք տեղ չեն գտել 
նախորդ հանցակազմում: Մասնավորապես, խոսքը երեխայի կամ 
անօգնական վիճակում գտնվողի թրաֆիքինգի կամ շահագործման 
մասին է, որը կատարվել է բռնություն գործադրելով կամ դա գոր-
ծադրելու սպառնալիքով (1-ին կետ) կամ մերձավոր ազգականի 

կողմից (4-րդ կետ): Ընդ որում, նշված հանգամանքները ևս ման-
րամասն պարզաբանվել են նախորդող մի շարք հանցակազմեր 
քննարկելիս: 

4. Քր. օր.-ի հոդված 188-ի 5-րդ մասը խրախուսական նորմ է 
սահմանում նաև երեխայի կամ անօգնական վիճակում գտնվողի 
թրաֆիքինգից կամ շահագործումից տուժած անձանց համար: Այն 
ևս մեկնաբանվում է նույն կերպ, ինչ որ նախորդ հանցակազմի պա-
րագայում էր: 

 
§4.3. Շահագործման վիճակում գտնվող մարդու 

ծառայությունից օգտվելը 
 

Հոդված 190. Շահագործման վիճակում գտնվող մարդու ծա-
ռայությունից օգտվելը 

1. Շահագործման վիճակում գտնվող մարդու ծառայությունից 
օգտվելը, եթե ծառայությունից օգտվողը գիտակցել է մարդու շահա-
գործման վիճակում գտնվելու հանգամանքը, և բացակայում են սույն 
օրենսգրքի 188-րդ և 189-րդ հոդվածներով նախատեսված հան-
ցանքների հատկանիշները` 

պատժվում է տուգանքով` առավելագույնը քսանապատիկի չա-
փով, կամ ազատության սահմանափակմամբ` առավելագույնը երկու 
տարի ժամկետով, կամ կարճաժամկետ ազատազրկմամբ` առավե-
լագույնը երկու ամիս ժամկետով, կամ ազատազրկմամբ՝ առավելա-
գույնը երկու տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) հղի կնոջ նկատմամբ, 
2) անօգնական վիճակում գտնվողի նկատմամբ կամ 
3) անչափահասի նկատմամբ` 
պատժվում է տուգանքով` քսանապատիկից հիսնապատիկի չա-

փով, կամ ազատության սահմանափակմամբ` մեկից երեք տարի 
ժամկետով, կամ կարճաժամկետ ազատազրկմամբ` մեկից երկու 
ամիս ժամկետով, կամ ազատազրկմամբ` երկուսից հինգ տարի 
ժամկետով: 

3. Իրավասու մարմիններին հանցագործությունից տուժած ան-
ձի շահագործման և նրա գտնվելու վայրի մասին կամովին տեղեկու-

թյուններ հայտնած անձն ազատվում է սույն հոդվածով նախատես-
ված քրեական պատասխանատվությունից: Եթե նրա փաստացի 
կատարած արարքն այլ հանցակազմ է պարունակում, ապա անձը 
ենթակա է քրեական պատասխանատվության այդ հանցագործու-
թյան համար: 

1. Քննարկվող հանցագործությունից տուժող կարող է հանդի-
սանալ շահագործման վիճակում գտնվող՝ ինչպես իգական, այն-
պես էլ արական սեռի ցանկացած տարիքի ներկայացուցիչ: 

2. Օբյեկտիվ կողմից տվյալ հանցագործությունը բնութագրվում 
է ակտիվ գործողություններով, որոնք դրսևորվում են շահագործման 
վիճակում գտնվող մարդու ծառայությունից օգտվելով, եթե բացա-
կայում են քր. օր.-ի հոդվածներ 188-ով և 189-ով նախատեսված 
հանցագործությունների հատկանիշները: Հետևաբար, այն դեպքե-
րում, երբ նշված ծառայությունից օգտվողի արարքում առկա են նաև 
մարդու (այդ թվում՝ երեխայի կամ անօգնական վիճակում գտնվողի) 
թրաֆիքինգի կամ շահագործման հատկանիշներ, այն պետք է ո-
րակվի միայն քր. օր.-ի հոդված 188-ով կամ 189-ով: 

3. Քր. օր.-ի հոդված 190-ով նախատեսված հանցագործությունը 
նկարագրված է ձևական հանցակազմով. արարքն ավարտված է 
համարվում շահագործման վիճակում գտնվող մարդու ծառայությու-
նից օգտվելու մաս կազմող որևէ գործողություն կատարելու (օրի-
նակ՝ նրա կատարմամբ մերկապարը դիտելը կամ նրա հետ սեռա-
կան հարաբերությունը սկսելու) պահից: 

4. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: Այդ առումով քր. օր.-ի 
հոդված 190-ի 1-ին մասում նախատեսված է, որ համապատասխան 
ծառայությունից օգտվողը պետք է գիտակցի հանցագործությունից 
տուժողի՝ շահագործման վիճակում գտնվելու հանգամանքը: Մինչ-
դեռ, տվյալ մատնանշումը, թերևս, ավելորդ է: Բանն այն է, որ քր. 
օր.-ի հոդված 25-ի 1-ին մասի համաձայն՝ հանցանքը համարվում է 
դիտավորությամբ կատարված, եթե անձը գիտակցում է իր արար-
քի այն փաստական հանգամանքները, որոնք տվյալ հանցակազմի 
հատկանիշ են: 

5. Քր. օր.-ի հոդված 190-ով նախատեսված հանցագործության 
սուբյեկտ կարող է հանդիսանալ 16 տարին լրացած յուրաքանչյուր 

մեղսունակ ֆիզիկական անձ, ում արարքում բացակայում են քր. 
օր.-ի հոդվածներ 188-ով և 189-ով նախատեսված հանցագործու-
թյունների հատկանիշները: 

6. Քննարկվող հանցագործության ծանրացուցիչ հանգամանք-
ները նախատեսված են քր. օր.-ի հոդված 190-ի 2-րդ մասով: Մաս-
նավորապես, առավել խիստ պատասխանատվություն է առաջաց-
նում նույն հոդվածի 1-ին մասով նախատեսված արարքը, որը կա-
տարվել է` 

1) հղի կնոջ նկատմամբ, 
2) անօգնական վիճակում գտնվողի նկատմամբ կամ 
3) անչափահասի նկատմամբ: 
Նշված բոլոր ծանրացուցիչ հանգամանքներն արդեն պարզա-

բանվել են նախորդող մի շարք հանցակազմեր քննարկելիս: 
7. Քր. օր.-ի հոդված 188-ի 5-րդ մասը խրախուսական նորմ է 

սահմանում նաև քննարկվող հանցագործությունից տուժած ան-
ձանց համար: Այն ևս մեկնաբանվում է նույն կերպ, ինչ որ նախորդ 
երկու հանցակազմերի պարագայում էր: 

8. Միևնույն ժամանակ, քր. օր.-ի հոդված 190-ի 3-րդ մասով ևս 
խրախուսական նորմ է նախատեսված, որի համաձայն՝ իրավասու 
մարմիններին հանցագործությունից տուժած անձի շահագործման 
և նրա գտնվելու վայրի մասին կամովին տեղեկություններ հայտ-
նած անձն ազատվում է սույն հոդվածով նախատեսված քրեական 
պատասխանատվությունից: Մինչդեռ, եթե նրա փաստացի կատա-
րած արարքն այլ հանցակազմ պարունակի, նա պետք է ենթարկվի 
քրեական պատասխանատվության այդ հանցագործության համար: 

 

§4.4. Մարդուն առևանգելը 
 
Հոդված 191. Մարդուն առևանգելը 
1. Մարդուն առևանգելը` անձին իր կամքին հակառակ կամ նրա 

կամքն անտեսելով կամ անօգնական վիճակն օգտագործելով այլ 
վայր տեղափոխելը, եթե բացակայում են սույն օրենսգրքի 315-րդ 
հոդվածով նախատեսված հանցանքի հատկանիշները՝ 

պատժվում է ազատազրկմամբ` երկուսից հինգ տարի ժամկե-
տով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) անձի կամ նրա մերձավոր ազգականի կամ մերձավորի նկատ-
մամբ` կապված այդ անձի կողմից իր պետական, քաղաքական, ծա-
ռայողական, մասնագիտական կամ հասարակական գործունեու-
թյան կամ պարտքի կատարման հետ, 

2) հղի կնոջ նկատմամբ, 
3) անչափահասի նկատմամբ, 
4) այլ անձանց կյանքի կամ առողջության համար վտանգավոր 

եղանակով, 
5) մի խումբ անձանց կողմից, 
6) զենքի կամ մարմնական վնասվածք պատճառելու համար նա-

խապես պատրաստված կամ հարմարեցված առարկայի կամ միջո-
ցի գործադրմամբ, 

7) շահադիտական դրդումներով, 
8) առևանգվածին ազատ արձակելու պայմանով պահանջ ներ-

կայացնելով կամ 
9) ռասայական, ազգային, էթնիկ կամ սոցիալական ծագումով, 

կրոնով, քաղաքական կամ այլ հայացքներով կամ անձնական կամ 
սոցիալական բնույթի այլ հանգամանքներով պայմանավորված 
ատելության, անհանդուրժողականության կամ թշնամանքի շարժա-
ռիթով` 

պատժվում է ազատազրկմամբ` չորսից ութ տարի ժամկետով: 
3. Սույն հոդվածի 1-ին կամ 2-րդ մասով նախատեսված արարքը, 

որը՝ 
1) կատարվել է հանցավոր կազմակերպության կողմից կամ 
2) անզգուշությամբ առաջացրել է հանցագործությունից տուժած 

անձի մահ կամ առողջությանը ծանր վնասի պատճառում կամ այլ 
ծանր հետևանք` 

պատժվում է ազատազրկմամբ` ութից տասներկու տարի ժամկե-
տով: 

1. Քննարկվող հանցագործության հիմնական անմիջական օբ-
յեկտը մարդու անձնական, ֆիզիկական ազատությունն է, որը հաս-
կացվում է որպես մարդու իրավունք՝ ազատորեն տեղաշարժվելու և 
ընտրելու իր գտնվելու վայրը: Նշված իրավունքով օժտված է յուրա-

քանչյուր մարդ՝ անկախ տարիքից, սոցիալական կարգավիճակից 
կամ մեղսունակությունից: Այդ իրավունքն իրականացվում է ան-
ձամբ կամ, եթե խոսքը փոքրահասակների, անմեղսունակների մա-
սին է, ծնողի կամ այլ օրինական ներկայացուցչի միջոցով: 

Հանցագործության լրացուցիչ անմիջական օբյեկտներ են մար-
դու կյանքը, առողջությունը, պատիվը, արժանապատվությունը, ֆի-
զիկական կամ հոգեկան անձեռնմխելիությունը և այլն:  

2. Մարդուն առևանգելու օբյեկտիվ կողմը դրսևորվում է անձին 
իր կամքին հակառակ կամ նրա կամքն անտեսելով կամ անօգնա-
կան վիճակն օգտագործելով այլ վայր տեղափոխելով, եթե բացա-
կայում են ՀՀ քրեական օրենսգրքի 315-րդ հոդվածով նախատես-
ված հանցանքի (Պատանդ վերցնելը կամ պահելը) հատկանիշները:  

2.1. Կամքին հակառակ այլ վայր տեղափոխելը նշանակում է, որ 
հանցագործությունից տուժողի կամքը ճնշվում, իսկ նրա ցուցաբե-
րած դիմադրությունը հաղթահարվում է: Նման ներգործությունը կա-
րող է իրականացվել միայն գործողությամբ՝ բռնություն գործադրե-
լով, բռնություն գործադրելու սպառնալիքով, շանտաժի, գույքը ոչըն-
չացնելու, վնասելու կամ վերցնելու սպառնալիքով, նյութական կամ 
այլ կախվածությունն օգտագործելով կամ հարկադրանքի այլ եղա-
նակով: Օրինակ՝ երբ հարվածներ հասցնելով, հրելով, մազերից 
քարշ տալով կամ նման գործողություններ կատարելու սպառնալիք 
գործադրելով՝ անձին հարկադրաբար նստեցնում են մեկ ուրիշի ավ-
տոմեքենան:  

Ընդ որում, անձի կամքը ճնշելու կամ նրա դիմադրությունը հաղ-
թահարելու նպատակով հանցավորը կարող է բռնություն կամ դրա 
սպառնալիք գործադրել ինչպես հանցագործությունից տուժողի, 
այնպես էլ այլ անձի նկատմամբ: Օրինակ՝ երբ անձին իր կամքին 
հակառակ այլ վայր տեղափոխելու նպատակով հանցավորը, իրեն 
մերժելու պարագայում, սպառնում է սպանել կամ դաժան ծեծի են-
թարկել նրա երեխային կամ զառամյալ ծնողին: 

Միևնույն ժամանակ, բռնություն գործադրելու սպառնալիքը (կամ 
հոգեկան բռնությունը) կարող է արտահայտվել խոսքով (օրինակ՝ 
«կծեծեմ», «քիթդ կկոտրեմ», «ձեռքդ կջարդեմ» և այլն) կամ այնպի-
սի գործողությամբ, որի նպատակը հանցագործությունից տուժողի 
կամ երրորդ անձանց դիմադրությունը ճնշելն է (օրինակ՝ հրազենը 

կամ որսորդական դանակը ցուցադրաբար պատյանից հանելը և 
ձեռքերի մեջ խաղացնելը և այլն): 

Այն դեպքերում, երբ մարդուն առևանգելը զուգորդվում է առող-
ջությանը միջին ծանրության կամ թեթև վնաս պատճառելով, ֆիզի-
կական (հարվածներ հասցնելը կամ բռնի այլ գործողություններ կա-
տարելը) կամ հոգեկան (սպանության, առողջությանը վնաս պատ-
ճառելու, խոշտանգման, սեռական ազատության կամ անձեռնմխե-
լիության դեմ ուղղված հանցանք կատարելու սպառնալիքը) ներգոր-
ծությամբ, ֆիզիկական ուժեղ ցավ կամ հոգեկան ուժեղ տառապանք 
պատճառելով, շորթմամբ, արարքը որակվում է միայն քր. օր.-ի հոդ-
ված 191-ով: Մինչդեռ, սպանությամբ կամ առողջությանը ծանր 
վնաս պատճառելով զուգորդված լինելու դեպքերում արարքները ո-
րակվում են համապատասխան հանցագործությունների համակցու-
թյամբ:  

2.2. Անձի կամքն անտեսելու պարագայում նրա կամքը հաշվի 
չի առնվում, և նա տեղափոխվում է այլ վայր խաբեության կամ 
վստահությունը չարաշահելու եղանակով: Այլ կերպ ասած՝ տվյալ 
դեպքում հանցավորն ապակողմնորոշում է հանցագործությունից 
տուժողին՝ իր գտնվելու վայրն ընտրելու նրա ազատ կամարտահայ-
տության վրա ներգործելու և հնարավոր դիմադրությունից խուսա-
փելու նպատակով: 

Նման ներգործությունը, ի տարբերություն նախորդի, կարող է 
իրականացվել ինչպես գործողությամբ, այնպես էլ անգործությամբ՝ 
երբ հանցավորն անձին այլ վայր տեղափոխելու նպատակով լռում է 
իր կամ այլ անձանց իրական մտադրության մասին: Օրինակ՝ երբ 
հանցագործությունից տուժողին խաբեությամբ՝ ուղևորության իրա-
կան նպատակները թաքցնելով, հյուրասիրելու պատրվակով հրա-
վիրում են քաղաքից դուրս գտնվող ամառանոց և նրա կամքին հա-
կառակ կապկպում ու պահում են այնտեղ:  

Մինչդեռ, մարդուն ազատությունից զրկելն այն վայրում, ուր նա 
գտնվելիս է եղել իր սեփական կամքով, չի կարող որակվել քր. օր.-
ի հոդված 191-ով: Նման գործողություններն արդեն պետք է գնա-
հատվեն որպես ազատությունից ապօրինի զրկել: Հանցավոր այս 
երկու արարքների հիմնական տարբերությունը հանցագործությու-
նից տուժողի ազատության դեմ ոտնձգելու եղանակի մեջ է. մարդուն 

առևանգելու դեպքում տուժողը դուրս է բերվում իր համար բնական 
միկրոսոցիալական միջավայրից և տեղափոխվում այլ վայր: 

2.3. Հանցագործությունից տուժողի անօգնական վիճակն օգ-
տագործելու առանձնահատկություններն արդեն քննարկվել են նա-
խորդող մի շարք հանցակազմեր մեկնաբանելիս: Մարդուն առևան-
գելու տվյալ եղանակն առկա է, օրինակ՝ երբ ծանր հիվանդությամբ 
տառապելու, հարբածության, հաշմանդամության կամ ֆիզիկական 
այլ խնդիրների հետևանքով հանցավորին դիմադրություն ցույց 
տալու հնարավորությունից զրկված անձն իր կամքին հակառակ 
տեղափոխվում է այլ վայր:  

2.4. Մարդուն առևանգելը կարող է կատարվել ինչպես գաղտնի, 
այնպես էլ բացահայտ:  

Գաղտնի առևանգումը բնութագրվում է նրանով, որ հանցավորն 
ամեն կերպ ձգտում է խուսափել երրորդ անձանց հետ որևէ շփու-
մից՝ նրանց կողմից ստեղծվելիք հնարավոր խոչընդոտներից խու-
սափելու, դրանով իսկ՝ նրա բացահայտման հավանականությունը 
նվազեցնելու նպատակով: Ընդ որում, առևանգումը գաղտնի է հա-
մարվում ոչ միայն այն դեպքում, երբ ականատես չկա, այլև՝ երբ 
կողմնակի անձինք տեսնում, բայց չեն հասկանում հանցավորի գոր-
ծողությունների իրական բնույթը, իսկ առևանգողը գիտակցում է 
դա: Օրինակ՝ երբ առևանգողները ականատեսների ներկայությամբ 
«շտապ բուժօգնության» աշխատակիցների հանդերձանքով անձին, 
որին նախապես բռնությամբ քնաբեր դեղամիջոց են ներարկած 
լինում, տեղավորում են համապատասխան ավտոմեքենայի մեջ և 
հեռանում: 

Բացահայտ է համարվում մարդուն առևանգելը, որը տեղի է ու-
նեցել երրորդ անձանց ներկայությամբ, երբ հանցավորը գիտակ-
ցում է, որ ներկաները հասկանում են իր գործողությունների բնույթը, 
բայց անտեսում է այդ հանգամանքը: 

3. Քր. օր.-ի հոդված 191-ով նախատեսված հանցագործությունը 
նկարագրված է ձևական հանցակազմով. տվյալ արարքն ավարտ-
ված է համարվում մարդուն առևանգելու, այսինքն՝ նրան այլ վայր 
տեղափոխելու պահից: Այլ ասելով՝ տվյալ դեպքում պետք է հաս-
կանալ համապատասխան անձի՝ իր կամքով գտնվելու համար բնա-
կան համարվողից տարբերվող ցանկացած ուրիշ վայր: Ընդ որում, 



208 
 

հետագայում այդ անձին իր կամքին հակառակ պահելու ժամանա-
կահատվածն արարքի որակման համար որևէ նշանակություն չունի:  

Օրինակ՝ երբ անձին իր կամքին հակառակ հրում նստեցնում են 
մեկ ուրիշի ավտոմեքենան, առևանգումն ավարտված է համարվում 
նրա՝ ավտոմեքենայում հայտնվելու պահից: Այդ առումով ավտոմե-
քենայի տեղից շարժվելն ու դեպի այլ վայր ընթանալը ևս արարքի 
որակման համար որևէ նշանակություն չունի: Բնականաբար, ճա-
նապարհին այդ մտադրությունից հետ կանգնելն ու առևանգվածին 
ազատ արձակելը չի կարող գնահատվել որպես հանցագործությու-
նից կամովին հրաժարում: Մինչդեռ, եթե այդ անձն իր կամքով է 
հայտնվում ավտոմեքենայում, առևանգման հանցակազմը բացա-
կայում է, անգամ՝ երբ դրանից հետո դռներն արգելափակվում են և 
ավտոմեքենան շարժվում է տեղից ու շրջում քաղաքի փողոցներով: 
Այս պարագայում առկա է ոչ թե մարդուն առևանգելու, այլ ազատու-
թյունից ապօրինի զրկելու (քր. օր.-ի հոդված 192) հանցակազմը: 

Միևնույն ժամանակ, եթե տվյալ իրավիճակում ավտոմեքենան 
շարժվում է տեղից՝ հանցագործությունից տուժողին այլ վայր տեղա-
փոխելու և այնտեղ պահելու համար, արարքի որակումը փոխվում է: 
Մասնավորապես, եթե ճանապարհին (մինչև այլ վայր հասնելը) ոս-
տիկանության ծառայողները խափանեն հանցավորի մտադրության 
իրականացումը, արարքը պետք է որակել հանցագործությունների 
համակցությամբ՝ որպես ազատությունից ապօրինի զրկել (քր. օր.-ի 
հոդված 192) և մարդուն առևանգելու փորձ (քր. օր.-ի հոդվածներ 
44–191): Բնականաբար, տվյալ իրավիճակում հնարավոր է նաև 
մարդուն առևանգելուց կամովին հրաժարում (եթե այլ վայր տեղա-
փոխելու ճանապարհին ոչ թե ոստիկանները խափանեն, այլ հան-
ցավորը հրաժարվի իր մտադրությունից և ազատ արձակի հանցա-
գործությունից տուժողին): Մինչդեռ, եթե հանցավորին հաջողվի 
իրականացնել իր մտադրությունը (հանցագործությունից տուժողին 
տեղափոխել այլ վայր և այնտեղ պահել), արարքը պետք է որակել 
նույնպես հանցագործությունների համակցությամբ, սակայն՝ որպես 
ազատությունից ապօրինի զրկել (քր. օր.-ի հոդված 192) և մարդուն 
առևանգել (ավարտված հանցագործություն՝ քր. օր.-ի հոդված 191): 

4. Քր. օր.-ի հոդված 191-ով չի կարող որակվել սեփական կամ 
որդեգրված երեխային այլ վայր տեղափոխելը՝ մյուս ծնողի կամ մեր-

ձավոր այն ազգականների կամքին հակառակ, որոնց խնամքին է 
գտնվել այդ երեխան, եթե այդ գործողություններն անձը կատարել 
է, իր համոզմամբ, երեխայի շահերից ելնելով: Այս առումով նշանա-
կություն չունի՝ տվյալ արարքը կատարողը զրկվա՞ծ է ծնողական 
իրավունքներից, թե՞ ոչ:  

Մարդուն առևանգելու հանցակազմը բացակայում է նաև այն 
դեպքերում, երբ ծնողների կամքին հակառակ՝ երեխային տիրանում 
և իրենց մոտ են պահում նրա մերձավոր ազգականները (օրինակ՝ 
տատը կամ պապը), եթե այդ գործողությունները կատարում են, 
իրենց կարծիքով, երեխայի շահերից ելնելով: 

5. Ինչպես արդեն նշվել է, արարքը քր. օր.-ի հոդված 191-ով որա-
կելու համար պետք է բացակայեն քր. օր.-ի հոդված 315-ով նախա-
տեսված հանցագործության (պատանդ վերցնելու) հատկանիշները: 
Ուստի, կարևորվում է նաև նշված հանցագործությունների հստակ 
սահմանազատման խնդիրը:  

Մարդուն առևանգելը պատանդ վերցնելուց կամ պահելուց տար-
բերվում է նրանով, որ հանցագործությունից տուժողին իր կամքին 
հակառակ այլ վայր տեղափոխելու և այնտեղ պահելու փաստը, ինչ-
պես նաև ներկայացվող պահանջների բովանդակությունը տվյալ 
դեպքում հրապարակային բնույթ չեն կրում, հնարավորինս գաղտնի 
են պահվում: Օրինակ՝ հատուցագին վճարելու վերաբերյալ տուժողի 
ծնողներին հասցեագրված պահանջը ներկայացվում է երրորդ ան-
ձանցից (հատկապես՝ իշխանության ներկայացուցիչներից) գաղտ-
նի: Այն անձանց շրջանակը, ում ներկայացվում են ապօրինի պա-
հանջները, խիստ սահմանափակված է (օրինակ՝ ինքը՝ առևանգվա-
ծը, նրա մերձավոր ազգականը, մերձավորը և այլն): Որպես կանոն, 
գաղտնի է պահվում նաև առևանգվածի գտնվելու վայրը: Մինչդեռ, 
քր. օր.-ի հոդված 315-ով նախատեսված հանցագործության դեպ-
քում հանցավորը գործում է հրապարակայնորեն, ձգտում է ահա-
բեկել, որքան հնարավոր է մեծ արձագանք առաջացնել և այլն:  

6. Մարդուն առևանգելու սուբյեկտիվ կողմը բնութագրվում է 
միայն ուղղակի դիտավորությամբ:  

Հանցագործության շարժառիթները հիմնականում շահադիտա-
կան են: Դրանց դերում կարող են հանդես գալ նաև վրեժը, խանդը, 
խուլիգանական դրդումները, մրցակիցներից ազատվելու ձգտումը և 

այլն: Առևանգումը, որը կատարվել է շահադիտական դրդումներով 
կամ՝ տարբեր հանգամանքներով պայմանավորված ատելության, 
անհանդուրժողականության կամ թշնամանքի շարժառիթով, որակ-
վում է քր. օր.-ի հոդված 191-ի 2-րդ մասի, համապատասխանաբար, 
7-րդ կամ 9-րդ կետով: Մյուս շարժառիթներն արարքի որակման 
համար որևէ նշանակություն չունեն: 

7. Քննարկվող հանցագործության սուբյեկտ կարող է հանդիսա-
նալ 14 տարին լրացած յուրաքանչյուր մեղսունակ ֆիզիկական անձ: 

8. Քր. օր.-ի հոդված 191-ի 2-րդ մասով նախատեսված են մար-
դուն առևանգելու ծանրացուցիչ հանգամանքները. նույն հոդվածի 
1-ին մասով նախատեսված արարքը, որը կատարվել է` 

1) անձի կամ նրա մերձավոր ազգականի կամ մերձավորի նկատ-
մամբ` կապված այդ անձի կողմից իր պետական, քաղաքական, ծա-
ռայողական, մասնագիտական կամ հասարակական գործունեու-
թյան կամ պարտքի կատարման հետ, 

2) հղի կնոջ նկատմամբ, 
3) անչափահասի նկատմամբ, 
4) այլ անձանց կյանքի կամ առողջության համար վտանգավոր 

եղանակով, 
5) մի խումբ անձանց կողմից, 
6) զենքի կամ մարմնական վնասվածք պատճառելու համար նա-

խապես պատրաստված կամ հարմարեցված առարկայի կամ միջո-
ցի գործադրմամբ, 

7) շահադիտական դրդումներով, 
8) առևանգվածին ազատ արձակելու պայմանով պահանջ ներ-

կայացնելով կամ 
9) ռասայական, ազգային, էթնիկ կամ սոցիալական ծագումով, 

կրոնով, քաղաքական կամ այլ հայացքներով կամ անձնական կամ 
սոցիալական բնույթի այլ հանգամանքներով պայմանավորված ա-
տելության, անհանդուրժողականության կամ թշնամանքի շարժա-
ռիթով: 

8.1. Նշված ծանրացուցիչ հանգամանքների մեծ մասը պարզա-
բանվել է նախորդող մի շարք հանցակազմերը քննարկելիս: Բացա-
ռություն է կազմում հոդված 191-ի 2-րդ մասի 8-րդ կետով նախա-
տեսվածը:  

Մասնավորապես, առավել խիստ պատասխանատվություն է ա-
ռաջացնում մարդուն առևանգելը, որը կատարվել է առևանգվածին 
ազատ արձակելու պայմանով պահանջ ներկայացնելով: Ծանրա-
ցուցիչ տվյալ հանգամանքի էությունն այն է, որ հանցավորը որևէ 
վարքագիծ դրսևորելու պահանջ է ներկայացնում այլ անձի (օրինակ՝ 
հանցագործությունից տուժողի ծնողներին, մերձավորներին և այլն), 
որի կատարումը հանդիսանում է առևանգվածին ազատ արձակելու 
պայման: Այսինքն, եթե այն կատարվի, առևանգվածն ազատ կար-
ձակվի, իսկ հակառակ պարագայում՝ ոչ: 

Ներկայացվող պահանջի բովանդակությունը կարող է տարբեր 
լինել: Օրինակ՝ այն կարող է վերաբերել հատուցագին (դրամ, գույք 
կամ գույքի նկատմամբ իրավունք և այլն) ստանալուն, հանցավորի 
մատնանշած անձի նկատմամբ քրեական հետապնդում չիրակա-
նացնելուն կամ քրեական գործով վարույթը կարճելուն և այլն: Դրա 
փաստացի կատարումն արարքի որակման համար որևէ նշանակու-
թյուն չունի. տվյալ հանցագործությունն ավարտված է համարվում 
որոշակի պայմանով պահանջ ներկայացնելու (հասցեատիրոջն այդ 
մասին հայտնի դարձնելու) պահից: 

Ընդ որում, եթե պահանջը կապված է դրա հասցեատիրոջ կող-
մից հանցանք կատարելու հետ, ապա այն ներկայացնողի արարքը 
լրացուցիչ պետք է որակվի՝ որպես համապատասխան հանցագոր-
ծության դրդչություն: Օրինակ՝ եթե առևանգվածին ազատ արձակե-
լու պայմանով հանցավորը նրա դատախազ հորը պահանջ է ներ-
կայացնում  քրեական պատասխանատվությունից ապօրինի ազա-
տել հանցանք կատարելու մեջ կասկածվող մեկ այլ անձի, ապա նրա 
արարքը, քր. օր.-ի հոդված 191-ի 2-րդ մասի 8-րդ կետից բացի, 
պետք է որակվի հոդվածներ 46–481-ով՝ որպես մարդուն առևանգել՝ 
առևանգվածին ազատ արձակելու պայմանով պահանջ ներկայաց-
նելով, և քրեական պատասխանատվությունից ապօրինի ազատելու 
դրդչություն: Բնականաբար, նշված պահանջը կատարողն էլ քրեա-
կան պատասխանատվության է ենթակա քր. օր.-ի հոդված 481-ով: 

Միևնույն ժամանակ, մարդուն առևանգելու տվյալ տեսակը ևս 
անհրաժեշտ է սահմանազատել պատանդ վերցնելուց կամ պահե-
լուց: Նշված հանցագործությունների հիմնական տարբերություն-
ներն ու դրանցով պայմանավորված որակման առանձնահատկու-

թյուններն արդեն քննարկվել են սույն պարագրաֆի 5-րդ կետի 
շրջանակներում: 

9. Մարդուն առևանգելու առավել վտանգավոր տեսակները նա-
խատեսված են քր. օր.-ի հոդված 191-ի 3-րդ մասով: Մասնավորա-
պես, խոսքը նույն հոդվածի 1-ին կամ 2-րդ մասով նախատեսված 
արարքի մասին է, որը՝ 

1) կատարվել է հանցավոր կազմակերպության կողմից կամ 
2) անզգուշությամբ առաջացրել է հանցագործությունից տուժած 

անձի մահ կամ առողջությանը ծանր վնասի պատճառում կամ այլ 
ծանր հետևանք: 

Նշված ծանրացուցիչ հանգամանքներն արդեն պարզաբանվել 
են նախորդող մի շարք հանցակազմեր քննարկելիս: Պարզապես 
հարկ է նշել, որ այլ ծանր հետևանքներ ասելով՝ տվյալ դեպքում 
կարելի է հասկանալ, օրինակ՝ հանցագործությունից տուժողի կամ 
նրա մերձավոր ազգականի կամ մերձավորի ինքնասպանությունը 
կամ դրա փորձը և այլն: 

 
§4.5. Ազատությունից ապօրինի զրկելը 

 
Հոդված 192. Ազատությունից ապօրինի զրկելը 
1. Մարդուն ազատությունից ապօրինի զրկելը, եթե բացակայում 

են սույն օրենսգրքի 188-րդ, 189-րդ, 191-րդ կամ 315-րդ հոդվածով 
նախատեսված հանցանքների հատկանիշները՝ 

պատժվում է տուգանքով` առավելագույնը քսանապատիկի չա-
փով, կամ ազատության սահմանափակմամբ` առավելագույնը երկու 
տարի ժամկետով, կամ կարճաժամկետ ազատազրկմամբ` առավե-
լագույնը երկու ամիս ժամկետով, կամ ազատազրկմամբ` առավելա-
գույնը երկու տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) անձի կամ նրա մերձավոր ազգականի կամ մերձավորի նկատ-
մամբ` կապված այդ անձի կողմից իր պետական, քաղաքական, ծա-
ռայողական, մասնագիտական կամ հասարակական գործունեու-
թյան կամ պարտքի կատարման հետ, 

2) հղի կնոջ նկատմամբ, 
3) անօգնական վիճակում գտնվողի նկատմամբ, 

4) անչափահասի նկատմամբ, 
5) մի խումբ անձանց կողմից նախնական համաձայնությամբ, 
6) մերձավոր ազգականի կողմից, 
7) զենքի կամ մարմնական վնասվածք պատճառելու համար նա-

խապես պատրաստված կամ հարմարեցված առարկայի կամ միջո-
ցի գործադրմամբ, 

8) շահադիտական դրդումներով, 
9) ազատությունից ապօրինի զրկված անձին ազատ արձակելու 

պայմանով պահանջ ներկայացնելով կամ 
10) ռասայական, ազգային, էթնիկ կամ սոցիալական ծագումով, 

կրոնով, քաղաքական կամ այլ հայացքներով կամ անձնական կամ 
սոցիալական բնույթի այլ հանգամանքներով պայմանավորված ա-
տելության, անհանդուրժողականության կամ թշնամանքի շարժա-
ռիթով` 

պատժվում է ազատազրկմամբ` երկուսից հինգ տարի ժամկե-
տով: 

3. Սույն հոդվածի 1-ին կամ 2-րդ մասով նախատեսված արարքը, 
որը՝ 

1) կատարվել է հանցավոր կազմակերպության կողմից կամ 
2) անզգուշությամբ առաջացրել է հանցագործությունից տուժած 

անձի մահ կամ առողջությանը ծանր վնասի պատճառում կամ այլ 
ծանր հետևանք՝ 

պատժվում է ազատազրկմամբ՝ չորսից ութ տարի ժամկետով: 

1. Քր. օր.-ի հոդված 192-ով նախատեսված հանցագործության 
հիմնական անմիջական օբյեկտը մարդու անձնական (ֆիզիկա-
կան) ազատությունն է, իսկ լրացուցիչը՝ նրա կյանքը, առողջությու-
նը, ֆիզիկական կամ հոգեկան անձեռնմխելիությունը, պատիվն ու 
արժանապատվությունը:  

2. Տվյալ հանցագործության օբյեկտիվ կողմն արտահայտվում է 
մարդուն տեղափոխվելու, գտնվելու վայրն ընտրելու, այլ մարդկանց 
հետ շփվելու ազատությունից ապօրինաբար զրկելու մեջ, եթե բա-
ցակայում են քր. օր.-ի 188-րդ (Մարդու թրաֆիքինգը կամ շահագոր-
ծումը), 189-րդ (Երեխայի կամ անօգնական վիճակում գտնվողի 
թրաֆիքինգը կամ շահագործումը), 191-րդ (Մարդուն առևանգելը) 

կամ 315-րդ (Պատանդ վերցնելը կամ պահելը) հոդվածով նախա-
տեսված հանցանքների հատկանիշները:  

3. Ազատությունից ապօրինի զրկելու եղանակները (բռնություն 
գործադրելը, բռնություն գործադրելու սպառնալիքը, շանտաժը, 
գույքը ոչնչացնելու, վնասելու կամ վերցնելու սպառնալիքը, նյութա-
կան կամ այլ կախվածությունն օգտագործելը, հարկադրանքի այլ 
ձևերը, խաբեությունը) մեկնաբանվում են նույն կերպ, ինչ որ մար-
դուն առևանգելու պարագայում: 

Հարկադրանքը տվյալ դեպքում կարող է դրսևորվել նաև, օրի-
նակ՝ տուժողին կապկպելու, բնակարանում կամ նկուղում, դուռը 
կողպելով, արգելափակելու և նման այլ արարքների ձևով:  

Խաբեությամբ ազատությունից ապօրինի զրկելն առկա է, օրի-
նակ՝ երբ խմելու ջուր բերելու պատրվակով հանցավորը թողնում է 
հանցագործությունից տուժողին անտառի խորքում գտնվող որսոր-
դական տնակում՝ հաստատապես համոզված լինելով, որ նա միայ-
նակ, վախից, չի հեռանա այնտեղից: 

4. Այն դեպքերում, երբ ազատությունից ապօրինի զրկելը պարու-
նակում է մարդու թրաֆիքինգի կամ շահագործման, երեխայի կամ 
անօգնական վիճակում գտնվողի թրաֆիքինգի կամ շահագործման, 
մարդուն առևանգելու կամ պատանդ վերցնելու կամ պահելու հատ-
կանիշներ, քր. օր.-ի հոդված 192-ով նախատեսված հանցակազմը 
բացակայում է: Նման դեպքերում արարքը պետք է որակել, համա-
պատասխանաբար, քր. օր.-ի 188-րդ, 189-րդ, 191-րդ կամ 315-րդ 
հոդվածով: 

5. Մարդուն ազատությունից զրկելն ապօրինի չի կարող համար-
վել, եթե կատարվել է քրեական պատասխանատվությունը բացա-
ռող հանգամանքների (անհրաժեշտ պաշտպանություն, ծայրահեղ 
անհրաժեշտություն, հակաիրավական ոտնձգություն կատարած 
անձին բռնելիս վնասի պատճառում և այլն) առկայության պարա-
գայում: Օրինակ՝ եթե ինքնասպանության փորձ կատարողին բռնի 
ուժով մեկուսացնում են՝ նման փորձի կրկնակի կատարումը կանխե-
լու և նրա կյանքը փրկելու նպատակով: 

Քրեական պատասխանատվությունը բացառվում է նաև այն 
դեպքում, երբ դաստիարակչական նկատառումներով ծնողն իր ան-
չափահաս զավակին հարկադրաբար արգելափակում է տանը և 

զրկում սեփական հայեցողությամբ տեղաշարժվելու հնարավորու-
թյունից: 

5.1. Մարդու համաձայնությունն իրեն որոշակի վայրում մեկու-
սացնելու կապակցությամբ նույնպես բացառում է քր. օր.-ի հոդված 
192-ով նախատեսված հանցակազմի առկայությունը: Մինչդեռ, իր 
կամքով որոշակի վայրում հայտնված մարդուն հետագայում ապօ-
րինի պահելը (օրինակ՝ սեզոնային աշխատողին՝ աշխատանքային 
պայմանագրի ժամկետն ավարտվելուց հետո) որակվում է որպես 
ազատությունից ապօրինի զրկել:  

6. Քր. օր.-ի հոդված 192-ով նախատեսված հանցագործությունը 
նկարագրված է ձևական հանցակազմով. հանցանքն ավարտված 
է համարվում մարդուն ազատ տեղաշարժվելու հնարավորությունից 
փաստացի զրկելու պահից: Ազատությունից ապօրինի զրկելու տևո-
ղությունը տվյալ դեպքում որևէ նշանակություն չունի: Մինչդեռ, տե-
ղաշարժվելու ազատությունից ակնհայտ ոչ տևական ժամանակով, 
օրինակ՝ կատակով զրկելը կարող է վկայել արարքի՝ հանցագործու-
թյան համեմատ նվազ վտանգավորության մասին և քր. օր.-ի հոդ-
ված 16-ի 2-րդ մասի ուժով՝ չհամարվել հանցավոր: 

7. Ազատությունից ապօրինի զրկելու սուբյեկտիվ կողմը բնու-
թագրվում է ուղղակի դիտավորությամբ: Անզգուշությամբ ազա-
տությունից զրկելու դեպքում (օրինակ՝ երբ անձը դրսից կողպում է 
բնակարանի դուռը՝ կարծելով, որ այնտեղ ոչ ոք չկա, սակայն իրա-
կանում այնտեղ գտնվող մարդուն անզգուշաբար զրկում է ազատ 
տեղաշարժվելու հնարավորությունից) արարքի հանցավորությունը 
բացառվում է: 

Հանցագործության շարժառիթները կարող են տարբեր լինել` 
շահադիտական դրդումները, վրեժը, խանդը, այլ հանցանքի կա-
տարումը հեշտացնելու կամ սպասվող կարևոր գործարքին հան-
ցագործությունից տուժողի մասնակցությունը խափանելու ձգտումը, 
խուլիգանական դրդումները և այլն: Մարդուն ազատությունից ապօ-
րինի զրկելը, որը կատարվել է շահադիտական դրդումներով, ինչ-
պես նաև օրենքում թվարկված տարբեր հանգամանքներով պայմա-
նավորված ատելության, անհանդուրժողականության կամ թշնա-
մանքի շարժառիթով, որակվում է քր. օր.-ի հոդված 191-ի 2-րդ 
մասի, համապատասխանաբար, 7-րդ կամ 9-րդ կետով: Վերը 

նշված մյուս շարժառիթներն արարքի որակման համար որևէ նշա-
նակություն չունեն: 

8. Քր. օր.-ի հոդված 192-ով նախատեսված հանցագործության 
սուբյեկտ կարող է լինել 16 տարին լրացած մասնավոր մեղսունակ 
ֆիզիկական անձը կամ պաշտոնատար անձը, եթե գործել է որպես 
մասնավոր անձ:  

Պաշտոնատար անձի կողմից իր ծառայողական պարտականու-
թյունները կատարելիս մեկ ուրիշին ապօրինաբար ազատությունից 
զրկելու դեպքում, կախված սուբյեկտի որոշակի հատկանիշների առ-
կայությունից, արարքը պետք է որակվի որպես՝ կա՛մ հանրային ծա-
ռայության շահերի (Պաշտոնատար անձի կողմից իր իշխանական 
կամ ծառայողական լիազորությունները կամ դրանցով պայմանա-
վորված ազդեցությունը չարաշահելը կամ լիազորություններն անց-
նելը՝ քր. օր.-ի հոդված 441), կա՛մ արդարադատության (Ապօրինի 
ձերբակալելը կամ կալանավորելը՝ քր. օր.-ի հոդված 478) դեմ 
ուղղված հանցագործություն: 

9. Ազատությունից ապօրինի զրկելու և մարդուն առևանգելու 
ծանրացուցիչ և առավել ծանրացուցիչ հանգամանքները գրեթե 
նույնանում են: Բացառություն է քր. օր.-ի հոդված 192-ի 2-րդ մասի 
3-րդ կետով նախատեսվածը (ազատությունից ապօրինի զրկելը՝ 
անօգնական վիճակում գտնվողի նկատմամբ), որը մարդուն ա-
ռևանգելու համար պատասխանատվություն սահմանող հիմնական 
հանցակազմի հատկանիշ է: Հետևաբար, նշված բոլոր ծանրացնող 
և առավել ծանրացնող հանգամանքները մեկնաբանվում են նույն 
կերպ: 

 

§4.6. Հոգեբուժական կազմակերպությունում ապօրինի 
տեղավորելը կամ պահելը 

 
Հոդված 193. Հոգեբուժական կազմակերպությունում ապօրի-

նի տեղավորելը կամ պահելը 
1. Հոգեբուժական կազմակերպությունում օրենքով սահմանված 

կարգի խախտմամբ տեղավորելը կամ պահելը` 
պատժվում է ազատության սահմանափակմամբ` առավելագույնը 

երեք տարի ժամկետով, կամ կարճաժամկետ ազատազրկմամբ` ա-

ռավելագույնը երկու ամիս ժամկետով, կամ ազատազրկմամբ` առա-
վելագույնը երեք տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) մի խումբ անձանց կողմից նախնական համաձայնությամբ, 
2) շահադիտական դրդումներով կամ 
3) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով` 
պատժվում է ազատազրկմամբ` երեքից վեց տարի ժամկետով: 
3. Սույն հոդվածի 1-ին կամ 2-րդ մասով նախատեսված արարքը, 

որը՝ 
1) կատարվել է հանցավոր կազմակերպության կողմից կամ 
2) անզգուշությամբ առաջացրել է հանցագործությունից տուժած 

անձի մահ կամ առողջությանը ծանր վնասի պատճառում կամ այլ 
ծանր հետևանք՝ 

պատժվում է ազատազրկմամբ` հինգից տասը տարի ժամկետով: 

1. Քննարկվող հանցագործության հիմնական անմիջական օբ-
յեկտը մարդու ազատության ապահովմանն ուղղված հասարակա-
կան հարաբերություններն են, իսկ լրացուցիչը՝ նրա առողջությունը, 
անձեռնմխելիությունը, պատիվն ու արժանապատվությունը: 

Տվյալ հանցագործությունից տուժող կարող է հանդիսանալ ցան-
կացած մարդ՝ թե՛ հոգեպես առողջ և թե՛ հոգեկան որոշ խնդիրներ 
ունեցող: 

2. Քր. օր.-ի հոդված 193-ով նախատեսված հանցագործության 
օբյեկտիվ կողմը բնութագրվում է ինչպես գործողությամբ, այնպես 
էլ անգործությամբ, որոնք դրսևորվում են հոգեբուժական կազմա-
կերպությունում օրենքով սահմանված կարգի խախտմամբ տեղա-
վորելով կամ պահելով:  

2.1. ՀՀ քաղաքացիների, քաղաքացիություն չունեցող անձանց, 
օտարերկրյա քաղաքացիների հոգեկան առողջության պահպան-
ման, հոգեբուժական օգնության և սպասարկման, հոգեկան առող-
ջության խնդիր ունեցող անձանց իրավունքների և դրանց իրակա-
նացման, պաշտպանության և սահմանափակման դեպքերի և կար-
գի հետ կապված հարաբերությունները կարգավորվում են «Հոգե-
բուժական օգնության և սպասարկման մասին» ՀՀ օրենքով: 

Նշված օրենքի հոդված 3-ի 1-ին մասի 8-րդ կետի համաձայն՝ հո-
գեբուժական կազմակերպությունը համապատասխան տեսակի 
բժշկական օգնություն և սպասարկում իրականացնելու լիցենզիա 
ունեցող իրավաբանական անձն է կամ անհատ ձեռնարկատերը, 
պետական կամ տեղական ինքնակառավարման մարմին չհանդի-
սացող պետական կամ համայնքային հիմնարկը, որը տրամադրում 
է հոգեբուժական օգնություն և սպասարկում հիվանդանոցային և 
(կամ) արտահիվանդանոցային ձևով: Ընդ որում, քր. օր.-ի  հոդված 
193-ի իմաստով հարկ է հասկանալ հոգեբուժական այն կազմակեր-
պությունը, որը հոգեբուժական օգնություն և սպասարկում է տրա-
մադրում հիվանդանոցային ձևով: Բանն այն է, որ արտահիվանդա-
նոցային բուժօգնություն և սպասարկում իրականացնող կազմակեր-
պությունում տեղավորելու և պահելու մասին խոսք լինել չի կարող: 

2.2. Մարդը կարող է տեղավորվել հոգեբուժական կազմակեր-
պություն կամ պահվել այնտեղ, որպես կանոն, կամավորության 
սկզբունքի հիման վրա՝ իր կամ օրինական ներկայացուցչի գրավոր 
իրազեկված համաձայնության (դիմումի) պարագայում: Բացառու-
թյուն են կազմում ոչ հոժարակամ հոսպիտալացնելու՝ օրենքով նա-
խատեսված դեպքերը:  

Մասնավորապես, «Հոգեբուժական օգնության և սպասարկման 
մասին» ՀՀ օրենքի հոդված 24-ի 1-ին մասի համաձայն՝ հոգեկան 
առողջության խնդիր ունեցող անձն առանց իր, իսկ օրինական ներ-
կայացուցչի առկայության դեպքում` նաև օրինական ներկայացուցչի 
համաձայնության հոգեբուժական վկայարկման արդյունքով կարող 
է ոչ հոժարակամ հոսպիտալացվել` hոգեկան առողջության խնդիր 
ունեցող անձից բխող վտանգը (ներառյալ՝ իր կամ այլ անձանց կյան-
քի կամ առողջության համար) կանխելու նպատակով, եթե առանց 
հոսպիտալացման անձի բուժումն արդյունավետ չի կարող կազմա-
կերպվել, և հոգեբուժական օգնության ուշացումը կարող է վտանգ 
ներկայացնել անձի կյանքին, առողջությանը կամ շրջապատին: 

Նույն հոդվածի 4-րդ մասին համապատասխան՝ ոչ հոժարակամ 
բուժումը կարող է տևել ոչ ավելի, քան վեց ամիս: Եթե վեց ամիսը 
լրանալու դեպքում հոգեկան առողջության խնդիր ունեցող անձի 
մոտ չեն վերացել ոչ հոժարակամ բուժման՝ նույն հոդվածի 1-ին մա-
սով սահմանված հիմքերը, ապա վեցամսյա ժամկետը լրանալուց 

հետո՝ 72 ժամվա ընթացքում, հոգեբուժական կազմակերպության 
գործադիր մարմինը դիմում է ներկայացնում դատարան՝ ՀՀ քաղա-
քացիական դատավարության օրենսգրքով սահմանված կարգով 
անձին հոգեբուժական հիվանդանոցային ոչ հոժարակամ բուժման 
ենթարկելու պահանջով:  

Միևնույն ժամանակ, նշված օրենքի հոդված 26-ի 1-ին մասի 
համաձայն՝ անձին հարկադիր հիվանդանոցային բուժման ընդունե-
լու համար հիմք է տվյալ անձի նկատմամբ բժշկական բնույթի հար-
կադրանքի միջոց կիրառելու մասին դատարանի որոշումը: Տվյալ 
բուժմանը ներկայացվող ընդհանուր պահանջները սահմանված են 
Հայաստանի Հանրապետության քրեական օրենսգրքով: 

2.3. Քր. օր.-ի հոդված 193-ի իմաստով հոգեբուժական կազմա-
կերպությունում օրենքով սահմանված կարգի խախտմամբ տեղա-
վորելը կամ պահելն առկա է, երբ առանց օրինական հիմքերի, հար-
կադրաբար (ոչ հոժարակամ)՝ 

1) հոգեկան առողջության խնդիր չունեցող մարդուն տեղավորում 
են հոգեբուժական կազմակերպությունում, 

2) հոգեբուժական կազմակերպությունում տեղավորում են հոգե-
կան այնպիսի խանգարումներով տառապող մարդու, որի բուժման 
համար հիվանդանոցային հատուկ պայմաններ չեն պահանջվում, 

3) առողջացած և մեկուսացման անհրաժեշտություն չունեցող 
մարդուն հրաժարվում են դուրս գրել հոգեբուժական կազմակերպու-
թյունից (ապօրինի պահում են այնտեղ): 

2.4. Քննարկվող հանցակազմն առկա է նաև անձին հոգեբուժա-
կան կազմակերպությունում տեղավորելու կամ պահելու վերաբերյալ 
նրա կամ վերջինիս օրինական ներկայացուցչի համաձայնությունը 
ստանալու նպատակով ֆիզիկական կամ հոգեկան բռնություն գոր-
ծադրելու կամ հարկադրանքի այլ եղանակ կիրառելու կամ խաբեու-
թյան կամ վստահությունը չարաշահելու դեպքերում: Ընդ որում, հա-
մապատասխան հատկանիշների առկայության պարագայում, նման 
դեպքերում արարքը պետք է որակվի հանցագործությունների հա-
մակցությամբ: Օրինակ՝ եթե բռնությունը դրսևորվել է հանցագոր-
ծությունից տուժողի առողջությանը դիտավորությամբ ծանր վնաս 
կամ նրան ֆիզիկական ուժեղ ցավ կամ հոգեկան ուժեղ տառա-
պանք պատճառելով, ապա արարքը պետք է որակել քր. օր.-ի հոդ-

ված 193-ով և, համապատասխանաբար, հոդված 166-ով կամ 196-
ով: Մինչդեռ, եթե բռնությունը դրսևորվել է, օրինակ, սպանության 
կամ առողջությանը վնաս պատճառելու սպառնալիքով, արարքը 
պետք է որակել քր. օր.-ի հոդվածներ 193-ով և 194-ով նախատես-
ված հանցագործությունների համակցությամբ: 

3. Քր. օր.-ի հոդված 193-ով նախատեսված հանցագործությունը 
նկարագրված է ձևական հանցակազմով. հանցանքն ավարտված 
է համարվում հոգեբուժական կազմակերպությունում ապօրինի տե-
ղավորելու կամ պահելու (դուրսգրումն ապօրինի մերժելու) պահից՝ 
անկախ հնարավոր հետևանքների առաջացումից: 

4. Հանցագործության սուբյեկտիվ կողմը բնութագրվում է միայն 
ուղղակի դիտավորությամբ:  

Քննարկվող հանցանքի կատարման շարժառիթները կարող են 
տարբեր լինել: Օրինակ՝ շահը, վրեժը, քաղաքական հակառակորդի 
հետապնդումը, անձին կամ նրա մերձավորին վարկաբեկելու ցան-
կությունը և այլն: Արարքի որակման առումով սրանք, որպես կանոն, 
որևէ նշանակություն չունեն: Բացառություն են կազմում շահադի-
տական դրդումները, որոնց առկայության պարագայում արարքը 
որակվում է քր. օր.-ի հոդված 193-ի 2-րդ մասի 2-րդ կետով: 

5. Քր. օր.-ի հոդված 193-ով նախատեսված հանցագործության 
սուբյեկտ կարող է լինել 16 տարին լրացած յուրաքանչյուր մեղսու-
նակ ֆիզիկական անձ: Օրինակ՝ տուժողի մերձավոր ազգականը, 
հարևանը, օրինական ներկայացուցիչը, ինչպես նաև այս կամ այն 
նկատառումներով նրանից ազատվելու մեջ շահագրգռված այլ ան-
ձինք, այդ թվում՝ բուժաշխատողները: 

6. Քննարկվող հանցագործության ծանրացուցիչ հանգամանք-
ները նախատեսված են հոդված 192-ի 2-րդ մասով: Մասնավորա-
պես, առավել խիստ պատասխանատվություն է առաջացնում նույն 
հոդվածի 1-ին մասով նախատեսված արարքը, որը կատարվել է` 

1) մի խումբ անձանց կողմից նախնական համաձայնությամբ, 
2) շահադիտական դրդումներով կամ 
3) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով: 
Նշված ծանրացուցիչ հանգամանքներն արդեն պարզաբանվել 

են նախորդող հանցակազմերը մեկնաբանելիս: 

7. Հոգեբուժական կազմակերպությունում օրենքով սահմանված 
կարգի խախտմամբ տեղավորելու կամ պահելու առավել ծանրաց-
նող հանգամանքները նախատեսված են հոդված 193-ի 3-րդ մա-
սով, որի համաձայն, առավել վտանգավոր է նույն հոդվածի 1-ին 
կամ 2-րդ մասով նախատեսված արարքը, որը՝ 

1) կատարվել է հանցավոր կազմակերպության կողմից կամ 
2) անզգուշությամբ առաջացրել է հանցագործությունից տուժած 

անձի մահ կամ առողջությանը ծանր վնասի պատճառում կամ այլ 
ծանր հետևանք: 

Նշված հանգամանքները նույնպես արդեն պարզաբանվել են: 

 

§4.7. Հոգեկան ներգործությունը 
 
Հոդված 194. Հոգեկան ներգործությունը 
1. Սպանության, առողջությանը վնաս պատճառելու, խոշ-

տանգման, սեռական ազատության կամ անձեռնմխելիության դեմ 
ուղղված հանցանք կատարելու, առևանգելու, ազատությունից ապ-
օրինի զրկելու կամ խոշոր կամ առանձնապես խոշոր չափի գույք 
ոչնչացնելու սպառնալիքը, եթե այդ սպառնալիքն իրականացնելու 
իրական վտանգ է եղել, ինչպես նաև սոցիալական մեկուսացումը 
կամ պարբերաբար պատիվն ու արժանապատվությունը նվաստաց-
նելը՝ 

պատժվում է տուգանքով` առավելագույնը քսանապատիկի չա-
փով, կամ ազատության սահմանափակմամբ` առավելագույնը մեկ 
տարի ժամկետով, կամ կարճաժամկետ ազատազրկմամբ՝ առավե-
լագույնը մեկ ամիս ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) անձի կամ նրա մերձավոր ազգականի կամ մերձավորի նկատ-
մամբ` կապված այդ անձի կողմից իր պետական, քաղաքական, ծա-
ռայողական, մասնագիտական կամ հասարակական գործունեու-
թյան կամ պարտքի կատարման հետ, 

2) հղի կնոջ նկատմամբ, 
3) անչափահասի նկատմամբ, 
4) մերձավոր ազգականի կողմից, 

5) հանցավորից նյութական կամ այլ կախվածության մեջ գտնվո-
ղի նկատմամբ, 

6) զենքի կամ մարմնական վնասվածք պատճառելու համար նա-
խապես պատրաստված կամ հարմարեցված առարկայի կամ միջո-
ցի գործադրմամբ, 

7) խուլիգանական դրդումներով կամ 
8) ռասայական, ազգային, էթնիկ կամ սոցիալական ծագումով, 

կրոնով, քաղաքական կամ այլ հայացքներով կամ անձնական կամ 
սոցիալական բնույթի այլ հանգամանքներով պայմանավորված 
ատելության, անհանդուրժողականության կամ թշնամանքի շարժա-
ռիթով` 

պատժվում է ազատության սահմանափակմամբ` առավելագույնը 
երկու տարի ժամկետով, կամ կարճաժամկետ ազատազրկմամբ` 
առավելագույնը երկու ամիս ժամկետով: 

1. Քր. օր.-ի հոդված 194-ով նախատեսված հանցագործության 
հիմնական անմիջական օբյեկտը մարդու հոգեկան անձեռնմխե-
լիության ապահովմանն ուղղված հասարակական հարաբերություն-
ներն են, իսկ լրացուցիչը՝ նրա կյանքը, առողջությունը, ազատու-
թյունը, ֆիզիկական անձեռնմխելիությունը, պատիվն ու արժանա-
պատվությունը: 

2. Քննարկվող հանցագործության օբյեկտիվ կողմը դրսևորվում 
է հետևյալ արարքների կատարմամբ՝ 

1) սպանության, առողջությանը վնաս պատճառելու, խոշտանգ-
ման, սեռական ազատության կամ անձեռնմխելիության դեմ 
ուղղված հանցանք կատարելու, առևանգելու, ազատությունից 
ապօրինի զրկելու կամ խոշոր կամ առանձնապես խոշոր չա-
փի գույք ոչնչացնելու սպառնալիքով, եթե այդ սպառնալիքն 
իրականացնելու իրական վտանգ է եղել, 

2) սոցիալական մեկուսացմամբ կամ  
3) պարբերաբար պատիվն ու արժանապատվությունը նվաս-

տացնելով:  
2.1. Սապառնալիքի էությունը պարզաբանվել է սույն աշխատու-

թյան §1.8-ի 3-րդ կետի շրջանակներում: Քր. օր.-ի հոդված 194-ի 
իմաստով՝ այն պետք է հասկանալ՝ որպես մեկ ուրիշին սպանելու, 
առողջությանը վնաս պատճառելու, խոշտանգելու, նրա նկատմամբ 

սեռական ազատության կամ անձեռնմխելիության դեմ ուղղված 
հանցանք կատարելու, առևանգելու, ազատությունից ապօրինի 
զրկելու կամ խոշոր կամ առանձնապես խոշոր չափի գույք ոչնչաց-
նելու վերաբերյալ հանցավորի մտադրության արտահայտում: 

Հետևաբար, այլ տեսակի վնաս պատճառելու (օրինակ՝ ծեծելու, 
մանր չափի գույք ոչնչացնելու կամ ցանկացած չափի գույք վնասե-
լու) սպառնալիքը հանցագործություն չէ, եթե, իհարկե, մեկ այլ հան-
ցակազմի (օրինակ՝ ավազակության, կողոպուտի, շորթման և այլն) 
բաղկացուցիչ մաս չէ:  

2.1.1. Սպանության, ինչպես նաև առողջությանը վնաս պատ-
ճառելու, առևանգելու և ազատությունից ապօրինի զրկելու հաս-
կացությունները բացահայտվել են համապատասխան հանցակազ-
մերը քննարկելիս: Ընդ որում, քննարկվող հանցակազմի իմաստով 
հասկացվում է առողջությանը պատճառված ինչպես թեթև, այնպես 
էլ միջին ծանրության և ծանր վնասը1: 

2.1.2. Խոշտանգումը, քր. օր.-ի հոդված 450-ի համաձայն՝ պաշ-
տոնատար անձի կողմից կամ նրա դրդմամբ, կարգադրությամբ 
կամ գիտությամբ որևէ անձի դիտավորությամբ ֆիզիկական ուժեղ 
ցավ կամ հոգեկան ուժեղ տառապանք պատճառելն է՝ այդ կամ 
երրորդ անձից տեղեկություն կամ խոստովանություն ստանալու 
նպատակով կամ այն արարքի համար պատժելու նպատակով, որն 
այդ կամ երրորդ անձը կատարել է կամ որի կատարման մեջ կաս-
կածվում կամ մեղադրվում է, ինչպես նաև այդ կամ երրորդ անձին 
վախեցնելու կամ որևէ արարք կատարելուն կամ կատարումից 
ձեռնպահ մնալուն հարկադրելու նպատակով կամ ցանկացած բնույ-
թի խտրականության վրա հիմնված ցանկացած պատճառով: Հե-
տևաբար, ֆիզիկական ուժեղ ցավ կամ հոգեկան ուժեղ տառապանք 
պատճառելու սպառնալիքը, որը գործադրվել է առանց վերը նշված 
նպատակի և ոչ պաշտոնատար անձի կողմից, կամ այլ անձի կող-
մից՝ առանց պաշտոնատար անձի դրդման, կարգադրության կամ 
գիտության, չի կարող որակվել քր. օր.-ի հոդված 194-ով2:  

 
1 Նախկինում հանցավոր էր միայն ծանր վնաս պատճառելու սպառնալիքը: 
2 Այս առումով, թերևս, առավել նպատակահարմար կլիներ օրենսդրորեն 
նախատեսել ոչ թե խոշտանգման, այլ ֆիզիկական ուժեղ ցավ կամ հոգե-
կան ուժեղ տառապանք պատճառելու սպառնալիքը: 

2.1.3. Սեռական ազատության և անձեռնմխելիության դեմ 
ուղղված հանցանքները նախատեսված են քր. օր.-ի գլուխ 27-ով: 
Մասնավորապես, համապատասխան այլ հատկանիշների առկայու-
թյան պարագայում, քր. օր.-ի հոդված 194-ով պետք է որակել ինչ-
պես սեքսուալ բնույթի բռնի գործողություններ կատարելու, այնպես 
էլ սեքսուալ բնույթի գործողություններին հարկադրելու, 16 տարին 
չլրացած անձի նկատմամբ սեքսուալ բնույթի գործողություններ կա-
տարելու, անառակաբարո արարք կատարելու և գրումինգի սպառ-
նալիքը: 

2.1.4. ՀՀ քր. օր.-ի հոդված 3-ի 1-ին մասի 17-րդ կետի համաձայն՝ 
պատճառված գույքային վնասի խոշոր չափ է համարվում հինգ 
միլիոն ՀՀ դրամը չգերազանցող գումարը (արժեքը), իսկ առանձ-
նապես խոշոր չափ՝ հինգ միլիոն ՀՀ դրամը գերազանցող գումարը 
(արժեքը): 

2.1.5. Քննարկվող հանցակազմի պարտադիր հատկանիշներից 
են սպառնալիքի կոնկրետությունը և իրական լինելը1:  

Կոնկրետությունը ենթադրում է այն հանգամանքի հստակեցում, 
թե ինչպիսի վնաս է սպառնում պատճառել հանցավորը՝ սպանե՞լ, 
առողջությանը վնա՞ս պատճառել, թե՞ խոշոր կամ առանձնապես 
խոշոր չափի գույքային վնաս պատճառել և այլն: Ընդ որում, սպառ-
նալիքն իրականացնելու եղանակների մասին հայտարարելը արար-
քի որակման համար նշանակություն չունի: 

Իրական լինելը տվյալ դեպքում նշանակում է, որ հանցագործու-
թյունից տուժողը բավարար հիմքեր պետք է ունենա վախենալու 
սպառնալիքի իրականացումից։ Այլ կերպ ասած` նա պետք է կարծի, 
որ սպառնալիքի իրականացումը հնարավոր է։ Միևնույն ժամանակ, 
իրական է սպառնալիքը, թե՝ ոչ, որոշվում է ինչպես օբյեկտիվ իրա-
դրության գնահատմամբ, այնպես էլ՝ տուժողի սուբյեկտիվ ընկա-
լումը հաշվի առնելով: 

Օբյեկտիվ իրադրության գնահատումը ենթադրում է, որ անհրա-
ժեշտ է հաշվի առնել այնպիսի հանգամանքներ, ինչպիսիք են 
սպառնալիքի բովանդակությունը, սպառնալիքը տալու եղանակը, 
դեպքի վայրը, ժամանակը, իրադրությունը, հանցավորի և տուժողի 

 
1 Տե՛ս նաև ՀՀ Վճռաբեկ դատարանի՝ Վ. Խաչատրյանի վերաբերյալ թիվ 
ԿԴ1/0025/01/11 գործով 08.06.2012 թ. որոշման 18-րդ կետը: 



225 
 

միջև հարաբերությունների բնույթը (օրինակ՝ հանցավորն անընդ-
հատ հետապնդել է տուժողին, նրանց միջև թշնամական հարաբե-
րություններ են եղել և այլն), ինչպես նաև հանցավորի անձը (օրի-
նակ՝ նա դյուրագրգիռ է, դրսևորել է կայուն հակահասարակական 
ուղղվածություն, բռնության հակվածություն, նախկինում դատա-
պարտված է եղել և այլն): 

Անհրաժեշտ է հաշվի առնել նաև այն հանգամանքը, որ հաճախ 
սպառնալիքները տրվում են հենց այնպես, կոնֆլիկտի ընթացքում, 
զայրույթի պահին, երբ ո՛չ սպառնալիք տվողը, ո՛չ էլ դրա հասցեա-
տերը լուրջ չեն ընկալում այն: Նման դեպքերում քննարկվող հան-
ցակազմը բացակայում է: Այլ է իրավիճակը, երբ սպառնալիքը 
տրվում է հանցագործությունից տուժողին սարսափեցնելու, նրա հո-
գեկանի վրա ազդելու նպատակով: Նման դեպքերում հանցավորը, 
թեև կարող է և իրական մտադրություն չունենալ իրականացնելու 
սպառնալիքը, սակայն այնպիսի լրջությամբ դա արտահայտի, որ 
տուժողի մեջ համոզմունք ձևավորվի, թե այն իրականացնելու հնա-
րավորությունն առկա է: Ուստի, նման դեպքերում քննարկվող հան-
ցակազմն առկա է: 

Այսպիսով, թեև սպառնալիքի իրական լինելը հավաստելու հա-
մար հանցագործությունից տուժողի սուբյեկտիվ ընկալման գնահա-
տումը կարևոր է, սակայն արարքի որակման համար այն ածանցյալ 
նշանակություն ունի. առաջնայինն օբյեկտիվ իրադրության գնահա-
տումն է։ Եթե օբյեկտիվ իրադրությունն այնպիսին է եղել, որ տու-
ժողը բավարար հիմքեր է ունեցել կարծելու, թե սպառնալիքի իրա-
կանացումը հնարավոր է, ապա քննարկվող հանցակազմն առկա է: 
Միևնույն ժամանակ, եթե օբյեկտիվ իրադրությունը հիմք չի տվել 
այդպես մտածելու, բայց անձն իր հոգեկան լարված վիճակի, հոգե-
կան առանձնահատկությունների կամ այլ պատճառներով խեղա-
թյուրված է ընկալել իրականությունը և կարծել, թե սպառնալիքն 
իրական է, քննարկվող հանցակազմը բացակայում է:  

2.1.6. Քր. օր.-ի հոդված 194-ով նախատեսված հանցագործու-
թյան տեսանկյունից կարևոր է ևս մեկ հարցի պարզաբանում. առ-
կա՞ է արդյոք քննարկվող հանցակազմը, եթե սպառնում են սպանել 
կամ հոդվածում նշված այլ վնաս պատճառել ոչ թե այն մարդուն, ում 
հասցեին հնչում է սպառնալիքը, այլ մեկ ուրիշին: Օրինակ՝ եթե ան-

ձին սպառնում են սպանել կամ խոշտանգել նրա զավակին կամ մեր-
ձավորին և այլն: Հաշվի առնելով, որ նշված հանցագործության 
նպատակը տուժողի մեջ սարսափի, անհանգստության զգացողու-
թյուն առաջացնելն է (նրա հոգեկան անձեռնմխելիությունը խախտե-
լը), նման դեպքերում ևս քննարկվող հանցակազմն առկա է:  

2.1.7. Հնարավոր են իրավիճակներ, երբ սպառնալիքն իրակա-
նում վկայում է հանցավորի՝ սպանություն կատարելու, առողջությա-
նը վնաս պատճառելու, խոշտանգելու, սեռական ազատության կամ 
անձեռնմխելիության դեմ ուղղված հանցանք կատարելու, առևան-
գելու, ազատությունից ապօրինի զրկելու կամ խոշոր կամ առանձ-
նապես խոշոր չափի գույք ոչնչացնելու մտադրության մասին: Նման 
դեպքերում նույնպես արարքը պետք է որակել քր. օր.-ի հոդված 194-
ով, եթե, իհարկե, բացի սպառնալիք տալուց՝ հանցավորն այլ գոր-
ծողություններ չի կատարում, որոնք ուղղված են նրա մտադրության 
իրականացմանը: Մինչդեռ, եթե հանցավորը կատարել է իր մտա-
դրության իրականացմանն ուղղված որևէ գործողություն, արարքը 
պետք է որակել որպես համապատասխան հանցագործության (օրի-
նակ՝ սպանության, առողջությանը վնաս պատճառելու և այլն) նա-
խապատրաստություն կամ փորձ՝ կախված սպառնալիքի իրակա-
նացմանն ուղղված կոնկրետ գործողությունների բնույթից: Նկարա-
գրված իրավիճակներում առանցքային նշանակություն ունի հան-
ցավորի դիտավորության ուղղվածության բացահայտումը1:  

Բնականաբար, նշված իրավիճակներում հանցավոր մտադրու-
թյունն ավարտին հասցնելու պարագայում, արարքը պետք է որակել 
որպես ավարտված հանցագործություն: 

2.1.8. Որոշ դեպքերում, օրինակ, սպանության կամ առողջությա-
նը վնաս պատճառելու սպառնալիքը կարող է հանդիսանալ մեկ այլ 
հանցակազմի (ավազակության, սեքսուալ բնույթի բռնի գործողու-
թյունների և այլն) բաղկացուցիչ մաս: Նման պարագաներում արար-
քը հանցագործությունների համակցությամբ չի որակվում: Միևնույն 
ժամանակ, եթե սպանության կամ առողջությանը վնաս պատճառե-
լու սպառնալիքը տրվում է արդեն կատարված հանցանքից հետո, 
այն հաշվով, որ հանցագործությունից տուժողը կատարվածի մասին 

 
1 Տե՛ս նաև ՀՀ Վճռաբեկ դատարանի՝ Վ.Վ. Անտոնյանի վերաբերյալ թիվ 
ԼԴ2/0056/01/16 գործով 26.05.2020 թ. որոշման 13-րդ կետը: 

չհայտնի, ապա առկա է հանցագործությունների համակցություն 
(օրինակ` սեքսուալ բնույթի բռնի գործողություններ և սպանության 
կամ առողջությանը վնաս պատճառելու սպառնալիք): 

2.2. Սոցիալական մեկուսացումը, քր. օր.-ի հոդված 194-ի իմաս-
տով, պետք է հասկանալ որպես հասարակությունից, շրջապատից, 
սոցիալական որաշակի միջավայրից անձի կամ անձանց որոշակի 
խմբի ապօրինի անջատում, առանձնացում, ուրիշների հետ շփվելու 
հնարավորությունից զրկում: Այն, ի տարբերություն քննարկվող հոդ-
վածով նախատեսված սպառնալիքի, կատարվում է անգործութ-
յամբ՝ մեկուսացվածի կամ մեկուսացվածների հետ չշփվելով: Օրեն-
քով սահմանված կարգով կոնկրետ անձի կամ անձանց որոշակի 
խմբի (օրինակ՝ շրջապատի համար վտանգ ներկայացնող վարակիչ 
հիվանդությամբ տառապողի կամ ազատազրկման ձևով պատիժ 
կրողի և այլն) մեկուսացումը քրեական պատասխանատվություն չի 
կարող առաջացնել: 

Այս առումով քր. օր.-ի հոդված 194-ով պետք է որակել, օրինակ՝ 
ավագ դպրոցի աշակերտների կամ բուհի ուսանողների կողմից կոն-
կրետ համադասարանցու (համադասարանցիների) կամ համակուր-
սեցու (համակուրսեցիների) հետ չշփվելը: Ընդ որում, հանցավոր 
(քրեորեն պատժելի) են նրանց բոլորի արարքները, այլ ոչ թե՝ միայն 
նման նախաձեռնությամբ հանդես եկողինը կամ մյուսներին համո-
զողինը: Մինչդեռ, եթե նման նախաձեռնությամբ հանդես եկողին չի 
հաջողվում համոզել մյուսներին չշփվել (մեկուսացնել) կոնկրետ ան-
ձի կամ անձանց որոշակի խմբի, ապա նրա արարքը պետք է որակել 
քր. օր.-ի հոդվածներ 44–194-ով՝ որպես հոգեկան ներգործության 
(սոցիալական մեկուսացման հատկանիշով) փորձ: 

Միևնույն ժամանակ, մեկուսասերի (միայնություն, առանձնութ-
յուն սիրողի, գերադասողի) կողմից շրջապատի հետ չշփվելը (ինք-
նամեկուսացումը) հանցագործություն չի համարվում: 

2.3. Անձի պատիվն ու արժանապատվությունը նվաստացնելը 
պատասխանատվություն է առաջացնում քր. օր.-ի հոդված 194-ով, 
եթե իրականացվում է պարբերաբար:  

Պատիվը մարդու բարոյական, էթիկական այն սկզբունքների 
ամբողջությունն է, որոնցով նա ղեկավարվում է իր հասարակական 
և անհատական կյանքի վարքագծում: Այն հասկացվում է նաև՝ որ-

պես մարդու արժանիքների, վաստակների համար նրա վայելած 
հարգանք, ընդհանուր ճանաչում, բարի համբավ, հեղինակություն: 

Արժանապատվությունը սեփական որակների, կարողություն-
ների, աշխարհայացքի, իր անձի հանրային նշանակության, արժա-
նիքների ներքին ինքնագնահատականն է: 

Նվաստացնելը պատվի և արժանապատվության արժեզրկումն 
է, նսեմացումը, ստորացումը: Այն կարող է դրսևորվել գործողու-
թյուններով, որոնք ուղղված են կոնկրետ անձի կամ անձանց որո-
շակի խմբի դեմ: Օրինակ՝ երբ կոնկրետ անձին (անձանց) դիմում են 
նրա (նրանց) պատիվն ու արժանապատվությունը նսեմացնող մակ-
անվամբ կամ թքում են նրա (նրանց) վրա և այլն: 

Պարբերաբարը, քր. օր.-ի հոդված 3-ի 1-ին մասի 26-րդ կետի 
համաձայն, սահմանվում է՝ որպես նույնաբնույթ արարքի երկու կամ 
ավելի անգամ կատարում: Հետևաբար, մեկ ուրիշի պատիվն ու ար-
ժանապատվությունը նվաստացնող մեկ գործողության կատարումը 
հանցագործություն չի համարվում: 

2.4. Քր. օր.-ի հոդված 194-ով նախատեսված հանցանքը նկարա-
գրված է ձևական հանցակազմով. հանցագործությունն ավարտ-
ված է համարվում, համապատասխանաբար, սպառնալիքը տալու 
կամ մեկ ուրիշի սոցիալական մեկուսացումը (նրա հետ չշփվելը) 
սկսելու կամ այլ անձի պատիվն ու արժանապատվությունը նվաս-
տացնող երկրորդ գործողությունը կատարելու պահից: 

3. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: Դրա շարժառիթները 
կարող են տարբեր լինել՝ վրեժը, խանդը, անձնական անբարյացա-
կամ հարաբերությունները, վախեցնելու ձգտումը և այլն: Արարքի 
որակման համար դրանք որևէ նշանակություն չունեն: 

4. Հանցագործության սուբյեկտ, որպես կանոն, կարող է հան-
դիսանալ 16 տարին լրացած յուրաքանչյուր մեղսունակ ֆիզիկական 
անձ: Բացառություն է կազմում խոշտանգելու սպառնալիքը, որի 
պարագայում սուբյեկտը կա՛մ պաշտոնատար անձն է, կա՛մ նրա 
դրդմամբ, կարգադրությամբ կամ գիտությամբ գործողը: 

5. Քր. օր.-ի հոդված 194-ի 2-րդ մասով նախատեսված են 
քննարկվող հանցագործության առավել վտանգավոր տեսակնե-

րը. նույն հոդվածի 1-ին մասով նախատեսված արարքը, որը կա-
տարվել է՝  

1) անձի կամ նրա մերձավոր ազգականի կամ մերձավորի նկատ-
մամբ` կապված այդ անձի կողմից իր պետական, քաղաքական, ծա-
ռայողական, մասնագիտական կամ հասարակական գործունեու-
թյան կամ պարտքի կատարման հետ, 

2) հղի կնոջ նկատմամբ, 
3) անչափահասի նկատմամբ, 
4) մերձավոր ազգականի կողմից, 
5) հանցավորից նյութական կամ այլ կախվածության մեջ գտնվո-

ղի նկատմամբ, 
6) զենքի կամ մարմնական վնասվածք պատճառելու համար նա-

խապես պատրաստված կամ հարմարեցված առարկայի կամ միջո-
ցի գործադրմամբ, 

7) խուլիգանական դրդումներով կամ 
8) ռասայական, ազգային, էթնիկ կամ սոցիալական ծագումով, 

կրոնով, քաղաքական կամ այլ հայացքներով կամ անձնական կամ 
սոցիալական բնույթի այլ հանգամանքներով պայմանավորված 
ատելության, անհանդուրժողականության կամ թշնամանքի շարժա-
ռիթով: 

Նշված բոլոր ծանրացուցիչ հանգամանքները մանրամասն պար-
զաբանվել են նախորդող մի շարք հանցակազմեր քննարկելիս: 

 
§4.8. Ֆիզիկական ներգործությունը 

 

Հոդված 195. Ֆիզիկական ներգործությունը 
1. Հարվածներ հասցնելը կամ բռնի այլ գործողություններ կատա-

րելը, եթե չեն առաջացել սույն օրենսգրքի 171-րդ հոդվածով նախա-
տեսված հետևանքները` 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ ազատության սահմանափակմամբ` առա-
վելագույնը մեկ տարի ժամկետով, կամ կարճաժամկետ ազատա-
զրկմամբ՝ առավելագույնը մեկ ամիս ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) անձի կամ նրա մերձավոր ազգականի կամ մերձավորի նկատ-
մամբ` կապված այդ անձի կողմից իր պետական, քաղաքական, ծա-
ռայողական, մասնագիտական կամ հասարակական գործունեու-
թյան կամ պարտքի կատարման հետ, 

2) հղի կնոջ նկատմամբ, 
3) անչափահասի նկատմամբ, 
4) առանձին դաժանությամբ, 
5) մի խումբ անձանց կողմից, 
6) մերձավոր ազգականի կողմից, 
7) հանցավորից նյութական կամ այլ կախվածության մեջ գտնվո-

ղի նկատմամբ, 
8) շահադիտական դրդումներով, 
9) խուլիգանական դրդումներով կամ 
10) ռասայական, ազգային, էթնիկ կամ սոցիալական ծագումով, 

կրոնով, քաղաքական կամ այլ հայացքներով կամ անձնական կամ 
սոցիալական բնույթի այլ հանգամանքներով պայմանավորված ա-
տելության, անհանդուրժողականության կամ թշնամանքի շարժա-
ռիթով` 

պատժվում է հանրային աշխատանքներով` հարյուրից երկու 
հարյուր ժամ տևողությամբ, կամ ազատության սահմանափակ-
մամբ` առավելագույնը երկու տարի ժամկետով, կամ կարճաժամ-
կետ ազատազրկմամբ՝ առավելագույնը երկու ամիս ժամկետով: 

1. Քր. օր.-ի հոդված 195-ով նախատեսված հանցագործության 
հիմնական անմիջական օբյեկտը մարդու ֆիզիկական անձեռնմխե-
լիության ապահովմանն ուղղված հասարակական հարաբերություն-
ներն են, իսկ լրացուցիչը՝ նրա հոգեկան անձեռնմխելիությունը, 
պատիվն ու արժանապատվությունը: 

2. Քննարկվող հանցագործության օբյեկտիվ կողմը բնութա-
գրվում է՝ 

1) հարվածներ հասցնելով կամ 
2) բռնի այլ գործողություններ կատարելով և 
3) քր. օր.-ի հոդված 171-ով (Առողջությանը թեթև վնաս պատճա-

ռելը) նախատեսված հետևանքների բացակայությամբ: 
2.1. Տվյալ հանցագործության օբյեկտիվ կողմի նշված դրսևորում-

ներից առաջինի պարագայում պետք է հասկանալ հանցագործու-

թյունից տուժողին բազմաթիվ (մեկից ավելի) հարվածներ հասցնե-
լը, որը կարող է ինչպես զուգորդվել, այնպես էլ չզուգորդվել նրան 
ֆիզիկական ցավ պատճառելով: Հետևաբար, մեկ անգամ հարվա-
ծելը (անկախ հարվածի ուժգնությունից) չի կարող որակվել քր. օր.-
ի հոդված 195-ով: Միևնույն ժամանակ, սակայն, երկու կամ ավելի 
անձանց կողմից միասնական դիտավորությամբ մեկական հարված 
հասցնելը պետք է որակել նշված հանցակազմով: 

2.2. Բռնի այլ գործողություններ կատարելու պարագայում ևս 
պետք է հասկանալ համապատասխան արարքների (օրինակ՝ ձեռ-
քերը ոլորելու, մազերը քաշելու, կսմթելու և այլն) բազմաթիվ լինելը: 
Այսինքն, բռնի այլ մեկ գործողություն կատարելը ևս չի կարող որակ-
վել քր. օր.-ի հոդված 195-ով: Ընդ որում, եթե նման երկու տարբեր 
գործողություն կատարելը (օրինակ՝ ձեռքերը ոլորելը և կսմթելը) ա-
ռաջացնում է քննարկվող հանցակազմը, ապա մեկ հարվածը և այլ 
մեկ բռնի գործողությունը (օրինակ՝ ապտակելը և մազերից քաշելը)՝ 
ոչ: 

2.3. Արարքը քր. օր.-ի հոդված 195-ով որակելու համար պա-
հանջվում է, որ ֆիզիկական ներգործության արդյունքում չառաջա-
նան առողջությանը թեթև կամ ավելի ծանր վնաս պատճառելու հետ 
կապված հետևանքներ: Հակառակ պարագայում, արարքը պետք է 
որակվի, համապատասխանաբար, քր. օր.-ի հոդվածներ 166-ով, 
167-ով կամ 171-ով: 

Քննարկվող հանցագործության իմաստով, հարվածներ հասցնե-
լու կամ բռնի այլ գործողություններ կատարելու հետևանք կարող են 
հանդիսանալ, օրինակ՝ արյան զեղումները, քերծվածքները, կապ-
տուկները և այլն: Դրանք կարող են նաև որևէ տեսանելի հետք չթող-
նել (միայն ֆիզիկական ցավ պատճառել, թեթև տկարության պատ-
ճառ հանդիսանալ և այլն): 

3. Քր. օր.-ի հոդված 195-ի բովանդակությունից հետևում է, որ 
արարքը որպես ֆիզիկական ներգործություն որակելու համար չի 
պահանջվում, որպեսզի հանցագործությունից տուժողին ֆիզիկա-
կան ցավ կամ այլ վնաս պատճառվի: Ուստի, քննարկվող հանցա-
գործությունն ավարտված է համարվում հարվածներ հասցնելու 
կամ բռնի այլ գործողություններ կատարելու պահից՝ անկախ որո-
շակի հետևանքների առաջացումից: 

4. Հարվածներ հասցնելը կամ բռնի այլ գործողություններ կա-
տարելը կարող են հանդիսանալ մեկ ուրիշ հանցագործության եղա-
նակ: Մասնավորապես՝ սպանության, առողջությանը ծանրության 
տարբեր աստիճանի վնաս կամ ֆիզիկական ուժեղ ցավ կամ հոգե-
կան ուժեղ տառապանք պատճառելու, սեքսուալ բնույթի բռնի գոր-
ծողությունների, ավազակության, խուլիգանության և այլն: Նման բո-
լոր դեպքերում արարքը որակվում է քր. օր.-ի ոչ թե 195-րդ, այլ վերո-
հիշյալ հանցագործությունների համար պատասխանատվություն 
նախատեսող համապատասխան հոդվածով: Հանցագործություն-
ների համակցությունը նշված պարագաներում բացակայում է: 

5. Քր. օր.-ի հոդված 195-ով նախատեսված հանցագործության 
սուբյեկտիվ կողմը բնութագրվում է ուղղակի դիտավորությամբ: 
Անզգուշությամբ ֆիզիկական ցավ պատճառելը հանցավոր չէ: 

6. Հանցագործության սուբյեկտ կարող է հանդիսանալ 16 տա-
րին լրացած յուրաքանչյուր մեղսունակ ֆիզիկական անձ: 

7. Քննարկվող հանցագործության առավել վտանգավոր տե-
սակները նախատեսված են հոդված 195-ի 2-րդ մասով: Մասնավո-
րապես, խոսքը նույն հոդվածի 1-ին մասով նախատեսված արարքի 
մասին է, որը կատարվել է` 

1) անձի կամ նրա մերձավոր ազգականի կամ մերձավորի նկատ-
մամբ` կապված այդ անձի կողմից իր պետական, քաղաքական, ծա-
ռայողական, մասնագիտական կամ հասարակական գործունեու-
թյան կամ պարտքի կատարման հետ, 

2) հղի կնոջ նկատմամբ, 
3) անչափահասի նկատմամբ, 
4) առանձին դաժանությամբ, 
5) մի խումբ անձանց կողմից, 
6) մերձավոր ազգականի կողմից, 
7) հանցավորից նյութական կամ այլ կախվածության մեջ գտնվո-

ղի նկատմամբ, 
8) շահադիտական դրդումներով, 
9) խուլիգանական դրդումներով կամ 
10) ռասայական, ազգային, էթնիկ կամ սոցիալական ծագումով, 

կրոնով, քաղաքական կամ այլ հայացքներով կամ անձնական կամ 
սոցիալական բնույթի այլ հանգամանքներով պայմանավորված 

ատելության, անհանդուրժողականության կամ թշնամանքի շարժա-
ռիթով: 

Նշված բոլոր ծանրացուցիչ հանգամանքները մանրամասն պար-
զաբանվել են նախորդող մի շարք հանցակազմեր քննարկելիս:  

 

§4.9. Ֆիզիկական ուժեղ ցավ կամ հոգեկան  
ուժեղ տառապանք պատճառելը 

 

Հոդված 196. Ֆիզիկական ուժեղ ցավ կամ հոգեկան ուժեղ 
տառապանք պատճառելը 

1. Անձին ֆիզիկական ուժեղ ցավ կամ հոգեկան ուժեղ տառա-
պանք պատճառելը, եթե դա չի առաջացրել սույն օրենսգրքի 166-րդ 
կամ 167-րդ հոդվածով նախատեսված հետևանքները, և եթե բացա-
կայում են սույն օրենսգրքի 450-րդ հոդվածով նախատեսված հան-
ցանքի հատկանիշները` 

պատժվում է ազատազրկմամբ՝ առավելագույնը երեք տարի 
ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է՝ 

1) անձի կամ նրա մերձավոր ազգականի կամ մերձավորի նկատ-
մամբ` կապված այդ անձի կողմից իր պետական, քաղաքական, ծա-
ռայողական, մասնագիտական կամ հասարակական գործունեու-
թյան կամ պարտքի կատարման հետ, 

2) հղի կնոջ նկատմամբ, 
3) անչափահասի նկատմամբ, 
4) առանձին դաժանությամբ, 
5) մի խումբ անձանց կողմից, 
6) հանցավորից նյութական կամ այլ կախվածության մեջ գտնվո-

ղի նկատմամբ, 
7) առևանգված կամ որպես պատանդ վերցված անձի նկատ-

մամբ կամ 
8) ռասայական, ազգային, էթնիկ կամ սոցիալական ծագումով, 

կրոնով, քաղաքական կամ այլ հայացքներով կամ անձնական կամ 
սոցիալական բնույթի այլ հանգամանքներով պայմանավորված ա-

տելության, անհանդուրժողականության կամ թշնամանքի շարժա-
ռիթով՝ 

պատժվում է ազատազրկմամբ՝ երեքից յոթ տարի ժամկետով: 

1. Քր. օր.-ի հոդված 196-ով նախատեսված հանցագործության 
հիմնական անմիջական օբյեկտը մարդու ֆիզիկական և հոգեկան 
անձեռնմխելիության ապահովմանն ուղղված հասարակական հա-
րաբերություններն են, իսկ լրացուցիչը՝ նրա կյանքը, առողջությու-
նը, պատիվն ու արժանապատվությունը: 

2. Քննարկվող հանցագործության օբյեկտիվ կողմը բնութա-
գրվում է՝ 

1) ֆիզիկական ուժեղ ցավ պատճառելով կամ  
2) հոգեկան ուժեղ տառապանք պատճառելով և  
3) քր. օր.-ի 166-րդ (Առողջությանը ծանր վնաս պատճառելը) 

կամ 167-րդ (Առողջությանը միջին ծանրության վնաս պատ-
ճառելը) հոդվածով նախատեսված հետևանքների և 450-րդ 
(Խոշտանգումը) հոդվածով նախատեսված հանցանքի հատ-
կանիշների բացակայությամբ: 

2.1. Ֆիզիկական ցավը մարդու մարմնին, օրգանիզմին վերաբե-
րող, նրա մարմնական հատկությունների հետ կապված տհաճ, տա-
ռապալից զգացողությունն է: Այն կարող է պատճառվել ինչպես գոր-
ծողությամբ, այնպես էլ անգործությամբ: Օրինակ՝ բռունցքով կամ 
ոտքով հարվածելով, ապտակելով, մտրակելով, ասեղով ծակծկելով, 
բութ գործիքով վնասվածքներ հասցնելով, էլեկտրահարելով, բուժ-
օգնությունից զրկելով, ցավազրկող դեղամիջոց չտրամադրելով և 
այլն: 

2.2. Հոգեկան տառապանքը մարդու ներաշխարհին վերաբե-
րող, նրա բացասական ապրումներից առաջացող տանջալից հոգե-
վիճակն է: Այն կարող է պատճառվել ինչպես ֆիզիկական, այնպես 
էլ հոգեկան ներգործության արդյունքում՝ թե՛ գործողությամբ և թե՛ 
անգործությամբ: Օրինակ՝ խոցելի վիճակում գտնվող անձի կամ 
նրա մերձավորի պատիվն ու արժանապատվությունը նվաստացնե-
լով (մերկացնելով, վրան թքելով, ապտակելով, արատավորող տե-
ղեկություններ տարածելով և այլն), ազատությունից զրկելով, նույն 
երաժշտությունը տևական ժամանակ անընդհատ լսել պարտադրե-
լով և այլն:  

2.3. Արարքը կարող է որակվել քր. օր.-ի հոդված 196-ով, եթե 
պատճառված ֆիզիկական ցավը կամ հոգեկան տառապանքը եղել 
է ուժեղ: Այլ կերպ ասած՝ ուժգնության նվազագույն աստիճանն է 
վատ վերաբերմունքի դրսևորման քննարկվող ձևերին համապա-
տասխան քրեաիրավական գնահատական տալու հիմնական չա-
փանիշներից մեկը։  

Ընդ որում, քր. օր.-ի նշված հոդվածի 1-ին մասի դիսպոզիցիայով 
նախատեսված «ֆիզիկական ուժեղ ցավի կամ հոգեկան ուժեղ տա-
ռապանքի» այլընտրանքային հետևանքների առաջացումը գնահա-
տելիս պետք է հաշվի առնել, որ՝ 
 ցավի առկայությունը չի պահանջում, որ պարտադիր այն լինի 

ծայրահեղ, երկար, մշտական, սուբյեկտի համար դժվար դիմա-
նալու,  

 այն չպետք է ներառի մահ, օրգանի անբավարարություն կամ 
որոշակի ֆունկցիայի լուրջ խանգարում, ուժեղ ցավը կարող է 
նաև կարճատև լինել, 

 ուժգնությունը կարող է առաջանալ անհատական մեթոդից կամ 
մեթոդների կուտակումից կամ համադրությունից (ինչպես սովո-
րաբար ցավ է պատճառվում), որը տեղի է ունենում մի առիթով 
կամ որոշակի ժամանակահատվածում, 

 հոգեկան տառապանքը կարող է ուժեղ լինել՝ առանց զուգակցվե-
լու ֆիզիկական ցավի հետ։ 
Միաժամանակ, ֆիզիկական ցավի կամ հոգեկան տառապանքի 

ուժգնության աստիճանը գնահատելիս կարևոր է նաև «խստության 
նվազագույն մակարդակի» թեսթի օգտագործումը, որը կիրառվում 
է Մարդու իրավունքների եվրոպական դատարանի կողմից։ Մաս-
նավորապես, Դատարանը նշել է, որ ուժգնության նվազագույնի 
գնահատումը հարաբերական է. դա կախված է գործի բոլոր հան-
գամանքներից, ինչպիսիք են՝ բուժման տևողությունը, դրա ֆիզիկա-
կան և մտավոր ազդեցությունները և, որոշ գործերով, զոհի սեռը, 
տարիքը և առողջական վիճակը1: 

2.4. Քննարկվող հանցակազմի իմաստով պահանջվում է նաև, 
որ անձին ֆիզիկական ուժեղ ցավ կամ հոգեկան ուժեղ տառապանք 

 
1 Տե՛ս նաև ՀՀ Վճռաբեկ դատարանի՝ Է.Ի. Եղինյանի վերաբերյալ թիվ 
ԼԴ1/0030/01/16 գործով 03.09.2021 թ. որոշման 19-րդ կետը: 

պատճառելը չառաջացնի քր. օր.-ի հոդված 166-ով կամ 167-ով 
նախատեսված հետևանքները և չպարունակի հոդված 450-ով նա-
խատեսված հանցանքի հատկանիշները: Հակառակ պարագայում, 
արարքը պետք է որակել, համապատասխանաբար՝ որպես առող-
ջությանը ծանր կամ միջին ծանրության վնասի պատճառում կամ 
խոշտանգում: 

3. Քր. օր.-ի հոդված 196-ով նախատեսված հանցագործությունը 
նկարագրված է նյութական հանցակազմով. այն ավարտված է հա-
մարվում ֆիզիկական ուժեղ ցավ կամ հոգեկան ուժեղ տառապանք 
հանդիսացող որևէ հետևանքի առաջացման պահից: Մինչդեռ, եթե 
հանցավորին, իր կամքից անկախ հանգամանքներով, չի հաջող-
վում առաջացնել նշված հետևանքներից առնվազն մեկը, արարքը 
պետք է որակել քր. օր.-ի հոդվածներ 44–196-ով՝ որպես ֆիզիկա-
կան ուժեղ ցավ կամ հոգեկան ուժեղ տառապանք պատճառելու 
փորձ: 

4. Քննարկվող հանցագործության սուբյեկտիվ կողմը բնութա-
գրվում է ինչպես ուղղակի, այնպես էլ անուղղակի դիտավորությամբ: 
Անզգուշությամբ ֆիզիկական ուժեղ ցավ կամ հոգեկան ուժեղ տա-
ռապանք պատճառելը հանցավոր չէ: 

5. Հանցագործության սուբյեկտ կարող է հանդիսանալ 16 տա-
րին լրացած յուրաքանչյուր մեղսունակ ֆիզիկական անձ: 

6. Քր. օր.-ի հոդված 196-ի 2-րդ մասով նախատեսված են 
քննարկվող հանցագործության ծանրացուցիչ հանգամանքները. 
նույն հոդվածի 1-ին մասով նախատեսված արարքը, որը կատարվել 
է` 

1) անձի կամ նրա մերձավոր ազգականի կամ մերձավորի նկատ-
մամբ` կապված այդ անձի կողմից իր պետական, քաղաքական, ծա-
ռայողական, մասնագիտական կամ հասարակական գործունեու-
թյան կամ պարտքի կատարման հետ, 

2) հղի կնոջ նկատմամբ, 
3) անչափահասի նկատմամբ, 
4) առանձին դաժանությամբ, 
5) մի խումբ անձանց կողմից, 
6) հանցավորից նյութական կամ այլ կախվածության մեջ գտնվո-

ղի նկատմամբ, 

7) առևանգված կամ որպես պատանդ վերցված անձի նկատ-
մամբ կամ 

8) ռասայական, ազգային, էթնիկ կամ սոցիալական ծագումով, 
կրոնով, քաղաքական կամ այլ հայացքներով կամ անձնական կամ 
սոցիալական բնույթի այլ հանգամանքներով պայմանավորված ա-
տելության, անհանդուրժողականության կամ թշնամանքի շարժա-
ռիթով: 

Նշված բոլոր ծանրացուցիչ հանգամանքները մանրամասն պար-
զաբանվել են նախորդող մի շարք հանցակազմեր քննարկելիս: 

 

§4.10. Ամուսնությանը, ամուսնալուծությանը  
կամ երեխա ունենալուն հարկադրելը 

 

Հոդված 197. Ամուսնությանը, ամուսնալուծությանը կամ երե-
խա ունենալուն հարկադրելը 

1. Բռնություն գործադրելով, բռնություն գործադրելու սպառնալի-
քով, շանտաժի, արժանապատվությունը նվաստացնելու, գույքը 
ոչնչացնելու, վնասելու կամ վերցնելու սպառնալիքով կամ հանցա-
գործությունից տուժած անձի նյութական կամ այլ կախվածությունն 
օգտագործելով կամ հարկադրանքի այլ եղանակով անձին ամուս-
նությանը կամ ամուսնալուծությանը կամ երեխա ունենալուն հար-
կադրելը` 

պատժվում է ազատության սահմանափակմամբ՝ առավելագույնը 
երկու տարի ժամկետով, կամ կարճաժամկետ ազատազրկմամբ՝ ա-
ռավելագույնը երկու ամիս ժամկետով, կամ ազատազրկմամբ՝ առա-
վելագույնը երկու տարի ժամկետով: 

1. Քր. օր.-ի հոդված 197-ով նախատեսված հանցագործության 
հիմնական անմիջական օբյեկտը մարդու ազատության, պատվի, 
արժանապատվության, ֆիզիկական և հոգեկան անձեռնմխելիու-
թյան ապահովմանն ուղղված հասարակական հարաբերություն-
ներն են, իսկ լրացուցիչը՝ նրա կյանքը և առողջությունը: 

2. Քննարկվող հանցագործության օբյեկտիվ կողմը բնութա-
գրվում է գործողությամբ՝ անձին ամուսնությանը կամ ամուսնալու-
ծությանը կամ երեխա ունենալուն հարկադրելով: 

Տվյալ հանցանքի կատարման եղանակներն են՝ բռնություն գոր-
ծադրելը, բռնություն գործադրելու սպառնալիքը, շանտաժը, արժա-
նապատվությունը նվաստացնելը, գույքը ոչնչացնելու, վնասելու կամ 
վերցնելու սպառնալիքը կամ հանցագործությունից տուժած անձի 
նյութական կամ այլ կախվածությունն օգտագործելը կամ հարկա-
դրանքի այլ ձևերը: Հարկադրելու, ինչպես նաև դրա եղանակների 
(դրսևորման ձևերի) էությունն ու առանձնահատկությունները ման-
րամասն քննարկվել են սույն աշխատության §§ 3.3-ի, 4.1-ի, 4.4-ի 
շրջանակներում: 

Այն դեպքերում, երբ հանցագործությունից տուժողին ամուսնու-
թյանը կամ ամուսնալուծությանը կամ երեխա ունենալուն հարկա-
դրելը դրսևորվում է նրա կամ այլ անձի նկատմամբ հոգեկան (օրի-
նակ՝ սպանության կամ առողջությանը վնաս պատճառելու կամ 
խոշտանգման սպառնալիքով և այլն) կամ ֆիզիկական (հարվածներ 
հասցնելով կամ բռնի այլ գործողություններ կատարելով) ներգոր-
ծությամբ կամ առողջությանը թեթև վնաս պատճառելով, արարքը 
որակվում է միայն քր. օր.-ի հոդված 197-ով: Մինչդեռ, եթե հանցա-
գործությունից տուժողի կամ այլ անձի առողջությանը ծանր կամ մի-
ջին ծանրության վնաս կամ ֆիզիկական ուժեղ ցավ կամ հոգեկան 
ուժեղ տառապանք պատճառվի կամ նրանք ազատությունից ապ-
օրինի զրկվեն, արարքը պետք է որակվի հանցագործությունների 
համակցությամբ՝ հոդվածներ 197-ով և, համապատասխանաբար, 
166-ի կամ 167-ի կամ 192-ի կամ 196-ի համապատասխան մասով:  

2.1. Ամուսնությունը հասարակությունում միջանձնային և սեռա-
կան կապերը կարգավորող պատմականորեն ձևավորված հարա-
բերությունների ձև է, որի գլխավոր նպատակն ընտանիք ստեղծելն 
է, և որով սահմանվում են ամուսինների իրավունքներն ու պարտա-
կանությունները միմյանց, զավակների և հասարակության նկատ-
մամբ։  

ՀՀ ընտանեկան օրենսգրքի հոդված 1-ի համաձայն՝ ճանաչվում 
է միայն ՔԿԱԳ մարմիններում գրանցված ամուսնությունը: Կանայք 
և տղամարդիկ ամուսնանալիս, ամուսնության ընթացքում, ամուս-
նալուծվելիս օգտվում են հավասար իրավունքներից: Ընտանեկան 
հարաբերությունների իրավական կարգավորումն իրականացվում է 
տղամարդու և կնոջ ամուսնական դաշինքի կամավորության, ըն-

տանիքում ամուսինների իրավունքների հավասարության, ընտանե-
կան հարցերը փոխադարձ համաձայնությամբ լուծելու, նրանց բա-
րեկեցության մասին հոգատարության, ընտանիքի անչափահաս և 
անաշխատունակ անդամների իրավունքների և շահերի առաջնային 
պաշտպանությունն ապահովելու սկզբունքներին համապատաս-
խան: 

Հետևաբար, քր. օր.-ի հոդված 197-ի իմաստով պետք է հասկա-
նալ միայն կնոջ կողմից տղամարդուն կամ վերջինիս կողմից կնոջը 
ՔԿԱԳ մարմիններում իրենց ամուսնությունը գրանցելուն հարկա-
դրելը: Այլ կերպ ասած՝ փաստական ամուսնական հարաբերություն-
ների (այդ թվում՝ միասեռական) հարկադրելը չի կարող որակվել քր. 
օր.-ի քննարկվող հոդվածով: 

Այն դեպքերում, երբ ամուսնության են հարկադրում առևանգված 
անձին (օրինակ՝ ամուսնության նպատակով մարդուն առևանգելիս), 
արարքը, համապատասխան այլ հատկանիշների առկայության 
պարագայում, պետք է որակել հանցագործությունների համակցու-
թյամբ՝ քր. օր.-ի հոդվածներ 191-ով և 197-ով:  

2.2. Ամուսնալուծությունը, ՀՀ ընտանեկան օրենսգրքի հոդված 
13-ի 2-րդ մասի համաձայն, ամուսնության դադարման հիմք է: Այն 
կատարվում է ամուսինների կամ ամուսիններից մեկի, ինչպես նաև 
դատարանի կողմից անգործունակ ճանաչված ամուսնու խնամա-
կալի դիմումի հիման վրա։  

Նույն օրենսգրքի հոդված 14-ի համաձայն՝ ամուսնալուծությունը 
կատարվում է «Քաղաքացիական կացության ակտերի մասին» ՀՀ 
օրենքով սահմանված կարգով՝ քաղաքացիական կացության ակ-
տերի պետական գրանցում կատարող մարմնում, ինչպես նաև դա-
տական կարգով՝ ՀՀ ընտանեկան օրենսգրքով նախատեսված դեպ-
քերում:  

Հետևաբար, քր. օր.-ի հոդված 197-ով պետք է որակել, օրինակ՝ 
համապատասխան եղանակով ամուսիններին կամ նրանցից մեկին 
ամուսնալուծության դիմում ներկայացնելուն հարկադրելը, որը կա-
րող է կատարվել ինչպես ամուսիններից մեկի, այնպես էլ այլ անձի 
կողմից: 

2.3. Երեխա ունենալուն հարկադրել ասելով՝ քննարկվող հան-
ցակազմի իմաստով պետք է հասկանալ բռնություն գործադրելով, 

բռնություն գործադրելու սպառնալիքով, շանտաժի, արժանապատ-
վությունը նվաստացնելու, գույքը ոչնչացնելու, վնասելու կամ վերց-
նելու սպառնալիքով կամ հանցագործությունից տուժած անձի նյու-
թական կամ այլ կախվածությունն օգտագործելով կամ հարկա-
դրանքի այլ եղանակով անձին ինչպես ծննդաբերելուն, այնպես էլ 
հայր դառնալուն (այդ թվում՝ հայրություն ճանաչելուն) կամ երեխա 
որդեգրելուն պարտադրելը: Օրինակ՝ երբ հարկադրանքի որևէ եղա-
նակով հանցագործությունից տուժողին պարտադրում են հրաժար-
վել հակաբեղմնավորիչ դեղահաբի ընդունումից, պահպանակի օգ-
տագործումից կամ հղիության արհեստական ընդհատումից կամ 
ամլացումից: 

Երեխա չունենալուն (օրինակ՝ հակաբեղմնավորիչ դեղահաբ ըն-
դունելուն, երեխա չորդեգրելուն կամ հայրություն չճանաչելուն) հար-
կադրելը, որևէ այլ հանցակազմի բացակայության պարագայում, 
հանցագործություն չի համարվում: 

3. Քր. օր.-ի հոդված 197-ով նախատեսված հանցագործությունը 
նկարագրված է նյութական հանցակազմով. այն ավարտված է հա-
մարվում հարկադրանքի որևէ եղանակով պայմանավորված՝ հան-
ցագործությունից տուժողի կողմից ամուսնությունը կամ ամուսնա-
լուծությունը գրանցելու, կամ երեխային ունենալու (ծննդաբերելու 
կամ որդեգրելու կամ հայրություն ճանաչելու) համաձայնություն տա-
լու պահից: Այն դեպքերում, երբ հանցավորի կամքից անկախ հան-
գամանքներով նշված հետևանքները չեն առաջանում, արարքը 
պետք է որակել քր. օր.-ի հոդվածներ 44–197-ով՝ որպես ամուսնու-
թյանը կամ ամուսնալուծությանը կամ երեխա ունենալուն հարկա-
դրելու փորձ: 

4. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: Բանն այն է, որ հան-
ցագործությունից տուժողի ամուսնությունը կամ ամուսնալուծությու-
նը կամ երեխա ունենալը տվյալ դեպքում հանցավորի նպատակն է 
կամ նպատակին հասնելու միջոցը: 

5. Հանցագործության սուբյեկտ կարող է հանդիսանալ 16 տա-
րին լրացած յուրաքանչյուր մեղսունակ ֆիզիկական անձ:  

ԳԼՈՒԽ 5. 

ՍԵՌԱԿԱՆ ԱԶԱՏՈՒԹՅԱՆ ԵՎ ՍԵՌԱԿԱՆ 
ԱՆՁԵՌՆՄԽԵԼԻՈՒԹՅԱՆ ԴԵՄ ՈՒՂՂՎԱԾ 

ՀԱՆՑԱԳՈՐԾՈՒԹՅՈՒՆՆԵՐԸ 
 

§5.1. Սեքսուալ բնույթի բռնի գործողությունները 
 
Հոդված 198. Սեքսուալ բնույթի բռնի գործողությունները 
1. Սեռական հարաբերությունը կամ սեքսուալ բնույթի այլ գործո-

ղությունները, այդ թվում` սեռական հարաբերության նմանակումը 
կամ սեռական կարիքները բավարարելը, որոնք կատարվել են հան-
ցագործությունից տուժած անձի կամքին հակառակ կամ նրա կամքն 
անտեսելով` հանցագործությունից տուժած անձի կամ այլ անձի 
նկատմամբ բռնություն գործադրելով կամ դա գործադրելու սպառ-
նալիքով կամ հանցագործությունից տուժած անձի անօգնական վի-
ճակն օգտագործելով` 

պատժվում է ազատազրկմամբ` երեքից վեց տարի ժամկետով: 
2. Սույն հոդվածի 1-ին մասով նախատեսված արարքը, որը կա-

տարվել է` 
1) հղի կնոջ նկատմամբ, 
2) անչափահասի նկատմամբ, 
3) մերձավոր ազգականի կամ զուգընկերոջ կամ նախկին զուգ-

ընկերոջ կողմից, 
4) ընտանեկան դրությամբ կամ հաշմանդամությամբ պայմանա-

վորված՝ խոցելի վիճակում գտնվող անձի նկատմամբ, 
5) նյութական կամ այլ կախվածության մեջ գտնվող անձի նկատ-

մամբ, 
6) արգելանքի վերցված, ձերբակալված, կալանավորված կամ 

քրեակատարողական հիմնարկում պատիժը կրող անձի, զորամա-
սում կամ ծառայության այլ վայրում` զինծառայողի կամ բուժհաստա-
տությունում բուժվող կամ հետազոտվող անձի նկատմամբ` համա-
պատասխան հիմնարկի կամ հաստատության աշխատակցի կող-
մից, 

7) մի խումբ անձանց կողմից, 
8) առանձին դաժանությամբ կամ 

9) զենքի կամ մարմնական վնասվածք պատճառելու համար նա-
խապես պատրաստված կամ հարմարեցված առարկայի կամ միջո-
ցի գործադրմամբ կամ դա գործադրելու սպառնալիքով՝ 

պատժվում է ազատազրկմամբ` հինգից տասը տարի ժամկետով: 
3. Սույն հոդվածի 1-ին կամ 2-րդ մասով նախատեսված արարքը, 

որը` 
1) կատարվել է 18 տարին չլրացած անձի նկատմամբ վերընթաց 

ազգականի կամ այն անձի կողմից, որի վրա դրված է երեխայի դաս-
տիարակության, խնամքի կամ բուժման պարտականություն, 

2) կատարվել է 12-ից 14 տարին չլրացած անձի նկատմամբ կամ 
3) անզգուշությամբ առաջացրել է մարդու մահ կամ առողջությա-

նը ծանր վնասի պատճառում կամ հոգեկան խանգարում կամ հան-
գեցրել է հանցագործությունից տուժած անձի կամ նրա մերձավոր 
ազգականի կամ մերձավորի ինքնասպանության կամ առաջացրել է 
այլ ծանր հետևանք` 

պատժվում է ազատազրկմամբ` ութից տասնհինգ տարի ժամկե-
տով: 

4. Սեռական հարաբերությունը կամ սեքսուալ բնույթի այլ գործո-
ղությունները, այդ թվում` սեռական հարաբերության նմանակումը 
կամ սեռական կարիքները բավարարելը, որոնք կատարվել են 12 
տարին չլրացած անձի նկատմամբ՝ 

պատժվում է ազատազրկմամբ` ութից տասնհինգ տարի ժամկե-
տով։ 

5. Սույն հոդվածի իմաստով՝ անօգնական վիճակում գտնվող է 
համարվում հանցավորին դիմադրություն ցույց տալու կամ իր 
նկատմամբ կատարվող արարքի բնույթը գիտակցելու հնարավորու-
թյունից զրկված անձը։ 

1. Քր. օր.-ի գլուխ 27-ով նախատեսված հանցագործությունների 
տեսակային օբյեկտը մարդու սեռական ազատության և սեռական 
անձեռնմխելիության (այդ թվում՝ երեխաների նորմալ սեռական 
զարգացման) ապահովմանն ուղղված հասարակական հարաբերու-
թյուններն են: 

2. Սեռական ազատությունը մարդու սեռական ինքնորոշման 
դրսևորումն է՝ ինքնուրույն, սեփական կամքով իր զուգընկերոջը և 
սեռական կրքերը բավարարելու կոնկրետ ձևն ընտրելու նրա իրա-

վունքը: Այս իմաստով որևէ մեկն իրավասու չէ պարտադրել նշված 
հարցերի սեփական լուծումը մեկ ուրիշին՝ նրա կամքին հակառակ 
կամ վերջինիս կամքն անտեսելով:  

Սեռական ազատությամբ օժտված են որոշակի տարիքի հասած, 
ֆիզիկապես և հոգեպես հասունացած անձինք: 

Սեռական անձեռնմխելիությունը մարդու իրավունքն է՝ զերծ 
մնալու (պաշտպանված լինելու) սեքսուալ բնույթ կրող հարաբերու-
թյունների ոլորտ ներքաշվելուց: Մասնավորապես, Հայաստանի 
Հանրապետությունում մինչև տասնվեց տարեկաններն օժտված չեն 
սեռական ազատությամբ, և նրանց շահերը քրեական օրենքով 
պաշտպանվում են այլ անձանց կողմից կատարվող սեռական ոտն-
ձգություններից:  

3. Սեքսուալ բնույթի բռնի գործողությունները սեռական ազա-
տության և սեռական անձեռնմխելիության դեմ ուղղված հանցավոր 
արարքներից ամենավտանգավորն է: Տվյալ հանցագործությունը, 
որպես կանոն, կապված է տուժողին թե՛ ֆիզիկական և թե՛ հոգեկան 
լուրջ վնաս պատճառելու հետ: Այն կարող է ուղեկցվել հանցագոր-
ծությունից տուժողի (հատկապես՝ կնոջ) սեռական օրգանների բազ-
մաթիվ վնասվածքներով, դրանց վերարտադրողական գործառույթ-
ների խախտումներով, ինչպես նաև՝ առաջացնել երկարատև նյար-
դահոգեկան խանգարումներ: 

4. Քր. օր.-ի հոդված 198-ով նախատեսված հանցագործությու-
նից տուժող կարող է հանդիսանալ ցանկացած սեռի ներկայացու-
ցիչը: Ընդ որում, ո՛չ վերջինիս բարոյական նկարագիրը, ո՛չ հանցա-
վորի հետ նրա ունեցած երբեմնի կամ առկա փոխհարաբերություն-
ների բնույթը (ընկերական, ամուսնական, զուգընկերական և այլն) 
չեն կարող տվյալ արարքի հանցավորությունը բացառող հանգա-
մանք հանդիսանալ:  

5. Քննարկվող հանցագործության օբյեկտիվ կողմը բնութա-
գրվում է՝  

1) սեռական հարաբերությամբ կամ սեքսուալ բնույթի այլ գոր-
ծողություններով, այդ թվում` սեռական հարաբերության նմանակ-
մամբ կամ սեռական կարիքները բավարարելով, 

2) դրանք հանցագործությունից տուժած անձի կամքին հակա-
ռակ կամ նրա կամքն անտեսելով կատարելով՝ 

 հանցագործությունից տուժած անձի կամ այլ անձի նկատմամբ 
բռնություն գործադրելով կամ դա գործադրելու սպառնալիքով կամ 
 հանցագործությունից տուժած անձի անօգնական վիճակն օգ-
տագործելով: 

5.1. Սեռական հարաբերությունը (ակտը, կենակցումը, մերձե-
ցումը, կոիտուսը) սեքսուալ բնույթի գործողությունների հիմնական 
(ավանդական) տեսակն է, որը հասկացվում է որպես էրեկցված առ-
նանդամի ներթափանցում (պենետրացիա) և ներհրում հեշտոցա-
մուտք՝ սեռական հաճույք զգալու կամ վերարտադրման (բազմաց-
ման) նպատակով։ Այն հայտնի է նաև հեշտոցային (վագինալ) հա-
րաբերություն կամ սեքս անվանումներով1։  

Մասնագետներն առանձնացնում են նաև սեքսուալ բնույթի 
գործողությունների այլ ձևեր. անալ կամ հետանցքային սեքսը (առ-
նանդամի ներթափանցումը հետանցքի մեջ), օրալ կամ բերանային 
սեքսը (առնանդամի ներթափանցումը բերանի մեջ կամ կանացի 
սեռական օրգանների պենետրացիան բերանով), ինչպես նաև ֆին-
գերինգը (մատներով սեռական պենետրացիան) և դիլդոյով (սեռա-
կան ներթափանցման համար նախատեսված սեքս խաղալիքով) 
պենետրացիան։ Այդ գործողությունները կարող են ներառել երկու 
կամ ավելի անհատներ, դրանք իրականացվում են բացառապես 
ֆիզիկական կամ զգացմունքային հաճույքի կամ անհատների միջև 
որոշակի սոցիալական կապի հաստատման նպատակով2։ 

Սեքսուալ բնույթի այլ գործողություններ են նաև սեռական հա-
րաբերության նմանակումը (օրինակ՝ միջազդրային կամ միջկոն-
քային հարաբերությունը) և սեռական կարիքներն այլ կերպ բավա-
րարելը (օրինակ՝ ձեռնաշարժությունը և այլն): Նշված դեպքերում, 
քննարկվող հանցակազմի իմաստով, ենթադրվում է միայն անմիջա-
կան ֆիզիկական շփումը, որն ուղղված է սեռական կարիքները բա-
վարարելուն: Հակառակ պարագայում (օրինակ՝ տեսակապի որևէ 
միջոցով սեռական հարաբերության ձևացման, հեռախոսով սեռա-

 
1 Տե՛ս Weiten W., Lloyd M.A., Dunn D.S., Hammer E.Y. Psychology Applied to 
Modern Life: Adjustment in the 21st Century. Cengage Learning, 2008, էջեր 
422-423։ 
2 Տե՛ս Rutter V., Schwartz P. The Gender of Sexuality: Exploring Sexual Possi-
bilities. Rowman & Littlefield Publishers, 2011, էջ 76։ 

կան ակտն ուղեկցող հևոցների արտաբերման և այլն)՝ խոսքը ոչ թե 
սեքսուալ բնույթի գործողության, այլ անառակաբարո արարքի մա-
սին է: 

5.2. Արարքը հանցագործությունից տուժած անձի կամքին հա-
կառակ կամ նրա կամքն անտեսելով կատարելու էությունն ու ա-
ռանձնահատկությունները մանրամասն պարզաբանվել են սույն աշ-
խատության §4.4-ի կետեր 2.1-ը և 2.2-ը քննարկելիս: 

5.3. Քննարկվող հանցակազմի օբյեկտիվ կողմի պարտադիր 
հատկանիշ են, ինչպես արդեն նշվել է, նաև հանցագործությունից 
տուժած կամ այլ անձի նկատմամբ բռնություն գործադրելը կամ դա 
գործադրելու սպառնալիքը կամ հանցագործությունից տուժած ան-
ձի անօգնական վիճակն օգտագործելը: Ընդ որում, բռնության 
գործադրման կամ դրա սպառնալիքի դեպքերում հանցագործությու-
նից տուժած անձի կամքը ճնշվում է, իսկ նրա անօգնական վիճակն 
օգտագործելու դեպքում՝ անտեսվում: 

Արարքի կատարման նշված եղանակներն օրենքը սպառիչ է հա-
մարում: Ուստի, այլ եղանակներով (օրինակ՝ խաբեությամբ, գույքը 
ոչնչացնելու կամ վնասելու կամ վերցնելու սպառնալիքով կամ անձի 
կախյալ վիճակն օգտագործելով և այլն) սեքսուալ բնույթի գործողու-
թյուններին պարտադրելը չի կարող քր. օր.-ի հոդված 198-ով որակ-
վել: Միևնույն ժամանակ, ամուսնանալու կեղծ խոստում տալով կամ 
խաբելով կամ վստահությունը չարաշահելով անձի հետ սեռական 
հարաբերության մեջ մտնելը (եթե, իհարկե, դա կապված չէ խաբեու-
թյամբ կամ վստահությունը չարաշահելով նրան թմրացնելու, հար-
բացնելու, անգիտակից վիճակի հասցնելու և դրա արդյունքում՝ դի-
մադրություն ցույց տալու հնարավորությունից զրկելու հետ) չի կա-
րող քրեական պատասխանատվություն առաջացնել: 

5.4. Բռնությունը1, քննարկվող հանցակազմի իմաստով, սեռա-
կան կապի մեջ մտնելուց խուսափելու նպատակով անձի ցուցաբե-
րած դիմադրությունը ճնշելու, հաղթահարելու, ինչպես նաև նրան 
օգնության կանչելու հնարավորությունից զրկելու, նրա հնարավոր 
դիմադրությունը կանխելու նպատակով հանցագործությունից տու-
ժածի կամ այլ անձի (օրինակ՝ նրա մերձավորի) նկատմամբ ֆիզի-

 
1 Բռնություն հասկացությունը, ինչպես արդեն նշվել է, սահմանված է քր. 
օր.-ի հոդված 3-ի 1-ին մասի 9-րդ կետով: 

կական ուժ գործադրելն է՝ նրանց ծեծելը, մարմնական վնասվածք-
ներ հասցնելը և այլն: Ընդ որում, հանցագործության տվյալ հատկա-
նիշի առկայությունը չի կարելի կապել տուժողի ցուցաբերած դիմա-
դրության բնույթի հետ, քանի որ՝ 

1) բռնությունը կարող է գործադրվել ոչ միայն անձի դիմադրու-
թյունը հաղթահարելու, այլև այն կանխելու համար, 

2) դիմադրությունը կարող է բացակայել կամ լինել ոչ ակտիվ, երբ 
հանցագործությունից տուժած անձը գիտակցում է այն ցույց տալու 
անօգտակարությունը կամ վտանգավորությունը (օրինակ՝ երբ բնա-
կավայրից հեռու վայրում մի խումբ անծանոթ հարբած անձինք նրա-
նից պահանջում են իրենց հետ սեքսուալ բնույթի գործողություններ 
կատարել), 

3) դիմադրությունը կարող է շինծու, ձևական, սիրախաղի բաղ-
կացուցիչ մաս լինել, իսկ քննարկվող հանցակազմի առկայության 
համար անհրաժեշտ է, որ հանցավորը գիտակցի տուժողի իրական 
դիմադրությունը հաղթահարելու կամ կանխելու հանգամանքը: 

5.4.1. Քր. օր.-ի հոդված 198-ով նախատեսված հանցակազմի 
առկայության համար անհրաժեշտ է, որ մինչև բռնության գործա-
դրումը կամ դրա ընթացքում հանցագործությունից տուժածի դրսևո-
րած վարքագիծը վկայի տվյալ անձի հետ սեքսուալ բնույթի գործո-
ղություններ կատարելու՝ նրա ցանկության բացակայության մասին: 
Գործադրվող բռնությունը պետք է անձի՝ առկա կամ սպասվելիք դի-
մադրությունը հաղթահարելու կամ կանխելու անհրաժեշտ միջոց 
հանդիսանա: Տվյալ հանցագործության համար բնութագրական է, 
որ հանցագործությունից տուժած անձը հանցավորի հետ սեքսուալ 
բնույթի գործողություններ է կատարում անհաղթահարելի ֆիզիկա-
կան ուժի ազդեցության տակ:  

5.4.2. Բռնությունը, որպես կանոն, դրսևորվում է հանցագործու-
թյունից տուժածի կամ այլ անձանց մարմնի վրա ներգործելով: Սա-
կայն բռնության գործադրում է համարվում նաև անձի դիմադրու-
թյունը ճնշելու կամ կանխելու համար նրա ներքին օրգանների վրա 
ներազդելը: Օրինակ՝ անձի կամքին հակառակ նրան թմրանյութ նե-
րարկելը, ալկոհոլ, հոգեներգործող նյութ կամ քնաբեր դեղ խմացնե-
լը և այլն: Նման դեպքերում, իհարկե, հանցավորի արարքում առկա 
է նաև տուժողի անօգնական վիճակն օգտագործելու հատկանիշը: 

Բանն այն է, որ սեքսուալ բնույթի գործողություններ կատարելու 
նպատակով նշված միջոցները կիրառելով՝ հանցավորը ցանկանում 
է հանցագործությունից տուժած անձին հասցնել անգիտակից վիճա-
կի, զրկել նրան դիմադրություն ցույց տալու հնարավորությունից: 

5.4.3. Այն դեպքերում, երբ քննարկվող բռնությունը դրսևորվում 
է հարվածներ հասցնելով կամ այլ բռնի գործողություններ կատարե-
լով, ֆիզիկական ուժեղ ցավ պատճառելով, առողջությանը թեթև 
կամ միջին ծանրության վնաս պատճառելով, արարքը որակվում է 
միայն քր. օր.-ի հոդված 198-ով: Մինչդեռ, սեքսուալ բնույթի բռնի 
գործողություններ կատարելիս հանցագործությունից տուժածի կամ 
այլ անձի առողջությանը ծանր վնաս պատճառելու դեպքում արար-
քը պետք է որակվի հանցագործությունների համակցությամբ (քր. 
օր.-ի հոդվածներ 166-ի և 198-ի համապատասխան մասերով):  

5.5. Բռնություն գործադրելու սպառնալիքը, քննարկվող հան-
ցակազմի իմաստով, արտահայտվում է նրանում, որ հանցավորը, 
մեկ ուրիշի կամքին հակառակ, նրա հետ սեքսուալ բնույթի գործո-
ղություններ է կատարում՝ նրա կամ այլ անձի նկատմամբ ֆիզիկա-
կան ներգործություն գործադրելու կամ այդ եղանակով նրան ֆիզի-
կական վնաս պատճառելու սպառնալիքի միջոցով հանցագործու-
թյունից տուժած անձի դիմադրությունը հաղթահարելով (ճնշելով 
կամ կանխելով): Ընդ որում, նպատակաուղղվածությամբ և ինտեն-
սիվությամբ սպառնալիքը պետք է հավասարազոր լինի անհաղթա-
հարելի ֆիզիկական ուժի գործադրմանը: Այսինքն՝ սպառնալիքի 
գործադրման հետևանքով հանցագործությունից տուժածը պետք է 
հայտնվի անելանելի վիճակում, ստիպված լինի անձնատուր լինել 
հանցավորին, ենթարկվել սեքսուալ բնույթի գործողություններ կա-
տարելու նրա պահանջին: Որևէ այլ սպառնալիքի (օրինակ՝ աշխա-
տանքից ազատելու, չպարգևատրելու, գույք ոչնչացնելու, վնասելու 
կամ վերցնելու, անվանարկող տեղեկություններ տարածելու և այլն) 
գործադրումը քննարկվող հանցակազմը չի առաջացնում: 

5.5.1. Բռնություն գործադրելու սպառնալիքը կարող է արտա-
հայտվել ինչպես խոսքով (օրինակ՝ կսպանե՛մ, կմորթե՛մ, դեմքդ կայ-
լանդակե՛մ և այլն), այնպես էլ գործողությամբ, որի էությունը հան-
գում է հանցագործությունից տուժած անձի կամքը ճնշելուն կամ նրա 
դիմադրությունը կանխելուն (օրինակ՝ հրազենը կամ դանակը ցու-

ցադրաբար պատյանից հանելով և ձեռքերի մեջ խաղացնելով և 
այլն): Հանցավորը կարող է նաև համատեղել սպառնալիք հանդի-
սացող խոսքերն ու գործողությունները: Օրինակ՝ երբ ցուցադրաբար 
ուժգին հարվածներ է հասցնում հանցագործությունից տուժած անձի 
շանը և ասում, որ նույնը սպասվում է նրան, եթե հրաժարվի սեք-
սուալ բնույթի գործողություններ կատարելուց: 

5.5.2. Բռնության սպառնալիքը կարող է պայմանավորված լինել 
նաև հանցագործության իրադրությամբ, երբ խոսքով կամ գործողու-
թյամբ սպառնալիք չի տրվում, սակայն հանցագործությունից տու-
ժած անձն իր կյանքի կամ առողջության համար վախենալու բավա-
րար հիմքեր է ունենում: Օրինակ՝ Գ-ն իր ավտոմեքենայով երթևեկե-
լիս հանդիպում է մի երիտասարդ կնոջ՝ Պ-ին, և առաջարկում նրան 
տուն հասցնել: Վերջինս համաձայնում է և նստում ավտոմեքենան: 
Բայց Գ-ն շեղվում է ճանապարհից և ընթանում դեպի անտառ: Հաս-
նելով անտառի խորքը՝ նա պահանջում է Պ-ից մերկանալ և իր հետ 
սեռական հարաբերության մեջ մտնել: Երբ լացակումած Պ-ն հարց-
նում է, թե որտե՞ղ է ինքը հայտնվել, կնոջ հնարավոր դիմադրությու-
նը կանխելու համար, Գ-ն պատասխանում է. «Անտառում, որտեղ 
բազմաթիվ վայրի գազաններ կան»: Վախեցած կինը ստիպված կա-
տարում է Գ-ի պահանջն ու իր կամքին հակառակ կենակցում նրա 
հետ: Չնայած, տվյալ դեպքում բացակայում է բռնություն գործադրե-
լու՝ խոսքով կամ գործողությամբ արտահայտված անմիջական 
սպառնալիքը, ստեղծված իրադրությունը վկայում է հանցագործու-
թյունից տուժած անձի մեջ իր կյանքի կամ առողջության համար 
վախենալու բավարար հիմքերի առկայության մասին: Այսինքն՝ նա 
համոզված է լինում, որ հանցավորի պահանջը չկատարելու դեպ-
քում իր կյանքին կամ առողջությանը սպառնացող վնասը կիրա-
գործվի: Ուստի, Գ-ի արարքը տվյալ դեպքում պետք է որակվի քր. 
օր.-ի հոդված 198-ով՝ բռնություն գործադրելու սպառնալիքի հատ-
կանիշով: 

5.5.3. Միևնույն ժամանակ, եթե սեքսուալ բնույթի գործողություն-
ներ կատարելու համար անձի ցուցաբերած համառ ձգտումը մեկ 
ուրիշի կողմից սխալմամբ է ընկալվում որպես՝ իր կյանքին կամ 
առողջությանը սպառնացող վտանգ, և նա անձնատուր է լինում՝ 
կարծելով, թե դրանով փրկում է իր կյանքը կամ պաշտպանում 

առողջությունը, սակայն իրականում բռնության սպառնալիք չի գոր-
ծադրվում, ապա այդ անձի վարքագիծը չի կարող նրան քրեական 
պատասխանատվության ենթարկելու հիմք հանդիսանալ: 

5.6. Քր. օր.-ի հոդված 198-ի իմաստով թե՛ բռնությունը, թե՛ դրա 
սպառնալիքը կարող է գործադրվել ինչպես հանցագործությունից 
տուժածի, այնպես էլ այլ անձի նկատմամբ: Վերջինի պարագայում, 
սակայն, արարքի որակման համար անհրաժեշտ է բացահայտել 
բռնության կամ դրա սպառնալիքի գործադրման նպատակը: Մաս-
նավորապես՝ եթե այլ անձի նկատմամբ բռնություն կամ դրա սպառ-
նալիք գործադրելը նպատակ է հետապնդում հաղթահարելու հան-
ցագործությունից տուժածի դիմադրությունը, և այդպիսով՝ ստիպե-
լու նրան սեքսուալ բնույթի գործողություններ կատարել, ապա 
արարքը պետք է որակել քր. օր.-ի հոդված 198-ով: Օրինակ՝ երբ իր 
հետ սեռական հարաբերության մեջ մտնելու կապակցությամբ կնոջ 
համաձայնությունը ստանալու նպատակով, հանցավորը ծեծի է են-
թարկում նրա երեխային:  

Մինչդեռ, եթե այլ անձի նկատմամբ բռնություն գործադրելն այլ 
նպատակ է հետապնդում (օրինակ՝ ազատվել կատարվելիք սեռա-
կան հանցագործության հնարավոր ականատեսից), ապա արարքը 
պետք է որակել համապատասխան հանցագործությունների համա-
կցությամբ: Այսպես՝ եթե սեքսուալ բնույթի բռնի գործողություններ 
կատարելու նպատակով հանցավորը սպանության կամ առողջու-
թյանը վնաս պատճառելու սպառնալիք է գործադրում հանցագոր-
ծությունից տուժողի մոր նկատմամբ, որպեսզի վերջինս հեռանա 
տանից և հետագայում չխոչընդոտի սեռական հարաբերությանը, 
արարքը պետք է որակել քր. օր.-ի հոդվածներ 194-ով և 198-ով նա-
խատեսված հանցագործությունների համակցությամբ:  

5.7. Քննարկվող հանցանքը համարվում է հանցագործությու-
նից տուժած անձի անօգնական վիճակն օգտագործելով կատար-
ված, եթե դա տեղի է ունեցել այնպիսի անձի նկատմամբ, ով որոշա-
կի հանգամանքների ուժով մշտապես կամ ժամանակավորապես 
զրկված է եղել հանցավորին դիմադրություն ցույց տալու կամ իր 
նկատմամբ կատարվող արարքի բնույթը գիտակցելու հնարավորու-
թյունից: Ընդ որում, այս պարագայում խոսքն անօգնական վիճակի՝ 
քր. օր.-ի հոդված 198-ի 5-րդ մասով նախատեսված հասկացության 

մասին է, որում բացակայում է 12 տարին չլրացած անձի վերաբերյալ 
մատնանշումը: Միևնույն ժամանակ, սեռական հարաբերությունը 
կամ սեքսուալ բնույթի այլ գործողությունները, այդ թվում` սեռական 
հարաբերության նմանակումը կամ սեռական կարիքները բավարա-
րելը, որոնք կատարվել են 12 տարին չլրացած անձի նկատմամբ, 
նախատեսված են քր. օր.-ի հոդված 198-ի 4-րդ մասով՝ որպես սեք-
սուալ բնույթի բռնի գործողությունների առավել վտանգավոր տե-
սակ:  

5.7.1. Սեքսուալ բնույթի գործողությունները հանցագործությու-
նից տուժած անձի անօգնական վիճակն օգտագործելով կատարելու 
դեպքում խոսքն արտաքնապես առանց բռնության կամ դրա սպառ-
նալիքի կատարվող արարքի մասին է, որը տեղի է ունենում այն-
պիսի վիճակում, երբ հանցավորի կողմից բռնություն կամ դրա 
սպառնալիք չգործադրելը պայմանավորված է հանցագործությունից 
տուժողի՝ դիմադրություն ցույց տալու անկարողությամբ, այլ ոչ թե 
նրա համաձայնությամբ: Ընդ որում, դիմադրություն ցույց տալու 
կամ կատարվող արարքի բնույթը չգիտակցելու անկարողությունը 
նման դեպքերում կարող է պայմանավորված լինել անձի ֆիզիկա-
կան կամ հոգեկան որոշակի առանձնահատկություններով:  

Տվյալ հանցագործությունից տուժածը համարվում է ֆիզիկապես 
անօգնական վիճակում գտնվող, երբ գիտակցում է իր հետ տեղի 
ունեցող գործողությունների բնույթը և ցանկանում է հետ մղել 
դրանք, բայց ի վիճակի չի լինում դիմադրել հանցավորին՝ ֆիզիկա-
կան թերությունների (օրինակ՝ կուրության, ֆիզիկական այլ արատ-
ների և այլն) կամ հիվանդության հետևանքով խիստ հյուծված լինե-
լու, բարձր ջերմություն ունենալու և նման այլ պատճառներով: 

Անձը համարվում է հոգեպես անօգնական վիճակում գտնվող, 
երբ հանցավորի գործողությունների բնույթն ու նշանակությունը 
չհասկանալու կամ չզգալու հետևանքով, չի գիտակցում դիմադրելու 
անհրաժեշտությունն ու հետևապես՝ զրկված է լինում պաշտպանա-
կան գործողությունների դիմելու կարողությունից: Նման անօգնա-
կանությունը կարող է պայմանավորված լինել հոգեկան առողջու-
թյան խնդիրներով կամ անգիտակից վիճակով: Վերջինս կարող է 
առաջանալ ամենատարբեր պատճառներով (օրինակ՝ ալկոհոլային 
կամ թմրանյութային ծանր հարբածության, հոգեներգործող նյութե-

րի կամ քնաբեր դեղամիջոցների օգտագործման և այլն): Ընդ որում, 
անհրաժեշտ է, որ նշված հանգամանքները լինեն այնքան ազդեցիկ, 
ներգործուն, որ դրանց հետևանքով հանցագործությունից տուժողը 
զրկվի տեղի ունեցող գործողությունների իմաստն ու նշանակությու-
նը հասկանալու և դիմադրություն ցույց տալու կարողություններից: 

5.7.2. Քննարկվող հանցանքն անձի անօգնական վիճակի օգ-
տագործմամբ կատարված որակելու համար նշանակություն չունի՝ 
անձին նման վիճակի է հասցրել ինքը՝ հանցավորը, թե նա արդեն 
իսկ անօգնական վիճակում է գտնվել: 

Միևնույն ժամանակ, հանցագործությունից տուժածի անօգնա-
կան վիճակի օգտագործմամբ կատարված սեքսուալ բնույթի բռնի 
գործողություններն առկա են համարվում միայն այն դեպքերում, երբ 
հանցավորը գիտակցել է այդ անձի՝ նման վիճակում գտնվելու հան-
գամանքն ու օգտվել դրանից: 

5.8. Քր. օր.-ի հոդված 198-ով նախատեսված հանցագործությու-
նը նկարագրված է ձևական հանցակազմով. այն ավարտված է հա-
մարվում օրենքում նկարագրված սեքսուալ բնույթի համապատաս-
խան գործողությունը սկսելու (օրինակ՝ տղամարդու սեռական օր-
գանը կնոջ արգանդի նախամուտք կամ հետանցք մտցնելու) պա-
հից՝ անկախ այն ֆիզիոլոգիական իմաստով մինչև վերջ հասցնե-
լուց: Ուստի, նույնիսկ կիսատ, անավարտ (արգանդի նախամուտ-
քում կամ հետանցքում, առանց սերմնահոսության) սեռական հա-
րաբերության դեպքում արարքը որպես ավարտված սեքսուալ բնույ-
թի բռնի գործողություն որակելու բոլոր հիմքերն առկա են և տվյալ 
հանցագործությունից կամովին հրաժարվելը բացառվում է: 

Այն դեպքերում, երբ սեռական հարաբերությունը կամ սեքսուալ 
բնույթի այլ գործողությունը չի սկսվում հանցավորի կամքից անկախ 
հանգամանքներով, արարքը որակվում է որպես՝ քր. օր.-ի հոդված 
198-ով նախատեսված հանցագործության փորձ կամ նախապատ-
րաստություն: 

5.8.1. Սեքսուալ բնույթի բռնի գործողությունների նախապատ-
րաստություն է համարվում այնպիսի արարքների կատարումը, 
որոնցով դիտավորությամբ պայմաններ են ստեղծվում տվյալ հան-
ցագործության համար (օրինակ՝ տուժողին հետևելը, թմրեցնող նյու-
թեր, քնաբեր կամ այլ դեղամիջոցներ ձեռք բերելը և այլն):  

5.8.2. Այն դեպքերում, երբ հանցագործությունից տուժած անձի 
կամքին հակառակ կամ նրա կամքն անտեսելով նրա հետ սեռական 
հարաբերություն ունենալու կամ սեքսուալ բնույթի այլ գործողու-
թյուններ կատարելու նպատակով՝ հանցավորը բռնություն կամ դրա 
սպառնալիք է գործադրում, ինչպես նաև օգտագործում է հանցա-
գործությունից տուժած անձի անօգնական վիճակը, բայց իրենից 
անկախ հանգամանքներով (այդ թվում՝ ֆիզիոլոգիական պատճառ-
ներով) չի կարողանում սկսել սեքսուալ բնույթի համապատասխան 
գործողությունը (օրինակ՝ սեռական ակտը), արարքը պետք է որա-
կել որպես քննարկվող հանցագործության փորձ: Այս առումով 
անհրաժեշտ է բացահայտել նաև, որ հանցավորի գործադրած 
բռնությունը կամ դրա սպառնալիքը կամ հանցագործությունից տու-
ժածի անօգնական վիճակի օգտագործումը հանդիսացել է սեքսուալ 
բնույթի համապատասխան գործողությունը կատարելու նպատա-
կին հասնելու միջոց: 

6. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ:  

Տվյալ հանցավոր արարքի շարժառիթ հիմնականում հանդիսա-
նում է սեռական կարիքները բավարարելու ձգտումը: Մինչդեռ, այն 
կարող է կատարվել նաև վրեժի, անձին կամ նրա մերձավորին ստո-
րացնելու, ամուսնանալուն հարկադրելու և նմանատիպ այլ դրդում-
ներով: Արարքի որակման առումով նշված շարժառիթները որևէ 
նշանակություն չունեն: 

7. Քր. օր.-ի հոդված 198-ով նախատեսված հանցագործության 
սուբյեկտն ընդհանուր է՝ 14 տարին լրացած յուրաքանչյուր մեղսու-
նակ ֆիզիկական անձ: 

8. Քր. օր.-ի հոդված 198-ի 2-րդ մասով նախատեսված են սեք-
սուալ բնույթի բռնի գործողությունների ծանրացնող հանգամանք-
ները:  

Մասնավորապես, խոսքը նույն հոդվածի 1-ին մասով նախատես-
ված արարքի մասին է, որը կատարվել է`  

1) հղի կնոջ նկատմամբ, 
2) անչափահասի նկատմամբ, 
3) մերձավոր ազգականի կամ զուգընկերոջ կամ նախկին զուգ-

ընկերոջ կողմից, 

4) ընտանեկան դրությամբ կամ հաշմանդամությամբ պայմանա-
վորված՝ խոցելի վիճակում գտնվող անձի նկատմամբ, 

5) նյութական կամ այլ կախվածության մեջ գտնվող անձի նկատ-
մամբ, 

6) արգելանքի վերցված, ձերբակալված, կալանավորված կամ 
քրեակատարողական հիմնարկում պատիժը կրող անձի, զորամա-
սում կամ ծառայության այլ վայրում` զինծառայողի կամ բուժհաս-
տատությունում բուժվող կամ հետազոտվող անձի նկատմամբ` հա-
մապատասխան հիմնարկի կամ հաստատության աշխատակցի 
կողմից, 

7) մի խումբ անձանց կողմից, 
8) առանձին դաժանությամբ կամ 
9) զենքի կամ մարմնական վնասվածք պատճառելու համար նա-

խապես պատրաստված կամ հարմարեցված առարկայի կամ միջո-
ցի գործադրմամբ կամ դա գործադրելու սպառնալիքով: 

8.1. Նշված ծանրացուցիչ հանգամանքների մեծամասնությունը 
մանրամասն քննարկվել է նախորդող մի շարք հանցակազմեր մեկ-
նաբանելիս: Մասնավորապես, հանցանքը հղի կնոջ նկատմամբ 
կատարելը քննարկվել է սույն աշխատության §1.1-ի 7.2-րդ կետի, 
անչափահասի նկատմամբ կատարելը՝ §1.1-ի 7.5-րդ կետի, մերձա-
վոր ազգականի կողմից կատարելը՝ §1.1-ի 7.9-րդ կետի, ընտանե-
կան դրությամբ կամ հաշմանդամությամբ պայմանավորված՝ խո-
ցելի վիճակում գտնվող անձի նկատմամբ կատարելը՝ §1.1-ի 7.4-
րդ կետի, նյութական կամ այլ կախվածության մեջ գտնվող անձի 
նկատմամբ կատարելը՝ §1.8-ի 11.2-րդ կետի, մի խումբ անձանց 
կողմից կատարելը՝ §1.1-ի 7.8-րդ կետի, առանձին դաժանությամբ 
կատարելը՝ §1.1-ի 7.6-րդ կետի, իսկ զենքի կամ մարմնական 
վնասվածք պատճառելու համար նախապես պատրաստված կամ 
հարմարեցված առարկայի կամ միջոցի գործադրմամբ կատարե-
լը՝ §2.1-ի 9.3-րդ կետի շրջանակներում: 

Միևնույն ժամանակ, քր. օր.-ի հոդված 198-ի 2-րդ մասի 3-րդ կե-
տով՝ որպես հանցագործության սուբյեկտ, մերձավոր ազգականից 
բացի, նախատեսված են նաև զուգընկերը (կամավոր սեքսուալ 
բնույթի գործողությունների մասնակիցներից մեկը) կամ նախկին 
զուգընկերը, իսկ նույն հոդվածի 2-րդ մասի 9-րդ կետով՝ զենքի կամ 

մարմնական վնասվածք պատճառելու համար նախապես պատ-
րաստված կամ հարմարեցված առարկայի կամ միջոցի գործադրու-
մից բացի, դա գործադրելու սպառնալիքը: 

8.2. Քննարկվող հանցանքը քր. օր.-ի հոդված 198-ի 2-րդ մասի 
7-րդ կետով (մի խումբ անձանց կողմից կատարված) որակելու հա-
մար չի պահանջվում, որ խմբի բոլոր մասնակիցները սեռական հա-
րաբերության մեջ մտնեն կամ սեքսուալ բնույթի այլ գործողություն-
ներ կատարեն հանցագործությունից տուժողի հետ: Բավական է, որ 
խմբի՝ տուժողի հետ սեքսուալ բնույթի գործողություն չկատարող 
մասնակիցները բռնություն կամ դրա սպառնալիք գործադրեն նրա 
կամ այլ անձի նկատմամբ՝ նպատակ ունենալով պարտադրել տու-
ժողին սեքսուալ բնույթի գործողություններ կատարել իրենցից մեկի 
հետ: Օրինակ՝ այն անձի գործողությունները, ով զենքի սպառնալի-
քով պահանջում է տուժողից սեռական հարաբերության մեջ մտնել 
մեկ այլ անձի հետ, նույնպես պետք է որակել որպես սեքսուալ բնույ-
թի բռնի գործողությունների համակատարում:  

Մի խումբ անձանց կողմից սեքսուալ բնույթի բռնի գործողու-
թյուններ կատարելն առկա է նաև այն դեպքերում, երբ երկու կամ 
ավելի անձինք սեռական հարաբերության մեջ են մտնում երկու կամ 
ավելի տուժողների հետ: Նման դեպքերում, սակայն, անհրաժեշտ է, 
որ հանցավորները գործեն միասնական դիտավորությամբ:  

Քննարկվող արարքը հանցագործությունից տուժողի անօգնա-
կան վիճակը օգտագործելով կատարելը որպես մի խումբ անձանց 
կողմից իրականացված որակելու համար անհրաժեշտ է, որպեսզի 
առնվազն երկու համակատարողներ սեքսուալ բնույթի գործողու-
թյուններ կատարեն նրա հետ: 

8.3. Քր. օր.-ի հոդված 198-ի 2-րդ մասի 6-րդ կետով նախատես-
ված ծանրացուցիչ հանգամանքի էությունը պայմանավորված է 
հանցագործությունից տուժողի և սուբյեկտի առանձնահատկու-
թյուններով: Մասնավորապես, տվյալ դեպքում նախատեսված են 
սեքսուալ բնույթի այն բռնի գործողությունները, որոնք կատարվում 
են արգելանքի վերցված, ձերբակալված, կալանավորված կամ 
քրեակատարողական հիմնարկում պատիժը կրող անձի, զորամա-
սում կամ ծառայության այլ վայրում` զինծառայողի կամ բուժհաս-
տատությունում բուժվող կամ հետազոտվող անձի նկատմամբ` հա-

մապատասխան հիմնարկի կամ հաստատության աշխատակցի 
կողմից:  

Հետևաբար, արգելանքի վերցված, ձերբակալված, կալանավոր-
ված կամ քրեակատարողական հիմնարկում պատիժը կրող ան-
ձանց, ինչպես նաև զինծառայողների կողմից իրար նկատմամբ սեք-
սուալ բնույթի բռնի գործողություններ կատարելը չի կարող որակվել 
հոդված 198-ի 2-րդ մասի 6-րդ կետով: 

9. Սեքսուալ բնույթի բռնի գործողությունների առավել ծանրաց-
նող հանգամանքները նախատեսված են հոդված 198-ի 3-րդ մա-
սով: Մասնավորապես, խոսքը նույն հոդվածի 1-ին կամ 2-րդ մասով 
նախատեսված արարքի մասին է, որը` 

1) կատարվել է 18 տարին չլրացած անձի նկատմամբ վերընթաց 
ազգականի կամ այն անձի կողմից, որի վրա դրված է երեխայի դաս-
տիարակության, խնամքի կամ բուժման պարտականություն, 

2) կատարվել է 12-ից 14 տարին չլրացած անձի նկատմամբ կամ 
3) անզգուշությամբ առաջացրել է մարդու մահ կամ առողջությա-

նը ծանր վնասի պատճառում կամ հոգեկան խանգարում կամ հան-
գեցրել է հանցագործությունից տուժած անձի կամ նրա մերձավոր 
ազգականի կամ մերձավորի ինքնասպանության կամ առաջացրել է 
այլ ծանր հետևանք: 

9.1. Նշված ծանրացուցիչ հանգամանքներից առաջինի էությունը 
նույնպես պայմանավորված է հանցագործությունից տուժողի և սուբ-
յեկտի առանձնահատկություններով: Մասնավորապես, տվյալ դեպ-
քում նախատեսված են սեքսուալ բնույթի այն բռնի գործողություն-
ները, որոնք կատարվում են 18 տարին չլրացած անձի նկատմամբ 
վերընթաց ազգականի կամ այն անձի կողմից, որի վրա դրված է 
երեխայի դաստիարակության, խնամքի կամ բուժման պարտա-
կանություն: 

ՀՀ ընտանեկան օրենսգրքի հոդված 11-ի (Ամուսնության 
կնքմանն արգելք հանդիսացող հանգամանքները) համաձայն՝ վեր-
ընթաց ազգականներ են համարվում ծնողները՝ զավակների, ինչ-
պես նաև պապերը և տատերը՝ թոռների համար: 

Երեխայի դաստիարակության, խնամքի կամ բուժման պարտա-
կանություն, վերը նշված անձանցից բացի, կարող է դրվել նաև 
խնամակալի, հոգաբարձուի, ուսումնական, բժշկական կամ դաս-

տիարակչական հաստատության համապատասխան աշխատողի 
վրա: 

9.2. Արարքը քր. օր.-ի հոդված 198-ի 3-րդ մասի 2-րդ կետով 
որակելու համար անհրաժեշտ է, որ հանցավորը կա՛մ հաստատա-
պես իմանա հանցագործությունից տուժողի 12-14 տարին չլրացած 
լինելու մասին, կա՛մ գիտակցի դա՝ տուժողի արտաքին տեսքից կամ 
այլ հանգամանքներից ելնելով: Օրինակ՝ այդ մասին կարող է վկայել 
տուժողի ձեռքին դասարանի վերաբերյալ մատնանշումով դպրոցա-
կան պայուսակի, դասագրքերի առկայությունը և այլն:  

9.3. Քննարկվող հոդվածի 3-րդ մասի 3-րդ կետը, ինչպես արդեն 
նշվել է, պատասխանատվություն է նախատեսում սեքսուալ բնույթի 
բռնի գործողությունների համար, որն անզգուշությամբ առաջաց-
րել է մարդու մահ կամ առողջությանը ծանր վնասի պատճառում 
կամ հոգեկան խանգարում կամ հանգեցրել է հանցագործությու-
նից տուժած անձի կամ նրա մերձավոր ազգականի կամ մերձա-
վորի ինքնասպանության կամ առաջացրել է այլ ծանր հետևանք:  

Նշված ծանրացնող հանգամանքը հանցավորին մեղսագրելու 
համար անհրաժեշտ է բացահայտել հետևանքների նկատմամբ նրա 
կողմից անզգուշության դրսևորումը և սեքսուալ բնույթի բռնի գոր-
ծողությունների ու առաջացած ծանր հետևանքների միջև պատճա-
ռական կապի առկայությունը: Ընդ որում, տվյալ դեպքում համապա-
տասխան վնասը, որպես կանոն, կարող է պատճառվել ինչպես 
հանցագործությունից տուժողին, այնպես էլ այլ մարդու: Բացառու-
թյուն է կազմում նրա մերձավոր ազգականի կամ մերձավորի ինք-
նասպանությունը: 

Այլ ծանր հետևանքներ կարող են համարվել, օրինակ՝ ՄԻԱՎ-ով 
կամ կյանքի համար վտանգավոր սեռավարակով կամ այլ հիվան-
դությամբ վարակելը և այլն: Ինչ վերաբերում է անցանկալի հղիու-
թյուն առաջացնելուն, ապա դա չի կարող ծանր հետևանք համար-
վել, չնայած՝ առկա է նաև այլ՝ հակառակ կարծիք:  

Խնդրահարույց է հանցագործությունից տուժած անձի կամ նրա 
մերձավոր ազգականի կամ մերձավորի ինքնասպանության փորձը 
որպես այլ ծանր հետևանք որակելը: Բանն այն է, որ քրեական օրեն-
քը՝ որպես ծանր հետևանքի տարատեսակ, տվյալ դեպքում կոնկ-
րետ նախատեսում է միայն նշված անձանց ինքնասպանությունը: 

Հետևաբար, նրանց ինքնասպանության չհաջողված փորձը չի կա-
րող գնահատվել որպես այլ ծանր հետևանք (ինչպես և առողջությա-
նը միջին ծանրության կամ թեթև վնաս պատճառելը, քանի որ 
օրենսդրորեն նախատեսված է միայն ծանր վնասի պատճառումը): 

Ավելին՝ այն դեպքերում, երբ օրենսդիրը նպատակահարմար է 
գտել հավասարեցնել ինքնասպանությունը և դրա փորձը, ուղղակի 
նշել է այդ մասին: Դրա օրինակներ են՝ քր. օր.-ի հոդված 162-ի (Ինք-
նասպանության հասցնելը) 1-ին և 3-րդ մասերը, հոդված 163-ի (Ինք-
նասպանության հակելը) 1-ին մասը, հոդված 205-ի (Բժշկական 
գաղտնիքը հրապարակելը) 4-րդ մասը և այլն: 

10. Քր. օր.-ի հոդված 198-ի 4-րդ մասով՝ որպես սեքսուալ բնույթի 
բռնի գործողությունների առավել վտանգավոր տեսակ, ինչպես ար-
դեն նշվել է, նախատեսված է սեռական հարաբերությունը կամ սեք-
սուալ բնույթի այլ գործողությունները, այդ թվում` սեռական հարա-
բերության նմանակումը կամ սեռական կարիքները բավարարելը, 
որոնք կատարվել են 12 տարին չլրացած անձի նկատմամբ:  

Տվյալ դեպքում արարքի որակման համար որևէ նշանակություն 
չունի՝ հանցագործությունից տուժողի կամ այլ անձի նկատմամբ 
բռնություն կամ դրա սպառնալիք գործադրվե՞լ է, թե՞ ոչ: Միևնույն 
ժամանակ, այս պարագայում ևս անհրաժեշտ է բացահայտել, որ 
հանցավորը գիտակցել է հանցագործությունից տուժողի 12 տարին 
լրացած չլինելու հանգամանքը: 

 
§5.2. Սեքսուալ բնույթի գործողություններին հարկադրելը 
 

Հոդված 199. Սեքսուալ բնույթի գործողություններին հարկա-
դրելը 

1. Սեռական հարաբերությունը կամ սեքսուալ բնույթի այլ գործո-
ղությունները, այդ թվում` սեռական հարաբերության նմանակումը 
կամ սեռական կարիքները բավարարելը, որոնք կատարվել են շան-
տաժի, գույքը ոչնչացնելու, վնասելու կամ վերցնելու սպառնալիքով 
կամ հանցագործությունից տուժած անձի նյութական կամ այլ կախ-
վածությունն օգտագործելով կամ առանց նրա համաձայնության ող-
ջամիտ համոզմունքի կամ նույն եղանակներով նրան սեռական հա-
րաբերության կամ սեքսուալ բնույթի այլ գործողություններ կատա-
րելուն հարկադրելը, եթե բացակայում են սույն օրենսգրքի 188-րդ 

կամ 189-րդ հոդվածով նախատեսված հանցանքների հատկանիշ-
ները` 

պատժվում է ազատության սահմանափակմամբ` մեկից երեք 
տարի ժամկետով, կամ կարճաժամկետ ազատազրկմամբ՝ մեկից 
երկու ամիս ժամկետով, կամ ազատազրկմամբ՝ մեկից չորս տարի 
ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) հղի կնոջ նկատմամբ, 
2) անչափահասի նկատմամբ, 
3) մերձավոր ազգականի կամ զուգընկերոջ կամ նախկին զուգ-

ընկերոջ կողմից, 
4) ընտանեկան դրությամբ կամ հաշմանդամությամբ պայմանա-

վորված՝ խոցելի վիճակում գտնվող անձի նկատմամբ, 
5) արգելանքի վերցված, ձերբակալված, կալանավորված կամ 

քրեակատարողական հիմնարկում պատիժը կրող անձի, զորամա-
սում կամ ծառայության այլ վայրում` զինծառայողի կամ բուժհաստա-
տությունում բուժվող կամ հետազոտվող անձի նկատմամբ` համա-
պատասխան հիմնարկի կամ հաստատության աշխատակցի կող-
մից կամ 

6) մի խումբ անձանց կողմից` 
պատժվում է ազատազրկմամբ՝ երեքից վեց տարի ժամկետով: 
3. Սույն հոդվածի 1-ին կամ 2-րդ մասով նախատեսված արարքը, 

որը` 
1) կատարվել է 18 տարին չլրացած անձի նկատմամբ վերընթաց 

ազգականի կամ այն անձի կողմից, որի վրա դրված է երեխայի դաս-
տիարակության, խնամքի կամ բուժման պարտականություն, 

2) կատարվել է 16 տարին չլրացած անձի նկատմամբ կամ 
3) անզգուշությամբ առաջացրել է առողջությանը ծանր վնասի 

պատճառում կամ հոգեկան խանգարում կամ հանգեցրել է հանցա-
գործությունից տուժած անձի կամ նրա մերձավոր ազգականի կամ 
մերձավորի ինքնասպանության կամ առաջացրել է այլ ծանր հե-
տևանք` 

պատժվում է ազատազրկմամբ` վեցից տասներկու տարի ժամկե-
տով: 

1. Քր. օր.-ի հոդված 199-ով նախատեսված հանցագործության 
օբյեկտը մարդու սեռական ազատության և 16 տարին չլրացած երե-
խաների սեռական անձեռնմխելիության ապահովմանն ուղղված 
հասարակական հարաբերություններն են: 

2. Քննարկվող հանցագործության օբյեկտիվ կողմը բնութա-
գրվում է՝  

1) սեռական հարաբերությամբ կամ սեքսուալ բնույթի այլ գործո-
ղություններով, այդ թվում` սեռական հարաբերության նմանակմամբ 
կամ սեռական կարիքների բավարարմամբ, որոնք կատարվել են 
շանտաժով, գույքը ոչնչացնելու, վնասելու կամ վերցնելու սպառնա-
լիքով կամ հանցագործությունից տուժած անձի նյութական կամ այլ 
կախվածությունն օգտագործելով կամ առանց հանցագործությունից 
տուժած անձի համաձայնության ողջամիտ համոզմունքի կամ 

2) վերը նշված եղանակներով նրան սեռական հարաբերության 
կամ սեքսուալ բնույթի այլ գործողություններ կատարելուն հարկա-
դրելով,  

3) քր. օր.-ի 188-րդ կամ 189-րդ հոդվածով նախատեսված հան-
ցանքների հատկանիշների բացակայությամբ: 

2.1. Սեռական հարաբերության և սեքսուալ բնույթի այլ գործո-
ղությունների, այդ թվում` սեռական հարաբերության նմանակման 
և սեռական կարիքները բավարարելու հասկացությունները բացա-
հայտվել են քր. օր.-ի հոդված 198-ով նախատեսված հանցագործու-
թյունը քննարկելիս: 

3. Քր. օր.-ի հոդված 199-ի իմաստով, հարկադրելն արտահայտ-
վում է նրանում, որ սուբյեկտը, իր ապօրինի գործողություններով 
հանցագործությունից տուժողի հոգեկանի վրա ներգործելով, ստի-
պում է նրան նահանջել իր սեռական ազատության իրավունքից, և 
հանցավորի կամ երրորդ անձի հետ սեռական հարաբերություն ու-
նենալ կամ սեքսուալ բնույթի այլ գործողություններ կատարել:  

Այդ ներգործության եղանակներն ուղղակիորեն նախատեսված 
են նշված հոդվածի դիսպոզիցիայում: Դրանք են՝ շանտաժը, գույքը 
ոչնչացնելու, վնասելու կամ վերցնելու սպառնալիքը, հանցագործու-
թյունից տուժած անձի նյութական կամ այլ կախվածությունն օգտա-
գործելը և հանցագործությունից տուժած անձի համաձայնության 
մեջ ողջամտորեն չհամոզվելը: 

3.1. Ի տարբերություն քր. օր.-ի հոդված 198-ով նախատեսված 
հանցագործության՝ տվյալ դեպքում պետք է բացակայի սեռական 
հարաբերության մեջ մտնելուն կամ սեքսուալ բնույթի այլ գործողու-
թյուն կատարելուն հարկադրելու նպատակով հանցագործությունից 
տուժածի կամ այլ անձի նկատմամբ բռնության կամ դրա սպառնա-
լիքի գործադրումը, ինչպես նաև հանցագործությունից տուժածի ան-
օգնական վիճակի օգտագործումը: Հակառակ պարագայում արար-
քը պետք է որակել որպես սեքսուալ բնույթի բռնի գործողություն: Այլ 
կերպ ասած՝ քր. օր.-ի հոդված 199-ով նախատեսված հանցանքի 
հիմնական տարբերությունը սեքսուալ բնույթի բռնի գործողություն-
ներից այն է, որ հանցագործությունից տուժած անձը, տվյալ դեպ-
քում, չի հայտնվում անելանելի վիճակում և հնարավորություն է ունե-
նում ընտրություն կատարելու համապատասխան բարիքների (օրի-
նակ՝ սեռական ազատության և նյութական բարեկեցության) միջև: 

3.2. Հարկադրելու, ինչպես նաև դրա եղանակների (այդ թվում՝ 
շանտաժի, գույքը ոչնչացնելու, վնասելու կամ վերցնելու սպառ-
նալիքի և հանցագործությունից տուժած անձի նյութական կամ 
այլ կախվածությունն օգտագործելու) էությունն ու առանձնահատ-
կությունները մանրամասն քննարկվել են սույն աշխատության §§ 
3.3-ի, 4.1-ի, 4.4-ի շրջանակներում: 

3.3. Առանց հանցագործությունից տուժած անձի համաձայ-
նության ողջամիտ համոզմունքի նրա հետ սեռական հարաբերու-
թյուն ունենալը կամ սեքսուալ բնույթի այլ գործողություններ կատա-
րելը նշանակում է, որ հանցավորը նախապես չի ձեռնարկում ողջա-
միտ միջոցներ՝ այդ անձի համաձայն լինելու մեջ համոզվելու հա-
մար: Օրինակ՝ երբ հիմնարկի ղեկավարն, առանց հարկադրանքի 
որևէ եղանակ գործադրելու, առաջարկում է աշխատակցին սեռա-
կան հարաբերություն ունենալ իր հետ, սակայն ողջամտորեն չի հա-
մոզվում, որ նրա տված համաձայնությունը կամովին է: Իրականում 
այն պայմանավորված է լինում այլ հանգամանքով՝ մերժելու դեպ-
քում աշխատանքից ազատվելու կամ պարգևավճարից զրկվելու 
մտավախությամբ: Տվյալ դեպքում հիմնարկի ղեկավարի արարքը 
պետք է որակել քր. օր.-ի հոդված 199-ով: 

4. Քննարկվող հոդվածով նախատեսված հանցագործությունը 
նկարագրված է ձևական-նյութական հանցակազմով. հանցանքն 

ավարտված է համարվում՝ մի դեպքում, հարկադրանքի վերը նշված 
եղանակներից որևէ մեկով հանցագործությունից տուժած անձի հետ 
սեռական հարաբերությունը կամ սեքսուալ բնույթի այլ գործողու-
թյունները սկսելու (ձևական), մյուս դեպքում՝ նույն եղանակներով 
նրան սեռական հարաբերության կամ սեքսուալ բնույթի այլ գործո-
ղություններ կատարելուն հարկադրելու, այսինքն՝ նրա համաձայ-
նությունն ստանալու պահից (նյութական): 

5. Քր. օր.-ի 188-րդ (Մարդու թրաֆիքինգը կամ շահագործումը) 
կամ 189-րդ (Երեխայի կամ անօգնական վիճակում գտնվողի թրա-
ֆիքինգը կամ շահագործումը) հոդվածով նախատեսված հանցանք-
ների հատկանիշների բացակայության վերաբերյալ մատնանշումը 
նշանակում է, որ դրանց առկայության պարագայում արարքը պետք 
է որակել միայն նշված հոդվածներից որևէ մեկով: 

6. Սուբյեկտիվ կողմից քր. օր.-ի հոդված 199-ով նախատեսված 
հանցանքը բնութագրվում է ինչպես ուղղակի, այնպես էլ անուղղակի 
(առանց հանցագործությունից տուժած անձի համաձայնության ող-
ջամիտ համոզմունքի կատարելու պարագայում) դիտավորությամբ: 

7. Քննարկվող հանցագործության սուբյեկտ կարող է հանդիսա-
նալ 16 տարին լրացած յուրաքանչյուր մեղսունակ ֆիզիկական անձ: 

8. Սեքսուալ բնույթի գործողություններին հարկադրելու ծանրա-
ցուցիչ և առավել ծանրացուցիչ հանգամանքները նախատեսված 
են քր. օր.-ի հոդված 199-ի 2-րդ և 3-րդ մասերով: Դրանք մանրա-
մասն պարզաբանվել են քր. օր.-ի հոդված 198-ի համապատասխան 
մասերով նախատեսված հանցակազմերը քննարկելիս:  

 
§5.3. Սեքսուալ բնույթի գործողություններ կատարելը  

16 տարին չլրացած անձի նկատմամբ 
 

Հոդված 200. Սեքսուալ բնույթի գործողություններ կատարելը 
16 տարին չլրացած անձի նկատմամբ 

1. Սեռական հարաբերությունը կամ սեքսուալ բնույթի այլ գործո-
ղությունները, այդ թվում` սեռական հարաբերության նմանակումը 
կամ սեռական կարիքները բավարարելը, որոնք կատարվել են 18 
տարին լրացած անձի կողմից 16 տարին չլրացած անձի նկատմամբ, 
եթե բացակայում են սույն օրենսգրքի 189-րդ, 198-րդ կամ 199-րդ 
հոդվածով նախատեսված հանցանքների հատկանիշները` 

պատժվում է ազատության սահմանափակմամբ` առավելագույնը 
երկու տարի ժամկետով, կամ կարճաժամկետ ազատազրկմամբ` ա-
ռավելագույնը երկու ամիս ժամկետով, կամ ազատազրկմամբ` առա-
վելագույնը երեք տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) 12-ից 14 տարին չլրացած անձի նկատմամբ, 
2) մերձավոր ազգականի կամ զուգընկերոջ կամ նախկին զուգըն-

կերոջ կողմից, 
3) մի խումբ անձանց կողմից կամ 
4) առանձին դաժանությամբ՝ 
պատժվում է ազատության սահմանափակմամբ` մեկից երեք 

տարի ժամկետով, կամ կարճաժամկետ ազատազրկմամբ՝ մեկից 
երկու ամիս ժամկետով, կամ ազատազրկմամբ՝ երկուսից հինգ տա-
րի ժամկետով: 

3. Սույն հոդվածի 1-ին կամ 2-րդ մասով նախատեսված արարքը, 
որը` 

1) կատարվել է վերընթաց ազգականի կամ այն անձի կողմից, 
որի վրա դրված է երեխայի դաստիարակության, խնամքի կամ բուժ-
ման պարտականություն կամ 

2) անզգուշությամբ առաջացրել է առողջությանը ծանր վնասի 
պատճառում կամ հոգեկան խանգարում կամ հանգեցրել է հանցա-
գործությունից տուժած անձի կամ նրա մերձավոր ազգականի կամ 
մերձավորի ինքնասպանության կամ առաջացրել է այլ ծանր հե-
տևանք` 

պատժվում է ազատազրկմամբ՝ հինգից տասը տարի ժամկետով: 
4. Սույն հոդվածով նախատեսված սեռական հարաբերությունը 

կամ սեքսուալ բնույթի այլ գործողությունները, այդ թվում` սեռական 
հարաբերության նմանակումը կամ սեռական կարիքները բավարա-
րելը, միևնույն անձի կողմից միևնույն անձի նկատմամբ մեկից ավե-
լի անգամ կատարելը որակվում է որպես մեկ հանցագործություն: 

1. Քր. օր.-ի հոդված 200-ով նախատեսված հանցագործության 
օբյեկտը 16 չլրացած անչափահասների սեռական, ֆիզիկական և 
հոգեկան նորմալ զարգացումն ապահովող հասարակական հարա-
բերություններն են: Բանն այն է, որ վաղ (մինչև նշված տարիքը լրա-

նալը) սեռական հարաբերության կամ սեքսուալ բնույթի այլ գործո-
ղությունների հետևանքով ոչ միայն խախտվում է երեխայի սեռա-
կան անձեռնմխելիությունը, այլև կարող է լուրջ վնաս պատճառվել 
նրա ֆիզիկական և հոգեկան առողջությանը: 

2. Քննարկվող հանցագործության օբյեկտիվ կողմը բնութա-
գրվում է՝  

1) սեռական հարաբերությամբ կամ սեքսուալ բնույթի այլ գործո-
ղություններով, այդ թվում` սեռական հարաբերության նմանակմամբ 
կամ սեռական կարիքների բավարարմամբ, որոնք կատարվել են 18 
տարին լրացած անձի կողմից 16 տարին չլրացած անձի նկատմամբ, 

2) քր. օր.-ի 189-րդ, 198-րդ կամ 199-րդ հոդվածով նախատես-
ված հանցանքների հատկանիշների բացակայությամբ: 

2.1. Սեռական հարաբերության և սեքսուալ բնույթի այլ գործո-
ղությունների, այդ թվում` սեռական հարաբերության նմանակման 
և սեռական կարիքները բավարարելու հասկացությունները բացա-
հայտվել են քր. օր.-ի հոդված 198-ով նախատեսված հանցագործու-
թյունը քննարկելիս: 

3. Քր. օր.-ի հոդված 200-ի իմաստով, հանցանքն արտահայտ-
վում է նրանում, որ 18 տարին լրացած անձը 16 տարին չլրացած ան-
ձի համաձայնությամբ նրա հետ կամավոր սեռական հարաբերու-
թյուն է ունենում կամ կատարում սեքսուալ բնույթի այլ գործողու-
թյուններ: Մինչդեռ, 12 տարին չլրացած անձի նկատմամբ նույն ա-
րարքների կատարումը (անգամ կամավոր և փոխադարձ համաձայ-
նությամբ), գնահատվում է որպես սեքսուալ բնույթի բռնի գործողու-
թյուններ և որակվում քր. օր.-ի հոդված 198-ի 4-րդ մասով: 

3.1. Արարքը քր. օր.-ի հոդված ոչ թե 200-ով, այլ 198-ի 2-րդ կամ 
3-րդ (կախված տուժողի տարիքից) մասով է որակվում, եթե սեռա-
կան հարաբերությունը կամ սեքսուալ բնույթի այլ գործողությունը, 
թեկուզ առանց բռնության կամ դրա սպառնալիքի, տեղի է ունեցել 
այնպիսի անչափահասի հետ, որը չի գիտակցել իր հետ տեղի ունե-
ցած գործողությունների բնույթն ու նշանակությունը, և հանցավորն 
էլ գիտակցել է այդ հանգամանքն ու օգտվել դրանից: Տվյալ իրավի-
ճակում, ըստ էության, արարքը պետք է գնահատվի՝ որպես հանցա-
գործությունից տուժած անձի անօգնական վիճակն օգտագործելով 
սեքսուալ բնույթի բռնի գործողություններ: 

4. Քր. օր.-ի հոդված 189-ով (Երեխայի կամ անօգնական վիճա-
կում գտնվողի թրաֆիքինգը կամ շահագործումը), 198-ով (Սեքսուալ 
բնույթի բռնի գործողությունները) կամ 199-ով (Սեքսուալ բնույթի 
գործողություններին հարկադրելը) նախատեսված հանցանքների 
հատկանիշների բացակայության վերաբերյալ մատնանշումը նշա-
նակում է, որ դրանց առկայության պարագայում արարքը պետք է 
որակել միայն նշված հոդվածներից որևէ մեկով: 

5. Քննարկվող հանցագործությունը նախատեսված է ձևական 
հանցակազմով. արարքն ավարտված է համարվում սեռական հա-
րաբերությունը կամ սեքսուալ բնույթի որևէ այլ գործողությունը 
սկսելու պահից:  

6. Քր. օր.-ի հոդված 200-ի 4-րդ մասի համաձայն՝ տվյալ հոդվա-
ծով նախատեսված սեռական հարաբերությունը կամ սեքսուալ 
բնույթի այլ գործողությունները, այդ թվում` սեռական հարաբերու-
թյան նմանակումը կամ սեռական կարիքները բավարարելը, միև-
նույն անձի կողմից միևնույն անձի նկատմամբ մեկից ավելի անգամ 
կատարելը որակվում է որպես մեկ հանցագործություն: 

7. Քննարկվող հոդվածով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ: Ընդ որում, հանցավորը տվյալ դեպքում պարտադիր պետք 
է գիտակցի, որ սեքսուալ բնույթի գործողություններ է կատարում մի 
անձի նկատմամբ, ում 12 տարին արդեն լրացել է, իսկ 16-ը՝ դեռ ոչ: 
Հակառակ պարագայում քննարկվող հանցակազմը բացակայում է: 

8. Քր. օր.-ի հոդված 200-ով նախատեսված հանցագործության 
սուբյեկտը հատուկ է՝ 18 տարին լրացած մեղսունակ ֆիզիկական 
անձը, ով գիտակցում է հանցագործությունից տուժածի 16 տարին 
լրացած չլինելու հանգամանքը:  

9. Քննարկվող հանցագործության առավել վտանգավոր տե-
սակները նախատեսված են քր. օր.-ի հոդված 200-ի, համապա-
տասխանաբար, 2-րդ և 3-րդ մասերով: Դրանք մանրամասն պար-
զաբանվել են քր. օր.-ի հոդված 198-ի համապատասխան մասերով 
նախատեսված հանցակազմերը մեկնաբանելիս: 

9.1. Միևնույն ժամանակ, խնդրահարույց են քր. օր.-ի հոդված 
200-ի 2-րդ մասի 2-րդ և 4-րդ կետերով նախատեսված ծանրացուցիչ 
հանգամանքները: 

9.1.1. Մասնավորապես, զուգընկեր ասելով՝ տվյալ դեպքում 
հարկ է հասկանալ միայն կամավոր սեռական հարաբերության կամ 
սեքսուալ բնույթի այլ գործողությունների մասնակցին: Ընդ որում, 
այդ առումով որևէ նշանակություն չունի՝ սեքսուալ զուգընկերական 
հարաբերությունների թե՛ քանակը, թե՛ տևականությունը: Ուստի, 
ստեղծվում է մի իրավիճակ, որ քր. օր.-ի հոդված 200-ի 1-ին մասը 
կիրառելի չէ: Այլ կերպ ասած, ծանրացուցիչ և առավել ծանրացուցիչ 
այլ հանգամանքների բացակայության պարագայում, քննարկվող 
արարքը կարող է որակվել միայն քր. օր.-ի հոդված 200-ի 2-րդ մասի 
2-րդ կետով1: 

9.1.2. Առանձին դաժանությունը, ինչպես արդեն նշվել է, արժե-
վորվող հասկացություն է, որի հատկանիշներն օրենսդրորեն սահ-
մանված չեն: Ընդ որում, մասնագիտական գրականության մեջ այն 
ընդունված է հասկանալ որպես՝ հանցագործությունից տուժողի 
կամքին հակառակ իրականացվող ներգործություն, որը ենթադրում 
է բռնության, դրա սպառնալիքի կամ հարկադրանքի այլ եղանակ-
ների գործադրում2: Հետևաբար, դժվար է պատկերացնել առանձին 
դաժանությամբ կամավոր սեքսուալ բնույթի գործողություններ կա-
տարելու հնարավորությունը:  

Միևնույն ժամանակ, սակայն, գոյություն ունի բավականին լայն 
տարածում ստացած և ընդունելի այլ տեսակետ ևս, որի համաձայն՝ 
ֆիզիկական կամ հոգեկան ցավ, տանջանքներ կամ տառապանք 
հնարավոր է պատճառել նաև փոխադարձ համաձայնությամբ: Դրա 
օրինակ է՝ կողմերի համաձայնությամբ սեքսուալ սադիզմը, որը լայ-
նատարած հայտնի է «ԲԴՍՄ» անվանմամբ3: 

 
1 Տվյալ խնդրի միակ հնարավոր լուծումը, կարծում ենք, օրենսդրական հա-
մապատասխան փոփոխություններն են: 
2 Տե՛ս, օրինակ՝ Попов А.Н. Убийства, совершаемые с особой жестокостью, 
а также общеопасным способом. СПб., 2001, էջեր 14-15, Тришина Ж.В. Осо-
бая жестокость как способ совершения преступлений против личности (уго-
ловно-правовые и криминологические проблемы): Диссертация ... канд. 
юрид. наук. – Тамбов, 2010, էջ 13:  
3 Տե՛ս, օրինակ՝ Diagnostic and Statistical Manual of Mental Disorders (4 ed.): 
Washington D.C.: American Psychiatric Association, 1994, էջ 525, Hyde J.S. & 
DeLamater J. D. Understanding human sexuality. McGraw-Hill, Inc., 1999, էջեր 
432-435: 

Հետևաբար, սեռական հարաբերությունը կամ սեքսուալ բնույթի 
այլ գործողությունները, որոնք կատարվել են 18 տարին լրացած ան-
ձի կողմից 16 տարին չլրացած անձի նկատմամբ՝ փոխադարձ հա-
մաձայնությամբ սեռական հաճույքի պատճառման կամ ստացման 
համար առանձին դաժանություն դրսևորելով, պետք է որակել քր. 
օր.-ի հոդված 200-ի 2-րդ մասի 4-րդ կետով: 

 
§5.4. Անառակաբարո արարք կատարելը 

 

Հոդված 201. Անառակաբարո արարք կատարելը 
1. 18 տարին լրացած անձի կողմից պոռնկագրական նյութ կամ 

առարկա, այդ թվում՝ տպագիր հրատարակություն, կինոյի կամ տե-
սաֆիլմի նյութ, էլեկտրոնային կրիչի վրա պահվող նյութ, պատկեր 
կամ պոռնկագրական բնույթի այլ առարկա 16 տարին չլրացած ան-
ձանց շրջանում տարածելը, ցուցադրելը, 16 տարին չլրացած անձի 
ներկայությամբ սեռական հարաբերությունը, մերկանալը կամ սեք-
սուալ բնույթի այլ գործողություն կատարելը, 16 տարին չլրացած ան-
ձի հետ սեքսուալ բնույթի զրույցը կամ 16 տարին չլրացած անձի մեջ 
սեքսուալ բնույթի ցանկություն առաջացնելուն ուղղված այլ արարքը, 
եթե բացակայում են սույն օրենսգրքի 198-րդ, 199-րդ կամ 200-րդ 
հոդվածով նախատեսված հանցանքների հատկանիշները` 

պատժվում է կարճաժամկետ ազատազրկմամբ՝ առավելագույնը 
2 ամիս ժամկետով, կամ ազատազրկմամբ՝ առավելագույնը 3 տարի 
ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) 14 տարին չլրացած անձի նկատմամբ, 
2) մի խումբ անձանց կողմից կամ 
3) տեղեկատվական կամ հաղորդակցական տեխնոլոգիաներն 

օգտագործելով` 
պատժվում է ազատազրկմամբ՝ 2-5 տարի ժամկետով: 
3. Սույն հոդվածի 1-ին կամ 2-րդ մասով նախատեսված արարքը, 

որը` 
1) կատարվել է վերընթաց ազգականի կամ այն անձի կողմից, 

որի վրա դրված է երեխայի դաստիարակության, խնամքի կամ բուժ-
ման պարտականություն, 

2) կատարվել է 12 տարին չլրացած անձի նկատմամբ, 
3) կատարվել է հանցավորին դիմադրություն ցույց տալու կամ իր 

նկատմամբ կատարվող արարքի բնույթը գիտակցելու հնարավորու-
թյունից զրկված կամ հոգեկան առողջության խնդիրներ ունեցող 
անձի նկատմամբ, 

4) կատարվել է հանցավոր կազմակերպության կողմից կամ 
5) անզգուշությամբ առաջացրել է հոգեկան խանգարում կամ այլ 

ծանր հետևանք` 
պատժվում է ազատազրկմամբ՝ 3-6 տարի ժամկետով: 

1. Քր. օր.-ի հոդված 201-ով նախատեսված հանցագործության 
օբյեկտը 16 չլրացած երեխայի սեռական անձեռնմխելիությունն է, 
նրա ֆիզիկական և հոգեկան առողջությունը: Միևնույն ժամանակ, 
խիստ բացասաբար ազդելով երեխայի հոգեբանության վրա՝ հան-
ցավոր այս արարքը նրան մղում է սեռական այլասերվածության: 

2. Քննարկվող հանցագործության օբյեկտիվ կողմն արտա-
հայտվում է անառակաբարո, այսինքն՝ այնպիսի արարք (գործողու-
թյուն կամ անգործություն) կատարելու մեջ, որն ուղղված է 16 տարին 
չլրացած երեխայի սեռական բնազդը գրգռելուն, նրա մեջ անառողջ 
սեռական հետաքրքրություն առաջացնելուն: Մասնավորապես, այն 
բնութագրվում է՝  

1) 16 տարին չլրացած անձանց շրջանում պոռնկագրական նյութ 
կամ առարկա, այդ թվում՝ տպագիր հրատարակություն, կինոյի կամ 
տեսաֆիլմի նյութ, էլեկտրոնային կրիչի վրա պահվող նյութ, պատ-
կեր կամ պոռնկագրական բնույթի այլ առարկա տարածելով կամ 
ցուցադրելով, 

2) 16 տարին չլրացած անձի ներկայությամբ սեռական հարաբե-
րությամբ, մերկանալով կամ սեքսուալ բնույթի այլ գործողություն 
կատարելով, 

3) 16 տարին չլրացած անձի հետ սեքսուալ բնույթի զրույց վարե-
լով կամ 16 տարին չլրացած անձի մեջ սեքսուալ բնույթի ցանկու-
թյուն առաջացնելուն ուղղված այլ արարք կատարելով, 

4) քր. օր.-ի 198-րդ, 199-րդ կամ 200-րդ հոդվածով նախատես-
ված հանցանքների հատկանիշների բացակայությամբ:  

2.1. Այսպիսով, անառակաբարո գործողությունները (անգործու-
թյունը) կարող են լինել ֆիզիկական կամ ինտելեկտուալ բնույթի:  

Դրանցից առաջինի օրինակ կարող է համարվել 16 տարին չլրա-
ցած երեխայի ներկայությամբ ուրիշի հետ կենակցելը կամ սեքսուալ 
բնույթի այլ գործողություններ կատարելը կամ նրա հայտնվելուն 
պես դրանք չդադարելը (նրա ներկայությամբ շարունակելը), նրա 
ներկայությամբ մերկանալը կամ նրա հայտնվելուն պես չհագնվելը, 
սեռական օրգանները ցուցադրելը և այլն: 

Ինտելեկտուալ բնույթի անառակաբարո արարքներ են համար-
վում սեռական կյանքին վերաբերող հարցերի շուրջ երեխայի հետ 
լկտի զրույց վարելը1, պոռնկագրական առարկաներ, նկարներ կամ 
տեսաֆիլմեր ցուցադրելը, սեռական ակտի ժամանակ տեղի ունե-
ցող հևոցներ, ծանր շնչառություն, խենեշ բացականչություններ վեր-
արտադրելը, պոռնկագրական բովանդակությամբ գրականությանը 
ծանոթացնելը և այլն: 

Ընդ որում, քննարկվող հանցավոր արարքի որակման համար 
անառակաբարո արարք կատարելու վերաբերյալ հանցագործու-
թյունից տուժողի համաձայնությունը որևէ նշանակություն չունի: 

3. Քր. օր.-ի հոդված 198-ով (Սեքսուալ բնույթի բռնի գործողու-
թյունները), 199-ով (Սեքսուալ բնույթի գործողություններին հարկա-
դրելը) կամ 200-ով (Սեքսուալ բնույթի գործողություններ կատարելը 
16 տարին չլրացած անձի նկատմամբ) նախատեսված հանցանքնե-
րի հատկանիշների բացակայության վերաբերյալ մատնանշումը 
նշանակում է, որ դրանց առկայության պարագայում արարքը պետք 
է որակել միայն նշված հոդվածներից որևէ մեկով: 

4. Քննարկվող հանցագործությունը նախատեսված է ձևական 
հանցակազմով. արարքն ավարտված է համարվում անառակաբա-
րո որևէ արարքի կատարումը սկսելու պահից:  

5. Հանցագործության սուբյեկտիվ կողմը բնութագրվում է միայն 
ուղղակի դիտավորությամբ: Ընդ որում, հանցավորը տվյալ դեպ-
քում պարտադիր պետք է գիտակցի, որ անառակաբարո արարք է 
կատարում 16 տարին չլրացած անձի նկատմամբ: 

6. Տվյալ հանցագործության սուբյեկտ է համարվում 18 տարին 
լրացած յուրաքանչյուր մեղսունակ ֆիզիկական անձ:  

 
1 16 տարին չլրացած անձի հետ սեռական կյանքի առանձնահատկություն-
ներին վերաբերող դաստիարակչական բնույթի պարկեշտ զրույց վարելը չի 
կարող քրեական պատասխանատվություն առաջացնել: 

9. Քննարկվող հանցագործության առավել վտանգավոր տե-
սակները նախատեսված են քր. օր.-ի հոդված 201-ի, համապատաս-
խանաբար, 2-րդ և 3-րդ մասերով: Դրանք, ըստ էության, մանրա-
մասն պարզաբանվել են սեռական ազատության և սեռական ան-
ձեռնմխելիության դեմ ուղղված նախորդող հանցակազմերը մեկնա-
բանելիս: 

 
§5.5. 16 տարին չլրացած անձին սեռական հարաբերություն 

կամ սեքսուալ բնույթի այլ գործողություններ կամ մանկական 
պոռնոգրաֆիա ստեղծել կամ արտադրել  

առաջարկելը (գրումինգ) 
 

Հոդված 202. 16 տարին չլրացած անձին սեռական հարաբե-
րություն կամ սեքսուալ բնույթի այլ գործողություններ կամ ման-
կական պոռնոգրաֆիա ստեղծել կամ արտադրել առաջարկելը 
(գրումինգ) 

1. Տեղեկատվական կամ հաղորդակցական տեխնոլոգիաների 
օգտագործմամբ 18 տարին լրացած անձի կողմից 16 տարին չլրա-
ցած անձին հանդիպում առաջարկելը և հանդիպմանն ուղղված գոր-
ծողություն կատարելը՝ սեռական հարաբերության կամ սեքսուալ 
բնույթի այլ գործողությունների, այդ թվում` սեռական հարաբերու-
թյան նմանակման կամ սեռական կարիքները բավարարելու, կամ 
մանկական պոռնոգրաֆիա ստեղծելու կամ արտադրելու նպատա-
կով, եթե բացակայում են սույն օրենսգրքի 189-րդ կամ 198-201-րդ 
հոդվածներով նախատեսված հանցանքների հատկանիշները` 

պատժվում է կարճաժամկետ ազատազրկմամբ՝ առավելագույնը 
երկու ամիս ժամկետով, կամ ազատազրկմամբ՝ առավելագույնը եր-
կու տարի ժամկետով: 

1. Գրումինգն ընդունված է հասկանալ որպես չափահասի կող-
մից երեխային առանձնահատուկ ուշադրության ցուցաբերում, նրան 
սիրահետում՝ վերջինիս վստահությունը շահելու և գայթակղելու, 
նրա հետ սեռական հարաբերություն ունենալու կամ սեքսուալ բնույ-
թի այլ գործողություններ կատարելու նպատակով: Ուստի, քր. օր.-ի 
հոդված 202-ով նախատեսված հանցագործության անմիջական 
օբյեկտը 16 չլրացած երեխայի սեռական և հոգեկան անձեռնմխե-

լիությունն է, տվյալ դեպքում՝ այլասերվելուց նրան պաշտպանելուն 
ուղղված հասարակական հարաբերությունները: 

2. Քննարկվող հանցագործության օբյեկտիվ կողմը բնութա-
գրվում է՝  

1) տեղեկատվական կամ հաղորդակցական տեխնոլոգիաների 
(հեռախոսի, համակարգչի, դրանցով գործարկվող համացանցային 
սոցիալական ռեսուրսների) օգտագործմամբ, 

2) 16 տարին չլրացած անձին հանդիպում առաջարկելով և հան-
դիպմանն ուղղված գործողություն կատարելով, 

3) քր. օր.-ի 189-րդ կամ 198-201-րդ հոդվածներով նախատես-
ված հանցանքների հատկանիշների բացակայությամբ:  

2.1. Օրենսդրական վերոհիշյալ ձևակերպումից հետևում է, որ 
արարքը քր. օր.-ի հոդված 202-ով որակելու համար անհրաժեշտ է, 
որպեսզի հանցավորը ոչ միայն 16 տարին չլրացած անձին հանդի-
պում առաջարկի, այլև՝ այդ հանդիպմանն ուղղված որևէ գործողու-
թյուն կատարի (օրինակ՝ դուրս գա տանից և շարժվի դեպի հան-
դիպման վայր): Հետևաբար, տեղեկատվական կամ հաղորդակցա-
կան տեխնոլոգիաների օգտագործմամբ 16 տարին չլրացած անձին 
հանդիպում առաջարկելը, սակայն այդ հանդիպմանն ուղղված որևէ 
գործողություն չկատարելը չի կարող որակվել քր. օր.-ի քննարկվող 
հոդվածով: 

3. Քր. օր.-ի հոդվածներ 189-ով (Երեխայի կամ անօգնական վի-
ճակում գտնվողի թրաֆիքինգը կամ շահագործումը) կամ 198-201-
ով (սեռական ազատության և սեռական անձեռնմխելիության դեմ 
ուղղված մյուս հանցագործությունները) նախատեսված հանցանք-
ների հատկանիշների բացակայության վերաբերյալ մատնանշումը 
նշանակում է, որ դրանց առկայության պարագայում արարքը պետք 
է որակել միայն նշված հոդվածներից որևէ մեկով:  

Օրինակ՝ եթե տեղեկատվական կամ հաղորդակցական տեխնո-
լոգիաների օգտագործմամբ (հեռախոսում ներբեռնված «Ֆեյսբուք» 
սոցիալական ցանցում հաղորդակցվելով) 18 տարին լրացած անձը 
16 տարին չլրացած անձին սեքսուալ բնույթի գործողություններ կա-
տարելու նպատակով հանդիպում առաջարկի և գնա պայմանավոր-
ված հանդիպման վայր ու սեռական հարաբերություն ունենա նրա 
հետ, արարքը պետք է որակել միայն քր. օր.-ի հոդված 200-ով: 

4. Քննարկվող հանցագործությունը նախատեսված է ձևական 
հանցակազմով. արարքն ավարտված է համարվում 16 տարին չլրա-
ցած անձին որոշակի նպատակով հանդիպում առաջարկելուց հետո 
այդ հանդիպմանն ուղղված համապատասխան գործողության կա-
տարումը սկսելու (օրինակ՝ հանդիպման վայր մեկնելու նպատակով 
տաքսի պատվիրելու) պահից:  

5. Քր. օր.-ի հոդված 202-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ: Ընդ որում, հանցավորը տվյալ դեպքում պարտադիր պետք 
է գիտակցի, որ գրումինգ է կատարում 16 տարին չլրացած անձի 
նկատմամբ: 

5.1. Քննարկվող հանցագործության սուբյեկտիվ կողմի պարտա-
դիր հատկանիշ է նպատակը: Մասնավորապես, արարքը քր. օր.-ի 
հոդված 202-ով որակելու համար անհրաժեշտ է, որ տեղեկատվա-
կան կամ հաղորդակցական տեխնոլոգիաների օգտագործմամբ 16 
տարին չլրացած անձին հանդիպում առաջարկելը և այդ հանդիպ-
մանն ուղղված գործողությունը կատարվի սեռական հարաբերու-
թյան կամ սեքսուալ բնույթի այլ գործողությունների, այդ թվում` 
սեռական հարաբերության նմանակման կամ սեռական կարիք-
ները բավարարելու, կամ մանկական պոռնոգրաֆիա ստեղծելու 
կամ արտադրելու նպատակով: 

Հետևաբար, նշված նպատակի բացակայության պարագայում, 
քննարկվող հանցակազմը բացակայում է: Միևնույն ժամանակ, այդ 
նպատակին հանցավորի հասնելու դեպքում ևս արարքը չի կարող 
որակվել քր. օր.-ի հոդված 202-ով: Մասնավորապես՝ եթե վերոհիշ-
յալ նպատակն իրականացվի 16 տարին չլրացած անձի նկատմամբ 
սեքսուալ բնույթի գործողություններ կատարելով, այն պետք է որա-
կել քր. օր.-ի հոդված 200-ով: 

6. Քր. օր.-ի հոդված 202-ով նախատեսված հանցագործության 
սուբյեկտ է համարվում 18 տարին լրացած յուրաքանչյուր մեղսու-
նակ ֆիզիկական անձ: 

ԳԼՈՒԽ 6. 

ՍԱՀՄԱՆԱԴՐԱԿԱՆ ԻՐԱՎՈՒՆՔՆԵՐԻ ԵՎ 
ԱԶԱՏՈՒԹՅՈՒՆՆԵՐԻ ԴԵՄ ՈՒՂՂՎԱԾ 

ՀԱՆՑԱԳՈՐԾՈՒԹՅՈՒՆՆԵՐԸ 

 

§6.1. Խտրականությունը 
 

Հոդված 203. Խտրականությունը 
1. Խտրականությունը` տարբերակված վերաբերմունքի դրսևո-

րումը, որը ոտնահարում է անձի իրավունքները կամ ազատություն-
ները, կամ որով անձին առավելություններ են տրվում՝ առանց օբյեկ-
տիվ հիմքի կամ իրավաչափ նպատակի՝ սեռի, ռասայի, մաշկի գույ-
նի, էթնիկ կամ սոցիալական ծագման, գենետիկական հատկանիշ-
ների, լեզվի, կրոնի, աշխարհայացքի, քաղաքական կամ այլ հա-
յացքների, ազգային փոքրամասնությանը պատկանելության, գույ-
քային վիճակի, ծննդի, առողջական վիճակի, հաշմանդամության, 
տարիքի կամ անձնական կամ սոցիալական բնույթի այլ հանգա-
մանքների հիմքով՝ 

պատժվում է տուգանքով` առավելագույնը տասնապատիկի չա-
փով, կամ հանրային աշխատանքներով` առավելագույնը հարյուր 
ժամ տևողությամբ, կամ ազատության սահմանափակմամբ` առա-
վելագույնը մեկ տարի ժամկետով, կամ կարճաժամկետ ազատա-
զրկմամբ` առավելագույնը մեկ ամիս ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով` 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը երեք տարի ժամկետով, կամ ազատության սահմանա-
փակմամբ` առավելագույնը երկու տարի ժամկետով, կամ կարճա-
ժամկետ ազատազրկմամբ` առավելագույնը երկու ամիս ժամկետով, 
կամ ազատազրկմամբ` առավելագույնը երկու տարի ժամկետով: 

1. Հայաստանի Հանրապետության Սահմանադրության հոդված 
3-ի համաձայն՝ 

«1. Հայաստանի Հանրապետությունում մարդը բարձրագույն ար-
ժեք է: Մարդու անօտարելի արժանապատվությունն իր իրավունք-
ների և ազատությունների անքակտելի հիմքն է: 

2. Մարդու և քաղաքացու հիմնական իրավունքների և ազատու-
թյունների հարգումն ու պաշտպանությունը հանրային իշխանության 
պարտականություններն են: 

3. Հանրային իշխանությունը սահմանափակված է մարդու և քա-
ղաքացու հիմնական իրավունքներով և ազատություններով՝ որպես 
անմիջականորեն գործող իրավունք:»: 

Հասարակությունում և պետությունում մարդու և քաղաքացու՝ 
Սահմանադրությամբ ամրագրված իրավունքների ու ազատություն-
ների ամուր հաստատման համար անհրաժեշտ է դրանց իրակա-
նացման հստակ կազմակերպաիրավական կառուցակարգ՝ համա-
պատասխան իրավական երաշխիքների ներառմամբ: Այդպիսի ե-
րաշխիքներից է նաև ՀՀ քր. օր.-ի գլուխ 28-ով նախատեսված հան-
ցագործությունների համար քրեական պատասխանատվությունը:  

2. Քր. օր.-ի հոդված 203-ով նախատեսված հանցագործության 
հիմնական անմիջական օբյեկտը մարդու՝ խտրականությունից 
պաշտպանված լինելու ապահովմանն ուղղված հասարակական 
հարաբերություններն են:  

Խտրականության արգելքը սահմանված է ՀՀ Սահմանադրու-
թյան հոդված 29-ով, որի համաձայն՝ «Խտրականությունը, կախված 
սեռից, ռասայից, մաշկի գույնից, էթնիկ կամ սոցիալական ծագու-
մից, գենետիկական հատկանիշներից, լեզվից, կրոնից, աշխարհա-
յացքից, քաղաքական կամ այլ հայացքներից, ազգային փոքրամաս-
նությանը պատկանելությունից, գույքային վիճակից, ծնունդից, հաշ-
մանդամությունից, տարիքից կամ անձնական կամ սոցիալական 
բնույթի այլ հանգամանքներից, արգելվում է»: 

Հետևաբար, քննարկվող հանցագործությունից տուժող կարող է 
հանդիսանալ յուրաքանչյուր անձ, ում նկատմամբ դրսևորվում է 
խտրական վերաբերմունք՝ կախված վերը նշված հանգամանքնե-
րից: Այսինքն՝ քրեաիրավական տվյալ նորմը քաղաքացիության ա-
ռումով որևէ բացառություն չի նախատեսում: 

3. Քր. օր.-ի հոդված 203-ով նախատեսված հանցագործության 
օբյեկտիվ կողմը բնութագրվում է խտրականությամբ՝ տարբերակ-
ված վերաբերմունք դրսևորելով՝  
 որը ոտնահարում է անձի իրավունքները կամ ազատությունները, 
 կամ որով անձին առավելություններ են տրվում՝ առանց օբյեկ-

տիվ հիմքի կամ իրավաչափ նպատակի՝  
 սեռի, ռասայի, մաշկի գույնի, էթնիկ կամ սոցիալական ծագման, 

գենետիկական հատկանիշների, լեզվի, կրոնի, աշխարհայացքի, 
քաղաքական կամ այլ հայացքների, ազգային փոքրամասնու-
թյանը պատկանելության, գույքային վիճակի, ծննդի, առողջա-
կան վիճակի, հաշմանդամության, տարիքի կամ անձնական կամ 
սոցիալական բնույթի այլ հանգամանքների հիմքով: 
3.1. Քննարկվող հանցանքը կարող է կատարվել ինչպես գործո-

ղությամբ (օրինակ՝ երբ քաղաքական կամ այլ հայացքների հիմքով 
մարդուն աշխատանքից ազատում են), այնպես էլ անգործությամբ 
(օրինակ՝ երբ մարդուն հրաժարվում են աշխատանքի ընդունել կամ 
վարձակալությամբ բնակտարածություն տրամադրել՝ սոցիալական 
ծագման, կրոնի կամ ազգային փոքրամասնությանը պատկանելու-
թյան հիմքով):  

3.2. Միևնույն ժամանակ, եթե որևէ անձի առավելություններ են 
տրվում օբյեկտիվ հիմքով կամ իրավաչափ նպատակով, արարքը չի 
կարող հանցագործություն համարվել: Օրինակ՝ եթե գործատուն աշ-
խատանքի է ընդունում այն անձին, ով, ի տարբերություն մյուս դի-
մորդների, տիրապետում է մի քանի օտար լեզվի և ունի տեղեկա-
տվական տեխնոլոգիաներից ազատորեն օգտվելու հմտություններ 
ու կարողություններ: 

3.3. Քր. օր.-ի հոդված 203-ով նախատեսված հանցագործությու-
նը նկարագրված է ձևական հանցակազմով. այն ավարտված է հա-
մարվում խտրականություն (տարբերակված վերաբերմունք) դրսևո-
րելու, այսինքն՝ հոդվածում նշված որևէ հիմքով՝ անձի իրավունքնե-
րը կամ ազատությունները ոտնահարելու կամ առանց օբյեկտիվ 
հիմքի կամ իրավաչափ նպատակի անձին առավելություն տալու 
պահից, անկախ որևէ հետևանքի առաջացումից: 

4. Քննարկվող հանցագործության սուբյեկտիվ կողմը բնութա-
գրվում է ինչպես ուղղակի, այնպես էլ անուղղակի դիտավորությամբ:  

Հանցագործության շարժառիթները կարող են տարբեր լինել՝ 
այլ ազգության հանդեպ ատելությունը, այս կամ այն ռասայի, լեզվի 
կարծեցյալ առավելությունը մյուսների նկատմամբ և այլն: Արարքի 
որակման առումով, սակայն, դրանք որևէ նշանակություն չունեն: 

4.1. Ըստ նպատակային ուղղվածության՝ քննարկվող հանցագոր-
ծությունն անհրաժեշտ է սահմանազատել անձի կամ անձանց խմբի 
նկատմամբ ռասայական, ազգային, էթնիկ կամ սոցիալական ծա-
գումով, կրոնով, քաղաքական կամ այլ հայացքներով կամ անձնա-
կան կամ սոցիալական բնույթի այլ հանգամանքներով պայմանա-
վորված ատելություն, խտրականություն, անհանդուրժողականու-
թյուն կամ թշնամանք հրահրելուն կամ քարոզելուն ուղղված հրա-
պարակային խոսքից, ինչպես նաև այդ նպատակով նյութ կամ ա-
ռարկա տարածելուց (քր. օր.-ի հոդված 329):  

5. Քր. օր.-ի հոդված 203-ի 1-ին մասով նախատեսված հանցա-
գործության սուբյեկտ կարող է հանդիսանալ 16 տարին լրացած յու-
րաքանչյուր մեղսունակ ֆիզիկական անձ: 

6. Քննարկվող հոդվածի 2-րդ մասով նախատեսված է տվյալ 
հանցագործության առավել վտանգավոր մեկ տեսակ. նույն հոդ-
վածի 1-ին մասով նախատեսված արարքը, որը կատարվել է իշխա-
նական կամ ծառայողական լիազորությունները կամ դրանցով 
պայմանավորված ազդեցությունն օգտագործելով:  

Հանցագործությունը ծանրացնող նշված հանգամանքը մանրա-
մասն պարզաբանվել է սույն աշխատության §3.10-ի 7.2-րդ կետի 
շրջանակներում: 

 

§6.2. Անձնական կամ ընտանեկան կյանքի  
գաղտնիությունը խախտելը 

 
Հոդված 204. Անձնական կամ ընտանեկան կյանքի գաղտ-

նիությունը խախտելը 
1. Մարդու անձնական կամ ընտանեկան գաղտնիք համարվող 

տեղեկությունն առանց նրա համաձայնության օգտագործելը, իրաց-
նելը կամ հայտնելը կամ այդ տեղեկությունն օրենքով սահմանված 
կարգի խախտմամբ օգտագործելու, իրացնելու կամ հայտնելու 
նպատակով ձեռք բերելը կամ պահելը՝ 

պատժվում է տուգանքով` առավելագույնը տասնապատիկի չա-
փով, կամ հանրային աշխատանքներով` առավելագույնը հարյուր 
ժամ տևողությամբ, կամ ազատության սահմանափակմամբ` առա-
վելագույնը մեկ տարի ժամկետով, կարճաժամկետ ազատա-
զրկմամբ` առավելագույնը մեկ ամիս ժամկետով, կամ ազատա-
զրկմամբ՝ առավելագույնը մեկ տարի ժամկետով: 

2. Սույն հոդվածի 1-ին մասով նախատեսված տեղեկությունը 
հրապարակային ելույթներով, հրապարակայնորեն ցուցադրվող 
ստեղծագործություններով, զանգվածային լրատվության միջոցնե-
րով կամ տեղեկատվական կամ հաղորդակցական տեխնոլոգիա-
ների միջոցով տարածելը` 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ՝ առավելագույնը երկու տարի ժամկետով: 

3. Սույն հոդվածի 1-ին կամ 2-րդ մասով նախատեսված արարքը, 
որը կատարվել է` 

1) իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով կամ 

2) տեղեկության գաղտնի հավաքման համար նախատեսված 
տեխնիկական հատուկ միջոց օգտագործելով` 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը հինգ տարի ժամկետով, կամ ազատության սահմանա-
փակմամբ՝ առավելագույնը երեք տարի ժամկետով, կամ կարճա-
ժամկետ ազատազրկմամբ՝ մեկից երկու ամիս ժամկետով, կամ 
ազատազրկմամբ` առավելագույնը երեք տարի ժամկետով: 

1. Տվյալ հանցագործության հանրային բարձր վտանգավորու-
թյունը պայմանավորված է նրանով, որ այն կարող է թե՛ բարոյական 
և թե՛ նյութական բնույթի զգալի վնաս պատճառել դրանից տուժո-
ղին: Այդ վնասը կարող է դրսևորվել շրջապատի կողմից տվյալ անձի 

նկատմամբ անվստահության, աշխատանքի ընդունելուց հրաժար-
վելու կամ դրանից ազատելու, եկամտաբեր գործարքի խափանման, 
ընտանեկան հարաբերությունների վատթարացման մեջ և այլն: 

2. ՀՀ Սահմանադրության հոդված 23-ի համաձայն՝ 
«1. Յուրաքանչյուր ոք ունի իր մասնավոր և ընտանեկան կյանքի, 

պատվի ու բարի համբավի անձեռնմխելիության իրավունք: 
2. Մասնավոր և ընտանեկան կյանքի անձեռնմխելիության իրա-

վունքը կարող է սահմանափակվել միայն օրենքով` պետական ան-
վտանգության, երկրի տնտեսական բարեկեցության, հանցագոր-
ծությունների կանխման կամ բացահայտման, հասարակական կար-
գի, առողջության և բարոյականության կամ այլոց հիմնական իրա-
վունքների և ազատությունների պաշտպանության նպատակով:»: 

Այլ կերպ ասած՝ Հայաստանի Հանրապետությունում յուրաքան-
չյուր ոք իրավունք ունի, որպեսզի հարգվի իր անձնական և ընտա-
նեկան կյանքը: Առանց անձի համաձայնության նրա վերաբերյալ չի 
կարելի հավաքել, պահպանել, օգտագործել կամ տարածել այլ տե-
ղեկություններ, քան նախատեսված է օրենքով: Արգելվում է անձին 
վերաբերող տեղեկությունների օգտագործումն ու տարածումը, եթե 
դա հակասում է տեղեկությունների հավաքման օրինական նպա-
տակներին կամ նախատեսված չէ օրենքով: 

3. Համապատասխանաբար, քր. օր.-ի հոդված 204-ով նախա-
տեսված հանցագործության անմիջական օբյեկտը հասարակա-
կան այն հարաբերություններն են, որոնք կոչված են ապահովելու 
ՀՀ Սահմանադրությամբ երաշխավորված՝ մարդու անձնական և 
ընտանեկան կյանքի գաղտնիության իրավունքը: 

3.1. Քննարկվող հանցագործության առարկան մարդու անձնա-
կան կամ ընտանեկան գաղտնիք համարվող տեղեկություններն են՝ 
անկախ այն հանգամանքից՝ դրանք արատավորում են տվյալ մար-
դուն, թե ոչ: Նման գաղտնիք համարվող տեղեկությունները կարող 
են տեղ գտնել հանցագործությունից տուժողի օրագրերում, հեռա-
խոսային խոսակցություններում, նրան կամ նրա մերձավորներին 
հասցեագրված նամակագրական հաղորդագրություններում, հա-
մակարգիչներում կամ տեղեկատվության այլ կրիչների վրա և այլն: 

4. Հանցագործության օբյեկտիվ կողմը բնութագրվում է մարդու 
անձնական կամ ընտանեկան գաղտնիք համարվող տեղեկությունը՝  

1) առանց նրա համաձայնության օգտագործելով, իրացնելով 
կամ հայտնելով կամ  

2) օրենքով սահմանված կարգի խախտմամբ օգտագործելու, 
իրացնելու կամ հայտնելու նպատակով ձեռք բերելով կամ պահե-
լով: 

Նշված արարքները կարող են կատարվել միայն ակտիվ գործո-
ղություններով: 

4.1. Անձնական կամ ընտանեկան գաղտնիք համարվող տեղե-
կությունն օգտագործելը տվյալ դեպքում նշանակում է առանց անձի 
համաձայնության այն շրջանառության մեջ դնել, այսինքն՝ այնպիսի 
գործողություններ կատարել, որոնք կարող են կարծիք ձևավորել 
տվյալ հանցագործությունից տուժողի մասին կամ որոշակի հե-
տևանքներ առաջացնել նրա համար: Օրինակ՝ հանցավորը կարող 
է վկայակոչել այդ տեղեկությունը, դրա վրա հղում կատարել և այլն: 

4.2. Նշված տեղեկությունն իրացնել ասելով՝ պետք է հասկանալ 
որևէ եղանակով դրա օտարումը: Այն կարող է իրականացվել, օրի-
նակ՝ գումարի դիմաց կամ որպես «լավություն» կամ պարտքի մա-
րում մեկ ուրիշին հանձնելով և այլն: 

4.3. Քննարկվող հոդվածի իմաստով, գաղտնի տեղեկություն 
հայտնելը որևէ եղանակով (գրավոր, բանավոր և այլն) այն երրորդ 
անձի հաղորդելն է, դրա մասին տեղեկացնելը: Օրինակ՝ հանցավո-
րը նման տեղեկություն կարող է հայտնել մասնավոր զրույցի ժամա-
նակ, հեռախոսային հաղորդագրությամբ, էլեկտրոնային փոստով և 
այլն:  

4.4. Մարդու անձնական կամ ընտանեկան գաղտնիք համարվող 
տեղեկություն ձեռք բերելը ցանկացած եղանակով (գումար վճարե-
լով, հափշտակելով, պարտքի դիմաց պահանջելով, խաբեությամբ 
կամ վստահությունը չարաշահելով և այլն) դրան տիրանալն է: Օրի-
նակ՝ նման տեղեկություն ձեռք բերելն առկա է, երբ հանցավորը 
գաղտնի լուսանկարում կամ պատճենում է հանցագործությունից 
տուժողի տանը գտնվող և նրա անձնական կամ ընտանեկան 
գաղտնիքը համարվող նամակների, փաստաթղթերի և տեղեկա-
տվության այլ աղբյուրների բովանդակությունը և այլն: 

4.5. Նշված տեղեկությունը պահել ասելով՝ պետք է հասկանալ 
ցանկացած գործողության կատարում, որն ուղղված է այն հանցա-

վորի տիրապետության տակ գտնվելն ապահովելուն: Օրինակ՝ 
նշված տեղեկությունը որևէ թաքստոցում կամ պահարանում տեղա-
վորելը, համակարգչում կամ տեղեկատվության այլ կրիչների վրա 
պահպանելը: 

5. Օրենքով սահմանված կարգի խախտմամբ օգտագործելու, 
իրացնելու կամ հայտնելու նպատակով ձեռք բերելու կամ պահելու 
վերաբերյալ մատնանշումից կարելի է հետևություն անել, որ նման 
գործողությունները կարող են նաև համապատասխան իրավակար-
գավորումների շրջանակներում կատարվել, ուստիև՝ հանցավոր 
չհամարվել: Մասնավորապես, «Տեղեկատվության ազատության 
մասին» ՀՀ օրենքի հոդված 8-ի 3-րդ մասի համաձայն, տեղեկու-
թյան տրամադրումը չի կարող մերժվել, եթե դա՝ 

1) վերաբերում է քաղաքացիների անվտանգությանը և առողջու-
թյանը սպառնացող արտակարգ դեպքերին, ինչպես նաև տարերա-
յին (ներառյալ՝ պաշտոնապես կանխատեսվող) աղետներին և 
դրանց հետևանքներին. 

2) ներկայացնում է ՀՀ տնտեսության ընդհանուր վիճակը, ինչ-
պես նաև բնության և շրջակա միջավայրի պաշտպանության, առող-
ջապահության, կրթության, գյուղատնտեսության, առևտրի, մշա-
կույթի բնագավառում տիրող իրական վիճակը. 

3) չտրամադրելը բացասական ազդեցություն կունենա ՀՀ սո-
ցիալ-տնտեսական, գիտատեխնիկական և հոգևոր-մշակութային 
զարգացման պետական ծրագրերի իրականացման վրա: 

5.1. Մարդու իրավունքների եվրոպական դատարանի (ՄԻԵԴ-ի) 
նախադեպային պրակտիկայում այս առումով գործում է այն 
սկզբունքը, որ մարդու անձնական կյանքի գաղտնիք հանդիսացող 
տեղեկությունները կարող են տարածվել, եթե կա հասարակական 
մտահոգություն, թե ինչպես են տվյալ անձանց կողմից իրականաց-
վում իրենց գործառույթները, և եթե դա բխում է հանրային շահերից 
ու կարող է նպաստել ավելի ծանր և վնասակար հետևանքների 
կանխմանը:  

Համապատասխանաբար, ՄԻԵԴ-ը՝ որպես բացառություն, անձ-
նական կյանքի մասին տեղեկություններ տարածելը թույլատրելի է 
համարում այն դեպքերում, երբ՝ 

1) առնչվող անձը տվել է իր համաձայնությունը, 



280 
 

2) դատարանն է որոշում կայացրել տվյալ տեղեկատվության 
հրապարակման թույլատրելիության մասին, 

3) տեղեկատվությունն ուղղակի կապ ունի առնչվող անձի հասա-
րակական կամ պետական կյանքի հետ, և դրա հրապարակումը 
բխում է հանրային շահերից, 

4) տեղեկատվությունը տարածվում է ուղիղ եթերում արված հայ-
տարարությունների հիման վրա1: 

6. Քննարկվող հանցագործության օբյեկտիվ կողմի օրենսդրա-
կան նկարագրությունից հետևում է, որ այն նախատեսված է ձևա-
կան հանցակազմով: Այսինքն՝ հանցանքն ավարտված է համար-
վում մարդու անձնական կամ ընտանեկան գաղտնիք համարվող 
տեղեկությունն առանց նրա համաձայնության օգտագործելու, ի-
րացնելու կամ հայտնելու, ինչպես նաև այդ տեղեկությունն օրենքով 
սահմանված կարգի խախտմամբ օգտագործելու, իրացնելու կամ 
հայտնելու նպատակով ձեռք բերելու կամ պահելը սկսելու պահից: 
Հետևաբար, որևէ հետևանքի առաջացումը տվյալ հանցագործու-
թյան որակման համար նշանակություն չունի: 

7. Այն դեպքերում, երբ մարդու անձնական կամ ընտանեկան 
գաղտնիք համարվող տեղեկությունն առանց նրա համաձայնության 
օգտագործելը, իրացնելը կամ հայտնելը կամ այդ տեղեկությունն 
օրենքով սահմանված կարգի խախտմամբ օգտագործելու, իրացնե-
լու կամ հայտնելու նպատակով ձեռք բերելը կամ պահելը զուգորդ-
վում է նրա պատիվն ու արժանապատվությունը պարբերաբար 
նվաստացնելով (հոգեկան ներգործությամբ) կամ նրա նամակա-
գրության, հեռախոսային խոսակցությունների և հաղորդակցության 
այլ ձևերի գաղտնիությունն ապօրինի խախտելով կամ նրա կամքին 
հակառակ կամ կամքն անտեսելով նրա բնակարան ապօրինի 
մուտք գործելով, արարքը պետք է որակել հանցագործությունների 
համակցությամբ՝ քր. օր.-ի հոդվածներ 204-ով և, համապատաս-
խանաբար, 194-ով կամ 206-ով կամ 207-ով: 

8. Սուբյեկտիվ կողմից քր. օր.-ի հոդված 204-ով նախատեսված 
հանցագործությունը բնութագրվում է միայն ուղղակի դիտավորու-
թյամբ:  

 
1 Տե՛ս, օրինակ, ՄԻԵԴ Hämäläinen v. Finland, Gaskin v. the United Kingdom, 
Roche v. the United Kingdom գործերով որոշումները: 

9. Քննարկվող հանցագործության սուբյեկտ կարող է հանդիսա-
նալ 16 տարին լրացած յուրաքանչյուր մեղսունակ ֆիզիկական անձ: 

10. Մարդու անձնական կամ ընտանեկան գաղտնիք համարվող 
տեղեկությունը հրապարակային (բազմաթիվ ունկնդիրների ներկա-
յությամբ) ելույթներով, հրապարակայնորեն ցուցադրվող ստեղծա-
գործություններով (հեռուստաֆիլմերով, հասարակական վայրերում 
փակցված պաստառներով և այլն), զանգվածային լրատվության մի-
ջոցներով (հեռուստատեսությամբ, թերթերով, ռադիոյով և այլն) 
կամ տեղեկատվական կամ հաղորդակցական տեխնոլոգիաների 
(այդ թվում՝ սոցիալական համացանցային հարթակների) միջոցով 
տարածելը նախատեսված է քր. օր.-ի հոդված 204-ի 2-րդ մասով՝ 
որպես քննարկվող հանցագործության առավել վտանգավոր տե-
սակ:  

Մասնավորապես, նշված ծանրացուցիչ հանգամանքն առկա է, 
օրինակ՝ նախընտրական քարոզարշավի ընթացքում ընտրողների 
հետ հանդիպման ժամանակ թեկնածուներից մեկի կողմից ելույթ 
ունենալիս մեկ այլ թեկնածուի բազմաթիվ սիրուհիներ ունենալու 
մասին տեղեկություն հայտնելը: Ընդ որում, այդ տեղեկությունը 
պետք է համապատասխանի իրականությանը: Հակառակ պարա-
գայում՝ արարքը որակվում է զրպարտություն, որի համար նախա-
տեսված է ոչ թե քրեական, այլ քաղաքացիաիրավական պատաս-
խանատվություն: 

11. Քննարկվող հոդվածի 3-րդ մասն առավել խիստ պատասխա-
նատվություն է նախատեսում նույն հոդվածի 1-ին կամ 2-րդ մասով 
նախատեսված արարքի համար, որը կատարվել է` 

1) իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով կամ 

2) տեղեկության գաղտնի հավաքման համար նախատեսված 
տեխնիկական հատուկ միջոց օգտագործելով: 

Նշված ծանրացուցիչ հանգամանքներից առաջինին արդեն անդ-
րադարձ կատարվել է նախորդ հանցակազմը քննարկելիս: 

Երկրորդի պարագայում պետք է հասկանալ այն սարքերի կամ 
սարքավորումների (գաղտնալսող, տեսագրող, ձայնագրող, լուսա-
նկարահանող) օգտագործումը, որոնք տեխնիկապես հատուկ նա-
խատեսված են համապատասխան տեղեկության գաղտնի հավաք-

ման համար: Ընդ որում, արարքի որակման համար որևէ նշանա-
կություն չունի՝ տեխնիկական նշված հատուկ միջոցն ազատ վա-
ճառվում է, թե դրա շրջանառությունը սահմանափակված է կամ ար-
գելված: 

 
§6.3. Բժշկական գաղտնիքը հրապարակելը 

 
Հոդված 205. Բժշկական գաղտնիքը հրապարակելը 
1. Բժշկական գաղտնիք պարունակող տվյալը, օրենքով նախա-

տեսված անձնական տվյալներ մշակողի կողմից առանց անձի կամ 
նրա օրինական ներկայացուցչի գրավոր համաձայնության, ապօրի-
նաբար մեկ այլ անձի հայտնելը՝ 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով՝ ութսունից հարյուր հիսուն 
ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ՝ առավելագույնը երկու տարի ժամկետով: 

2. Բժշկական գաղտնիք պարունակող տվյալը, օրենքով նախա-
տեսված անձնական տվյալներ մշակողի կողմից առանց անձի կամ 
նրա օրինական ներկայացուցչի գրավոր համաձայնության, հրա-
պարակային ելույթներով, հրապարակայնորեն ցուցադրվող ստեղ-
ծագործություններով, զանգվածային լրատվության միջոցներով 
կամ տեղեկատվական կամ հաղորդակցական տեխնոլոգիաների 
միջոցով տարածելը՝ 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ ազատության սահմանափակմամբ` առա-
վելագույնը երեք տարի ժամկետով, կամ կարճաժամկետ ազատա-
զրկմամբ` մեկից երկու ամիս ժամկետով, կամ ազատազրկմամբ՝ մե-
կից երեք տարի ժամկետով: 

3. Սույն հոդվածի 1-ին կամ 2-րդ մասով նախատեսված արարքը, 
որը կատարվել է բուժաշխատողի կողմից` 

պատժվում է տուգանքով` քսանապատիկից քառասնապատիկի 
չափով, կամ հանրային աշխատանքներով` հարյուր հիսունից երկու 
հարյուր հիսուն ժամ տևողությամբ, կամ որոշակի պաշտոններ զբա-

ղեցնելու կամ որոշակի գործունեությամբ զբաղվելու իրավունքից 
զրկելով` երկուսից հինգ տարի ժամկետով, կամ ազատության սահ-
մանափակմամբ` մեկից երեք տարի ժամկետով, կամ կարճաժամ-
կետ ազատազրկմամբ` մեկից երկու ամիս ժամկետով, կամ ազա-
տազրկմամբ` մեկից չորս տարի ժամկետով: 

4. Սույն հոդվածի 1-ին կամ 2-րդ կամ 3-րդ մասով նախատեսված 
արարքը, որն անզգուշությամբ հանգեցրել է ինքնասպանության 
կամ ինքնասպանության փորձի, անձի պատիվը, արժանապատվու-
թյունը կամ բարի համբավը նվաստացնելուն կամ այլ ծանր հե-
տևանքի` 

պատժվում է տուգանքով` երեսնապատիկից հիսնապատիկի չա-
փով, կամ որոշակի պաշտոններ զբաղեցնելու կամ որոշակի գործու-
նեությամբ զբաղվելու իրավունքից զրկելով` երեքից յոթ տարի ժամ-
կետով, կամ ազատազրկմամբ` երկուսից հինգ տարի ժամկետով: 

1. ՀՀ Սահմանադրության հոդված 85-ի 1-ին մասի համաձայն՝ 
յուրաքանչյուր ոք, օրենքին համապատասխան, ունի առողջության 
պահպանման իրավունք: 

2. ՀՀ քր. օր.-ի հոդված 205-ով նախատեսված հանցագործու-
թյան հիմնական անմիջական օբյեկտը մարդու հիվանդության 
կամ բժշկական հետազոտության արդյունքների մասին տեղեկու-
թյունների գաղտնիության իրավունքի ապահովմանն ուղղված հա-
սարակական հարաբերություններն են, իսկ լրացուցիչը՝ նրա պա-
տիվը, արժանապատվությունը, բարի համբավը, անձնական կյան-
քի գաղտնիությունը և այլն: 

2.1. Տվյալ հանցագործության առարկան բժշկական գաղտնիք 
պարունակող համապատասխան տվյալն է: 

«Բնակչության բժշկական օգնության և սպասարկման մասին» 
ՀՀ օրենքի հոդված 2-ի 1-ին մասի 14-րդ կետի համաձայն՝ բժշկա-
կան գաղտնիքը պացիենտի առողջական վիճակի մասին կամ 
բժշկական օգնություն և սպասարկում ստանալու համար դիմելու 
կամ ստանալու մասին, ինչպես նաև բժշկական օգնություն և սպա-
սարկում իրականացնելու ընթացքում պարզված տվյալներն են: 

3. Քննարկվող հանցագործության օբյեկտիվ կողմը բնութա-
գրվում է բժշկական գաղտնիք պարունակող տվյալը, առանց անձի 
կամ նրա օրինական ներկայացուցչի գրավոր համաձայնության, 

ապօրինաբար մեկ այլ անձի հայտնելով: Այսինքն՝ պացիենտի ա-
ռողջական վիճակի մասին կամ բժշկական օգնություն և սպասար-
կում ստանալու համար դիմելու կամ ստանալու մասին, ինչպես նաև 
բժշկական օգնություն և սպասարկում իրականացնելու ընթացքում 
պարզված տեղեկությունները որևէ եղանակով (բանավոր, գրավոր 
և այլն) օրենքով սահմանված կարգի խախտմամբ երրորդ անձանց 
փոխանցելով, նրանց գիտությանը հասցնելով: 

3.1. «Բնակչության բժշկական օգնության և սպասարկման մա-
սին» ՀՀ օրենքի հոդված 11-ի (Բժշկական գաղտնիքը և դրա մշակ-
մանը ներկայացվող պահանջները) համաձայն՝  

«1. Բժշկական գաղտնիք չեն համարվում ապանձնավորված 
տվյալները, որոնց միջոցով հնարավոր չի լինի ուղղակի կամ անուղ-
ղակի կերպով նույնականացնել անձի ինքնությունը: Ապանձնավոր-
ված տվյալները կարող են օգտագործել գիտական և գիտատեխնի-
կական գործունեություն իրականացնողները: 

2. Բժշկական գաղտնիք համարվող տվյալների փոխանցում է 
հանդիսանում այդ տվյալները որոշակի կամ անորոշ շրջանակի ան-
ձանց փոխանցելուն կամ դրանց հետ ծանոթացնելուն ուղղված որևէ 
գործողություն (անգործություն), այդ թվում՝ զանգվածային լրատվու-
թյան միջոցներով գաղտնիք համարվող տվյալները հրապարակելը, 
տեղեկատվական հաղորդակցման ցանցերում տեղադրելը կամ այլ 
եղանակով այլ անձի մատչելի դարձնելը: 

3. Բժշկական գաղտնիք համարվող տվյալները կարող են փո-
խանցվել պացիենտի կամ նրա օրինական ներկայացուցչի համա-
ձայնությամբ, բացառությամբ օրենքով ուղղակիորեն նախատես-
ված դեպքերի: Բժշկական գաղտնիք համարվող տվյալների փո-
խանցման վերաբերյալ պացիենտի կամ նրա օրինական ներկայա-
ցուցչի համաձայնության ձևը սահմանում է լիազոր մարմինը: 

4. Բժշկական գաղտնիք համարվող տվյալների տիրապետող 
անձը պարտավոր է պահպանել (չփոխանցել) բժշկական գաղտնի-
քը, բացառությամբ օրենքով սահմանված դեպքերի: Օրենքի 
խախտմամբ բժշկական գաղտնիքի փոխանցում համարվող գործո-
ղություն կատարելը առաջացնում է օրենքով նախատեսված պա-
տասխանատվություն: 

5. Բժշկական գաղտնիք համարվող տվյալները, առանց պա-
ցիենտի կամ նրա օրինական ներկայացուցչի համաձայնության, 

Կառավարության սահմանած կարգով1 կարող են փոխանցվել 
միայն՝ 

1) բժշկական օգնություն և սպասարկում իրականացնողներին՝ 
պացիենտին բժշկական օգնություն և սպասարկում տրամադրելու 
նպատակով, եթե առանց այդ տվյալների հնարավոր չէ պացիենտին 
տրամադրել բժշկական օգնություն և սպասարկում․ 

2) լիազոր մարմնին՝ 
ա. ներառյալ՝ բնակչության սանիտարահամաճարակային ան-

վտանգության ապահովման և հանրային առողջության բնագավա-
ռում գործունեություն իրականացնող պետական կազմակերպութ-
յուններին՝ վարակիչ, ինչպես նաև քիմիական, ճառագայթային, կեն-
սաբանական գործոններով պայմանավորված հիվանդացության 
դեպքերում, և լիազոր մարմնի սահմանած առանձին ոչ վարակիչ 
հիվանդությունների կամ զանգվածային թունավորումների կամ 
դրանց սպառնալիքի դեպքերում, 

բ. լիազոր մարմնին, Հայաստանի Հանրապետության քաղաքա-
ցիական օրենսգրքի համաձայն՝ պետության կողմից երաշխավոր-
ված անվճար և արտոնյալ պայմաններով բժշկական օգնության և 
սպասարկման ծառայությունների մատուցման մասին կնքված պայ-
մանագրերով նախատեսված աշխատանքների կատարման ընթաց-
քի և որակի ստուգման աշխատանքներ իրականացնելիս․ 

3) օրինական ուժի մեջ մտած դատական ակտով․ 
4) ռազմաբժշկական փորձաքննություն անցկացնելու նպատա-

կով զինվորական կոմիսարիատների կամ բժշկական կամ ռազմա-
բժշկական հանձնաժողովների հարցման դեպքում․ 

5) բժշկասոցիալական փորձաքննություն իրականացնող պետա-
կան իրավասու մարմնին՝ բժշկասոցիալական փորձաքննություն և 
վերափորձաքննություն իրականացնելու նպատակով․ 

6) անգիտակից պացիենտի կոնտակտային անձին կամ ընտա-
նիքի չափահաս անդամներին: Սույն կետի իմաստով՝ ընտանիքի 
անդամ են համարվում հայրը, մայրը, օրինական ներկայացուցիչը, 

 
1 Տե՛ս «Բժշկական գաղտնիք համարվող տվյալներն առանց պացիենտի 
կամ նրա օրինական ներկայացուցչի համաձայնության փոխանցելու կարգը 
սահմանելու մասին» ՀՀ կառավարության 2022թ. սեպտեմբերի 8-ի թիվ 
1388-Ն որոշումը:  

ամուսինը, ամուսնու ծնողները, որդեգրողը, տատը, պապը, քույրը, 
եղբայրը, երեխաները, այդ թվում՝ որդեգրվածը․ 

7) սույն օրենքով նախատեսված դեպքերում գիտական կամ գի-
տատեխնիկական գործունեության իրականացնողներին․ 

8) ոստիկանությանը՝ բժշկական հաստատություն տեղափոխ-
ված այն պացիենտի (ինչպես նաև մահացած անձի) մասին, որի վե-
րաբերյալ առկա են կասկածներ, որ առողջության վատթարացումը 
կամ մահը հետևանք է բռնի, ներառյալ՝ հակաօրինական գործողու-
թյունների․ 

9) քննիչին, դատախազին, դատարանին՝ իրենց վարույթային 
պարտականությունները կատարելիս, ինչպես նաև Մարդու իրա-
վունքների պաշտպանին՝ օրենքով սահմանված կարգով ներկայաց-
ված հարցումների հիման վրա․ 

10) արդարադատության նախարարության քրեակատարողա-
կան հիմնարկին, արդարադատության նախարարության քրեակա-
տարողական և պրոբացիայի ծառայություններին՝ օրենքով նախա-
տեսված դեպքերում․ 

11) լիազոր մարմնին (ներառյալ՝ բնակչության սանիտարահամա-
ճարակային անվտանգության ապահովման և հանրային առողջու-
թյան բնագավառում գործունեություն իրականացնող պետական 
կազմակերպություններին) և բժշկական օգնություն և սպասարկում 
իրականացնողներին՝ սույն օրենքով նախատեսված՝ առողջապա-
հության բնագավառի տվյալների բազաների վարման նպատակով․ 

12) Կառավարության լիազորած՝ առողջապահության բնագավա-
ռի վերահսկողություն իրականացնող տեսչական մարմնին՝ առող-
ջապահության, աշխատողների առողջության պահպանման նորմե-
րի կիրառման նկատմամբ պետական վերահսկողություն իրակա-
նացնելիս: 

6. Բժշկական օգնություն և սպասարկում իրականացնողները 
բժշկական գաղտնիք համարվող տվյալները (այդ թվում՝ էլեկտրո-
նային փաստաթղթերը) պահպանում են Կառավարության սահմա-
նած պահպանության ժամկետների նշումով արխիվային փաստա-
թղթերի օրինակելի ցանկով սահմանված՝ առողջապահության ոլոր-
տի փաստաթղթերի պահպանության համար սահմանված ժամկետ-
ներով»: 

3.2. Քր. օր.-ի հոդված 205-ի 1-ին մասով նախատեսված հանցա-
գործությունը նկարագրված է ձևական հանցակազմով. ավարտ-
ված է համարվում բժշկական գաղտնիք պարունակող տվյալն, ա-
ռանց անձի կամ նրա օրինական ներկայացուցչի գրավոր համաձայ-
նության, ապօրինաբար մեկ այլ անձի հայտնելու պահից: 

4. Քննարկվող հանցագործության սուբյեկտիվ կողմը բնութա-
գրվում է ինչպես ուղղակի, այնպես էլ անուղղակի դիտավորությամբ:  

Տվյալ հանցավոր արարքի շարժառիթները կարող են տարբեր 
լինել: Օրինակ՝ շահադիտական դրդումները, վրեժը, խանդը, ան-
բարյացակամությունը և այլն: Արարքի որակման համար դրանք 
որևէ նշանակություն չունեն, սակայն պետք է հաշվի առնվեն դա-
տարանի կողմից պատիժ նշանակելիս: 

5. Քր. օր.-ի հոդված 205-ով նախատեսված հանցագործության 
սուբյեկտը հատուկ է՝ օրենքով նախատեսված անձնական տվյալ-
ներ մշակողը (հոդված 205-ի 1-ին, 2-րդ և 4-րդ մասեր) կամ բուժաշ-
խատողը (նույն հոդվածի 3-րդ և 4-րդ մասեր): 

5.1. «Անձնական տվյալների պաշտպանության մասին» ՀՀ օրեն-
քի հոդված 3-ի 1-ին մասի 5-րդ կետի համաձայն՝ անձնական 
տվյալներ մշակող է համարվում այն պետական կառավարման կամ 
տեղական ինքնակառավարման մարմինը, պետական կամ համայն-
քային հիմնարկը կամ կազմակերպությունը, իրավաբանական կամ 
ֆիզիկական անձը, որը կազմակերպում և (կամ) իրականացնում է 
անձնական տվյալների մշակում: Նույն հոդվածի 1-ին մասի 2-րդ կե-
տին համապատասխան՝ անձնական տվյալների մշակումն ան-
կախ իրականացման ձևից և եղանակից (այդ թվում՝ ավտոմատաց-
ված, տեխնիկական ցանկացած միջոցներ կիրառելու կամ առանց 
դրանց) ցանկացած գործողություն կամ գործողությունների խումբ է, 
որը կապված է անձնական տվյալները հավաքելու կամ ամրագրելու 
կամ մուտքագրելու կամ համակարգելու կամ կազմակերպելու կամ 
պահպանելու կամ օգտագործելու կամ վերափոխելու կամ վերա-
կանգնելու կամ փոխանցելու կամ ուղղելու կամ ուղեփակելու կամ 
ոչնչացնելու կամ այլ գործողություններ կատարելու հետ: 

5.2. Ինչ վերաբերում է բուժաշխատողին, ապա վերջինիս հաս-
կացությունն արդեն մանրամասն քննարկվել է սույն աշխատության 
§3.14-ի 4-րդ կետի շրջանակներում: 

6. Քննարկվող հանցագործության ծանրացուցիչ և առավել 
ծանրացուցիչ հանգամանքները նախատեսված են քր. օր.-ի հոդ-
ված 205-ի, համապատասխանաբար, 2-րդ, 3-րդ և 4-րդ մասերում: 

6.1. Նշված հոդվածի 2-րդ մասն առավել խիստ պատասխանա-
տվություն է նախատեսում բժշկական գաղտնիք պարունակող 
տվյալը, օրենքով նախատեսված անձնական տվյալներ մշակողի 
կողմից առանց անձի կամ նրա օրինական ներկայացուցչի գրավոր 
համաձայնության, հրապարակային ելույթներով, հրապարակայ-
նորեն ցուցադրվող ստեղծագործություններով, զանգվածային 
լրատվության միջոցներով կամ տեղեկատվական կամ հաղոր-
դակցական տեխնոլոգիաների միջոցով տարածելու համար: Տվյալ 
ծանրացուցիչ հանգամանքի էությունը և առանձնահատկություննե-
րը պարզաբանվել են սույն աշխատության §6.2-ի 10-րդ կետի շրջա-
նակներում: 

6.2. Քր. օր.-ի հոդված 205-ի 3-րդ մասն առավել խիստ պատաս-
խանատվություն է նախատեսում նույն հոդվածի 1-ին կամ 2-րդ մա-
սով նախատեսված արարքի համար, որը կատարվել է բուժաշխա-
տողի կողմից: Վերջինիս հասկացությունն, ինչպես արդեն նշվել է, 
սահմանված է «Բնակչության բժշկական օգնության և սպասարկ-
ման մասին» ՀՀ օրենքի հոդված 2-ի 1-ին մասի 19-րդ կետով: 

6.3. Քննարկվող հանցագործության առավել վտանգավոր տե-
սակը նախատեսված է քր. օր.-ի հոդված 205-ի 4-րդ մասով: Այն է՝ 
նույն հոդվածի 1-ին կամ 2-րդ կամ 3-րդ մասով նախատեսված ա-
րարքը, որն անզգուշությամբ հանգեցրել է ինքնասպանության 
կամ ինքնասպանության փորձի, անձի պատիվը, արժանապատ-
վությունը կամ բարի համբավը նվաստացնելուն կամ այլ ծանր 
հետևանքի: Այս առումով անհրաժեշտ է բացահայտել ոչ միայն 
նշված հետևանքների նկատմամբ հանցավորի անզգուշությունը, 
այլև նրա արարքի և առաջացած ծանր հետևանքի միջև պատճառա-
կան կապի առկայությունը:  

Քննարկվող հանցագործության իմաստով այլ ծանր հետևանք 
կարող է համարվել, օրինակ՝ տուժողի կամ նրա մերձավորի կամ 
մերձավոր ազգականի հոգեկան առողջության խնդրի առաջացու-
մը, ընտանեկան հարաբերությունների ծայրաստիճան գերլարումը 
և այլն: 

§6.4. Նամակագրության, հեռախոսային խոսակցությունների և 
հաղորդակցության այլ ձևերի գաղտնիությունը խախտելը 
 

Հոդված 206. Նամակագրության, հեռախոսային խոսակցու-
թյունների և հաղորդակցության այլ ձևերի գաղտնիությունը 
խախտելը 

1. Մարդու նամակագրության, հեռախոսային խոսակցություննե-
րի և հաղորդակցության այլ ձևերի գաղտնիությունն ապօրինի 
խախտելը` 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ՝ առավելագույնը երկու տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով կամ 

2) տեղեկության գաղտնի հավաքման համար նախատեսված 
տեխնիկական հատուկ միջոց օգտագործելով` 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը հինգ տարի ժամկետով, կամ ազատության սահմանա-
փակմամբ` առավելագույնը երեք տարի ժամկետով, կամ կարճա-
ժամկետ ազատազրկմամբ` մեկից երկու ամիս ժամկետով, կամ ա-
զատազրկմամբ` առավելագույնը երեք տարի ժամկետով: 

1. «Մարդու իրավունքների և հիմնարար ազատությունների 
պաշտպանության մասին» Եվրոպական կոնվենցիայի 8-րդ հոդվա-
ծի (Անձնական և ընտանեկան կյանքը հարգելու իրավունք) համա-
ձայն`  

«1. Յուրաքանչյուր ոք ունի իր անձնական ու ընտանեկան կյան-
քի, բնակարանի և նամակագրության նկատմամբ հարգանքի իրա-
վունք: 

2. Չի թույլատրվում պետական մարմինների միջամտությունն 
այդ իրավունքի իրականացմանը, բացառությամբ այն դեպքերի, 
երբ դա նախատեսված է օրենքով և անհրաժեշտ է ժողովրդավա-
րական հասարակությունում՝ ի շահ պետական անվտանգության, 
հասարակական կարգի կամ երկրի տնտեսական բարեկեցության, 
ինչպես նաև անկարգությունների կամ հանցագործությունների 
կանխման, առողջության կամ բարոյականության պաշտպանու-
թյան կամ այլ անձանց իրավունքների և ազատությունների պաշտ-
պանության նպատակով»: 

2. ՀՀ Սահմանադրության հոդված 33-ի (Հաղորդակցության 
գաղտնիությունը) համաձայն՝ 

«1. Յուրաքանչյուր ոք ունի նամակագրության, հեռախոսային 
խոսակցությունների և հաղորդակցության այլ ձևերի ազատության 
և գաղտնիության իրավունք: 

2. Հաղորդակցության ազատությունը և գաղտնիությունը կարող 
են սահմանափակվել միայն օրենքով՝ պետական անվտանգության, 
երկրի տնտեսական բարեկեցության, հանցագործությունների 
կանխման կամ բացահայտման, հասարակական կարգի, առողջու-
թյան և բարոյականության կամ այլոց հիմնական իրավունքների և 
ազատությունների պաշտպանության նպատակով: 

3. Հաղորդակցության գաղտնիությունը կարող է սահմանափակ-
վել միայն դատարանի որոշմամբ, բացառությամբ երբ դա անհրա-
ժեշտ է պետական անվտանգության պաշտպանության համար և 
պայմանավորված է հաղորդակցվողների՝ օրենքով սահմանված ա-
ռանձնահատուկ կարգավիճակով»: 

3. ՀՀ քր. օր.-ի հոդված 206-ով նախատեսված հանցագործու-
թյան անմիջական օբյեկտը մարդու սահմանադրական նշված ա-
զատության (նամակագրության, հեռախոսային խոսակցություննե-
րի և հաղորդակցության այլ ձևերի ազատության և գաղտնիության 
իրավունքի) ապահովմանն ուղղված հասարակական հարաբերու-
թյուններն են: 

3.1. Տվյալ հանցագործության առարկան մարդու նամակագրու-
թյունն է (այդ թվում՝ էլեկտրոնային ձևաչափով), նրա հեռախոսային 
խոսակցությունները և հաղորդակցության այլ ձևերը: Հաղորդա-
կցության այլ ձևեր ասելով՝ տվյալ դեպքում պետք է հասկանալ ձայ-

նագրություններով, տեսաձայնագրություններով, լուսանկարներով, 
լուսապատճեններով, հեռաֆաքսով, հեռաթայպով և նման այլ մի-
ջոցներով շրջանառվող հաղորդումները: 

4. Քննարկվող հանցագործության օբյեկտիվ կողմը բնութա-
գրվում է մարդու նամակագրության, հեռախոսային խոսակցություն-
ների և հաղորդակցության այլ ձևերի գաղտնիությունն ապօրինի 
խախտելով:  

Խախտումը տվյալ դեպքում կարող է դրսևորվել առանց անձի 
համաձայնության նրա նամակագրությանը, հեռախոսային խոսակ-
ցություններին կամ հաղորդակցության այլ ձևերին ծանոթանալու 
մեջ: Օրինակ՝ երբ առանց անձի համաձայնության միացնում են նրա 
բջջային հեռախոսը և ծանոթանում դրանում առկա «SMS», «MMS» 
կամ այլ հաղորդագրություններին: 

Ինչ վերաբերում է խախտման ապօրինությանը, ապա ՀՀ Սահ-
մանադրության հոդված 33-ի 3-րդ մասի համաձայն, ինչպես արդեն 
նշվել է՝ հաղորդակցության գաղտնիությունը կարող է սահմանա-
փակվել միայն դատարանի որոշմամբ, բացառությամբ երբ դա ան-
հրաժեշտ է պետական անվտանգության պաշտպանության համար 
և պայմանավորված է հաղորդակցվողների՝ օրենքով սահմանված 
առանձնահատուկ կարգավիճակով1: Ընդ որում, մարդու քննարկվող 
իրավունքի սահմանափակման օրինականության նկատմամբ դա-
տական վերահսկողության պահանջը նպատակ է հետապնդում 
կանխել հնարավոր չարաշահումները և պաշտպանել անձին պե-
տական իշխանության մարմինների կողմից անհարկի միջամտու-
թյունից: 

4.1. Քր. օր.-ի հոդված 406-ով նախատեսված հանցագործությու-
նը նկարագրված է ձևական հանցակազմով. ավարտված է համար-
վում մարդու նամակագրությունը, հեռախոսային խոսակցություննե-
րը կամ հաղորդակցության այլ ձևերն ապօրինի խախտելու (դրանց 
ծանոթանալու) պահից: 

5. Նշված հանցագործության սուբյեկտիվ կողմը բնութագրվում 
է ինչպես ուղղակի, այնպես էլ անուղղակի դիտավորությամբ:  

 
1 ՀՀ գործող օրենսդրությամբ այդ կապակցությամբ որևէ բացառություն նա-
խատեսված չէ: Այսինքն՝ հաղորդակցության գաղտնիությունը կարող է 
սահմանափակվել միայն դատարանի որոշմամբ: 

6. Քննարկվող հոդվածի 1-ին մասով նախատեսված հանցագոր-
ծության սուբյեկտն ընդհանուր է՝ 16 տարին լրացած յուրաքանչյուր 
մեղսունակ ֆիզիկական անձ:  

7. Քր. օր.-ի հոդված 206-ի 2-րդ մասով նախատեսված են նամա-
կագրության, հեռախոսային խոսակցությունների և հաղորդակցու-
թյան այլ ձևերի գաղտնիությունը խախտելու առավել վտանգավոր 
տեսակները. նույն հոդվածի 1-ին մասով նախատեսված արարքը, 
որը կատարվել է` 

1) իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով կամ 

2) տեղեկության գաղտնի հավաքման համար նախատեսված 
տեխնիկական հատուկ միջոց օգտագործելով: 

Նշված ծանրացուցիչ հանգամանքները քննարկվել են սույն աշ-
խատության §6.2-ի 11-րդ կետի շրջանակներում: 

 
§6.5. Բնակարանի անձեռնմխելիությունը խախտելը 

 
Հոդված 207. Բնակարանի անձեռնմխելիությունը խախտելը 
1. Մարդու կամքին հակառակ կամ կամքն անտեսելով նրա բնա-

կարան ապօրինի մուտք գործելը` 
պատժվում է տուգանքով` առավելագույնը քսանապատիկի չա-

փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ՝ առավելագույնը երկու տարի ժամկետով։ 

2. Սույն հոդվածի 1-ին մասով նախատեսված արարքը, որը կա-
տարվել է` 

 1) իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով կամ 

 2) բռնություն գործադրելով կամ բռնություն գործադրելու սպառ-
նալիքով` 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-

լագույնը հինգ տարի ժամկետով, կամ ազատության սահմանա-
փակմամբ` առավելագույնը երեք տարի ժամկետով, կամ կարճա-
ժամկետ ազատազրկմամբ` մեկից երկու ամիս ժամկետով, կամ 
ազատազրկմամբ` առավելագույնը երեք տարի ժամկետով: 

1. Հայաստանի Հանրապետության Սահմանադրության հոդված 
32-ի (Բնակարանի անձեռնմխելիությունը) համաձայն՝  

«1. Յուրաքանչյուր ոք ունի բնակարանի անձեռնմխելիության 
իրավունք: 

2. Բնակարանի անձեռնմխելիության իրավունքը կարող է սահ-
մանափակվել միայն օրենքով` պետական անվտանգության, երկրի 
տնտեսական բարեկեցության, հանցագործությունների կանխման 
կամ բացահայտման, հասարակական կարգի, առողջության և բա-
րոյականության կամ այլոց հիմնական իրավունքների և ազատու-
թյունների պաշտպանության նպատակով: 

3. Բնակարանը կարող է խուզարկվել միայն դատարանի որոշ-
մամբ` օրենքով սահմանված դեպքերում և կարգով: Օրենքով կարող 
են սահմանվել դատարանի որոշմամբ բնակարանի անձեռնմխե-
լիության իրավունքի սահմանափակման այլ դեպքեր»: 

2. ՀՀ քր. օր.-ի հոդված 207-ով նախատեսված հանցագործու-
թյան անմիջական օբյեկտը Սահմանադրության նշված հոդվածով 
երաշխավորված՝ մարդու բնակարանի անձեռնմխելիության իրա-
վունքի ապահովմանն ուղղված հասարակական հարաբերություն-
ներն են: 

3. Տվյալ հանցագործության օբյեկտիվ կողմը բնութագրվում է 
միայն գործողություններով, որոնք արտահայտվում են մարդու 
կամքին հակառակ (նրանից մերժում ստանալով) կամ կամքն ան-
տեսելով (նրանից թույլտվություն չստանալով) նրա բնակարան ապ-
օրինի մուտք գործելու մեջ: Օրինակ՝ առանց օրենքով սահմանված 
հիմքերի սեփականատիրոջ բացակայության ժամանակահատվա-
ծում նրա բնակտարածքն առանց վերջինիս թույլտվության օգտա-
գործելը կամ առանց նրան տեղեկացնելու՝ այդ տարածք ներխուժելը 
և այլն: 

3.1. Բնակարանը, քր. օր.-ի հոդված 3-ի 1-ին մասի 8-րդ կետի 
համաձայն՝ շինությունը, կառույցը կամ դրանց մասն է, որը նախա-
տեսված է կամ օգտագործվում է բնակության համար, համապա-

տասխանաբար դրանց հարող ծածկապատշգամբը, վերնասրահը, 
պատշգամբը, նկուղը կամ ձեղնահարկը կամ այլ շինությունը կամ 
կառույցն է, որոնցից անարգել մուտք է առկա բնակության համար 
օգտագործվող կամ նախատեսված շինություն, կառույց կամ դրանց 
մաս, ինչպես նաև հյուրանոցային համարն է, նավախցիկը, հիվան-
դասենյակը, գնացքի մեկուսացված ճամփորդախցիկը, գետային 
կամ ծովային նավը կամ այլ տրանսպորտային միջոցը, եթե դրանք 
մշտապես կամ ժամանակավորապես օգտագործվում են բնակու-
թյան համար: 

Այլ կերպ ասած՝ բնակարան է համարվում ցանկացած կացա-
րան, որը նախատեսված կամ հարմարեցված է մարդու ինչպես 
մշտական, այնպես էլ ժամանակավոր բնակության համար: Օրի-
նակ՝ առանձնատունը, բազմահարկ շենքի բնակարանը, հանրակա-
ցարանի սենյակը, ավտոմեքենան և այլն: Այսինքն՝ բնակարան չի 
համարվի այն շինությունը, կառույցը կամ դրանց մասը, որը նախա-
տեսված կամ հարմարեցված չէ մարդկանց բնակության համար 
(բնակարանից հեռու գտնվող գետնափորը, անգարը, ավտոտնակը 
և այլ տնտեսական նպատակով պատրաստված շինությունը): 

4. Մուտք գործել ասելով՝ տվյալ դեպքում հասկացվում է ինչպես 
հանցավորի ֆիզիկական ներթափանցումը կամ ներխուժումը բնա-
կարան համարվող տարածք (օրինակ՝ տան տիրոջը խաբելով կամ 
նրա բացակայությունից օգտվելով և այլն), այնպես էլ տարբեր սար-
քերի, հարմարանքների, տեխնիկական միջոցների գործադրմամբ 
ներթափանցումը՝ առանց բնակարան ֆիզիկապես մուտք գործելու 
(օրինակ` ձկնորսական կարթի կամ մագնիսի միջոցով տեսանկա-
րահանող կամ ձայնագրառող սարք տեղադրելով և այլն): Ընդ 
որում, մուտք գործելն ապօրինի կհամարվի, եթե դա տեղի է ունեցել 
ՀՀ գործող օրենսդրության խախտմամբ:  

4.1. Խնդրահարույց է բնակտարածքի օրինական տիրապետողի 
պահանջով այն չազատելը (այնտեղից դուրս չգալը) որպես բնակա-
րանի անձեռնմխելիության խախտում որակելը: Բանն այն է, որ քր. 
օր.-ի հոդված 207-ը պատասխանատվություն է նախատեսում միայն 
բնակարան ապօրինի մուտք գործելու համար: Հետևաբար, այն 
դեպքերում, երբ մուտք գործելը եղել է օրինական (տան տիրոջ հա-
մաձայնությամբ կամ օրենքով սահմանված այլ իրավաչափ հիմքով), 

սակայն հետագայում մուտք գործողը մարդու կամքին հակառակ 
կամ կամքն անտեսելով հրաժարվում է ազատել նրա բնակարանը, 
արարքը չի կարող որակվել քր. օր.-ի նշված հոդվածով1: 

4.2. Այն դեպքերում, երբ բնակարանի անձեռնմխելիության 
խախտումը պայմանավորված է քրեական պատասխանատվությու-
նը բացառող որևէ հանգամանքով, արարքը չի կարող հակաիրա-
վական համարվել: Օրինակ՝ երբ մարդու կամքին հակառակ կամ 
կամքն անտեսելով նրա բնակարան մուտք են գործում հրդեհը կամ 
տեղի ունեցող հանցագործությունը կանխելու նպատակով և այլն: 

5. Քր. օր.-ի հոդված 207-ով նախատեսված հանցագործությունը 
նկարագրված է ձևական հանցակազմով. արարքն ավարտված է 
համարվում մարդու կամքին հակառակ կամ կամքն անտեսելով նրա 
բնակարան ցանկացած եղանակով (գաղտնի կամ բացահայտ և 
այլն) ապօրինի մուտք գործելու պահից: 

6. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ:  

Տվյալ հանցանքի շարժառիթները տարբեր են՝ խուլիգանական 
դրդումները, ինքնահաստատումը, խանդը, վրեժը և այլն: Արարքի 
որակման վրա դրանք որևէ կերպ չեն ազդում: Մինչդեռ, անհրա-
ժեշտ է նկատի ունենալ, որ շարժառիթի բացահայտումը տվյալ դեպ-
քում կարևոր նշանակություն ունի քննարկվող հանցագործությունը 
ինքնիրավչությունից (քր. օր.-ի հոդված 460) սահմանազատելու հա-
մար: Վերջինիս պարագայում հանցավորը գործում է իր իրական 
կամ ենթադրյալ իրավունքն ինքնակամ իրականացնելու, սեփական 
ուժերով «արդարությունը վերականգնելու» դրդապատճառով: 

7. Քր. օր.-ի հոդված 207-ով նախատեսված հանցագործության 
սուբյեկտն ընդհանուր է՝ 16 տարին լրացած յուրաքանչյուր մեղսու-
նակ ֆիզիկական անձ:  

8. Քննարկվող հոդվածի 2-րդ մասով նախատեսված են բնակա-
րանի անձեռնմխելիությունը խախտելու առավել վտանգավոր տե-

 
1 Տվյալ վիճելի հարցի օրենսդրական լուծում կարելի է համարել նշված 
հանգամանքն օրենսդրորեն ուղղակի նախատեսելը: Մասնավորապես, ՀՀ 
քրեական նոր օրենսգրքի Նախագծի սկզբնական տարբերակում բնակա-
րանի անձեռնմխելիության խախտում էր համարվում ոչ միայն ապօրինի 
մուտք գործելը, այլև չազատելը (դուրս չգալը): 

սակները. նույն հոդվածի 1-ին մասով նախատեսված արարքը, որը 
կատարվել է`  

1) իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով կամ 

2) բռնություն գործադրելով կամ բռնություն գործադրելու սպառ-
նալիքով: 

Նշված ծանրացուցիչ հանգամանքներից առաջինը մանրամասն 
քննարկվել է սույն աշխատության §3.10-ի կետ 7.2-ի, իսկ երկրորդը՝ 
§3.3-ի կետեր 2-ի և 3-ի շրջանակներում: 

8.1. Այն դեպքերում, երբ բռնությունը դրսևորվում է առողջությա-
նը ծանր կամ միջին ծանրության վնաս կամ ֆիզիկական ուժեղ ցավ 
կամ հոգեկան ուժեղ տառապանք պատճառելով, արարքը պետք է 
որակել հանցագործությունների համակցությամբ՝ քր. օր.-ի հոդված-
ներ 207-ով և, համապատասխանաբար, 166-ով կամ 167-ով կամ 
196-ով: Ֆիզիկական ներգործությունը, հոգեկան ներգործությունը 
կամ առողջությանը թեթև վնաս պատճառելն ընդգրկվում է քր. օր.-
ի հոդված 207-ով նախատեսված հանցակազմի շրջանակներում և 
լրացուցիչ որակում չի պահանջում: 

9. Այն դեպքերում, երբ բնակարան ապօրինի մուտք գործելը քր. 
օր.-ի Հատուկ մասի համապատասխան հոդվածով նախատեսված 
է որպես այլ հանցագործության ծանրացնող հանգամանք, արարքը 
լրացուցիչ չի որակվում հոդված 207-ով: Օրինակ՝ բնակարան ապօ-
րինի մուտք գործելով գողությունը պետք է որակել միայն քր. օր.-ի 
հոդված 254-ի 3-րդ մասի 2-րդ կետով:  

 

§6.6. Անձին տեղեկություններ տրամադրելուց հրաժարվելը 
 
Հոդված 208. Անձին տեղեկություններ տրամադրելուց հրա-

ժարվելը 
1. Անձին՝ նրա իրավունքներին կամ օրինական շահերին 

առնչվող փաստաթուղթ կամ այլ տեղեկություն իրավասու անձի կող-
մից ապօրինի չտրամադրելը կամ անձին այդ փաստաթուղթը կամ 
տեղեկությունն ապօրինի ոչ լրիվ կամ աղավաղված տրամադրելը, 
եթե դա խոշոր չափերի գույքային կամ այլ էական վնաս է պատճա-
ռել անձի իրավունքներին կամ օրինական շահերին՝ 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը երեք տարի ժամկետով, կամ ազատության սահմանա-
փակմամբ` առավելագույնը երկու տարի ժամկետով, կամ կարճա-
ժամկետ ազատազրկմամբ` առավելագույնը երկու ամիս ժամկետով, 
կամ ազատազրկմամբ` առավելագույնը երկու տարի ժամկետով: 

1. ՀՀ Սահմանադրության հոդված 51-ի (Տեղեկություններ ստա-
նալու իրավունքը) համաձայն՝ 

«1. Յուրաքանչյուր ոք ունի պետական և տեղական ինքնակառա-
վարման մարմինների ու պաշտոնատար անձանց գործունեության 
մասին տեղեկություններ ստանալու և փաստաթղթերին ծանոթա-
նալու իրավունք: 

2. Տեղեկություններ ստանալու իրավունքը կարող է սահմանա-
փակվել միայն օրենքով` հանրային շահերի կամ այլոց հիմնական 
իրավունքների և ազատությունների պաշտպանության նպատակով: 

3. Տեղեկություններ ստանալու կարգը, ինչպես նաև տեղեկու-
թյունները թաքցնելու կամ դրանց տրամադրումն անհիմն մերժելու 
համար պաշտոնատար անձանց պատասխանատվության հիմքերը 
սահմանվում են օրենքով»: 

2. Քր. օր.-ի հոդված 208-ով նախատեսված հանցագործության 
անմիջական օբյեկտը անձի՝ անմիջականորեն իր իրավունքներն ու 
օրինական շահերը շոշափող ամբողջական և արժանահավատ տե-
ղեկություններ ստանալու իրավունքի ապահովմանն ուղղված հա-
սարակական հարաբերություններն են: 

2.1. Տվյալ հանցագործության առարկան անձի իրավունքներին 
կամ օրինական շահերին առնչվող փաստաթուղթը կամ այլ տեղե-
կությունն է, որոնք պետք է համապատասխանեն որոշակի պա-
հանջների: Մասնավորապես, դրանք պետք է գտնվեն համապա-
տասխան իրավասու անձի մոտ, հավաքված լինեն ՀՀ օրենսդրու-
թյամբ սահմանված կարգին համապատասխան, առնչվեն անձի 
իրավունքներին և օրինական շահերին:  

3. Քննարկվող հանցագործության օբյեկտիվ կողմը բնութա-
գրվում է՝  

1) անձի իրավունքներին կամ օրինական շահերին առնչվող 
փաստաթուղթ կամ այլ տեղեկություն ապօրինի չտրամադրելով կամ  

2) անձին այդ փաստաթուղթը կամ տեղեկությունն ապօրինի ոչ 
լրիվ կամ աղավաղված տրամադրելով,  

3) նշված արարքներով (արարքով) անձի իրավունքներին կամ 
օրինական շահերին խոշոր չափերի գույքային կամ այլ էական վնաս 
պատճառելով:  

3.1. Փաստաթուղթ կամ այլ տեղեկություն չտրամադրելու ապօ-
րինությունը նշանակում է, որ դա տեղի է ունեցել ՀՀ օրենսդրու-
թյան պահանջների խախտմամբ: Մասնավորապես, տեղեկատվու-
թյան ազատության հետ կապված հարաբերությունները կարգավոր-
վում, իսկ տեղեկատվության ապահովման բնագավառում տեղեկա-
տվություն տնօրինողների իրավասությունը, ինչպես նաև տեղեկու-
թյուններ ստանալու կարգը, ձևերը և պայմանները սահմանվում են 
«Տեղեկատվության ազատության մասին» ՀՀ օրենքով: Վերջինիս 
հոդված 8-ի համաձայն՝  

«1. Տեղեկատվություն տնօրինողը, բացառությամբ սույն հոդվա-
ծի 3-րդ մասում սահմանված դեպքերի, մերժում է տեղեկության 
տրամադրումը, եթե դա՝ 

1) պարունակում է պետական, ծառայողական, բանկային, 
առևտրային գաղտնիք. 

2) խախտում է մարդու անձնական և ընտանեկան կյանքի գաղտ-
նիությունը, այդ թվում՝ նամակագրության, հեռախոսային խոսակ-
ցությունների, փոստային, հեռագրական և այլ հաղորդումների 
գաղտնիությունը. 

3) պարունակում է քրեական վարույթի՝ հրապարակման ոչ են-
թակա տվյալներ. 

4) բացահայտում է մասնագիտական գործունեությամբ պայմա-
նավորված մատչելիության սահմանափակում պահանջող տվյալներ 
(բժշկական, նոտարական, փաստաբանական գաղտնիք). 

5) խախտում է հեղինակային իրավունքը և (կամ) հարակից իրա-
վունքները։ 

2. Եթե պահանջվող տեղեկության մի մասը պարունակում է 
տվյալներ, որոնց տրամադրումը ենթակա է մերժման, ապա տեղե-
կություն է տրամադրվում մնացած մասի վերաբերյալ: 

3. Տեղեկության տրամադրումը չի կարող մերժվել, եթե դա՝ 
1) վերաբերում է քաղաքացիների անվտանգությանը և առողջու-

թյանը սպառնացող արտակարգ դեպքերին, ինչպես նաև տարերա-
յին (ներառյալ՝ պաշտոնապես կանխատեսվող) աղետներին և 
դրանց հետևանքներին. 

2) ներկայացնում է Հայաստանի Հանրապետության տնտեսու-
թյան ընդհանուր վիճակը, ինչպես նաև բնության և շրջակա միջա-
վայրի պաշտպանության, առողջապահության, կրթության, գյուղա-
տնտեսության, առևտրի, մշակույթի բնագավառում տիրող իրական 
վիճակը. 

3) չտրամադրելը բացասական ազդեցություն կունենա Հայաս-
տանի Հանրապետության սոցիալ-տնտեսական, գիտատեխնիկա-
կան և հոգևոր-մշակութային զարգացման պետական ծրագրերի 
իրականացման վրա»։ 

3.2. ՀՀ քր. օր.-ի հոդված 208-ի իմաստով, անձի իրավունքներին 
կամ օրինական շահերին առնչվող փաստաթուղթ կամ այլ տեղեկու-
թյուն ապօրինի չտրամադրելը դրսևորվում է անգործությամբ և կա-
րող է կատարվել թե՛ բանավոր, թե՛ գրավոր (օրինակ՝ հասարակ 
հարցի լուծման անտեղի ձգձգմամբ, մեկ պաշտոնատար անձից 
մյուսի մոտ ուղարկելով և այլն): 

3.3. Ոչ լրիվ է համարվում այն տեղեկությունը, որը չի պարունա-
կում տուժողի կողմից բարձրացված բոլոր հարցերի պատասխան-
ները: Իսկ աղավաղվածն այն տեղեկությունն է, որն ակնհայտորեն 
խեղաթյուրում է իրականությունը: 

3.4. Անձի իրավունքներին կամ օրինական շահերին պատճառ-
վող խոշոր չափերի գույքային վնասի հասկացությունը բացա-
հայտվում է քր. օր.-ի հոդված 3-ի 1-ին մասի 17-րդ կետում: Մասնա-
վորապես՝ այդպիսին պետք է համարել 500 հազար ՀՀ դրամը գե-
րազանցող, սակայն 5 միլիոն ՀՀ դրամը չգերազանցող գումարը 
(արժեքը): Ընդ որում, քննարկվող արարքների հետևանքով առանձ-
նապես խոշոր չափերի գույքային վնաս պատճառելը նույնպես 
պետք է որակել քր. օր.-ի հոդված 208-ով: 

3.5. Քր. օր.-ի քննարկվող հոդվածի իմաստով այլ էական վնաս 
(ոչ գույքային) պատճառելը կարող է արտահայտվել, օրինակ՝ ան-
ձի մյուս իրավունքների կամ ազատությունների սահմանափակման, 

որոշակի գործունեություն ծավալելու, սեփական կամ այլ անձանց 
իրավունքները, ազատություններն ու օրինական շահերը պաշտպա-
նելու հնարավորությունից զրկվելու մեջ և այլն:  

4. Քննարկվող հանցագործության սուբյեկտիվ կողմը բնութա-
գրվում է ինչպես ուղղակի, այնպես էլ անուղղակի դիտավորու-
թյամբ: 

5. Քր. օր.-ի հոդված 208-ով նախատեսված հանցագործության 
սուբյեկտը հատուկ է՝ անձի իրավունքներին կամ օրինական շահե-
րին առնչվող փաստաթուղթ կամ այլ տեղեկություն տրամադրելու 
իրավասություն ունեցողը՝ տեղեկատվություն տնօրինողը: Մաս-
նավորապես, «Տեղեկատվության ազատության մասին» ՀՀ օրենքի 
հոդված 3-ի համաձայն, այդպիսին են համարվում տեղեկություններ 
ունեցող պետական և տեղական ինքնակառավարման մարմիննե-
րի, պետական հիմնարկների, բյուջեներից ֆինանսավորվող կազ-
մակերպությունների, ինչպես նաև հանրային նշանակության կազ-
մակերպությունների1 պաշտոնատար անձինք:  

 
§6.7. Խղճի կամ դավանանքի ազատության իրավունքի 

իրականացումը խոչընդոտելը 
 

Հոդված 209. Խղճի կամ դավանանքի ազատության իրավուն-
քի իրականացումը խոչընդոտելը 

1. Անձի խղճի կամ դավանանքի ազատության իրավունքի իրա-
կանացումը, այդ թվում` կրոնական կազմակերպության օրինական 
գործունեությունը կամ կրոնական ծեսի կատարումը խոչընդոտելը՝ 

պատժվում է տուգանքով` առավելագույնը տասնապատիկի չա-
փով, կամ հանրային աշխատանքներով` առավելագույնը հարյուր 
ժամ տևողությամբ, կամ ազատության սահմանափակմամբ` առա-
վելագույնը մեկ տարի ժամկետով, կամ կարճաժամկետ ազատա-

 
1 «Տեղեկատվության ազատության մասին» ՀՀ օրենքի հոդված 3-ի համա-
ձայն, հանրային նշանակության կազմակերպություններ են համարվում 
ապրանքային շուկայում մենաշնորհ կամ գերիշխող դիրք ունեցող, ինչպես 
նաև առողջապահության, սպորտի, կրթության, մշակույթի, սոցիալական 
ապահովության, տրանսպորտի և կապի, կոմունալ ոլորտներում հանրու-
թյանը ծառայություններ մատուցող ոչ պետական կազմակերպությունները: 

զրկմամբ՝ առավելագույնը մեկ ամիս ժամկետով, կամ ազատա-
զրկմամբ՝ առավելագույնը մեկ տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով` 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը երեք տարի ժամկետով, կամ ազատության սահմանա-
փակմամբ` առավելագույնը երկու տարի ժամկետով, կամ կարճա-
ժամկետ ազատազրկմամբ` առավելագույնը երկու ամիս ժամկետով, 
կամ ազատազրկմամբ` առավելագույնը երկու տարի ժամկետով: 

1. ՀՀ Սահմանադրության հոդված 41-ի համաձայն՝ 
«1. Յուրաքանչյուր ոք ունի մտքի, խղճի, կրոնի ազատության ի-

րավունք: Այս իրավունքը ներառում է կրոնը կամ համոզմունքները 
փոխելու ազատությունը և դրանք ինչպես միայնակ, այնպես էլ այլոց 
հետ համատեղ և հրապարակավ կամ մասնավոր կարգով՝ քարոզի, 
եկեղեցական արարողությունների, պաշտամունքի այլ ծիսակատա-
րությունների կամ այլ ձևերով արտահայտելու ազատությունը: 

2. Մտքի, խղճի և կրոնի ազատության արտահայտումը կարող է 
սահմանափակվել միայն օրենքով` պետական անվտանգության, 
հասարակական կարգի, առողջության և բարոյականության կամ 
այլոց հիմնական իրավունքների և ազատությունների պաշտպանու-
թյան նպատակով: 

3. Յուրաքանչյուր քաղաքացի, որի կրոնական դավանանքին 
կամ համոզմունքներին հակասում է զինվորական ծառայությունը, 
ունի օրենքով սահմանված կարգով այն այլընտրանքային ծառայու-
թյամբ փոխարինելու իրավունք: 

4. Կրոնական կազմակերպություններն իրավահավասար են և 
օժտված են ինքնավարությամբ: Կրոնական կազմակերպություննե-
րի ստեղծման և գործունեության կարգը սահմանվում է օրենքով»: 

2. Քր. օր.-ի հոդված 209-ով նախատեսված հանցագործության 
անմիջական օբյեկտը մարդու մտքի, խղճի, դավանանքի ազատու-
թյան սահմանադրական իրավունքի ապահովմանն ուղղված հասա-

րակական հարաբերություններն են: Այսինքն, տվյալ հանցագործու-
թյունից տուժող կարող է հանդիսանալ յուրաքանչյուր մարդ, ում 
կողմից կրոնական կազմակերպությունների օրինական գործունեու-
թյանը կամ կրոնական ծեսերի կատարմանը մասնակցելն առանց 
օրինական հիմքերի խոչընդոտվում է: 

3. Քննարկվող հանցագործության օբյեկտիվ կողմը դրսևորվում 
է նրանում, որ հանցավորը խոչընդոտում է անձի խղճի կամ դավա-
նանքի ազատության իրավունքի իրականացումը, այդ թվում` կրո-
նական կազմակերպության օրինական գործունեությունը կամ կրո-
նական ծեսի կատարումը:  

3.1. Կրոնական կազմակերպություն ասելով՝ հասկացվում են 
ցանկացած դավանանքի հավատացյալների (օրինակ՝ քրիստոնյա-
ների, մահմեդականների, բուդդայականների և այլն) հասարակա-
կան միավորումները: Ազատ գործունեություն ծավալելու համար 
նշված կազմակերպությունները պետք է նախ և առաջ օրենքով սահ-
մանված կարգով գրանցված լինեն: Բացի այդ՝ նրանց գործունեու-
թյունը չպետք է հակասի օրենքներին և հետապնդի հավատացյալ-
ներին կամ այլ անձանց ֆիզիկական կամ գույքային վնաս պատճա-
ռելու նպատակ: 

3.2. Կրոնական կազմակերպությունների օրինական գործու-
նեությունը խոչընդոտելը կարող է կատարվել ինչպես գործողու-
թյամբ (օրինակ՝ եկեղեցին, մզկիթը, սինագոգը փակելով, կրոնա-
կան կազմակերպության ղեկավարին կամ անդամներին հետա-
պնդելով և այլն), այնպես էլ անգործությամբ (օրինակ՝ կրոնական 
կազմակերպության գրանցումն անհիմն մերժելով, դրա գրանցումից 
չարամտորեն խուսափելով և այլն): 

3.3. Կրոնական ծեսերի կատարումը խոչընդոտելը կարող է 
արտահայտվել հավատացյալների վրա ցանկացած տեսակի ներ-
գործությամբ, որը տեղի է ունենում նրանց կողմից որոշակի ծիսա-
կատարությանը մասնակցելուն խանգարելու կամ տվյալ արարողու-
թյան անցկացումը կամ դրա հետագա ընթացքը խափանելու հա-
մար:  

4. Քր. օր.-ի հոդված 209-ով նախատեսված հանցագործությունը 
նկարագրված է ձևական հանցակազմով. տվյալ արարքն ավարտ-
ված է համարվում կրոնական կազմակերպությունների օրինական 

գործունեությանը կամ կրոնական ծեսերի կատարմանը խոչընդո-
տելու պահից՝ անկախ որևէ հետևանքի առաջացումից:  

5. Քննարկվող հանցագործության սուբյեկտիվ կողմը բնութա-
գրվում է ինչպես ուղղակի, այնպես էլ անուղղակի դիտավորու-
թյամբ:  

6. Հանցագործության սուբյեկտն ընդհանուր է՝ 16 տարին լրա-
ցած յուրաքանչյուր մեղսունակ ֆիզիկական անձ:  

7. Քր. օր.-ի հոդված 209-ի 2-րդ մասով նախատեսված է խղճի 
կամ դավանանքի ազատության իրավունքի իրականացումը խոչըն-
դոտելու ծանրացուցիչ մեկ հանգամանք. նույն հոդվածի 1-ին մասով 
նախատեսված արարքը, որը կատարվել է իշխանական կամ ծառա-
յողական լիազորությունները կամ դրանցով պայմանավորված ազ-
դեցությունն օգտագործելով: Վերջինիս առանձնահատկությունները 
պարզաբանվել են սույն աշխատության §3.10-ի 7.2-րդ կետի շրջա-
նակներում: 

 
§6.8. Ընտրական կամ հանրաքվեին մասնակցելու իրավունքի 

իրականացումը, ընտրական հանձնաժողովների 
աշխատանքներին կամ ընտրությանը կամ հանրաքվեին 

մասնակցող անձանց իրավունքների կամ 
պարտականությունների իրականացումը  

խոչընդոտելը 
 
Հոդված 210. Ընտրական կամ հանրաքվեին մասնակցելու ի-

րավունքի իրականացումը, ընտրական հանձնաժողովների աշ-
խատանքներին կամ ընտրությանը կամ հանրաքվեին մասնակ-
ցող անձանց իրավունքների կամ պարտականությունների իրա-
կանացումը խոչընդոտելը 

1. Անձի ընտրական կամ հանրաքվեին մասնակցելու իրավունքի 
ազատ իրականացումը կամ ընտրական կամ հանրաքվեի հանձնա-
ժողովի աշխատանքը խոչընդոտելը, ինչպես նաև ընտրական կամ 
հանրաքվեի հանձնաժողովի կամ նախաձեռնող խմբի անդամի, 
թեկնածուի, այցելուի, լիազոր ներկայացուցչի, հանրաքվեի նախա-
ձեռնող խմբի ներկայացուցչի, վստահված անձի, դիտորդի, զանգ-
վածային լրատվության միջոցի ներկայացուցչի, կուսակցության 
(կուսակցությունների դաշինքի) լիազորած անձի, տեխնիկական 

սարքավորումն սպասարկող անձի իրավունքների կամ պարտակա-
նությունների իրականացումը խոչընդոտելը՝ 

պատժվում է տուգանքով` առավելագույնը քսանապատիկի չա-
փով, կամ ազատության սահմանափակմամբ` առավելագույնը երկու 
տարի ժամկետով, կամ կարճաժամկետ ազատազրկմամբ` առավե-
լագույնը երկու ամիս ժամկետով, կամ ազատազրկմամբ` առավելա-
գույնը երկու տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է՝ 

1) շանտաժով, 
2) անձի կամ նրա մերձավոր ազգականի կամ մերձավորի նկատ-

մամբ բռնություն գործադրելու կամ գույք ոչնչացնելու կամ վնասելու 
սպառնալիքով, 

3) նյութապես շահագրգռելով, 
4) ընտրական կամ հանրաքվեի հանձնաժողովի նախագահի 

կամ անդամի կողմից, 
5) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով կամ 
6) մի խումբ անձանց կողմից նախնական համաձայնությամբ` 
պատժվում է ազատազրկմամբ` երեքից վեց տարի ժամկետով: 
3. Հանրաքվեին կամ ընտրությանը որևէ ձևով քվեարկելուն կամ 

հանրաքվեին կամ ընտրությանը մասնակցելուն կամ հանրաքվեին 
կամ ընտրությանը մասնակցելուց հրաժարվելուն կամ մեկից ավելի 
անգամ կամ այլ անձի փոխարեն քվեարկելուն հարկադրելը, որը 
կատարվել է՝ 

1) անձի կամ նրա մերձավոր ազգականի կամ մերձավորի նկատ-
մամբ բռնություն գործադրելու կամ գույք ոչնչացնելու կամ վնասելու 
սպառնալիքով, 

2) իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով կամ 

3) նյութական կամ այլ կախվածությունն օգտագործելով՝ 
պատժվում է ազատազրկմամբ՝ չորսից ութ տարի ժամկետով։ 
4. Սույն հոդվածի 1-ին կամ 2-րդ կամ 3-րդ մասով նախատեսված 

արարքը, որը կատարվել է հանցավոր կազմակերպության կողմից՝ 
պատժվում է ազատազրկմամբ` հինգից տասը տարի ժամկետով: 

1. ՀՀ Սահմանադրության հոդված 2-ը սահմանում է` 
«Հայաստանի Հանրապետությունում իշխանությունը պատկա-

նում է ժողովրդին: 
Ժողովուրդն իր իշխանությունն իրականացնում է ազատ ընտրու-

թյունների, հանրաքվեների, ինչպես նաև Սահմանադրությամբ նա-
խատեսված պետական և տեղական ինքնակառավարման մարմին-
ների ու պաշտոնատար անձանց միջոցով: 

Իշխանության յուրացումը որևէ կազմակերպության կամ անհա-
տի կողմից հանցագործություն է»: 

Սահմանադրության հոդված 7-ի (Ընտրական իրավունքի սկըզ-
բունքները) համաձայն՝ «Ազգային ժողովի և համայնքների ավագա-
նիների ընտրությունները, ինչպես նաև հանրաքվեներն անցկաց-
վում են ընդհանուր, հավասար, ազատ և ուղղակի ընտրական իրա-
վունքի հիման վրա՝ գաղտնի քվեարկությամբ»: 

Հիմնական օրենքի հոդված 48-ը (Ընտրական իրավունքը և հան-
րաքվեին մասնակցելու իրավունքը) սահմանում է՝ 

«1. Ազգային ժողովի ընտրության կամ հանրաքվեի օրը տասնութ 
տարին լրացած Հայաստանի Հանրապետության քաղաքացիներն 
ունեն ընտրելու և հանրաքվեին մասնակցելու իրավունք: 

2. Ազգային ժողովի պատգամավոր կարող է ընտրվել քսանհինգ 
տարին լրացած, վերջին չորս տարում միայն Հայաստանի Հանրա-
պետության քաղաքացի հանդիսացող, վերջին չորս տարում Հայաս-
տանի Հանրապետությունում մշտապես բնակվող, ընտրական իրա-
վունք ունեցող և հայերենին տիրապետող յուրաքանչյուր ոք: 

3. Տեղական ինքնակառավարման մարմինների ընտրություննե-
րի ժամանակ ընտրելու և ընտրվելու, տեղական հանրաքվեին մաս-
նակցելու իրավունք ունեն ընտրության կամ հանրաքվեի օրը տասն-
ութ տարին լրացած Հայաստանի Հանրապետության քաղաքացի-
ները: Օրենքով կարող է սահմանվել Հայաստանի Հանրապետու-
թյան քաղաքացիություն չունեցող անձանց՝ տեղական ինքնակառա-
վարման մարմինների ընտրություններին և տեղական հանրաքվե-
ներին մասնակցելու իրավունքը: 

4. Ընտրելու և ընտրվելու, ինչպես նաև հանրաքվեին մասնակցե-
լու իրավունք չունեն դատարանի՝ օրինական ուժի մեջ մտած վճռով 
անգործունակ ճանաչված, ինչպես նաև դիտավորությամբ կատար-

ված ծանր հանցանքների համար օրինական ուժի մեջ մտած դատա-
վճռով դատապարտված և պատիժը կրող անձինք: Ընտրվելու իրա-
վունք չունեն նաև այլ հանցանքների համար օրինական ուժի մեջ 
մտած դատավճռով դատապարտված և պատիժը կրող անձինք»: 

1.1. Ազգային ժողովի և համայնքների ավագանիների ընտրու-
թյունների, ինչպես նաև հանրաքվեների նախապատրաստման, 
կազմակերպման ու անցկացման հետ կապված հարցերը կարգա-
վորվում են «ՀՀ ընտրական օրենսգիրք» և «Հանրաքվեի մասին» ՀՀ 
սահմանադրական օրենքներով, ինչպես նաև «Տեղական հանրա-
քվեի մասին» ՀՀ օրենքով: 

2. ՀՀ քր. օր.-ի հոդված 210-ով նախատեսված հանցագործու-
թյան օբյեկտը Հայաստանի Հանրապետությունում ընտրական կամ 
հանրաքվեին մասնակցելու իրավունքի ազատ իրականացման, ինչ-
պես նաև ընտրական հանձնաժողովների աշխատանքների և 
ընտրությանը կամ հանրաքվեին մասնակցող անձանց իրավունք-
ների կամ պարտականությունների իրականացման ապահովմանն 
ուղղված հասարակական հարաբերություններն են: 

2.1. Տվյալ հանցագործությունից տուժող կարող է հանդիսանալ 
ընտրական կամ հանրաքվեին մասնակցելու իրավունք ունեցող ան-
ձը (այդ թվում՝ տեղական ինքնակառավարման մարմինների ընտ-
րություններին և տեղական հանրաքվեներին մասնակցելու իրա-
վունք ունեցող՝ ՀՀ քաղաքացիություն չունեցող), ինչպես նաև ընտ-
րական կամ հանրաքվեի հանձնաժողովի կամ նախաձեռնող խմբի 
անդամը, թեկնածուն, այցելուն, լիազոր ներկայացուցիչը, հանրա-
քվեի նախաձեռնող խմբի ներկայացուցիչը, վստահված անձը, դի-
տորդը, զանգվածային լրատվության միջոցի ներկայացուցիչը, կու-
սակցության (կուսակցությունների դաշինքի) լիազորած անձը, տեխ-
նիկական սարքավորումն սպասարկող անձը: 

3. Քննարկվող հանցագործության օբյեկտիվ կողմը երկընտրելի 
է և բնութագրվում է հետևյալ արարքներից որևէ մեկի կամ մի քա-
նիսի կատարմամբ՝ 

1) անձի ընտրական կամ հանրաքվեին մասնակցելու իրավունքի 
ազատ իրականացումը խոչընդոտելով, 

2) ընտրական կամ հանրաքվեի հանձնաժողովի աշխատանքը 
խոչընդոտելով, 

3) ընտրական կամ հանրաքվեի հանձնաժողովի կամ նախաձեռ-
նող խմբի անդամի, թեկնածուի, այցելուի, լիազոր ներկայացուցչի, 
հանրաքվեի նախաձեռնող խմբի ներկայացուցչի, վստահված անձի, 
դիտորդի, զանգվածային լրատվության միջոցի ներկայացուցչի, կու-
սակցության (կուսակցությունների դաշինքի) լիազորած անձի, տեխ-
նիկական սարքավորումն սպասարկող անձի իրավունքների կամ 
պարտականությունների իրականացումը խոչընդոտելով: 

3.1. Խոչընդոտել ասելով՝ նշված բոլոր դեպքերում պետք է հաս-
կանալ ցանկացած եղանակով որոշակի արգելքներ, խոչընդոտներ 
ստեղծելը: Այն կարող է դրսևորվել տարբեր կերպ և, բնականաբար, 
սկզբունքորեն անհնար է կանխատեսել կամ փորձել սպառիչ թվար-
կել դրա դրսևորման հնարավոր բոլոր տարբերակները: Ամեն դեպ-
քում, խոչընդոտելը ենթադրում է այնպիսի գործողությունների կա-
տարում, որոնք նպատակ ունեն տարբեր միջոցներով ազդել նշված 
իրավունքների իրականացման վրա այնպես, որ ընտրողը կամ հան-
րաքվեին մասնակցողը հնարավորություն չունենա ազատորեն մաս-
նակցել համապատասխան գործընթացին: Օրինակ՝ երբ ստույգ ի-
մանալով, որ անձը ցանկանում է ընտրել հանցավորի համար ոչ 
նախընտրելի թեկնածուի, որևէ կերպ (բռնություն կամ դրա սպառ-
նալիք գործադրելով, շանտաժով, ազատությունից զրկելով, նյութա-
պես շահագրգռելով կամ խաբեությամբ և այլն) բացառում է ընտրա-
տեղամաս նրա մուտք գործելը կամ քվեարկելը:  

Ընդ որում, քննարկվող հանցակազմի առկայության համար նշա-
նակություն չունի, թե երբ կամ որտեղ է դրսևորվել խոչընդոտելու 
փաստը՝ ընտրատեղամաս ուղեվորվելի՞ս, այնտեղ մուտք գործելի՞ս, 
թե՞ հենց ընտրատեղամասում, քվեախցիկում, քվեատուփի մոտ և 
այլն: Այսպես, արարքը քր. օր.-ի հոդված 210-ով պետք է որակել 
նաև այն դեպքերում, երբ հանցագործությունից տուժողին արգելա-
փակում են տանը կամ ավտոմեքենայում՝ բացառելով դեպի ընտրա-
կան տեղամաս նրա ուղևորվելը: 

3.2. Քննարկվող հանցակազմի իմաստով ընտրական հանձնա-
ժողով ասելով՝ պետք է հասկանալ համապատասխան օրենսդրա-
կան ակտերով նախատեսված բոլոր ընտրական և հանրաքվեի 
հանձնաժողովները: Այսպես, «ՀՀ ընտրական օրենսգիրք» ՀՀ սահ-
մանադրական օրենքի հոդված 36-ի 1-ին մասի համաձայն՝ ընտրու-



308 
 

թյունների կազմակերպման և անցկացման նպատակով կազմավոր-
վում է ընտրական հանձնաժողովների եռաստիճան համակարգ՝ 
Կենտրոնական ընտրական հանձնաժողով, Ընտրատարածքային 
ընտրական հանձնաժողովներ և Տեղամասային ընտրական հանձ-
նաժողովներ: Համանման հանձնաժողովների կազմավորման հա-
մակարգեր են նախատեսված նաև «Հանրաքվեի մասին» ՀՀ սահ-
մանադրական օրենքի 15-րդ, ինչպես նաև «Տեղական հանրաքվեի 
մասին» ՀՀ օրենքի 11-րդ հոդվածներով: 

Հետևաբար, քննարկվող հանցակազմի առկայության իմաստով 
որևէ նշանակություն չունի, թե կոնկրետ որ հանձնաժողովի աշխա-
տանքներն են խոչընդոտվել: 

3.2.1. Ընտրական կամ հանրաքվեի հանձնաժողովի աշխա-
տանքը խոչընդոտելը ևս կարող է կատարվել տարբեր եղանակնե-
րով: Օրինակ՝ հանձնաժողովի նիստերին դահլիճ մուտք գործելով և 
այնպիսի գործողություններ կատարելով, որոնց հետևանքով հանձ-
նաժողովի աշխատանքը խափանվում է, կամ՝ այլ պայմաններ են 
ստեղծվում, որոնց հետևանքով հանձնաժողովի աշխատանքները 
տվյալ պահին անհնարին են դառնում կամ ոչ լիարժեք են իրակա-
նացվում և այլն: 

3.3. Միևնույն ժամանակ, քննարկվող հանցավոր արարքի կա-
տարման կոնկրետ դրսևորումը բացահայտելու համար յուրաքան-
չյուր դեպքում անհրաժեշտ է մանրամասն վերլուծել ընտրություն-
ների կամ հանրաքվեի նախապատրաստման, կազմակերպման և 
անցկացման կանոնները կարգորոշող համապատասխան նորմա-
տիվ փաստաթղթերը: 

Մասնավորապես, ընտրական կամ հանրաքվեի հանձնաժողովի 
աշխատանքների հիմնական ուղղություններն ու առանձնահատկու-
թյունները, ինչպես նաև ընտրական կամ հանրաքվեի հանձնաժո-
ղովի կամ նախաձեռնող խմբի անդամի, թեկնածուի, այցելուի, լիա-
զոր ներկայացուցչի, հանրաքվեի նախաձեռնող խմբի ներկայացուց-
չի, վստահված անձի, դիտորդի, զանգվածային լրատվության միջո-
ցի ներկայացուցչի, կուսակցության (կուսակցությունների դաշինքի) 
լիազորած անձի, տեխնիկական սարքավորումն սպասարկող անձի 
իրավունքներն ու պարտականությունները կանոնակարգող իրավա-
դրույթները տեղ են գտել ոչ միայն «ՀՀ ընտրական օրենսգիրք» և 

«Հանրաքվեի մասին» ՀՀ սահմանադրական օրենքներում և «Տե-
ղական հանրաքվեի մասին» ՀՀ օրենքում, այլև Կենտրոնական 
ընտրական հանձնաժողովի նորմատիվ որոշումներում1: 

4. Քր. օր.-ի հոդված 210-ով նախատեսված հանցակազմը ձևա-
կան է. հանցագործությունն ավարտված է համարվում անձի ընտ-
րական կամ հանրաքվեին մասնակցելու իրավունքի իրականացու-
մը, ընտրական հանձնաժողովների աշխատանքներին կամ ընտրու-
թյանը կամ հանրաքվեին մասնակցող անձանց իրավունքների կամ 
պարտականությունների իրականացումը ցանկացած եղանակով 
խոչընդոտելու պահից: Փաստացի որևէ հետևանքի առաջացումն 
արարքի որակման առումով նշանակություն չունի: 

5. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ:  

6. Տվյալ հանցագործության սուբյեկտն ընդհանուր է՝ 16 տարին 
լրացած յուրաքանչյուր մեղսունակ ֆիզիկական անձ: 

7. Քր. օր.-ի հոդված 210-ի 2-րդ մասով նախատեսված են ընտ-
րական կամ հանրաքվեին մասնակցելու իրավունքի իրականացու-
մը, ընտրական հանձնաժողովների աշխատանքներին կամ ընտրու-
թյանը կամ հանրաքվեին մասնակցող անձանց իրավունքների կամ 
պարտականությունների իրականացումը խոչընդոտելու ծանրացու-
ցիչ հանգամանքները. նույն հոդվածի 1-ին մասով նախատեսված 
արարքը, որը կատարվել է՝ 

1) շանտաժով, 
2) անձի կամ նրա մերձավոր ազգականի կամ մերձավորի նկատ-

մամբ բռնություն գործադրելու կամ գույք ոչնչացնելու կամ վնասելու 
սպառնալիքով, 

3) նյութապես շահագրգռելով, 
4) ընտրական կամ հանրաքվեի հանձնաժողովի նախագահի 

կամ անդամի կողմից, 

 
1 Քննարկվող որոշումները, օրենսդրությամբ սահմանված կարգով պետա-
կան գրանցում ստանալուց և Կենտրոնական ընտրական հանձնաժողովում 
մուտքագրվելուց հետո, համապետական ընտրությունների ժամանակա-
հատվածում՝ նույն օրը, իսկ մյուս ընտրությունների դեպքում՝ մինչև հաջորդ 
աշխատանքային օրվա ավարտը, տեղադրվում են ԿԸՀ` http://elections.am 
պաշտոնական կայքէջում: 

5) իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով կամ 

6) մի խումբ անձանց կողմից նախնական համաձայնությամբ: 
7.1. Նշված ծանրացուցիչ հանգամանքների մեծ մասը պարզա-

բանվել է նախորդող մի շարք հանցակազմեր քննարկելիս: 
Մասնավորապես, հանցանքը շանտաժով կատարելու էությունն 

ու առանձնահատկությունները բացահայտվել են սույն աշխատու-
թյան §3.3-ի 4-րդ կետի, անձի կամ նրա մերձավոր ազգականի 
կամ մերձավորի նկատմամբ կատարելունը՝ §1.1-ի 7.1-րդ կետի, 
սպառնալիք գործադրելով կատարելունը՝ §1.8-ի 3-րդ կետի, 
իշխանական կամ ծառայողական լիազորությունները կամ դրան-
ցով պայմանավորված ազդեցությունն օգտագործելով կատարե-
լունը՝ §3.10-ի 7.2-րդ կետի, մի խումբ անձանց կողմից նախնական 
համաձայնությամբ կատարելունը՝ §1.1-ի 7.8-րդ կետի շրջանակնե-
րում: 

7.2. Նյութապես շահագրգռելը ընտրողին կամ հանրաքվեի 
մասնակցին, ընտրական կամ հանրաքվեի հանձնաժողովի կամ նա-
խաձեռնող խմբի անդամին, թեկնածուին, այցելուին, լիազոր ներ-
կայացուցչին, հանրաքվեի նախաձեռնող խմբի ներկայացուցչին, 
վստահված անձին, դիտորդին, զանգվածային լրատվության միջո-
ցի ներկայացուցչին, կուսակցության (կուսակցությունների դաշին-
քի) լիազորած անձին, տեխնիկական սարքավորումն սպասարկող 
անձին դրամական կամ այլ նյութական վարձատրություն տալն է 
կամ առաջարկելը կամ վարձատրելու խոստումը՝ անձի ընտրական 
կամ հանրաքվեին մասնակցելու իրավունքի ազատ իրականացումը 
կամ ընտրական կամ հանրաքվեի հանձնաժողովի աշխատանքը 
կամ ընտրությանը մասնակցող անձանց իրավունքների կամ պար-
տականությունների իրականացումը խոչընդոտելու նպատակով: 
Օրինակ՝ երբ նյութապես շահագրգռելով՝ անձից պահանջում են 
չներկայանալ ընտրական կամ հանրաքվեի հանձնաժողովի աշխա-
տանքներին կամ հրաժարվել որպես վստահված անձ կամ դիտորդ 
գրանցվելուց և այլն: 

Միևնույն ժամանակ, հանրաքվեին կամ ընտրությանը մասնակ-
ցելու, հանրաքվեին կամ ընտրությանը որևէ ձևով քվեարկելու, 
քվեաթերթիկն անվավեր դարձնելու կամ հանրաքվեին կամ ընտրու-

թյանը մասնակցելուց հրաժարվելու պայմանով ընտրողին անձամբ 
կամ միջնորդի միջոցով գույք, ներառյալ դրամական միջոց, արժե-
թուղթ, վճարային այլ գործիք, գույքի նկատմամբ իրավունք, ծառա-
յություն առաջարկելը, խոստանալը կամ տալը պետք է որակել քր. 
օր.-ի ոչ թե քննարկվող, այլ 219-րդ (Ընտրակաշառք տալը) հոդվա-
ծով: 

7.3. Քր. օր.-ի հոդված 210-ի 2-րդ մասի 4-րդ կետով՝ որպես 
ծանրացուցիչ հանգամանք, նախատեսված է քննարկվող հանցան-
քը հատուկ սուբյեկտի՝ ընտրական կամ հանրաքվեի հանձնաժողո-
վի նախագահի կամ անդամի կողմից կատարելը: Նշված հանձնա-
ժողովները կազմավորելու հիմունքներն ու կարգը, դրանց նախա-
գահների և անդամների լիազորությունները սահմանված են «ՀՀ 
ընտրական օրենսգիրք» և «Հանրաքվեի մասին» ՀՀ սահմանադրա-
կան օրենքներով, ինչպես նաև «Տեղական հանրաքվեի մասին» ՀՀ 
օրենքով: 

8. Քր. օր.-ի քննարկվող հոդվածի 3-րդ մասն առավել խիստ 
պատասխանատվություն է նախատեսում հանրաքվեին կամ ընտ-
րությանը որևէ ձևով քվեարկելուն կամ հանրաքվեին կամ ընտրու-
թյանը մասնակցելուն կամ հանրաքվեին կամ ընտրությանը մաս-
նակցելուց հրաժարվելուն կամ մեկից ավելի անգամ կամ այլ անձի 
փոխարեն քվեարկելուն հարկադրելու համար, որը կատարվել է՝ 

1) անձի կամ նրա մերձավոր ազգականի կամ մերձավորի նկատ-
մամբ բռնություն գործադրելու կամ գույք ոչնչացնելու կամ վնասելու 
սպառնալիքով, 

2) իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով կամ 

3) նյութական կամ այլ կախվածությունն օգտագործելով: 
Հարկադրելու նշված եղանակներից առաջին երկուսը մեկնա-

բանվել են քննարկվող պարագրաֆի կետ 7.1-ի շրջանակներում: 
Հանցանքը նյութական կամ այլ կախվածությունն օգտագոր-

ծելով կատարելու էությունն ու առանձնահատկությունները բացա-
հայտվել են սույն աշխատության §1.8-ի 11.2-րդ կետի շրջանակ-
ներում: 

9. Ընտրական կամ հանրաքվեին մասնակցելու իրավունքի իրա-
կանացումը, ընտրական հանձնաժողովների աշխատանքներին 

կամ ընտրությանը կամ հանրաքվեին մասնակցող անձանց իրա-
վունքների կամ պարտականությունների իրականացումը խոչընդո-
տելու առավել վտանգավոր տեսակը նախատեսված է քր. օր.-ի 
հոդված 210-ի 4-րդ մասով: Այն է՝ նույն հոդվածի 1-ին կամ 2-րդ կամ 
3-րդ մասով նախատեսված արարքը, որը կատարվել է հանցավոր 
կազմակերպության կողմից: Ծանրացուցիչ տվյալ հանգամանքի 
էությունն ու առանձնահատկությունները բացահայտվել են սույն աշ-
խատության §1.1-ի 7.8-րդ կետի շրջանակներում: 

 
§6.9. Քարոզչություն կատարելուն կամ քարոզչություն 

կատարելուց հրաժարվելուն հարկադրելը կամ քարոզչություն 
կատարելուն այլ կերպ խոչընդոտելը 

 
Հոդված 211. Քարոզչություն կատարելուն կամ քարոզչություն 

կատարելուց հրաժարվելուն հարկադրելը կամ քարոզչություն 
կատարելուն այլ կերպ խոչընդոտելը 

 1. Նախընտրական կամ հանրաքվեի քարոզչություն կատարե-
լուն կամ քարոզչություն կատարելուց հրաժարվելուն հարկադրելը 
կամ նախընտրական կամ հանրաքվեի քարոզչություն կատարելուն 
այլ կերպ խոչընդոտելը՝ 

պատժվում է տուգանքով` տասնապատիկից երեսնապատիկի 
չափով, կամ ազատության սահմանափակմամբ՝ առավելագույնը 
երեք տարի ժամկետով, կամ կարճաժամկետ ազատազրկմամբ` ա-
ռավելագույնը երկու ամիս ժամկետով, կամ ազատազրկմամբ` առա-
վելագույնը երեք տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է՝ 

1) շանտաժով, 
2) անձի կամ նրա մերձավոր ազգականի կամ մերձավորի նկատ-

մամբ բռնություն գործադրելու կամ գույք ոչնչացնելու կամ վնասելու 
սպառնալիքով, 

3) իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով, 

4) նյութական կամ այլ կախվածությունն օգտագործելով կամ 
5) մի խումբ անձանց կողմից՝ 
պատժվում է ազատազրկմամբ` երեքից վեց տարի ժամկետով: 

1. Նախընտրական քարոզչությանն առնչվող հարաբերություն-
ները կարգավորվում են «ՀՀ ընտրական օրենսգիրք» ՀՀ սահմա-
նադրական օրենքի (այսուհետ նաև՝ Ընտրական օրենսգիրք) գլուխ 
4-ով: Մասնավորապես, նշված օրենքի հոդված 19-ի (Նախընտրա-
կան քարոզչության հիմնական սկզբունքները) 1-ին մասի համա-
ձայն՝ «Նախընտրական քարոզչության ժամանակահատվածը սույն 
օրենսգրքով սահմանված այն ժամանակահատվածն է, որի ընթաց-
քում ընտրություններին մասնակցող կուսակցություններին, թեկնա-
ծուներին հավասար հնարավորություններ ապահովելու նպատա-
կով գործում են հանրային ռեսուրսներից օգտվելու, քարոզչություն 
իրականացնելու և ֆինանսական թափանցիկությունն ապահովելու` 
սույն օրենսգրքով սահմանված կանոնները: 

Նախընտրական քարոզչության ժամանակահատվածի սահման-
ված լինելը չի սահմանափակում սույն օրենսգրքով չարգելված այլ 
ժամանակահատվածում քարոզչության իրականացումը: 

Նախընտրական քարոզչության ժամանակահատվածը սկսվում է 
ընտրություններին մասնակցող կուսակցությունների ընտրական 
ցուցակների, թեկնածուների գրանցման համար սույն օրենսգրքով 
սահմանված ժամկետի վերջին օրվան հաջորդող 5-րդ օրը և ա-
վարտվում քվեարկության օրվանից մեկ օր առաջ: Այդ ժամանակա-
հատվածում քարոզչությունը ստորև անվանվում է նախընտրական 
քարոզչություն: 

Ազգային ժողովի ընտրության երկրորդ փուլի դեպքում նախընտ-
րական քարոզչությունն սկսվում է ընտրության երկրորդ փուլ անց-
կացնելու մասին որոշման կայացումից հետո՝ ութերորդ օրվանից։ 

Քվեարկության և դրան նախորդող օրը քարոզչությունը հրապա-
րակային ելույթների, հրապարակային միջոցառումների միջոցով, 
զանգվածային լրատվության միջոցներով, այդ թվում՝ կաբելային 
(մալուխային) ցանցով, արբանյակային կապով և վերգետնյա եթե-
րային հեռարձակմամբ տեսալսողական մեդիածառայություն մա-
տուցողների կողմից, ինչպես նաև համացանցում գովազդի միջոցով 
արգելվում է»: 

1.1. Համանման կարգավորումներ են նախատեսված նաև «Հան-
րաքվեի մասին» ՀՀ սահմանադրական օրենքի գլուխ 5-ով և «Տե-
ղական հանրաքվեի մասին» ՀՀ օրենքի գլուխ 5-ով: 

2. Քր. օր.-ի հոդված 211-ով նախատեսված հանցագործության 
անմիջական օբյեկտը նախընտրական կամ հանրաքվեի քարոզչու-
թյուն իրականացնելու՝ ՀՀ օրենսդրությամբ սահմանված կարգի ա-
պահովմանն ուղղված հասարակական հարաբերություններն են: 

3. Քննարկվող հանցագործությունն օբյեկտիվ կողմից բնութա-
գրվում է՝  

1) նախընտրական կամ հանրաքվեի քարոզչություն կատարելուն 
կամ քարոզչություն կատարելուց հրաժարվելուն հարկադրելով կամ  

2) նախընտրական կամ հանրաքվեի քարոզչություն կատարելուն 
այլ կերպ խոչընդոտելով: 

3.1. Հարկադրելու էությունն ու առանձնահատկությունները բա-
ցահայտվել են սույն աշխատության §3.3-ի կետեր 1-5-ի շրջանակ-
ներում: Ընդ որում, հարկադրանքի կոնկրետ եղանակներ տվյալ 
հոդվածում նախատեսված չեն: Ուստի, քննարկվող հանցավոր 
արարքի իմաստով պետք է հասկանալ դրա ցանկացած դրսևորում: 

3.2. Այլ կերպ խոչընդոտել ասելով՝ քննարկվող հանցակազմի 
իմաստով, պետք է հասկանալ հարկադրելու հետ չկապված ցանկա-
ցած եղանակով (գործողությամբ կամ անգործությամբ) որոշակի 
արգելքներ, խոչընդոտներ ստեղծելը, որն ուղղված է նախընտրա-
կան կամ հանրաքվեի քարոզչություն կատարելը բացառելուն կամ 
դժվարացնելուն: Օրինակ՝ անվայելուչ պահվածքով ընտրողների 
հետ հանդիպումը տապալելը, ժողովներ, հանդիպումներ և նախ-
ընտրական կամ հանրաքվեի քարոզչության հետ կապված այլ մի-
ջոցառումներ կազմակերպելու նպատակով դահլիճներ կամ այլ շի-
նություններ տրամադրելուց անհիմն հրաժարվելը և այլն: 

4. Քր. օր.-ի հոդված 211-ով նախատեսված հանցագործությունը 
նկարագրված է ձևական հանցակազմով. հանցանքն ավարտված 
է համարվում նախընտրական կամ հանրաքվեի քարոզչություն կա-
տարելուն կամ քարոզչություն կատարելուց հրաժարվելուն հարկա-
դրել կամ նախընտրական կամ հանրաքվեի քարոզչություն կատա-
րելուն այլ կերպ խոչընդոտել հանդիսացող արարքը սկսելու պահից: 

5. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ:  

6. Տվյալ հանցագործության սուբյեկտն ընդհանուր է՝ 16 տարին 
լրացած յուրաքանչյուր մեղսունակ ֆիզիկական անձ: 

7. Քր. օր.-ի հոդված 211-ի 2-րդ մասով նախատեսված են նախ-
ընտրական կամ հանրաքվեի քարոզչություն կատարելուն կամ քա-
րոզչություն կատարելուց հրաժարվելուն հարկադրելու կամ նախ-
ընտրական կամ հանրաքվեի քարոզչություն կատարելուն այլ կերպ 
խոչընդոտելու ծանրացուցիչ հանգամանքները. նույն հոդվածի 1-
ին մասով նախատեսված արարքը, որը կատարվել է՝ 

1) շանտաժով, 
2) անձի կամ նրա մերձավոր ազգականի կամ մերձավորի նկատ-

մամբ բռնություն գործադրելու կամ գույք ոչնչացնելու կամ վնասելու 
սպառնալիքով, 

3) իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով, 

4) նյութական կամ այլ կախվածությունն օգտագործելով կամ 
5) մի խումբ անձանց կողմից: 
Նշված բոլոր հանգամանքները մանրամասն պարզաբանվել են 

սույն աշխատության նախորդ պարագրաֆի շրջանակներում: 

 

§6.10. Ընտրությունների կամ քվեարկության  
արդյունքները կեղծելը 

 
Հոդված 212. Ընտրությունների կամ քվեարկության արդյունք-

ները կեղծելը 

1. Հանրաքվեի կամ ընտրությունների ընթացքում ձայներն ակն-
հայտ սխալ հաշվելը կամ ընտրությունների արդյունքները, այդ 
թվում` արձանագրությունները, դրանց պատճենները, այլ ընտրա-
կան փաստաթղթերը կամ դրանց քաղվածքները ակնհայտ սխալ 
տվյալներով հաստատելը, համակարգչում ակնհայտ սխալ տվյալ-
ներ մուտքագրելը, մուտքագրված տվյալները փոփոխելը կամ 
ընտրողի քվեաթերթիկը կամ քվեարկության ծրարն անվավեր կամ 
չսահմանված նմուշի դարձնելը, ինչպես նաև այլ եղանակով ընտրու-
թյունների կամ քվեարկության արդյունքները կեղծելը կամ այդ 
նպատակով ընտրական փաստաթղթերը վերադաս ընտրական 
մարմիններին սահմանված ժամկետում չներկայացնելը՝ 

պատժվում է ազատազրկմամբ` երեքից վեց տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է մի խումբ անձանց կողմից նախնական համաձայնու-
թյամբ՝ 

պատժվում է ազատազրկմամբ՝ չորսից ութ տարի ժամկետով։ 

1. Տվյալ հանցագործության անմիջական օբյեկտը ընտրություն-
ների և հանրաքվեի անցկացումն ապահովող հասարակական հա-
րաբերություններն են, որոնք ուղղված են պետական իշխանության 
և տեղական ինքնակառավարման մարմինների ձևավորմանը կամ 
անմիջականորեն ժողովրդի իշխանության իրականացմանը կամ 
համայնքի գործերի կառավարմանն անմիջականորեն մասնակցու-
թյանը: 

1.1. Հանցագործության առարկան ընտրությունների կամ հան-
րաքվեի արդյունքներ պարունակող փաստաթղթերն են (քվեաթեր-
թիկները, ընտրողների գրանցման ցուցակները, քվեարկության ամ-
փոփիչ և անճշտությունների վերաբերյալ արձանագրությունները և 
այլն), որոնց ձևն ու լրացման կարգը սահմանվում են օրենքով, ինչ-
պես նաև համակարգչային համապատասխան տեղեկատվությունը: 

2. Քր. օր.-ի հոդված 212-ով նախատեսված հանցագործության 
օբյեկտիվ կողմը բնութագրվում է ընտրությունների կամ քվեարկու-
թյան արդյունքները կեղծելով, որը դրսևորվում է՝ 

1) ձայներն ակնհայտ սխալ հաշվելով, 
2) ընտրությունների արդյունքները, այդ թվում՝ արձանագրու-

թյունները, դրանց պատճենները, այլ ընտրական փաստաթղթերը և 
դրանց քաղվածքներն ակնհայտ սխալ տվյալներով հաստատելով, 

3) համակարգչում ակնհայտ սխալ տվյալներ մուտքագրելով կամ 
մուտքագրված տվյալները փոփոխելով, 

4) ընտրողի քվեաթերթիկը կամ քվեարկության ծրարն անվավեր 
կամ չսահմանված նմուշի դարձնելով, 

5) որևէ այլ եղանակով ընտրությունների կամ քվեարկության ար-
դյունքները կեղծելով,  

6) ընտրությունների կամ քվեարկության արդյունքները կեղծելու 
նպատակով ընտրական փաստաթղթերը վերադաս ընտրական 
մարմիններին սահմանված ժամկետում չներկայացնելով: 

2.1. Ձայներն ակնհայտ սխալ հաշվելը նշանակում է քվեարկու-
թյան արդյունքների դիտավորյալ աղավաղում, որն առաջ է բերում 

«կողմ» կամ «դեմ» քվեարկած ձայների՝ իրականությանը չհամա-
պատասխանող ավելացում կամ պակասեցում: Դա կարող է արտա-
հայտվել, օրինակ՝ մեկ թեկնածուի օգտին քվեարկված քվեաթերթի-
կը մեկ ուրիշ թեկնածուի օգտին հաշվելով, ձայները հաշվարկելիս 
անցանկալի քվեաթերթիկները թաքցնելով, անվավեր քվեաթեր-
թիկներն այս կամ այն թեկնածուի օգտին հաշվելով և այլն:  

Ինչ վերաբերում է ընտրողի քվեաթերթիկը կամ քվեարկու-
թյան ծրարն անվավեր կամ չսահմանված նմուշի դարձնելուն, 
ապա այն, ինչպես արդեն նշվել է, նախատեսված է որպես քննարկ-
վող հանցագործության օբյեկտիվ կողմի ինքնուրույն դրսևորում: 

2.2. Ընտրությունների արդյունքներն ակնհայտ սխալ հաստա-
տելն արտահայտվում է ընտրություններն օրենքի խախտմամբ դի-
տավորությամբ կայացած կամ չկայացած, այս կամ այն թեկնածուին 
ընտրված կամ չընտրված հայտարարելով և այլն1: 

2.3. Համակարգչում ակնհայտ սխալ տվյալներ մուտքագրել 
կամ մուտքագրված տվյալները փոփոխել ասելով՝ տվյալ դեպքում 
պետք է հասկանալ այն իրավիճակները, երբ նման գործողություն-
ները կատարվում են ընտրությունների կամ քվեարկության ար-
դյունքները կեղծելու, աղավաղելու, իրականությանը չհամապա-
տասխանող տեսքով ներկայացնելու նպատակով: Հակառակ պա-
րագայում արարքը չի կարող որակվել քր. օր.-ի հոդված 212-ով: 
Մինչդեռ, քննարկվող հոդվածում տվյալ նպատակի վերաբերյալ 
մատնանշման բացակայությունը կարող է վեճի տեղիք տալ: Ուստի, 
այս առումով ևս անհրաժեշտ են օրենսդրական համապատասխան 
փոփոխություններ: 

2.4. Ընտրությունների կամ քվեարկության արդյունքները կեղ-
ծելու այլ եղանակներ կարող են համարվել, օրինակ՝ քվեարկու-
թյան արդյունքների վրա ազդելու նպատակով պահանջվածից ավե-
լի տպագրված և այս կամ այն թեկնածուի օգտին նախապես 

 
1 Քր. օր.-ի հոդված 212-ի 1-ին մասի տառացի մեկնաբանությունից կարելի 
է եզրակացնել, որ հանրաքվեի արդյունքներն ակնհայտ սխալ հաստատելը 
դուրս է մնում քննարկվող քրեաիրավական հարաբերության շրջանակնե-
րից, ինչին դժվար է համաձայնել: Այնուամենայնիվ, վարքագծի նման 
դրսևորումը նույնպես կարելի է որակել նշված հոդվածով՝ որպես այլ եղա-
նակով քվեարկության արդյունքները կեղծել: 

քվեարկված քվեաթերթիկներ լցոնելը, անցանկալի թեկնածուի օգ-
տին քվեարկված քվեաթերթիկները ոչնչացնելը և այլն: 

2.5. Ընտրական փաստաթղթերը վերադաս ընտրական մար-
միններին սահմանված ժամկետում չներկայացնելը քրեական 
պատասխանատվություն է առաջացնում, եթե դա կատարվել է 
ընտրությունների կամ քվեարկության արդյունքները կեղծելու նպա-
տակով: 

3. Քր. օր.-ի հոդված 212-ով նախատեսված հանցակազմը ձևա-
կան է. հանցագործությունն ավարտված է համարվում հանրաքվեի 
կամ ընտրությունների արդյունքները որևէ եղանակով կեղծելու պա-
հից: Նշված արդյունքները կեղծելու համար որոշակի պայմաններ 
ստեղծելը, միջոցներ ձեռնարկելը, ինչը հետագայում խափանվել է, 
որակվում է որպես հանրաքվեի կամ ընտրությունների արդյունք-
ները կեղծելու նախապատրաստություն:  

4. Քննարկվող հանցագործությունը սուբյեկտիվ կողմից բնու-
թագրվում է միայն ուղղակի դիտավորությամբ:  

5. Հանցագործության սուբյեկտ կարող է հանդիսանալ 16 տա-
րին լրացած յուրաքանչյուր մեղսունակ ֆիզիկական անձ: 

6. Քր. օր.-ի հոդված 212-ի 2-րդ մասով նախատեսված է ընտրու-
թյունների կամ քվեարկության արդյունքները կեղծելու ծանրացու-
ցիչ մեկ հանգամանք. նույն հոդվածի 1-ին մասով նախատեսված 
արարքը, որը կատարվել է մի խումբ անձանց կողմից նախնական 
համաձայնությամբ: Այն, ինչպես արդեն նշվել է, մանրամասն պար-
զաբանվել է սույն աշխատության §1.1-ի 7.8-րդ կետի շրջանակնե-
րում: 

 
§6.11. Ընտրողների ցուցակները կազմելու, դրանք 

քաղաքացիներին կամ կուսակցություններին տրամադրելու 
կամ հրապարակելու կարգը խախտելը 

 
Հոդված 213. Ընտրողների ցուցակները կազմելու, դրանք քա-

ղաքացիներին կամ կուսակցություններին տրամադրելու կամ 
հրապարակելու կարգը խախտելը 

1. Ընտրողների ցուցակները կազմելու համար պատասխանատու 
անձի կողմից ընտրողների ցուցակները քաղաքացիներին կամ կու-
սակցություններին տրամադրելու սահմանված կարգը խախտելը, 

դրանք չտրամադրելը կամ սահմանված կարգով դրանք չհրապա-
րակելը՝ 

պատժվում է տուգանքով՝ առավելագույնը քսանապատիկի չա-
փով, կամ որոշակի պաշտոններ զբաղեցնելու կամ որոշակի գործու-
նեությամբ զբաղվելու իրավունքից զրկելով` առավելագույնը հինգ 
տարի ժամկետով, կամ ազատության սահմանափակմամբ՝ առավե-
լագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ` առավելագույնը երկու տարի ժամկետով: 

2. Ընտրողների ցուցակները կազմելու համար պատասխանատու 
անձի կողմից ընտրողների ցուցակները կեղծիք կատարելով կազմե-
լը կամ ընտրողների ցուցակներում կեղծիք կատարելը՝ 

պատժվում է ազատության սահմանափակմամբ՝ մեկից երեք 
տարի ժամկետով, կամ կարճաժամկետ ազատազրկմամբ՝ մեկից 
երկու ամիս ժամկետով, կամ ազատազրկմամբ` երկուսից հինգ տա-
րի ժամկետով: 

1. Տվյալ հանցագործության անմիջական օբյեկտը քաղաքացի-
ների ընտրական իրավունքի և պետական իշխանության ու տեղա-
կան ինքնակառավարման մարմինների ձևավորման` օրենքով սահ-
մանված կարգի ապահովմանն ուղղված հասարակական հարաբե-
րություններն են:  

1.1. Հանցագործության առարկան ընտրողների ցուցակներն են, 
որոնցում ընդգրկվում են ընտրական իրավունք ունեցող ՀՀ բոլոր 
քաղաքացիները: Այդ ցուցակները մշտապես գործող փաստաթղթեր 
են, որոնք կազմվում են համայնքներում՝ ըստ ընտրական տեղամա-
սերի: Ընտրողների ցուցակները վերանայվում են յուրաքանչյուր 
տարվա դեկտեմբեր և հունիս ամիսներին: 

2. Քր. օր.-ի հոդված 213-ով նախատեսված հանցագործության 
օբյեկտիվ կողմը բնութագրվում է ընտրողների ցուցակները՝ 

1) քաղաքացիներին և կուսակցություններին տրամադրելու հա-
մար սահմանված կարգը խախտելով, 

2) քաղաքացիներին և կուսակցություններին սահմանված կար-
գով չտրամադրելով, 

3) սահմանված կարգով չհրապարակելով: 

2.1. Ընտրողների ցուցակները կազմելու և վարելու, քաղաքացի-
ներին և կուսակցություններին դրանք տրամադրելու, ինչպես նաև 
այդ ցուցակները հրապարակելու կարգն ու պայմանները, դրանք 
կազմելու համար պատասխանատու անձանց շրջանակը սահման-
ված են «ՀՀ ընտրական օրենսգիրք» ՀՀ սահմանադրական օրեն-
քով: Մասնավորապես, նշված օրենսգրքի գլուխ 2-ը (Ընտրողների 
ցուցակները) նախատեսում է ընտրողների ռեգիստրը վարելու և 
ընտրողների ցուցակները կազմելու (հոդված 9), ընտրողներին ցու-
ցակում ընդգրկելու (հոդված 10), ընտրողների ցուցակներին ներկա-
յացվող պահանջների (հոդված 11), ընտրողների ցուցակներն ընտ-
րական հանձնաժողովներին և տեղամասային կենտրոնի տարածքը 
տիրապետողին տրամադրելու (հոդված 12), ընտրողների ցուցակնե-
րի մատչելիության (հոդված 13), ընտրողների ցուցակների անճշտու-
թյունները վերացնելու վերաբերյալ դիմումներ տալու, դիմումները 
քննարկելու և ընտրողների ցուցակների անճշտությունները վերաց-
նելու կարգի (հոդված 14), ինչպես նաև քվեարկության օրը կազմվող 
ընտրողների լրացուցիչ ցուցակի (հոդված 15) հետ կապված իրավա-
կարգավորումները: 

3. Քննարկվող հանցագործությունը նախատեսված է ձևական 
հանցակազմով. այն ավարտված է համարվում վերը նշված արարք-
ներից մեկը կամ մի քանիսը կատարելու պահից՝ անկախ որևէ հե-
տևանքից: 

4. Քր. օր.-ի հոդված 213-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ:  

5. Տվյալ  հանցագործության սուբյեկտը հատուկ է՝ ընտրողների 
ցուցակներ կազմելու համար պատասխանատու պաշտոնատար 
անձը: Մասնավորապես, Ընտրական օրենսգրքի հոդված 9-ի 2-րդ 
համաձայն՝ «Հայաստանի Հանրապետության ընտրողների ռե-
գիստրը վարում և ընտրողների ցուցակը կազմում է լիազոր մարմի-
նը: Լիազոր մարմինը պատասխանատու է Հայաստանի Հանրապե-
տության ընտրողների ռեգիստրը և ընտրողների ցուցակը սույն օ-
րենսգրքի պահանջներին համապատասխան վարելու և կազմելու 
համար»: Նույն հոդվածի 3-րդ մասը նախատեսում է՝ «Սույն օրենս-
գրքով նախատեսված դեպքերում և կարգով ընտրողների ցուցակ-

ներ կազմում են նաև քրեակատարողական հիմնարկների պետերը, 
ձերբակալվածներին պահելու վայրերի ղեկավարները և զորամասե-
րի հրամանատարները»: 

6. Քր. օր.-ի հոդված 213-ի 2-րդ մասն առավել խիստ պատաս-
խանատվություն է նախատեսում ընտրողների ցուցակները կազմե-
լու համար պատասխանատու անձի կողմից ընտրողների ցուցակնե-
րը կեղծիք կատարելով կազմելու կամ ընտրողների ցուցակներում 
կեղծիք կատարելու համար:  

Ընտրացուցակներում կեղծիքներ կատարելը դրսևորվում է՝ 
գիտակցաբար դրանցում իրականությանը չհամապատասխանող 
(կեղծ) տվյալներ մուտքագրելով, այդ ցուցակների իրական պատ-
կերն այլ կերպ աղավաղելով: Օրինակ՝ երբ ընտրական իրավունք 
ունեցող միևնույն քաղաքացին ընդգրկվում է ընտրողների միաժա-
մանակ երկու կամ ավելի ցուցակներում, կամ՝ երբ այդ ցուցակնե-
րում գիտակցաբար ընդգրկվում են մահացած կամ տվյալ համայն-
քում չգրանցված քաղաքացիներ և այլն: Ընդ որում, համապատաս-
խան պաշտոնատար անձի կողմից իր պաշտոնեական լիազորու-
թյունները չարաշահելը, որը դրսևորվում է միայն ընտրողների ցու-
ցակները կազմելու համար սահմանված կարգը խախտելով կեղծիք-
ներ կատարելու միջոցով, քր. օր.-ի Հատուկ մասի ընդհանուր և հա-
տուկ նորմերի մրցակցության ուժով, որակվում է միայն քր. օր.-ի 
հոդված 213-ով: 

 
§6.12. Մեկից ավելի անգամ կամ այլ անձի  

փոխարեն քվեարկելը 
 
Հոդված 214. Մեկից ավելի անգամ կամ այլ անձի փոխարեն 

քվեարկելը 
1. Կեղծ տվյալ հայտնելու կամ կեղծ փաստաթուղթ ներկայացնե-

լու կամ այլ ապօրինի եղանակով մեկից ավելի անգամ կամ այլ անձի 
փոխարեն քվեարկելը՝ 

պատժվում է ազատազրկմամբ` երկուսից հինգ տարի ժամկե-
տով: 

2. Սույն հոդվածի 1-ին մասով նախատեսված արարքը, որը կա-
տարվել է մի խումբ անձանց կողմից նախնական համաձայնու-
թյամբ՝ 

պատժվում է ազատազրկմամբ՝ երեքից վեց տարի ժամկետով: 

1. Տվյալ հանցագործության անմիջական օբյեկտը քվեարկու-
թյան՝ օրենքով սահմանված կարգի ապահովմանն ուղղված հասա-
րակական հարաբերություններն են: 

2. Օբյեկտիվ կողմից այն բնութագրվում է ընտրությունների կամ 
հանրաքվեի ընթացքում մեկից ավելի անգամ կամ այլ անձի փո-
խարեն քվեարկելով: Ընդ որում, քր. օր.-ի հոդված 214-ը նախատե-
սում է նաև տվյալ հանցագործության եղանակները՝ 

1) կեղծ տվյալներ հայտնելը, 
2) կեղծ փաստաթուղթ ներկայացնելը, 
3) որևէ այլ ապօրինի եղանակ: 
2.1. Կեղծ տվյալներ հայտնելն առկա է, երբ հանցավորը իրա-

կանությանը չհամապատասխանող, աղճատված տեղեկություններ 
հաղորդելով, մոլորության մեջ է գցում պատասխանատու անձին 
(օրինակ՝ տեղամասային ընտրական հանձնաժողովի ներկայացուց-
չին)՝ ընտրողների ցուցակում գրանցվելու և քվեարկությանը մաս-
նակցելու նպատակով: Օրինակ՝ երբ արդեն իսկ քվեարկած անձը 
կրկին ներկայանում է ընտրատեղամաս և, իր եղբորը վերաբերող 
տվյալներ հաղորդելով՝ նրա անձնագրով կրկին գրանցվում ու մաս-
նակցում է քվեարկությանը: 

2.2. Կեղծ փաստաթուղթ ներկայացնելը ևս քննարկվող հան-
ցագործության եղանակ է, եթե դա կատարվում է ընտրողների ցու-
ցակում ապօրինի գրանցվելու և քվեարկությանը մասնակցելու հա-
մար: Օրինակ՝ երբ անձը հաստատող կեղծ փաստաթուղթ ներկա-
յացնելով՝ հանցավորը հանդես է գալիս տվյալ տեղամասային 
ընտրատարածքում ընտրելու իրավունք ունեցող մեկ ուրիշ անձի 
անվան տակ: 

2.3. Մեկից ավելի անգամ կամ այլ անձի փոխարեն քվեարկելու 
այլ ապօրինի եղանակ ասելով՝ պետք է հասկանալ կեղծ տվյալի 
հայտնում կամ կեղծ փաստաթղթի ներկայացում չհանդիսացող 
ցանկացած այլ եղանակ: Օրինակ՝ մեկից ավելի անգամ կամ այլ 
անձի փոխարեն քվեարկելու համար ընտրական հանձնաժողովի 
անդամի միջոցով քվեաթերթիկ ստանալը:  

3. Մեկից ավելի անգամ կամ այլ անձի փոխարեն քվեարկելը, 
որպես կանոն, տեղի է ունենում քննարկվող գործընթացների իրա-



323 
 

կանացման համար պատասխանատու անձանց աջակցությամբ: 
Վերջիններիս գործողությունները, համապատասխան հատկանիշ-
ների առկայության դեպքում, պետք է որակել որպես քր. օր.-ի հոդ-
ված 214-ով նախատեսված հանցագործության օժանդակություն:  

Այն դեպքերում, երբ նշված օժանդակությունը դրսևորվում է՝ 
պաշտոնատար անձի կողմից ծառայողական լիազորությունները 
չարաշահելով, վերջինիս արարքը լրացուցիչ (հանցագործություննե-
րի համակցությամբ) պետք է որակել քր. օր.-ի հոդված 308-ով: 

4. Քր. օր.-ի հոդված 214-ով նախատեսված հանցակազմը ձևա-
կան է. հանցագործությունն ավարտված է համարվում մեկից ավելի 
(առնվազն երկրորդ) անգամ կամ այլ անձի փոխարեն քվեարկելու 
(քվեաթերթիկը քվեատուփի մեջ գցելու) պահից: 

5. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: 

6. Հանցագործության սուբյեկտն ընդհանուր է՝ 16 տարին լրա-
ցած յուրաքանչյուր մեղսունակ ֆիզիկական անձ, ով մեկից ավելի 
անգամ կամ այլ անձի փոխարեն մասնակցել է քվեարկության: 

7. Քր. օր.-ի հոդված 214-ի 2-րդ մասով նախատեսված է մեկից 
ավելի անգամ կամ այլ անձի փոխարեն քվեարկելու ծանրացուցիչ 
մեկ հանգամանք. նույն հոդվածի 1-ին մասով նախատեսված արար-
քը, որը կատարվել է մի խումբ անձանց կողմից նախնական հա-
մաձայնությամբ: Այն, ինչպես արդեն նշվել է, մանրամասն պարզա-
բանվել է սույն աշխատության §1.1-ի 7.8-րդ կետի շրջանակներում: 

 

§6.13. Քվեարկության գաղտնիությունը խախտելը 
 
Հոդված 215. Քվեարկության գաղտնիությունը խախտելը 
1. Քվեարկողի կողմից բաց` այլ անձանց (բացառությամբ քվեար-

կողին օգնող անձի) համար տեսանելի ձևով քվեարկելը, ինչպես 
նաև շահադիտական նպատակով քվեարկության գաղտնիությունը 
քվեարկության արդյունքը բացահայտող փաստաթղթի լուսանկա-
րահանմամբ կամ տեսաձայնագրմամբ ստացված տեղեկությունը 
հրապարակելու միջոցով խախտելը` 

պատժվում է տուգանքով՝ առավելագույնը քսանապատիկի չա-
փով: 

2. Ընտրողին քվեարկության արդյունքը հայտնելուն հարկադրելը 
կամ քվեարկության գաղտնիությունը խախտելու նպատակով 
ընտրողի քվեարկած քվեաթերթիկը ստուգելը կամ քվեարկության 
խցիկ մուտք գործելը կամ քվեարկության գաղտնիությունն այլ կերպ 
խախտելը՝ 

պատժվում է տուգանքով` քսանապատիկից հիսնապատիկի չա-
փով, կամ ազատության սահմանափակմամբ` մեկից երեք տարի 
ժամկետով, կամ կարճաժամկետ ազատազրկմամբ` մեկից երկու 
ամիս ժամկետով, կամ ազատազրկմամբ` երկուսից հինգ տարի 
ժամկետով: 

1. «ՀՀ ընտրական օրենսգիրք» ՀՀ սահմանադրական օրենքի 
հոդված 6-ի (Քվեարկության գաղտնիությունը) համաձայն՝ «Քվեար-
կությունը գաղտնի է: Ընտրողի համար քվեարկության գաղտնիու-
թյունը ոչ միայն իրավունք է, այլև պարտականություն: Ընտրողի 
կամքի ազատ արտահայտման նկատմամբ վերահսկողությունն ար-
գելվում է»: Նույն օրենսգրքի հոդված 67-ի (Քվեարկությունը) 6-րդ 
մասի համաձայն՝ «Արգելվում է որևէ ձևով տեղեկանալ, թե ընտրողն 
ինչպես է քվեարկում»:  

Համանման դրույթներ են պարունակում նաև «Հանրաքվեի մա-
սին» ՀՀ սահմանադրական օրենքի հոդվածներ 2-ը (Հանրաքվեն և 
դրա անցկացման սկզբունքները), 24-ը (Հանրաքվեի քվեաթերթիկը, 
քվեարկության ծրարը, ինքնասոսնձվող դրոշմանիշը, կնիքները, 
տեղամասային ընտրական հանձնաժողովի անդամի անհատական 
կնիքը և քվեատուփը) և 25-ը (Քվեարկության նախապատրաստու-
մը), ինչպես նաև «Տեղական հանրաքվեի մասին» ՀՀ օրենքի հոդ-
վածներ 2-ը (Տեղական հանրաքվեն և դրա անցկացման սկզբունք-
ները) և 20-ը (Տեղական հանրաքվեի քվեաթերթիկը, քվեարկության 
ծրարը, ինքնասոսնձվող դրոշմանիշը, կնիքները, տեղամասային 
ընտրական հանձնաժողովի անդամի անհատական կնիքը և քվեա-
տուփը): 

2. Քր. օր.-ի հոդված 215-ով նախատեսված հանցագործության 
անմիջական օբյեկտը հանրաքվեի (այդ թվում՝ տեղական) կամ 
ընտրությունների անցկացման ընթացքում քվեարկության գաղտ-
նիության ապահովմանն ուղղված հասարակական հարաբերու-
թյուններն են: 

3. Տվյալ հանցագործության օբյեկտիվ կողմը բնութագրվում է 
քվեարկության գաղտնիությունը խախտելուն ուղղված գործողու-
թյուններով, որոնք դրսևորվում են՝ 

1) քվեարկողի կողմից՝ 
 բաց` այլ անձանց (բացառությամբ քվեարկողին օգնող անձի) հա-

մար տեսանելի ձևով քվեարկելով,  
 շահադիտական նպատակով քվեարկության գաղտնիությունը 

քվեարկության արդյունքը բացահայտող փաստաթղթի լուսա-
նկարահանմամբ կամ տեսաձայնագրմամբ ստացված տեղեկու-
թյունը հրապարակելու միջոցով խախտելով (հոդված 215-ի 1-ին 
մաս), 
2) այլ անձի կողմից՝ 

 ընտրողին քվեարկության արդյունքը հայտնելուն հարկադրելով,  
 քվեարկության գաղտնիությունը խախտելու նպատակով ընտրո-

ղի քվեարկած քվեաթերթիկը ստուգելով կամ քվեարկության 
խցիկ մուտք գործելով կամ  

 քվեարկության գաղտնիությունն այլ կերպ խախտելով (հոդված 
215-ի 2-րդ մաս): 
3.1. Այն դեպքերում, երբ ընտրողն իր քվեարկության գաղտնիու-

թյունը խախտում է, օրինակ՝ համապատասխան արդյունքի մասին 
բանավոր հայտնելով կամ էլեկտրոնային փոստով տեղեկացնելով, 
այլ ոչ թե նշված քվեարկության արդյունքը բացահայտող փաստա-
թղթի լուսանկարահանմամբ կամ տեսաձայնագրմամբ ստացված 
տեղեկությունը հրապարակելու միջոցով, արարքը չի կարող քրեա-
կան պատասխանատվություն առաջացնել: Քրեորեն պատժելի չէ 
նաև քվեարկության գաղտնիությունը քվեարկության արդյունքը բա-
ցահայտող փաստաթղթի լուսանկարահանմամբ կամ տեսաձայնա-
գրմամբ ստացված տեղեկությունը հրապարակելու միջոցով խախ-
տելը, որը կատարվել է առանց շահադիտական (նյութական օգուտ 
ստանալու) նպատակի: 

3.2. Ընտրողին քվեարկության արդյունքը հայտնելուն հարկա-
դրելը կարող է դրսևորվել, օրինակ՝ անձի կամ նրա մերձավորի 
նկատմամբ բռնություն գործադրելով կամ այն գործադրելու սպառ-
նալիքով, շանտաժով, ընտրողի նյութական կամ այլ կախվածու-
թյունն օգտագործելով, նրան պատկանող գույքը ոչնչացնելու, վնա-

սելու կամ վերցնելու սպառնալիքով և այլն: Ցանկացած դեպքում, 
երբ հարկադրելու այս կամ այն եղանակն ինքնուրույն հանցակազմի 
հատկանիշներ է պարունակում, որով քննարկվող հանցակազմի 
համեմատ հավասար կամ ավելի խիստ պատասխանատվություն է 
նախատեսված, արարքը պետք է որակվի համապատասխան հան-
ցագործությունների համակցությամբ:  

Օրինակ՝ երբ ընտրողին հարվածներ հասցնելով կամ նրա առող-
ջությանը վնաս պատճառելու սպառնալիքով վերջինիս հարկադրում 
են հայտնել իր քվեարկության արդյունքը, արարքը պետք է որակել 
քր. օր.-ի միայն հոդված 215-ով: Մինչդեռ, եթե քվեարկության ար-
դյունքը հայտնելուն հարկադրելը դրսևորվում է, օրինակ՝ առողջու-
թյանը ծանր կամ միջին ծանրության վնաս կամ ֆիզիկական ուժեղ 
ցավ կամ հոգեկան ուժեղ տառապանք պատճառելով, արարքը 
պետք է որակել հանցագործությունների համակցությամբ՝ քր. օր.-ի 
հոդվածներ 215-ով և, համապատասխանաբար, 166-ով, 167-ով կամ 
196-ով: 

3.3. Քվեարկության գաղտնիությունն այլ կերպ խախտելը կա-
րող է դրսևորվել, վերը քննարկվածներից բացի, այնպիսի իրադրու-
թյուն ստեղծելով, երբ որևէ այլ անձ հնարավորություն է ունենում 
հսկողություն իրականացնելու ընտրողի կամքի ազատ արտահայտ-
ման նկատմամբ: Օրինակ՝ դա կարող է կատարվել քվեարկության 
խցիկում տեսաձայնագրման սարքավորում տեղադրելով, քվեարկո-
ղին տարբեր խոստումներ տալով կամ նյութապես շահագրգռելով, 
ընտրատեղամասում քվեարկության խցիկ չտեղադրելով և այլն: 

4. Քր. օր.-ի հոդված 215-ով նախատեսված հանցակազմը ձևա-
կան է. հանցագործությունն ավարտված է համարվում քվեարկու-
թյան գաղտնիությունը որևէ եղանակով խախտելու պահից: 

5. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: Բանն այն է, որ համա-
պատասխան գործողությունները տվյալ դեպքում պետք է կատար-
վեն հենց քվեարկության գաղտնիությունը խախտելու, դրա արդյուն-
քը բացահայտելու նպատակով: Հակառակ պարագայում տվյալ 
հանցակազմը բացակայում է: 

6. Քր. օր.-ի հոդված 215-ի 1-ին մասով նախատեսված հանցա-
գործության սուբյեկտն, ինչպես արդեն նշվել է, հատուկ է՝ քվեար-

կողը: Մինչդեռ, նույն հոդվածի 2-րդ մասով նախատեսված հանցա-
գործության սուբյեկտն ընդհանուր է՝ 16 տարին լրացած յուրաքան-
չյուր մեղսունակ ֆիզիկական անձ: 

 
§6.14. Կեղծ ընտրական քվեաթերթիկներ կամ քվեարկության 

ծրարներ, դրոշմանիշներ, կտրոններ պատրաստելը կամ 
ակնհայտ կեղծ ընտրական քվեաթերթիկներ կամ 

քվեարկության ծրարներ, դրոշմանիշներ, կտրոններ  
հանձնելը կամ դրանք իրացնելը 

 
Հոդված 216. Կեղծ ընտրական քվեաթերթիկներ կամ քվեար-

կության ծրարներ, դրոշմանիշներ, կտրոններ պատրաստելը 
կամ ակնհայտ կեղծ ընտրական քվեաթերթիկներ կամ քվեար-
կության ծրարներ, դրոշմանիշներ, կտրոններ հանձնելը կամ 
դրանք իրացնելը 

1. Անձնական շահագրգռվածությունից կամ խմբային շահերից 
ելնելով` կեղծ ընտրական քվեաթերթիկ, քվեարկության ծրար, դրոշ-
մանիշ կամ կտրոն պատրաստելը կամ ակնհայտ կեղծ քվեաթեր-
թիկ, քվեարկության ծրար, դրոշմանիշ կամ կտրոն հանձնելը կամ 
այլ եղանակով իրացնելը` 

պատժվում է ազատազրկմամբ` երեքից յոթ տարի ժամկետով: 
2. Սույն հոդվածի 1-ին մասով նախատեսված արարքը, որը` 
1) ազդեցություն է ունեցել ընտրությունների կամ հանրաքվեի ար-

դյունքների վրա կամ 
2) կատարվել է մի խումբ անձանց կողմից նախնական համաձայ-

նությամբ՝ 
պատժվում է ազատազրկմամբ` հինգից տասը տարի ժամկետով: 
3. Սույն հոդվածի 1-ին կամ 2-րդ մասով նախատեսված արարքը, 

որը կատարվել է հանցավոր կազմակերպության կողմից՝ 
պատժվում է ազատազրկմամբ` վեցից տասներկու տարի ժամկե-

տով: 

1. Տվյալ հանցագործության անմիջական օբյեկտը ընտրություն-
ների անցկացման, քվեարկության՝ օրենքով սահմանված կարգի ա-
պահովմանն ուղղված հասարակական հարաբերություններն են: 

2. Հանցագործության օբյեկտիվ կողմը բնութագրվում է՝ 

1) կեղծ ընտրական քվեաթերթիկ, քվեարկության ծրար, դրոշմա-
նիշ կամ կտրոն պատրաստելով, 

2) ակնհայտ կեղծ քվեաթերթիկ, քվեարկության ծրար, դրոշմա-
նիշ կամ կտրոն հանձնելով, 

3) որևէ այլ եղանակով կեղծ քվեաթերթիկ, քվեարկության ծրար, 
դրոշմանիշ կամ կտրոն իրացնելով: 

2.1. Կեղծ ընտրական քվեաթերթիկ, քվեարկության ծրար, դրոշ-
մանիշ կամ կտրոն պատրաստել ասելով՝ պետք է հասկանալ 
դրանց լրիվ կամ մասնակի կեղծումը: Ընդ որում, քննարկվող հոդ-
վածի իմաստով, պատրաստել է համարվում ոչ միայն ընտրական 
քվեաթերթիկի, քվեարկության ծրարի, դրոշմանիշի կամ կտրոնի 
որևէ ռեկվիզիտ փոխելը, այլև նախատեսվածից ավելի դրանք թո-
ղարկելը: Օրինակ՝ երբ տպարանի աշխատակիցը տպագրում է նա-
խատեսված թվից ավելի ընտրական քվեաթերթիկ, քվեարկության 
ծրար, դրոշմանիշ կամ կտրոն, հետագայում դրանք իրացնելու 
նպատակով: 

2.2. Կեղծ ընտրական քվեաթերթիկ, քվեարկության ծրար, դրոշ-
մանիշ կամ կտրոն հանձնելը նշանակում է մեկ ուրիշին (ոչ իրավա-
սու անձի) դրանք տալ, փոխանցել, տրամադրել: 

2.3. Կեղծ ընտրական քվեաթերթիկ, քվեարկության ծրար, դրոշ-
մանիշ կամ կտրոն իրացնելու այլ եղանակ ասելով՝ տվյալ դեպքում 
հասկացվում է հանձնելուց բացի ցանկացած այլ ձևով դրանք շրջա-
նառության մեջ դնելը: Օրինակ՝ որևէ թեկնածուի «կողմ» ձայների 
քանակն ավելացնելու համար դրանք վերջինիս կողմնակիցներին 
վաճառելը կամ նվիրելը և այլն:  

Կեղծ ընտրական քվեաթերթիկ, քվեարկության ծրար, դրոշմա-
նիշ կամ կտրոն հանձնելով կամ որևէ այլ ձևով դրանք իրացնելով 
կարող է զբաղվել ինչպես պատրաստողը, այնպես էլ այլ անձինք: 
Արարքի քրեաիրավական որակման առումով դա որևէ նշանակու-
թյուն չունի: 

3. Քր. օր.-ի հոդված 216-ով նախատեսված հանցագործությունը 
նկարագրված է ձևական հանցակազմով, այսինքն՝ տվյալ հանցա-
վոր արարքն ավարտված է համարվում կեղծ ընտրական քվեաթեր-
թիկ, քվեարկության ծրար, դրոշմանիշ կամ կտրոն պատրաստելու 
կամ ակնհայտ կեղծ ընտրական քվեաթերթիկ, քվեարկության 

ծրար, դրոշմանիշ կամ կտրոն հանձնելու կամ այլ եղանակով դրանք 
իրացնելու պահից: 

4. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ:  

Հանցավոր տվյալ արարքի սուբյեկտիվ կողմի պարտադիր հատ-
կանիշ է նաև շարժառիթը՝ անձնական (այդ թվում՝ շահադիտա-
կան) դրդումները կամ խմբային շահերով դրդված լինելը: 

4.1. Անձնական դրդումները (շահագրգռվածությունը) կարող է 
դրսևորվել տարբեր ձևերով: Դրանք են՝ կարիերիզմը, հովանավոր-
չությունը, իրականությունը հանցավորի համար բարենպաստ լույսի 
ներքո ներկայացնելու ցանկությունը, փոխադարձ ծառայության մա-
տուցում ակնկալելը և այլն: Անձնական դրդումների դրսևորում է 
նաև նյութական շահագրգռվածությունը՝ նյութական օգուտ ստանա-
լու ձգտումը: 

Խմբային շահագրգռվածությունը կարող է դրսևորվել ընկերա-
կան, գործընկերային, կուսակցական, կլանային կամ այլ խմբերի 
շահերը պաշտպանելու կամ առաջ մղելու ցանկության ձևով: 

5. Քր. օր.-ի հոդված 216-ով նախատեսված հանցագործության 
սուբյեկտն ընդհանուր է՝ 16 տարին լրացած յուրաքանչյուր մեղսու-
նակ ֆիզիկական անձ: 

6. Քր. օր.-ի հոդված 216-ի 2-րդ մասով նախատեսված են 
քննարկվող հանցագործության ծանրացուցիչ հանգամանքները. 
նույն հոդվածի 1-ին մասով նախատեսված արարքը, որը՝  

1) ազդեցություն է ունեցել ընտրությունների կամ հանրաքվեի ար-
դյունքների վրա կամ 

2) կատարվել է մի խումբ անձանց կողմից նախնական համաձայ-
նությամբ: 

6.1. Ընտրությունների կամ հանրաքվեի արդյունքների վրա 
ազդեցություն ունեցող տվյալ դեպքում կարող են համարվել կեղծ 
ընտրական քվեաթերթիկ, քվեարկության ծրար, դրոշմանիշ կամ 
կտրոն պատրաստելու կամ ակնհայտ կեղծ քվեաթերթիկ, քվեար-
կության ծրար, դրոշմանիշ կամ կտրոն հանձնելու կամ այլ եղանա-
կով իրացնելու այն դրսևորումները, որոնք աղավաղում են անձանց 
ընտրական կամ հանրաքվեին մասնակցելու իրավունքի իրացման 
ընդհանուր պատկերը և հնարավորություն չեն տալիս միանշանակ 

եզրակացության հանգել նշված գործընթացների վերջնական ար-
դյունքների վերաբերյալ: Ընդ որում, նշված հանցավոր արարքների 
ազդեցության գնահատման հիմնական չափանիշը հետևյալ հարցի 
պարզաբանումն է` արդյոք դրանք առանձին վերցրած կամ միաս-
նաբար կարող էին ազդել ընտրության կամ հանրաքվեի արդյունք-
ների վրա: 

6.2. Հանցանքը մի խումբ անձանց կողմից նախնական համա-
ձայնությամբ կատարելու էությունն ու առանձնահատկությունները, 
ինչպես արդեն նշվել է, մանրամասն պարզաբանվել են սույն աշխա-
տության §1.1-ի 7.8-րդ կետի շրջանակներում: 

7. Քր. օր.-ի հոդված 216-ի 3-րդ մասով նախատեսված է քննարկ-
վող հանցագործության առավել ծանրացուցիչ մեկ հանգամանք. 
նույն հոդվածի 1-ին կամ 2-րդ մասով նախատեսված արարքը, որը 
կատարվել է հանցավոր կազմակերպության կողմից: Այն նույնպես 
պարզաբանվել է սույն աշխատության §1.1-ի 7.8-րդ կետի շրջանակ-
ներում:  

 

§6.15. Ընտրական գործընթացի պատշաճ կազմակերպման 
համար անհրաժեշտ առարկաները հափշտակելը 

 
Հոդված 217. Ընտրական գործընթացի պատշաճ կազմա-

կերպման համար անհրաժեշտ առարկաները հափշտակելը 
1. Անձնական շահագրգռվածությունից կամ խմբային շահերից 

ելնելով՝ քվեատուփը, ընտրողների ստորագրած ցուցակը, տեղամա-
սային ընտրական հանձնաժողովի գրանցամատյանը, հանձնաժո-
ղովի կնիքը, տեղամասային ընտրական հանձնաժողովի անդամի 
անհատական կնիքը, ինքնասոսնձվող դրոշմանիշը, ընտրողի վե-
րաբերյալ տվյալներ պարունակող քվեարկության կտրոնը կամ հա-
մարակալված կտրոնը, ընտրողների էլեկտրոնային գրանցման 
տեխնիկական սարքավորումը, Կառավարության կողմից ընտրված 
մասնագիտացված կազմակերպության տեղադրած տեսախցիկը, 
ընտրական փաստաթղթերի մեկանգամյա օգտագործման պարկը 
կամ ընտրական փաստաթղթերի փաթեթը հափշտակելը` 

պատժվում է ազատազրկմամբ` երկուսից հինգ տարի ժամկե-
տով: 

2. Սույն հոդվածի 1-ին մասով նախատեսված արարքը, որը կա-
տարվել է մի խումբ անձանց կողմից նախնական համաձայնու-
թյամբ՝ 

պատժվում է ազատազրկմամբ՝ երեքից վեց տարի ժամկետով։ 
3. Սույն հոդվածի 1-ին մասով նախատեսված արարքը, որը կա-

տարվել է իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով` 

պատժվում է ազատազրկմամբ` չորսից ութ տարի ժամկետով։ 

1. Տվյալ հանցագործության անմիջական օբյեկտը ընտրական 
գործընթացի պատշաճ կազմակերպման ապահովմանն ուղղված 
հասարակական հարաբերություններն են: 

1.1. Քր. օր.-ի հոդված 217-ով նախատեսված է նաև հանցագոր-
ծության առարկան. քվեատուփը, ընտրողների ստորագրած ցուցա-
կը, տեղամասային ընտրական հանձնաժողովի գրանցամատյանը, 
հանձնաժողովի կնիքը, տեղամասային ընտրական հանձնաժողովի 
անդամի անհատական կնիքը, ինքնասոսնձվող դրոշմանիշը, ընտ-
րողի վերաբերյալ տվյալներ պարունակող քվեարկության կտրոնը 
կամ համարակալված կտրոնը, ընտրողների էլեկտրոնային գրանց-
ման տեխնիկական սարքավորումը, Կառավարության կողմից ըն-
տրված մասնագիտացված կազմակերպության տեղադրած տեսա-
խցիկը, ընտրական փաստաթղթերի մեկանգամյա օգտագործման 
պարկը և ընտրական փաստաթղթերի փաթեթը: 

2. Քննարկվող հանցագործության օբյեկտիվ կողմը բնութա-
գրվում է գործողությամբ. վերը նշված առարկաներից մեկը կամ մի 
քանիսը հափշտակելով, այսինքն՝ հանցագործության առարկան 
ապօրինի հանցավորինը կամ այլ անձինը դարձնելով, եթե հանցա-
վորն այն ապօրինաբար տնօրինելու կամ օգտագործելու իրական 
հնարավորություն է ունեցել: Ընդ որում, հափշտակության եղանակը 
(գաղտնի, բացահայտ և այլն) արարքը քր. օր.-ի հոդված 217-ով 
որակելու իմաստով որևէ նշանակություն չունի:  

Մինչդեռ, եթե ընտրական գործընթացի պատշաճ կազմակերպ-
ման համար անհրաժեշտ առարկաներ հափշտակելը կատարվում է 
անձի ընտրական կամ հանրաքվեին մասնակցելու իրավունքի իրա-
կանացումը կամ ընտրական կամ հանրաքվեի հանձնաժողովի աշ-
խատանքը խոչընդոտելու կամ ընտրությունների կամ քվեարկու-

թյան արդյունքները կեղծելու նպատակով, արարքը պետք է որակել 
համապատասխան հանցագործությունների համակցությամբ: Օրի-
նակ՝ երբ քվեարկության ավարտից հետո քվեատուփը հափշտա-
կում են, որպեսզի ընտրական հանձնաժողովը հնարավորություն 
չունենա ամփոփելու տվյալ ընտրատեղամասում տեղի ունեցած 
ընտրությունների արդյունքները, արարքը որակվում է քր. օր.-ի հոդ-
վածներ 210-ով և 217-ով: 

3. Քր. օր.-ի հոդված 217-ով նախատեսված հանցակազմը նյու-
թական է. հանցագործությունն ավարտված է համարվում այն պա-
հից, երբ հանցավորն իրական հնարավորություն է ունենում ապօրի-
նաբար տնօրինելու կամ օգտագործելու համապատասխան առար-
կան: Հետևաբար, եթե, օրինակ, հանցավորն ապօրինաբար տիրա-
նում է ընտրողների էլեկտրոնային գրանցման տեխնիկական սար-
քավորմանը, սակայն ընտրատեղամասից դուրս գալիս նրան բռնում 
են, արարքը պետք է որակել որպես նշված առարկան հափշտակելու 
փորձ: 

4. Քր. օր.-ի հոդված 217-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ: 

Տվյալ հանցակազմի պարտադիր հատկանիշ է նաև շարժառի-
թը. անձնական դրդումները կամ խմբային շահերով դրդված լինելը: 
Այն մանրամասն պարզաբանվել է սույն աշխատության նախորդ 
պարագրաֆի 4.1-րդ կետի շրջանակներում: 

5. Քննարկվող հանցագործության սուբյեկտ կարող է հանդիսա-
նալ 16 տարին լրացած յուրաքանչյուր մեղսունակ ֆիզիկական անձ: 

6. Քր. օր.-ի հոդված 217-ի 2-րդ մասով նախատեսված է ընտրա-
կան գործընթացի պատշաճ կազմակերպման համար անհրաժեշտ 
առարկաները հափշտակելու ծանրացուցիչ մեկ հանգամանք. նույն 
հոդվածի 1-ին մասով նախատեսված արարքը, որը կատարվել է մի 
խումբ անձանց կողմից նախնական համաձայնությամբ: Այն ման-
րամասն պարզաբանվել է սույն աշխատության §1.1-ի 7.8-րդ կետի 
շրջանակներում: 

7. Քր. օր.-ի հոդված 217-ի 3-րդ մասով նախատեսված է քննարկ-
վող հանցագործության առավել ծանրացուցիչ մեկ հանգամանք. 
նույն հոդվածի 1-ին մասով նախատեսված արարքը, որը կատարվել 

է իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով: Այն 
մանրամասն պարզաբանվել է սույն աշխատության §3.10-ի 7.2-րդ 
կետի շրջանակներում: 

 

§6.16. Ընտրակաշառք ստանալը 
 
Հոդված 218. Ընտրակաշառք ստանալը 
1. Հանրաքվեին կամ ընտրությանը մասնակցելու, հանրաքվեին 

կամ ընտրությանը որևէ ձևով քվեարկելու, քվեաթերթիկն անվավեր 
դարձնելու կամ հանրաքվեին կամ ընտրությանը մասնակցելուց 
հրաժարվելու պայմանով անձամբ կամ միջնորդի միջոցով իր կամ 
այլ անձի համար ընտրակաշառք՝ գույք, ներառյալ դրամական մի-
ջոց, արժեթուղթ, վճարային այլ գործիք, գույքի նկատմամբ իրա-
վունք, ծառայություն կամ որևէ այլ առավելություն ստանալը, պա-
հանջելը, տալու առաջարկ ներկայացնելը կամ տալու առաջարկը 
կամ խոստումն ընդունելը՝ 

պատժվում է ազատության սահմանափակմամբ` մեկից երեք 
տարի ժամկետով, կամ կարճաժամկետ ազատազրկմամբ՝ մեկից 
երկու ամիս ժամկետով, կամ ազատազրկմամբ` մեկից երեք տարի 
ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է մի խումբ անձանց կողմից նախնական համաձայնու-
թյամբ՝ 

պատժվում է ազատազրկմամբ՝ երեքից յոթ տարի ժամկետով: 

1. Տվյալ հանցագործության անմիջական օբյեկտը Հայաստանի 
Հանրապետությունում ընտրական կամ հանրաքվեին մասնակցելու 
իրավունքի ազատ իրականացման ապահովմանն ուղղված հասա-
րակական հարաբերություններն են: 

2. Քր. օր.-ի հոդված 218-ով նախատեսված հանցագործության 
օբյեկտիվ կողմը բնութագրվում է ընտրակաշառք ստանալով, այ-
սինքն՝  

 հանրաքվեին կամ ընտրությանը մասնակցելու, հանրաքվեին 
կամ ընտրությանը որևէ ձևով քվեարկելու, քվեաթերթիկն ան-



334 
 

վավեր դարձնելու կամ հանրաքվեին կամ ընտրությանը մաս-
նակցելուց հրաժարվելու պայմանով,  

 անձամբ կամ միջնորդի միջոցով, իր կամ այլ անձի համար, 
 ընտրակաշառքի առարկան ստանալով, պահանջելով, տալու 

առաջարկ ներկայացնելով կամ տալու առաջարկը կամ խոս-
տումն ընդունելով: 

2.1. Ընտրակաշառք ասելով՝ նշված հոդվածի իմաստով պետք է 
հասկանալ այն բոլոր նյութական արժեքները, որոնք գին ունեն, 
մասնավորապես, գույքը (ինչպես շարժական, այնպես էլ անշարժ), 
ներառյալ դրամական միջոցը (այդ թվում՝ արտարժույթը), արժե-
թուղթը, վճարային այլ գործիքը (էլեկտրոնային փողը, վճարային 
հանձնարարականը, չեկը, քարտը և այլն), գույքի նկատմամբ իրա-
վունքը, ծառայությունը, ինչպես նաև որևէ այլ (ոչ գույքային բնույթի) 
առավելությունը: 

3. Քր. օր.-ի հոդված 218-ով նախատեսված հանցագործությունը 
նկարագրված է ձևական հանցակազմով: Այն ավարտված է հա-
մարվում ընտրակաշառքի առարկան ստանալու, պահանջելու, տա-
լու առաջարկ ներկայացնելու կամ տալու առաջարկը կամ խոստումն 
ընդունելու պահից՝ անկախ դրա դիմաց առաջադրված պայմանը 
կատարելու (հանրաքվեին կամ ընտրությանը մասնակցելու, հան-
րաքվեին կամ ընտրությանը որևէ ձևով քվեարկելու, քվեաթերթիկն 
անվավեր դարձնելու կամ հանրաքվեին կամ ընտրությանը մաս-
նակցելուց հրաժարվելու) հանգամանքից: 

4. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: 

5. Տվյալ հանցագործության սուբյեկտ կարող է հանդիսանալ 
հանրաքվեին կամ ընտրությանը մասնակցելու իրավունք ունեցող 
յուրաքանչյուր մեղսունակ ֆիզիկական անձ:  

6. Քր. օր.-ի հոդված 218-ի 2-րդ մասով նախատեսված է ընտրա-
կաշառք ստանալու ծանրացուցիչ մեկ հանգամանք. նույն հոդվածի 
1-ին մասով նախատեսված արարքը, որը կատարվել է մի խումբ 
անձանց կողմից նախնական համաձայնությամբ: Տվյալ հանգա-
մանքի էությունն ու առանձնահատկությունները բացահայտվել են 
սույն աշխատության §1.1-ի 7.8-րդ կետի շրջանակներում: 

6.1. Մի խումբ անձանց կողմից նախնական համաձայնությամբ 
ընտրակաշառք ստանալն ավարտված է համարվում այն պահից, 
երբ խմբի անդամներից թեկուզ մեկը ստանում է ընտրակաշառքի 
առարկան կամ պահանջում է այն կամ տալու առաջարկ է ներկա-
յացնում կամ ընդունում է այն տալու առաջարկը կամ խոստումը: Այլ 
կերպ ասած՝ պարտադիր չէ, որ խմբի բոլոր անդամները շփման մեջ 
լինեն ընտրակաշառք տվողի հետ և անմիջականորեն նրանից ստա-
նան գույք, արժեթուղթ, վճարային այլ գործիք, գույքի նկատմամբ 
իրավունք, ծառայություն կամ որևէ այլ առավելություն. այն կարող է 
ստանալ խմբի թեկուզ մեկ անդամը, սակայն մյուսներին փոխանցե-
լու պայմանով, եթե վերջիններս տեղյակ են այդ մասին: 

 

§6.17. Ընտրակաշառք տալը 
 
Հոդված 219. Ընտրակաշառք տալը 

1. Հանրաքվեին կամ ընտրությանը մասնակցելու, հանրաքվեին 
կամ ընտրությանը որևէ ձևով քվեարկելու, քվեաթերթիկն անվավեր 
դարձնելու կամ հանրաքվեին կամ ընտրությանը մասնակցելուց 
հրաժարվելու պայմանով ընտրողին անձամբ կամ միջնորդի միջո-
ցով ընտրակաշառք՝ գույք, ներառյալ դրամական միջոց, արժե-
թուղթ, վճարային այլ գործիք, գույքի նկատմամբ իրավունք, ծառա-
յություն կամ որևէ այլ առավելություն առաջարկելը, խոստանալը 
կամ տալը՝ 

պատժվում է ազատազրկմամբ` երեքից վեց տարի ժամկետով: 
2. Սույն հոդվածի 1-ին մասով նախատեսված արարքը, որը կա-

տարվել է մի խումբ անձանց կողմից նախնական համաձայնու-
թյամբ՝ 

պատժվում է ազատազրկմամբ՝ չորսից ութ տարի ժամկետով: 

1. Տվյալ հանցագործության անմիջական օբյեկտը Հայաստանի 
Հանրապետությունում ընտրական կամ հանրաքվեին մասնակցելու 
իրավունքի ազատ իրականացման ապահովմանն ուղղված հասա-
րակական հարաբերություններն են: 

2. Քր. օր.-ի հոդված 219-ով նախատեսված հանցագործության 
օբյեկտիվ կողմը բնութագրվում է ընտրակաշառք տալով, այսինքն՝  

 հանրաքվեին կամ ընտրությանը մասնակցելու, հանրաքվեին 
կամ ընտրությանը որևէ ձևով քվեարկելու, քվեաթերթիկն ան-
վավեր դարձնելու կամ հանրաքվեին կամ ընտրությանը մաս-
նակցելուց հրաժարվելու պայմանով.  

 ընտրողին անձամբ կամ միջնորդի միջոցով. 
 ընտրակաշառք առաջարկելով, խոստանալով կամ տալով: 
Ընտրակաշառքի հասկացությունը բացահայտվել է սույն աշխա-

տության նախորդ պարագրաֆի կետ 2.1-ի շրջանակներում: 
3. Քր. օր.-ի հոդված 219-ով նախատեսված հանցագործությունը 

նկարագրված է ձևական հանցակազմով: Այն ավարտված է հա-
մարվում ընտրակաշառքի առարկան առաջարկելու, խոստանալու 
կամ տալու պահից՝ անկախ դրա դիմաց առաջադրված պայմանը 
կատարելու (հանրաքվեին կամ ընտրությանը մասնակցելու, հան-
րաքվեին կամ ընտրությանը որևէ ձևով քվեարկելու, քվեաթերթիկն 
անվավեր դարձնելու կամ հանրաքվեին կամ ընտրությանը մաս-
նակցելուց հրաժարվելու) հանգամանքից: 

4. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: 

5. Տվյալ հանցագործության սուբյեկտ կարող է հանդիսանալ 16 
տարին լրացած յուրաքանչյուր մեղսունակ ֆիզիկական անձ:  

6. Քր. օր.-ի հոդված 219-ի 2-րդ մասով նախատեսված է ընտրա-
կաշառք տալու ծանրացուցիչ մեկ հանգամանք. նույն հոդվածի 1-ին 
մասով նախատեսված արարքը, որը կատարվել է մի խումբ ան-
ձանց կողմից նախնական համաձայնությամբ: Վերջինիս առանձ-
նահատկություններին անդրադարձ է կատարվել սույն աշխատու-
թյան նախորդ պարագրաֆի կետեր 6-ի և 6.1-ի շրջանակներում: 

 
§6.18. Ընտրակաշառքի միջնորդությունը 

 

Հոդված 220. Ընտրակաշառքի միջնորդությունը 
1. Ընտրակաշառքի միջնորդությունը՝ ընտրակաշառքի շուրջ 

ընտրակաշառք տվողի և ընտրակաշառք ստացողի միջև համաձայ-
նության գալուն նպաստելը, ընտրակաշառք տվողի և ստացողի 
միջև համաձայնության առկայության դեպքում ընտրակաշառքի ա-
ռարկան ընտրողին կամ նրա մատնանշած անձին փոխանցելու նա-
խաձեռնություն դրսևորելը կամ այն փոխանցելու խոստում տալը 

կամ փոխանցելը կամ ընտրակաշառք տվողի և ստացողի միջև առ-
կա համաձայնության իրականացմանն այլ կերպ նպաստելը՝ 

պատժվում է տուգանքով՝ տասնապատիկից երեսնապատիկի 
չափով, կամ ազատության սահմանափակմամբ՝ մեկից երեք տարի 
ժամկետով, կամ կարճաժամկետ ազատազրկմամբ՝ մեկից երկու 
ամիս ժամկետով, կամ ազատազրկմամբ՝ մեկից երեք տարի ժամկե-
տով: 

2. Սույն հոդվածի 1-ին մասով նախատեսված արարքը, որը կա-
տարվել է իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով՝ 

պատժվում է ազատազրկմամբ՝ երկուսից հինգ տարի ժամկե-
տով: 

1. Տվյալ հանցագործության անմիջական օբյեկտը Հայաստանի 
Հանրապետությունում ընտրական կամ հանրաքվեին մասնակցելու 
իրավունքի ազատ իրականացման ապահովմանն ուղղված հասա-
րակական հարաբերություններն են: 

2. Քր. օր.-ի հոդված 220-ով նախատեսված հանցագործության 
օբյեկտիվ կողմը բնութագրվում է ընտրակաշառքի միջնորդու-
թյամբ, այսինքն՝  

1) ընտրակաշառքի շուրջ ընտրակաշառք տվողի և ստացողի մի-
ջև համաձայնության գալուն նպաստելով (օրինակ՝ նման 
ցանկություն ունեցողներին բացահայտելով և նրանց հանդի-
պացնելով ու անկաշկանդ զրուցելու, ցանկալի պայմանավոր-
վածություն ձեռք բերելու համար պայմաններ ստեղծելով),  

2) ընտրակաշառք տվողի և ստացողի միջև համաձայնության 
առկայության դեպքում՝  
 ընտրակաշառքի առարկան ընտրողին կամ նրա մատնա-

նշած անձին փոխանցելու նախաձեռնություն դրսևորելով 
(օրինակ՝ այդ մասին սեփական նախաձեռնությամբ բարձ-
րաձայնելով, պատրաստակամություն հայտնելով, ծառա-
յություն առաջարկելով) կամ 

 այն փոխանցելու խոստում տալով կամ փոխանցելով կամ 
3) ընտրակաշառք տվողի և ստացողի միջև առկա համաձայնու-

թյան իրականացմանն այլ կերպ նպաստելով (օրինակ՝ ընտ-
րակաշառքի առարկան փոխանցելու համար երրորդ անձան-

ցից գաղտնի հանդիպում կազմակերպելով, այն փոխանցելու 
համար առավել նպաստավոր վայրի կամ ժամանակահատ-
վածի վերաբերյալ խորհուրդներ տալով և այլն): 

2.1. Ընտրակաշառքի հասկացությունը բացահայտվել է սույն 
աշխատության §6.16-ի կետ 2.1-ի շրջանակներում: 

2.2. Քննարկվող հանցագործությունն անհրաժեշտ է սահմանա-
զատել ընտրակաշառք տալու կամ ստանալու օժանդակությունից: 

Մասնավորապես, միջնորդն այն անձն է, ով նպաստում է ընտ-
րակաշառք թե՛ տալուն, թե՛ ստանալուն՝ որպես միասնական գործ-
ընթացի: Այսինքն՝ ի տարբերություն միջնորդի՝ օժանդակողը կապ-
ված չէ ընտրակաշառակերության երկու կողմերի հետ և նրանց 
միջև կապող օղակ չի հանդիսանում: Օժանդակողը նպաստում է 
կա՛մ ընտրակաշառք տվողի, կա՛մ ստացողի հանցագործությանը: 
Օրինակ՝ ընտրակաշառք տվողի համար դրամ հայթայթելով, հավա-
նական ընտրակաշառք տվողներին կամ ստացողներին գտնելով, 
նրանց մատնացույց անելով և այլն: 

3. Քր. օր.-ի հոդված 220-ով նախատեսված հանցագործությունը 
նկարագրված է ձևական հանցակազմով: Այն ավարտված է հա-
մարվում ընտրակաշառքի շուրջ ընտրակաշառք տվողի և ստացողի 
միջև համաձայնության գալուն նպաստելու, ընտրակաշառք տվողի 
և ստացողի միջև համաձայնության առկայության դեպքում ընտրա-
կաշառքի առարկան ընտրողին կամ նրա մատնանշած անձին փո-
խանցելու նախաձեռնություն դրսևորելու կամ այն փոխանցելու խոս-
տում տալու կամ փոխանցելու կամ ընտրակաշառք տվողի և ստա-
ցողի միջև առկա համաձայնության իրականացմանն այլ կերպ 
նպաստելու պահից՝ անկախ որևէ հետևանքից: 

4. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: 

5. Տվյալ հանցագործության սուբյեկտ կարող է հանդիսանալ 16 
տարին լրացած յուրաքանչյուր մեղսունակ ֆիզիկական անձ:  

6. Քր. օր.-ի հոդված 220-ի 2-րդ մասով նախատեսված է ընտրա-
կաշառքի միջնորդության ծանրացուցիչ մեկ հանգամանք. նույն 
հոդվածի 1-ին մասով նախատեսված արարքը, որը կատարվել է իշ-
խանական կամ ծառայողական լիազորությունները կամ դրան-
ցով պայմանավորված ազդեցությունն օգտագործելով: Հանցան-

քը նման հանգամանքներում կատարելու առանձնահատկություն-
ները բացահայտվել են սույն աշխատության §3.10-ի 7.2-րդ կետի 
շրջանակներում: 

 
§6.19. Հանրաքվեի կամ ընտրության ժամանակ 

բարեգործության արգելքը խախտելը 
 

Հոդված 221. Հանրաքվեի կամ ընտրության ժամանակ բարե-
գործության արգելքը խախտելը 

1. Հանրաքվեի կամ ընտրությունների նշանակման որոշումն ուժի 
մեջ մտնելու օրվանից մինչև հանրաքվեի կամ ընտրությունների ար-
դյունքների ամփոփումը (իսկ Ազգային ժողովի ընտրությունների 
դեպքում՝ Ազգային ժողով ընտրվելու մասին որոշումը) թեկնածուի, 
կուսակցության (կուսակցությունների դաշինքի) անդամի կամ լիա-
զորված անձի, վստահված անձի, հանրաքվեի նախաձեռնող խմբի 
անդամի կամ լիազոր ներկայացուցչի կողմից անձամբ կամ նրանց 
(այդ թվում՝ կուսակցության կամ դաշինքի) անունից կամ որևէ այլ 
եղանակով կամ բարեգործության անվան տակ ընտրողներին, ինչ-
պես նաև հանրաքվեի մասնակիցներին անհատույց կամ արտոնյալ 
պայմաններով դրամ, սննդամթերք, արժեթուղթ, ապրանք (բացի 
կուսակցության անվանումը կամ խորհրդանիշները կամ թեկնածուի 
անունը, ազգանունը կամ պատկերը բովանդակող և 3000 Հայաս-
տանի Հանրապետության դրամը չգերազանցող արժեքով քարոզ-
չական տպագիր և այլ նյութի կամ առարկայի) տալը (խոստանալը) 
կամ ծառայություններ մատուցելը (խոստանալը) կամ բարեգործու-
թյան հետ միաժամանակ նախընտրական կամ հանրաքվեի քարոզ-
չություն իրականացնելը՝ 

պատժվում է ազատազրկմամբ` երեքից վեց տարի ժամկետով: 

1. «ՀՀ ընտրական օրենսգիրք» ՀՀ սահմանադրական օրենքի 
հոդված 19-ի (Նախընտրական քարոզչության հիմնական սկզբունք-
ները) 6-րդ մասի համաձայն՝ «Նախընտրական քարոզչության ժա-
մանակ, ինչպես նաև քվեարկության նախորդ և քվեարկության օրը 
թեկնածուներին, ընտրություններին մասնակցող կուսակցություննե-
րին արգելվում է անձամբ կամ նրանց անունից կամ որևէ այլ եղա-
նակով ընտրողներին անհատույց կամ արտոնյալ պայմաններով 

տալ (խոստանալ) դրամ, սննդամթերք, արժեթղթեր, ապրանքներ 
կամ մատուցել (խոստանալ) ծառայություններ: Այն բարեգործական 
կազմակերպությունները, որոնց անվանումները կարող են նմանեց-
վել (ասոցացվել) ընտրություններին մասնակցող կուսակցություննե-
րի անվանումներին, թեկնածուների անուններին, նախընտրական 
քարոզչության ժամանակ բարեգործություն չեն կարող իրականաց-
նել այն համայնքներում, որտեղ անցկացվում են ընտրություններ, ո-
րոնց մասնակցում են այդ թեկնածուները, կուսակցությունները կամ 
նրանց առաջադրած թեկնածուները»: 

Համանման իրավակարգավորումներ են նախատեսված նաև 
«Հանրաքվեի մասին» ՀՀ սահմանադրական օրենքի հոդված 17-ը 
(Քարոզչության հիմնական կանոնները) և «Տեղական հանրաքվեի 
մասին» ՀՀ օրենքի հոդված 14-ը (Քարոզչության հիմնական կանոն-
ները): 

2. Քր. օր.-ի հոդված 221-ով նախատեսված հանցագործության 
անմիջական օբյեկտը բարեգործության վերոհիշյալ արգելքների 
ապահովմանն ուղղված հասարակական հարաբերություններն են: 
Ընդ որում, նշված արգելքների նպատակը ընտրություններին կամ 
հանրաքվեին մասնակցողներին հավասար հնարավորություններ 
ապահովելն է: 

3. Քննարկվող հանցագործության օբյեկտիվ կողմը բնութա-
գրվում է՝   

 ընտրողներին, ինչպես նաև հանրաքվեի մասնակիցներին 
անհատույց կամ արտոնյալ պայմաններով դրամ, սննդա-
մթերք, արժեթուղթ, ապրանք (բացի կուսակցության անվա-
նումը կամ խորհրդանիշները կամ թեկնածուի անունը, ազգա-
նունը կամ պատկերը բովանդակող և 3000 ՀՀ դրամը չգերա-
զանցող արժեքով քարոզչական տպագիր և այլ նյութի կամ 
առարկայի) տալով (խոստանալով) կամ ծառայություններ 
մատուցելով (խոստանալով) կամ  

 բարեգործության հետ միաժամանակ նախընտրական կամ 
հանրաքվեի քարոզչություն իրականացնելով: 

3.1. Քր. օր.-ի հոդված 221-ով նախատեսված են նաև հանցագոր-
ծության եղանակները. թեկնածուի, կուսակցության (կուսակցու-
թյունների դաշինքի) անդամի կամ լիազորված անձի, վստահված 

անձի, հանրաքվեի նախաձեռնող խմբի անդամի կամ լիազոր ներ-
կայացուցչի կողմից անձամբ կամ նրանց (այդ թվում՝ կուսակցու-
թյան կամ դաշինքի) անունից կամ որևէ այլ եղանակով կամ բարե-
գործության անվան տակ: 

3.2. Տվյալ հանցակազմի օբյեկտիվ կողմի պարտադիր հատկա-
նիշ է նաև հանցագործության ժամանակը՝ հանրաքվեի կամ ընտ-
րությունների նշանակման որոշումն ուժի մեջ մտնելու օրվանից մին-
չև հանրաքվեի կամ ընտրությունների արդյունքների ամփոփումը 
(իսկ Ազգային ժողովի ընտրությունների դեպքում՝ Ազգային ժողով 
ընտրվելու մասին որոշումը):  

4. Քր. օր.-ի հոդված 221-ով նախատեսված հանցակազմը ձևա-
կան է. հանցագործությունն ավարտված է համարվում ընտրողնե-
րին կամ հանրաքվեի մասնակիցներին անհատույց կամ արտոնյալ 
պայմաններով դրամ, սննդամթերք, արժեթուղթ, ապրանք (բացի 
կուսակցության անվանումը կամ խորհրդանիշները կամ թեկնածուի 
անունը, ազգանունը կամ պատկերը բովանդակող և 3000 ՀՀ դրա-
մը չգերազանցող արժեքով քարոզչական տպագիր և այլ նյութի կամ 
առարկայի) տալու (խոստանալու) կամ ծառայություններ մատուցելը 
սկսելու (խոստանալու) կամ բարեգործության հետ միաժամանակ 
նախընտրական կամ հանրաքվեի քարոզչություն իրականացնելը 
սկսելու պահից՝ անկախ որևէ հետևանքից: 

5. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ:  

Հանցագործության շարժառիթները կարող են տարբեր լինել: 
Դրանց շարքում գերակայում է ընտրությունների կամ հանրաքվեի 
դրական արդյունքի հասնելու ձգտումը:  

Տվյալ արարքի որակման առումով հանցագործության շարժառի-
թը որևէ նշանակություն չունի: 

6. Քր. օր.-ի հոդված 221-ով նախատեսված հանցագործության 
սուբյեկտ կարող է հանդիսանալ ոչ միայն թեկնածուն, կուսակցու-
թյան (կուսակցությունների դաշինքի) անդամը կամ լիազորված ան-
ձը, վստահված անձը, հանրաքվեի նախաձեռնող խմբի անդամը 
կամ լիազոր ներկայացուցիչը, այլև նրանց (այդ թվում՝ կուսակցու-
թյան կամ դաշինքի) անունից գործող 16 տարին լրացած յուրաքան-
չյուր մեղսունակ ֆիզիկական անձ: 

§6.20. Ազգային ժողովի ընտրությունների ժամանակ օրենքով 
սահմանված՝ նախընտրական քարոզչության ծախսերը 

նախընտրական հիմնադրամից չկատարելը կամ հանրաքվեի 
քարոզչության ծախսերը հանրաքվեի քարոզչության 

ֆինանսավորման հիմնադրամից չկատարելը կամ 
հայտարարագրման ենթակա տվյալները չհայտարարագրելը 

կամ հայտարարագիր չներկայացնելը 
 
Հոդված 221.1. Ազգային ժողովի ընտրությունների ժամանակ 

օրենքով սահմանված՝ նախընտրական քարոզչության ծախսերը 
նախընտրական հիմնադրամից չկատարելը կամ հանրաքվեի 
քարոզչության ծախսերը հանրաքվեի քարոզչության ֆինանսա-
վորման հիմնադրամից չկատարելը կամ հայտարարագրման 
ենթակա տվյալները չհայտարարագրելը կամ հայտարարագիր 
չներկայացնելը 

1. Ազգային ժողովի ընտրությունների ժամանակ օրենքով սահ-
մանված՝ նախընտրական քարոզչության ծախսերը նախընտրական 
հիմնադրամից կամ հանրաքվեի քարոզչության ծախսերը հանրա-
քվեի քարոզչության ֆինանսավորման հիմնադրամից խոշոր չափով 
չկատարելը կամ Ազգային ժողովի ընտրությունների ժամանակ 
նախընտրական հիմնադրամ կամ հանրաքվեի քարոզչության ֆի-
նանսավորման հիմնադրամ կատարված նվիրատվությունների և 
դրանց օգտագործման վերաբերյալ հայտարարագրում քարոզչու-
թյան նպատակով ձեռք բերված ապրանքը կամ մատուցված ծառա-
յությունը շուկայական արժեքով չներառելը (եթե դա ձեռք է բերվել 
կամ մատուցվել է անհատույց կամ շուկայական արժեքից ցածր գնով 
կամ մինչև նախընտրական հիմնադրամի կամ հանրաքվեի քարոզ-
չության ֆինանսավորման հիմնադրամի ձևավորումը), որը կազմել 
է խոշոր չափ՝ 

պատժվում է տուգանքով՝ առավելագույնը քսանապատիկի չա-
փով, կամ ազատության սահմանափակմամբ՝ առավելագույնը երեք 
տարի ժամկետով, կամ կարճաժամկետ ազատազրկմամբ՝ առավե-
լագույնը երկու ամիս ժամկետով, կամ ազատազրկմամբ՝ առավելա-
գույնը մեկ տարի ժամկետով։ 

2. Ազգային ժողովի ընտրությունների ժամանակ նախընտրական 
հիմնադրամ կատարված նվիրատվությունների և դրանց օգտա-

գործման վերաբերյալ հայտարարագիրը կամ հանրաքվեի քարոզ-
չության հիմնադրամ կատարված նվիրատվությունների և դրանց 
օգտագործման վերաբերյալ հայտարարագիրը քվեարկությունից 
հետո օրենքով՝ ընտրությունների կամ հանրաքվեի արդյունքների 
ամփոփման համար սահմանված ժամկետից ոչ ուշ, քան 3 օր առաջ 
ընկած ժամանակահատվածում չներկայացնելը՝ 

պատժվում է ազատազրկմամբ՝ մեկից երեք տարի ժամկետով։ 
3. Սույն հոդվածի 1-ին մասի իմաստով՝ խոշոր չափ է համարվում 

10 միլիոն Հայաստանի Հանրապետության դրամը գերազանցող 
գումարը։ 

1. «ՀՀ ընտրական օրենսգիրք» ՀՀ սահմանադրական օրենքի 
հոդված 19-ի (Նախընտրական քարոզչության հիմնական սկզբունք-
ները) 1.2-րդ մասի համաձայն՝ «Նախընտրական քարոզչության ժա-
մանակահատվածում կուսակցության (կուսակցությունների դաշին-
քի) կամ թեկնածուի կողմից համերգների, ներկայացումների, մար-
զական միջոցառումների, ֆիլմերի ցուցադրության և այլ միջոցա-
ռումների ֆինանսավորումը կարող է իրականացվել միայն նախ-
ընտրական հիմնադրամի միջոցների հաշվին»: 

Նույն օրենքի հոդված 28-ի (Նախընտրական հիմնադրամներ 
կատարված նվիրատվությունների և դրանց օգտագործման վերա-
բերյալ հայտարարագիրը) 1-ին մասի համաձայն՝  

«Թեկնածուները, ընտրություններին մասնակցող կուսակցու-
թյուններն իրենց նախընտրական հիմնադրամներ կատարված մու-
ծումների և դրանց օգտագործման վերաբերյալ հայտարարագիրը 
ներկայացնում են վերահսկիչ-վերստուգիչ ծառայություն նախ-
ընտրական քարոզչությունն սկսվելուց հետո` 10-րդ, Ազգային ժո-
ղովի, համամասնական ընտրակարգով անցկացվող համայնքների 
ավագանիների հերթական ընտրությունների ժամանակ՝ նաև 20-րդ 
օրը, ինչպես նաև ընտրությունների արդյունքների ամփոփման հա-
մար` սույն օրենսգրքով սահմանված ժամկետից ոչ ուշ, քան 3 օր 
առաջ: Հայտարարագրին կցվում են սույն օրենսգրքի 27-րդ հոդ-
վածի 1-ին մասում նշված, ինչպես նաև նախընտրական քարոզչու-
թյան նպատակով կատարված և հայտարարագրման ենթակա այլ 
ծախսերը հիմնավորող փաստաթղթերը (պայմանագիր, հանձնման-

ընդունման ակտ, հաշիվ-ապրանքագիր, վճարման անդորրագիր և 
այլն)։ 

Ազգային ժողովի ընտրության երկրորդ փուլ անցկացվելու դեպ-
քում երկրորդ փուլին մասնակցող կուսակցությունը նախընտրական 
հիմնադրամներ կատարված մուծումների և դրանց օգտագործման 
վերաբերյալ հայտարարագիրը ներկայացնում է վերահսկիչ-վեր-
ստուգիչ ծառայություն՝ ընտրությունների արդյունքների ամփոփման 
համար` սույն օրենսգրքով սահմանված ժամկետից ոչ ուշ, քան 3 օր 
առաջ»: 

1.1. Համանման իրավակարգավորումներ են նախատեսված նաև 
«Հանրաքվեի մասին» ՀՀ սահմանադրական օրենքի հոդվածներ 
19-ը (Քարոզչության ֆինանսավորման հիմնադրամը) և 20-ը (Քա-
րոզչության ֆինանսավորման հիմնադրամում նվիրատվություն կա-
տարելու կարգը), ինչպես նաև «Տեղական հանրաքվեի մասին» ՀՀ 
օրենքի հոդված 16-ը (Քարոզչության ֆինանսավորման հիմնադրա-
մը և հիմնադրամում նվիրատվություն կատարելու կարգը): 

2. Քննարկվող հանցագործության անմիջական օբյեկտը Ազգա-
յին ժողովի ընտրությունների ժամանակ օրենքով սահմանված՝ 
նախընտրական քարոզչության ծախսերը նախընտրական հիմնա-
դրամից կատարելու, հանրաքվեի քարոզչության ծախսերը հանրա-
քվեի քարոզչության ֆինանսավորման հիմնադրամից կատարելու, 
հայտարարագրման ենթակա տվյալները հայտարարագրելու և հայ-
տարարագիր ներկայացնելու ապահովմանն ուղղված հասարակա-
կան հարաբերություններն են:  

3. Քր. օր.-ի հոդված 221.1-ի 1-ին մասով նախատեսված հանցա-
գործության օբյեկտիվ կողմը բնութագրվում է՝ 

 Ազգային ժողովի ընտրությունների ժամանակ օրենքով սահ-
մանված՝ նախընտրական քարոզչության ծախսերը նախընտ-
րական հիմնադրամից կամ հանրաքվեի քարոզչության ծախ-
սերը հանրաքվեի քարոզչության ֆինանսավորման հիմնա-
դրամից խոշոր չափով չկատարելով կամ  

 Ազգային ժողովի ընտրությունների ժամանակ նախընտրա-
կան հիմնադրամ կամ հանրաքվեի քարոզչության ֆինանսա-
վորման հիմնադրամ կատարված նվիրատվությունների և 
դրանց օգտագործման վերաբերյալ հայտարարագրում քա-

րոզչության նպատակով ձեռք բերված ապրանքը կամ մա-
տուցված ծառայությունը շուկայական արժեքով չներառելով 
(եթե դա ձեռք է բերվել կամ մատուցվել է անհատույց կամ 
շուկայական արժեքից ցածր գնով կամ մինչև նախընտրական 
հիմնադրամի կամ հանրաքվեի քարոզչության ֆինանսավոր-
ման հիմնադրամի ձևավորումը), որը կազմել է խոշոր չափ: 

3.1. Քր. օր.-ի նշված հոդվածի 3-րդ մասի համաձայն՝ նույն հոդ-
վածի 1-ին մասի իմաստով՝ խոշոր չափ է համարվում 10 միլիոն 
Հայաստանի Հանրապետության դրամը գերազանցող գումարը։ 

4. Քննարկվող հոդվածի 2-րդ մասով նախատեսված հանցագոր-
ծության օբյեկտիվ կողմը բնութագրվում է Ազգային ժողովի ընտ-
րությունների ժամանակ նախընտրական հիմնադրամ կատարված 
նվիրատվությունների և դրանց օգտագործման վերաբերյալ հայտա-
րարագիրը կամ հանրաքվեի քարոզչության հիմնադրամ կատար-
ված նվիրատվությունների և դրանց օգտագործման վերաբերյալ 
հայտարարագիրը քվեարկությունից հետո օրենքով՝ ընտրություն-
ների կամ հանրաքվեի արդյունքների ամփոփման համար սահման-
ված ժամկետից ոչ ուշ, քան 3 օր առաջ ընկած ժամանակահատ-
վածում չներկայացնելով: 

5. Քր. օր.-ի հոդված 221.1-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ:  

6. Քննարկվող հանցագործության սուբյեկտը հատուկ է. համա-
պատասխանաբար՝ նախընտրական քարոզչության ծախսերը նախ-
ընտրական հիմնադրամից կամ հանրաքվեի քարոզչության ծախսե-
րը հանրաքվեի քարոզչության ֆինանսավորման հիմնադրամից 
կատարող կամ նախընտրական հիմնադրամ կամ հանրաքվեի քա-
րոզչության ֆինանսավորման հիմնադրամ կատարված նվիրա-
տվությունների և դրանց օգտագործման վերաբերյալ հայտարարա-
գիր ներկայացնող ֆիզիկական անձը: 

 
§6.21. Ընտրական կամ հանրաքվեի փաստաթղթերին 

ծանոթանալուն խոչընդոտելը 
 

Հոդված 222. Ընտրական կամ հանրաքվեի փաստաթղթերին 
ծանոթանալուն խոչընդոտելը 

1. Վստահված անձին, ընտրական կամ հանրաքվեի հանձնաժո-
ղովի անդամին, դիտորդին կամ զանգվածային լրատվության միջո-
ցի ներկայացուցչին ընտրական կամ հանրաքվեի փաստաթղթին 
օրենքով սահմանված կարգով ծանոթանալուն խոչընդոտելը կամ 
ընտրական կամ հանրաքվեի հանձնաժողովի արձանագրության 
պատճենը կամ քաղվածքը չտալը՝ 

պատժվում է ազատազրկմամբ` երկուսից հինգ տարի ժամկե-
տով: 

1. Քննարկվող հանցագործության անմիջական օբյեկտը ընտ-
րությունների կամ հանրաքվեի անցկացման սահմանված կարգի 
ապահովմանն ուղղված հասարակական հարաբերություններն են: 

2. Օբյեկտիվ կողմից հանցագործությունը բնութագրվում է՝ 
 վստահված անձին, ընտրական կամ հանրաքվեի հանձնաժո-

ղովի անդամին, դիտորդին կամ զանգվածային լրատվության 
միջոցի ներկայացուցչին ընտրական կամ հանրաքվեի փաս-
տաթղթին օրենքով սահմանված կարգով ծանոթանալուն խո-
չընդոտելով կամ 

 ընտրական կամ հանրաքվեի հանձնաժողովի արձանագրու-
թյան պատճենը կամ քաղվածքը չտալով: 

2.1. Վստահված անձի, ընտրական կամ հանրաքվեի հանձնաժո-
ղովի անդամի, դիտորդի կամ զանգվածային լրատվության միջոցի 
ներկայացուցչի կողմից, համապատասխանաբար, ընտրական կամ 
հանրաքվեի փաստաթղթերին ծանոթանալու, ինչպես նաև ընտրա-
կան կամ հանրաքվեի հանձնաժողովի արձանագրության պատճե-
նը կամ քաղվածքը տրամադրելու կարգն ու պայմանները սահման-
ված են «ՀՀ ընտրական օրենսգիրք» և «Հանրաքվեի մասին» ՀՀ 
սահմանադրական օրենքներով և «Տեղական հանրաքվեի մասին» 
ՀՀ օրենքով: 

2.2. Ընտրական կամ հանրաքվեի փաստաթղթերին ծանոթանա-
լուն խոչընդոտելը կարող է դրսևորվել, օրինակ՝ նշված փաստա-
թղթերը չտրամադրելով, դրանց տրամադրումն անհարկի ձգձգելով, 
իրականությանը չհամապատասխանող տեղեկություններ տրամա-
դրելով և այլն: 

3. Քր. օր.-ի հոդված 222-ով նախատեսված հանցակազմը ձևա-
կան է. հանցագործությունն ավարտված է համարվում վստահված 

անձին, ընտրական կամ հանրաքվեի հանձնաժողովի անդամին, 
դիտորդին կամ զանգվածային լրատվության միջոցի ներկայացուց-
չին ընտրական կամ հանրաքվեի փաստաթղթին օրենքով սահման-
ված կարգով ծանոթանալուն որևէ ձևով խոչընդոտելու կամ ընտ-
րական կամ հանրաքվեի հանձնաժողովի արձանագրության պատ-
ճենը կամ քաղվածքը տրամադրելը մերժելու պահից: 

4. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ:  

5. Տվյալ հանցագործության սուբյեկտը հատուկ է. այն անձը, ով 
օժտված է, համապատասխանաբար, ընտրական կամ հանրաքվեի 
փաստաթղթին օրենքով սահմանված կարգով ծանոթանալու հնա-
րավորություն տալու կամ ընտրական կամ հանրաքվեի հանձնա-
ժողովի արձանագրության պատճենը կամ քաղվածքը տրամադրե-
լու պարտականությամբ: 

 

§6.22. Ընտրական կամ հանրաքվեի հանձնաժողովի 
նախագահի լիազորությունները չկատարելը կամ  

ոչ պատշաճ կատարելը 
 
Հոդված 223. Ընտրական կամ հանրաքվեի հանձնաժողովի 

նախագահի լիազորությունները չկատարելը կամ ոչ պատշաճ 
կատարելը 

1. Ընտրական կամ հանրաքվեի հանձնաժողովի նախագահի 
լիազորությունները չկատարելը կամ ոչ պատշաճ կատարելը, որի 
արդյունքով անհնարին է դարձել հանձնաժողովի կողմից ընտրու-
թյան կամ քվեարկության արդյունքների ամփոփումը՝ 

պատժվում է ազատազրկմամբ` երկուսից հինգ տարի ժամկե-
տով: 

1. Քննարկվող հանցագործության անմիջական օբյեկտը ընտ-
րությունների կամ հանրաքվեի անցկացման սահմանված կարգի 
ապահովմանն ուղղված հասարակական հարաբերություններն են: 

2. Տվյալ հանցագործության օբյեկտիվ կողմը բնութագրվում է 
անգործությամբ՝ ընտրական հանձնաժողովի նախագահի կողմից 
իր լիազորությունները չկատարելով կամ ոչ պատշաճ կատարելով: 

3. Քր. օր.-ի հոդված 223-ով նախատեսված հանցագործությունը 
նկարագրված է նյութական հանցակազմով. հանցագործության 
պարտադիր հատկանիշ է հետևանքը՝ ընտրական կամ հանրաքվեի 
հանձնաժողովի կողմից քվեարկության կամ ընտրության արդյունք-
ների ամփոփման անհնարինությունը: 

Օրինակ՝ «ՀՀ ընտրական օրենսգիրք» ՀՀ սահմանադրական 
օրենքի հոդված 68-ի 4-րդ մասի համաձայն՝ «Համայնքի ղեկավարի 
և ավագանու անդամի ընտրությունների ժամանակ հանձնաժողովի 
նախագահը քվեատուփից հանում է քվեարկության մեկ ծրար, ցու-
ցադրում այնպես, որ այն տեսանելի լինի ներկաների համար, 
քվեարկության ծրարից հանում է քվեաթերթիկը և հայտարարում 
քվեաթերթիկի վավեր, անվավեր կամ չսահմանված նմուշի լինելու 
մասին: Վավեր քվեաթերթիկի դեպքում հայտարարում է նաև, թե որ 
թեկնածուի կամ ընտրություններին մասնակցող կուսակցության օգ-
տին է քվեարկված: (…)»: Այս եղանակով կատարվում է քվեաթեր-
թիկների հաշվարկ: Ուստի, հանձնաժողովի նախագահի կողմից 
այս պարտականության չկատարումը կամ ոչ պատշաճ կատարումը 
կհանգեցնի հանձնաժողովի կողմից քվեարկության կամ ընտրու-
թյան արդյունքների ամփոփման անհնարինության, ինչն էլ պա-
տասխանատվություն կառաջացնի քր. օր.-ի հոդված 223-ով: 

4. Տվյալ հանցագործության սուբյեկտիվ կողմը բնութագրվում է 
ինչպես ուղղակի, այնպես էլ անուղղակի դիտավորությամբ:  

5. Քննարկվող հանցագործության սուբյեկտը հատուկ է՝ ընտ-
րական հանձնաժողովի նախագահ հանդիսացող պաշտոնատար 
անձը, այդ թվում՝ ընտրական հանձնաժողովի նախագահի հանձ-
նարարության կամ բացակայության դեպքում՝ նախագահի տեղա-
կալը, տեղամասային ընտրական հանձնաժողովի դեպքում՝ հանձ-
նաժողովի քարտուղարը:  

 
§6.23. Զենքով տեղամասային կենտրոն մուտք գործելը 

 

Հոդված 224. Զենքով տեղամասային կենտրոն մուտք գործելը 
1. Քվեարկության օրը զենքով ցուցադրաբար տեղամասային 

կենտրոն մուտք գործելը՝ առանց ծառայողական անհրաժեշտու-
թյան` 

պատժվում է ազատազրկմամբ` մեկից երեք տարի ժամկետով: 



349 
 

 
1. Տվյալ հանցագործության անմիջական օբյեկտը ընտրություն-

ների կամ հանրաքվեի անցկացման սահմանված կարգի ապահով-
մանն ուղղված հասարակական հարաբերություններն են: 

2. Օբյեկտիվ կողմից այն բնութագրվում է քվեարկության օրը 
զենքով ցուցադրաբար տեղամասային կենտրոն առանց ծառայողա-
կան անհրաժեշտության մուտք գործելով: Տվյալ արարքի քրեակա-
նացումը պայմանավորված է այն հանգամանքով, որ զենքով տեղա-
մասային կենտրոն մուտք գործող անձն ապակայունացնում և ան-
հարկի, ոչնչով չպայմանավորված լարվածություն է հարուցում տե-
ղամասային կենտրոնում, ինչը կարող է հանգեցնել քվեարկողների 
գիտակցության, ընտրովի ներկայացուցչական մարմիններ ձևավո-
րելու պատշաճ նախատրամադրվածության խաթարմանը և այլն: 

2.1. Քննարկվող հանցակազմի իմաստով կարևորվում է «տեղա-
մասային կենտրոն» հասկացության ճշգրտումը: Այսպես, «ՀՀ ընտ-
րական օրենսգիրք» և «Հանրաքվեի մասին» ՀՀ սահմանադրական 
օրենքներն ու «Տեղական հանրաքվեի մասին» ՀՀ օրենքը թեպետ 
չեն նախատեսում վերջինիս բնորոշումը, այդուհանդերձ, դրանցում 
առկա մի շարք իրավադրույթների համադրված վերլուծությունից 
պարզ է դառնում, որ տեղամասային կենտրոն է համարվում քվեար-
կության անցկացման համար նախատեսված, քվեարկության բնա-
կանոն ընթացքն ապահովելու համար անհրաժեշտ միջոցներով ա-
պահովված և համայնքի ղեկավարի կողմից օրենքով նախատես-
ված կարգով սահմանված վայրը: Ընդ որում, որպես այդպիսին 
պետք է հասկանալ ինչպես քվեարկության խցիկը, այնպես էլ տե-
ղամասային կենտրոնի սահմաններում գտնվող այլ տարածքները 
(օրինակ՝ քվեարկության համար կահավորված դահլիճը, սրահը, 
սենյակը, քվեատուփի տեղադրման վայրը և այլն): 

2.2. Տեղամասային կենտրոն ցուցադրաբար մուտք գործել ասե-
լով՝ տվյալ դեպքում պետք է հասկանալ ոչ միայն զենքը ձեռքում 
պահելով կամ այն թափահարելով, այլև որևէ այլ կերպ դրա առկա-
յության մասին հասկացնելով (օրինակ, ձեռքը պատյանին դնելով 
քվեախցիկ մտնելը և այլն): Հետևաբար, պարզապես համապա-
տասխան ծառայություն իրականացնող անձի մոտ զենքի առկայու-
թյունը, առանց այն ցուցադրելու կամ դրա առկայության մասին այլ 

կերպ հասկացնելու (օրինակ՝ երբ ոստիկանության զենք կրող ծա-
ռայողն ընտրական հանձնաժողովի նախագահի պահանջով հանձ-
նաժողովին աջակցելու նպատակով, առանց զենքը ցուցադրելու, 
մուտք է գործում տեղամասային կենտրոն), չի կարող պատասխա-
նատվություն առաջացնել քր. օր.-ի հոդված 224-ով: 

2.3. Ինչ վերաբերում է ծառայողական անհրաժեշտությանը, 
ապա քննարկվող իրադրությունում այն կարող է առկա լինել միայն 
արարքի հանցավորությունը բացառող այս կամ այն իրավիճակում 
(օրինակ՝ անհրաժեշտ պաշտպանության, ծայրահեղ անհրաժեշտու-
թյան, քր. օր.-ով նախատեսված հակաիրավական ոտնձգություն 
կատարած անձին բռնելու): Այսինքն՝ ծառայողական անհրաժեշտու-
թյան մասին տվյալ դեպքում կարող են վկայել տեղամասային կենտ-
րոնում հասարակական կարգին սպառնացող խախտումների կան-
խումը կամ վերացումը: Հետևաբար, ցանկացած այլ պարագայում 
զենքով քվեարկության խցիկ ցուցադրաբար մտնելու ծառայողա-
կան անհրաժեշտությունը բացակայում է: 

2.4. Զենք ասելով՝ քննարկվող հոդվածի իմաստով պետք է հաս-
կանալ միայն ծառայողական հրազենը կամ սառը զենքը, որը կրելու 
թույլտվությունն օրենքով սահմանված կարգով անձին վերապահ-
ված է: 

2.5. Քր. օր.-ի հոդված 224-ի դիսպոզիցիայից բխում է նաև, որ 
տեղամասային կենտրոն զենքով ցանկացած մուտք չէ, որ առաջաց-
նում է քրեաիրավական հետևանքներ: Անհրաժեշտ է, որ այդպիսի 
մուտքը իրականացվի՝ 

– քվեարկության օրը, 
– ցուցադրաբար, 
– առանց ծառայողական անհրաժեշտության: 
Բացառապես նշված վավերապայմանների միաժամանակյա առ-

կության պարագայում է, որ արարքը կարող է որակվել նշված հոդ-
վածով: 

3. Քննարկվող հանցագործությունը նկարագրված է ձևական 
հանցակազմով. տվյալ հանցավոր արարքն ավարտված է համար-
վում քվեարկության օրը զենքով ցուցադրաբար տեղամասային 
կենտրոն առանց ծառայողական անհրաժեշտության մուտք գործե-
լու պահից: 

4. Քր. օր.-ի հոդված 224-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ:  

5. Քննարկվող հանցագործության սուբյեկտը հատուկ է՝ զենք 
կրելու իրավունք ունեցող և քվեարկության նորմալ ընթացքն ապա-
հովելու որոշակի պարտականություններ ունեցող համապատաս-
խան ծառայողը: 

 

§6.24. Գործադուլի մասնակցելուն կամ գործադուլի 
մասնակցելուց հրաժարվելուն հարկադրելը 

 
Հոդված 225. Գործադուլի մասնակցելուն կամ գործադուլի 

մասնակցելուց հրաժարվելուն հարկադրելը 
1. Շանտաժի կամ անձի կամ նրա մերձավոր ազգականի կամ 

մերձավորի նկատմամբ բռնություն գործադրելու կամ անձի կամ 
նրա մերձավոր ազգականի կամ մերձավորի գույքը ոչնչացնելու կամ 
վնասելու կամ վերցնելու սպառնալիքով գործադուլի մասնակցելուն 
կամ օրինական գործադուլի մասնակցելուց հրաժարվելուն հարկա-
դրելը` 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` երկու-
սից հինգ տարի ժամկետով, կամ ազատության սահմանափակ-
մամբ` առավելագույնը երկու տարի ժամկետով, կամ կարճաժամ-
կետ ազատազրկմամբ` առավելագույնը երկու ամիս ժամկետով, 
կամ ազատազրկմամբ` առավելագույնը երեք տարի ժամկետով: 

2. Գործադուլի մասնակցելուն կամ գործադուլի մասնակցելուց 
հրաժարվելուն հարկադրելը, որը կատարվել է` 

1) մի խումբ անձանց կողմից նախնական համաձայնությամբ, 
2) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով կամ 
3) անձի կամ նրա մերձավոր ազգականի կամ մերձավորի նկատ-

մամբ բռնություն գործադրելով կամ գույք ոչնչացնելով կամ վնա-
սելով՝ 



352 
 

պատժվում է տուգանքով` քսանապատիկից հիսնապատիկի չա-
փով, կամ հանրային աշխատանքներով` հարյուր հիսունից երկու 
հարյուր յոթանասուն ժամ տևողությամբ, կամ որոշակի պաշտոններ 
զբաղեցնելու կամ որոշակի գործունեությամբ զբաղվելու իրավուն-
քից զրկելով` երեքից յոթ տարի ժամկետով, կամ ազատության սահ-
մանափակմամբ` մեկից երեք տարի ժամկետով, կամ կարճաժամ-
կետ ազատազրկմամբ` մեկից երկու ամիս ժամկետով, կամ ազա-
տազրկմամբ` երկուսից հինգ տարի ժամկետով: 

1. ՀՀ Սահմանադրության հոդված 58-ի համաձայն՝ 
«1. Աշխատողներն իրենց տնտեսական, սոցիալական կամ աշ-

խատանքային շահերի պաշտպանության նպատակով ունեն գոր-
ծադուլի իրավունք: Գործադուլի իրականացման կարգը սահման-
վում է օրենքով: 

2. Գործադուլի իրավունքը կարող է սահմանափակվել միայն 
օրենքով՝ հանրային շահերի կամ այլոց հիմնական իրավունքների և 
ազատությունների պաշտպանության նպատակով»:  

2. Քր. օր.-ի հոդված 225-ով նախատեսված հանցագործության 
հիմնական անմիջական օբյեկտը ՀՀ Սահմանադրությամբ երաշ-
խավորված վերոհիշյալ սոցիալ-տնտեսական (աշխատանքային) ի-
րավունքի ազատ իրականացման ապահովմանն ուղղված հասարա-
կական հարաբերություններն են: Լրացուցիչ անմիջական օբյեկտ 
կարող են հանդիսանալ տուժողի առողջությունը, ազատությունը, 
պատիվն ու արժանապատվությունը: 

2.1. Նշված հանցագործությունից տուժող կարող են հանդիսա-
նալ ինչպես այն քաղաքացիները, ովքեր իրենց տնտեսական, սո-
ցիալական և աշխատանքային շահերի պաշտպանության նպատա-
կով ցանկանում են դիմել գործադուլի, այնպես էլ նրանք, ովքեր չեն 
ցանկանում, բայց հարկադրվում են մասնակցել գործադուլի: 

3. Քննարկվող հանցագործության օբյեկտիվ կողմը բնութա-
գրվում է գործողություններով, որոնք դրսևորվում են գործադուլի 
մասնակցելուն կամ օրինական գործադուլի մասնակցելուց հրաժար-
վելուն հարկադրելով: Վերջինս ենթադրում է տուժողների հոգեկա-
նի վրա որոշակի ճնշման գործադրում:  

Քր. օր.-ի հոդված 225-ի 1-ին մասը նախատեսում է նաև հար-
կադրելու կոնկրետ եղանակները՝ շանտաժի կամ անձի կամ նրա 

մերձավոր ազգականի կամ մերձավորի նկատմամբ բռնություն գոր-
ծադրելու կամ անձի կամ նրա մերձավոր ազգականի կամ մերձա-
վորի գույքը ոչնչացնելու կամ վնասելու կամ վերցնելու սպառնալի-
քով: Հանցանքի կատարման նշված եղանակների էությունը մանրա-
մասն բացահայտվել է քր. օր.-ի նախորդող մի շարք հոդվածներ 
քննարկելիս: 

3.1. Գործադուլի մասնակցելուն հարկադրելու պարագայում 
արարքի որակման առումով որևէ նշանակություն չունի՝ նախատես-
վող կամ իրականացվող գործադուլն օրինակա՞ն էր, թե՞ ոչ: Մինչ-
դեռ, գործադուլի մասնակցելուց հրաժարվելուն հարկադրելը կա-
րող է պատասխանատվություն առաջացնել քր. օր.-ի հոդված 225-
ով, եթե նախատեսվող կամ իրականացվող գործադուլն օրինական 
է: 

3.2. Գործադուլի հասկացությունը, իրավաչափության պայման-
ները, դրա իրականացման կարգն ու պայմանները սահմանված են 
ՀՀ աշխատանքային օրենսգրքով: Մասնավորապես, դրա հոդված-
ներ 73-ով (Գործադուլը), 74-ով (Գործադուլ հայտարարելը), 75-ով 
(Գործադուլ անցկացնելու սահմանափակումները), 76-ով (Գործա-
դուլը ղեկավարող մարմինը), 77-ով (Գործադուլի ընթացքը), 78-ով 
(Գործադուլի օրինականության վիճարկումը), 79-ով (Գործադուլա-
վորների իրավական վիճակը և երաշխիքները), 80-ով (Գործողու-
թյուններ, որոնք չի կարող կատարել գործատուն գործադուլ հայտա-
րարվելուց հետո և գործադուլի ընթացքում), 81-ով (Գործադուլը 
դադարեցնելը) և 82-ով (Պատասխանատվությունը անօրինական 
գործադուլի դեպքում): 

4. Քր. օր.-ի հոդված 155-ով նախատեսված հանցագործությունը 
նկարագրված է ձևական հանցակազմով. այն ավարտված է հա-
մարվում շանտաժի կամ անձի կամ նրա մերձավոր ազգականի կամ 
մերձավորի նկատմամբ բռնություն գործադրելու կամ անձի կամ 
նրա մերձավոր ազգականի կամ մերձավորի գույքը ոչնչացնելու 
կամ վնասելու կամ վերցնելու սպառնալիքով գործադուլի մասնակ-
ցելուն կամ օրինական գործադուլի մասնակցելուց հրաժարվելուն 
հարկադրելու պահից:  

5. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ:  

6. Տվյալ հանցագործության սուբյեկտ կարող է հանդիսանալ 16 
տարին լրացած յուրաքանչյուր մեղսունակ ֆիզիկական անձ: 

7. Քր. օր.-ի հոդված 225-ի 2-րդ մասով նախատեսված են 
քննարկվող հանցագործության առավել վտանգավոր տեսակները. 
գործադուլի մասնակցելուն կամ գործադուլի մասնակցելուց հրա-
ժարվելուն հարկադրելը, որը կատարվել է` 

1) մի խումբ անձանց կողմից նախնական համաձայնությամբ, 
2) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով կամ 
3) անձի կամ նրա մերձավոր ազգականի կամ մերձավորի նկատ-

մամբ բռնություն գործադրելով կամ գույք ոչնչացնելով կամ վնասե-
լով: 

 

§6.25. Հղի կնոջը կամ մինչև երեք տարեկան երեխա ունեցող 
անձին աշխատանքի ընդունելուց հրաժարվելը կամ 

աշխատանքից անհիմն ազատելը 
 

Հոդված 226. Հղի կնոջը կամ մինչև երեք տարեկան երեխա 
ունեցող անձին աշխատանքի ընդունելուց հրաժարվելը կամ աշ-
խատանքից անհիմն ազատելը 

1. Հղի կնոջը հղիության շարժառիթով կամ մինչև երեք տարեկան 
երեխա ունեցող անձին այդ շարժառիթով աշխատանքի ընդունելուց 
հրաժարվելը կամ աշխատանքից ազատելը` 

պատժվում է տուգանքով` առավելագույնը տասնապատիկի չա-
փով, կամ հանրային աշխատանքներով՝ առավելագույնը հարյուր 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը երեք տարի ժամկետով, կամ ազատության սահմանա-
փակմամբ` առավելագույնը երկու տարի ժամկետով, կամ կարճա-
ժամկետ ազատազրկմամբ՝ առավելագույնը մեկ ամիս ժամկետով, 
կամ ազատազրկմամբ՝ առավելագույնը մեկ տարի ժամկետով: 

1. Տվյալ արարքի համար քրեական պատասխանատվության 
սահմանումը ՀՀ Սահմանադրությամբ և իրավական այլ ակտերով 
կարգորոշված՝ ընտանիքի, մայրության և մանկության իրավական 

պաշտպանության կարևորագույն երաշխիքներից է: Մասնավորա-
պես, ՀՀ Սահմանադրության հոդված 16-ը (Ընտանիքի պաշտպա-
նությունը) սահմանում է՝ «Ընտանիքը, որպես հասարակության բը-
նական և հիմնական բջիջ, բնակչության պահպանման և վերար-
տադրման հիմք, ինչպես նաև մայրությունը և մանկությունը պետու-
թյան հատուկ պաշտպանության և հովանավորության ներքո են»:  

Սահմանադրության հոդված 57-ի (Աշխատանքի ընտրության ա-
զատությունը և աշխատանքային իրավունքները) 3-րդ մասի համա-
ձայն՝ «Մայրության հետ կապված պատճառներով աշխատանքից 
ազատելն արգելվում է: Յուրաքանչյուր աշխատող կին ունի հղիու-
թյան և ծննդաբերության դեպքում վճարովի արձակուրդի իրա-
վունք: Յուրաքանչյուր աշխատող ծնող երեխայի ծննդյան կամ երե-
խայի որդեգրման դեպքում ունի արձակուրդի իրավունք: Մանրա-
մասները սահմանվում են օրենքով»: 

2. Քննարկվող հանցագործության անմիջական օբյեկտը ընտա-
նիքի, մայրության և մանկության սահմանադրաիրավական պաշտ-
պանությունն ապահովող հասարակական հարաբերություններն են:  

2.1. Տվյալ հանցավոր արարքից տուժող կարող են հանդիսանալ 
ինչպես հղի կինը, այնպես էլ մինչև երեք տարեկան երեխա ունե-
ցող ցանկացած անձ (թե՛ կին, թե՛ տղամարդ):  

3. Քր. օր.-ի հոդված 226-ով նախատեսված հանցագործության 
օբյեկտիվ կողմը բնութագրվում է հղի կնոջը կամ մինչև երեք տա-
րեկան երեխա ունեցող անձին աշխատանքի ընդունելուց անհիմն 
հրաժարվելով կամ աշխատանքից անհիմն ազատելով: 

Աշխատանքի ընդունելուց հրաժարվելն անհիմն է համարվում, 
եթե համապատասխան շարժառիթով նշված անձանց աշխատանքի 
չեն ընդունում հենց հղիության կամ մինչև երեք տարեկան երեխա 
ունենալու պատճառաբանությամբ, ինչպես նաև այն դեպքերում, 
երբ հրաժարվում են այդ նույն անձանց աշխատանքի ընդունելուց՝ 
կապված, իբր, թափուր աշխատատեղերի բացակայության կամ 
հաստիքների կրճատման հետ և նման այլ պարագաներում: Աշխա-
տանքից ազատելու անհիմն լինելը ևս առկա է համարվում այդ 
նույն պատճառաբանությունների դեպքում: 

4. Քննարկվող հանցագործությունը նկարագրված է ձևական 
հանցակազմով. այն ավարտված է համարվում հղի կնոջը հղիու-

թյան շարժառիթով կամ մինչև երեք տարեկան երեխա ունեցող 
անձին այդ շարժառիթով աշխատանքի ընդունելուց անհիմն հրա-
ժարվելու կամ աշխատանքից անհիմն ազատելու պահից: 

5. Քր. օր.-ի հոդված 226-ով նախատեսված հանցագործության 
սուբյեկտիվ կողմը բնութագրվում է միայն ուղղակի դիտավորու-
թյամբ:  

6. Տվյալ հանցագործության սուբյեկտը հատուկ է՝ աշխատանքի 
ընդունելու կամ աշխատանքից ազատելու հետ կապված գործա-
ռույթներ իրականացնելու լիազորություններով օժտված անձը: 

 

§6.26. Հեղինակային և հարակից  
իրավունքները խախտելը 

 
Հոդված 227. Հեղինակային և հարակից իրավունքները խախ-

տելը 
1. Հեղինակությունը յուրացնելը կամ հեղինակային կամ հարա-

կից իրավունքի օբյեկտն ապօրինի օգտագործելը կամ առանց հեղի-
նակային իրավունքի կամ հարակից իրավունքների իրավատիրոջ 
համաձայնության նրա ստեղծագործությունը իրացնելը, եթե դա խո-
շոր չափերի գույքային վնաս է պատճառել հեղինակին կամ այլ իրա-
վատիրոջ` 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը երեք տարի ժամկետով, կամ ազատության սահմանա-
փակմամբ` առավելագույնը երկու տարի ժամկետով, կամ կարճա-
ժամկետ ազատազրկմամբ` առավելագույնը երկու ամիս ժամկետով, 
կամ ազատազրկմամբ` առավելագույնը երկու տարի ժամկետով 

2. Սույն հոդվածի 1-ին մասով նախատեսված արարքը, որը՝ 
1) առանձնապես խոշոր չափերի գույքային վնաս է պատճառել 

հեղինակին կամ այլ իրավատիրոջը, 
2) կատարվել է տեղեկատվական կամ հաղորդակցական տեխ-

նոլոգիաներն օգտագործելով, 
3) կատարվել է համահեղինակության հարկադրելով, 

4) կատարվել է իշխանական կամ ծառայողական լիազորություն-
ները կամ դրանցով պայմանավորված ազդեցությունն օգտագործե-
լով կամ 

5) կատարվել է մի խումբ անձանց կողմից նախնական համա-
ձայնությամբ` 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` երկու-
սից հինգ տարի ժամկետով, կամ ազատության սահմանափակ-
մամբ` առավելագույնը երեք տարի ժամկետով, կամ կարճաժամկետ 
ազատազրկմամբ` մեկից երկու ամիս ժամկետով, կամ ազատա-
զրկմամբ` առավելագույնը երեք տարի ժամկետով: 

1. ՀՀ Սահմանադրության հոդված 43-ը (Ստեղծագործության ա-
զատությունը) սահմանում է յուրաքանչյուր մարդու գրական, գեղար-
վեստական, գիտական և տեխնիկական ստեղծագործության ազա-
տության իրավունքը:  

1.1. Հեղինակային և հարակից իրավունքների հետ կապված հա-
րաբերությունները կարգավորվում են «Հեղինակային իրավունքի և 
հարակից իրավունքների մասին» ՀՀ օրենքով, որի հոդված 3-ի հա-
մաձայն` հեղինակային իրավունքի oբյեկտ է համարվում գրակա-
նության, գիտության և արվեuտի բնագավառներում հեղինակի ինք-
նուրույն կամ այլ հեղինակների հետ իրականացրած uտեղծագոր-
ծական աշխատանքի յուրoրինակ արդյունքը (uտեղծագործությու-
նը), որն արտահայտված է բանավոր, գրավոր կամ այլ oբյեկտիվ 
ձևով, ներառյալ` մշտապեu կամ ժամանակավոր պահպանվող էլեկ-
տրոնային ձևը, անկախ uտեղծագործության ծավալից, նշանակու-
թյունից, արժանիքներից ու uտեղծման նպատակից: Նյութական 
կրիչի վրա չամրագրված բանավոր uտեղծագործությունը համար-
վում է oբյեկտիվ ձև ունեցող, եթե այն մատչելի է դարձել հանրությա-
նը հրապարակային կատարման կամ այլ ձևով: Հեղինակային իրա-
վունքը տարածվում է ինչպեu հրապարակված, այնպեu էլ չհրապա-
րակված uտեղծագործությունների վրա: 

Նշված օրենքի հոդված 1-ի համաձայն` հարակից են համարվում 
կատարողների` իրենց կատարումների, հնչյունագրեր արտադրող-

ների` իրենց պատրաuտած հնչյունագրերի, ֆիլմ արտադրողների` 
իրենց ամրագրած ֆիլմերի, հեռարձակող կազմակերպությունների` 
իրենց հաղորդումների, հրատարակիչների` իրենց հրատարակու-
թյունների հրատարակչական ձևավորումների, տվյալների բազա-
ներ պատրաuտողների` իրենց պատրաuտած տվյալների բազանե-
րի նկատմամբ իրավունքները:  

Նույն օրենքի հոդված 42-ը նախատեսում է, որ կատարում է հա-
մարվում դերաuանի, երգչի, երաժշտի, պարողի, դիրիժորի, խմբա-
վարի կամ այլ անձի կատարումը, որը դերակատարում, երգում, աu-
մունքում, ներկայացնում կամ այլ ձևով կատարում է գրական կամ 
գեղարվեuտական uտեղծագործություն, այդ թվում` ժողովրդական 
բանահյուuության և արվեuտի uտեղծագործություններ: Կատարող-
ներ են համարվում դերաuանները, երգիչները, երաժիշտները, պա-
րողները, դիրիժորները, խմբավարները և այլ անձինք, ովքեր դեր 
են կատարում, երգում են, արտաuանում, կարդում, նվագում կամ 
այլ ձևով կատարում են գրական կամ գեղարվեuտական uտեղծա-
գործություններ, կրկեuային, տիկնիկային, էuտրադային և համա-
նման այլ ներկայացումներ, ինչպեu նաև ժողովրդական բանահյու-
uության և արվեuտի uտեղծագործություններ: 

1.2. Հեղինակային կամ հարակից իրավունքների հանրորեն 
առավել վտանգավոր խախտումներն առաջացնում են քրեական 
պատասխանատվություն, որը նախատեսված է քր. օր.-ի հոդված 
227-ով:  

2. Քննարկվող հանցագործության անմիջական օբյեկտը հեղի-
նակային իրավունքի և հարակից իրավունքների պաշտպանության 
ապահովմանն ուղղված հասարակական հարաբերություններն են: 
Հանցագործության առարկան են հեղինակային իրավունքի և հա-
րակից իրավունքների վերը նշված օբյեկտները: Տուժողներ տվյալ 
դեպքում կարող են հանդիսանալ հեղինակային իրավունքի կամ հա-
րակից իրավունքների իրավատերերը (ստեղծագործության հեղի-
նակները կամ համահեղինակները, կատարողները, հեռարձակում 
իրականացնող կազմակերպությունները և այլն): 

3. Քր. օր.-ի հոդված 227-ով նախատեսված հանցագործության 
օբյեկտիվ կողմը բնութագրվում է հեղինակային և հարակից իրա-
վունքները խախտելով: Հոդվածի դիսպոզիցիայից ուղղակիորեն հե-

տևում է, որ նշված իրավունքների խախտում ասելով՝ տվյալ դեպ-
քում պետք է հասկանալ հեղինակությունը յուրացնելը կամ հեղինա-
կային կամ հարակից իրավունքի օբյեկտն ապօրինի օգտագործելը 
կամ առանց հեղինակային իրավունքի կամ հարակից իրավունք-
ների իրավատիրոջ համաձայնության նրա ստեղծագործությունն ի-
րացնելը: 

3.1. Հեղինակությունը յուրացնելը նշանակում է ուրիշի ստեղ-
ծագործությունն ամբողջությամբ կամ դրա առանձին մասը սեփա-
կան կամ այլ անձի անվամբ թողարկելը, լույս ընծայելը, հրապարա-
կելը (բանագողությունը): 

3.2. Ապօրինի օգտագործելը տվյալ դեպքում նշանակում է, որ 
հեղինակային կամ հարակից իրավունքների օբյեկտներն օգտա-
գործվում են առանց այդ իրավունքների սուբյեկտների (իրավատե-
րերի) համաձայնության կամ համապատասխան այլ իրավական 
պահանջների խախտմամբ: 

3.3. Առանց իրավատիրոջ համաձայնության նրա ստեղծագոր-
ծությունն իրացնելը կարող է դրսևորվել, օրինակ՝ տեuաձայնային 
մագնիuական կրիչի վրա ձայնագրելով և այն տարածելով կամ վա-
ճառելով և այլն: 

4. Քննարկվող հանցագործությունը նախատեսված է նյութա-
կան հանցակազմով. այն ավարտված է համարվում համապատաս-
խան հետևանքի՝ հեղինակին կամ այլ իրավատիրոջը խոշոր չափե-
րի գույքային վնաս պատճառելու դեպքում: 

Քր. օր.-ի հոդված 3-ի 1-ին մասի 17-րդ կետի համաձայն՝ պատ-
ճառված գույքային վնասի խոշոր չափ ասելով, տվյալ դեպքում 
պետք է հասկանալ 500.000 ՀՀ դրամը գերազանցող, սակայն 5 
միլիոն ՀՀ դրամը չգերազանցող գումարը (արժեքը): 

Միևնույն ժամանակ, հեղինակային կամ հարակից իրավունքնե-
րի սուբյեկտներին (իրավատերերին) բարոյական վնաս պատճառե-
լու հանգամանքն արարքի որակման առումով որևէ նշանակություն 
չունի: 

Քննարկվող հանցակազմի առկայությունը հիմնավորելու համար 
անհրաժեշտ է բացահայտել նաև հեղինակային կամ հարակից իրա-
վունքների խախտման և դրա հետևանքով առաջացած խոշոր չա-
փերի գույքային վնասի միջև պատճառական կապը: 

5. Քր. օր.-ի հոդված 227-ով նախատեսված հանցագործության 
սուբյեկտիվ կողմը բնութագրվում է ինչպես ուղղակի, այնպես էլ 
անուղղակի դիտավորությամբ:  

6. Տվյալ հանցագործության սուբյեկտ կարող է համարվել 16 
տարին լրացած յուրաքանչյուր մեղսունակ ֆիզիկական անձ:  

Այն դեպքերում, երբ հեղինակային կամ հարակից իրավունքները 
խախտվում են մասնավոր ոլորտում ծառայողական լիազորություն-
ները կամ դրանցով պայմանավորված ազդեցությունը չարաշահե-
լով կամ պաշտոնատար անձի կողմից իշխանական կամ ծառայո-
ղական լիազորությունները կամ դրանցով պայմանավորված ազդե-
ցությունը չարաշահելով կամ լիազորություններն անցնելով, արար-
քը պետք է որակել, համապատասխանաբար, քր. օր.-ի հոդված 
277-ով կամ 441-ով: 

7. Քր. օր.-ի հոդված 227-ի 2-րդ մասը նախատեսում է հեղինա-
կային և հարակից իրավունքների խախտման առավել վտանգա-
վոր տեսակները: Մասնավորապես, նույն հոդվածի 1-ին մասով նա-
խատեսված արարքը, որը՝ 

1) առանձնապես խոշոր չափերի գույքային վնաս է պատճառել 
հեղինակին կամ այլ իրավատիրոջը, 

2) կատարվել է տեղեկատվական կամ հաղորդակցական տեխ-
նոլոգիաներն օգտագործելով, 

3) կատարվել է համահեղինակության հարկադրելով, 
4) կատարվել է իշխանական կամ ծառայողական լիազորություն-

ները կամ դրանցով պայմանավորված ազդեցությունն օգտագործե-
լով կամ 

5) կատարվել է մի խումբ անձանց կողմից նախնական համա-
ձայնությամբ: 

7.1. Քր. օր.-ի հոդված 3-ի 1-ին մասի 17-րդ կետի համաձայն՝ 
պատճառված գույքային վնասի առանձնապես խոշոր չափ ասե-
լով, տվյալ դեպքում պետք է հասկանալ 5 միլիոն ՀՀ դրամը գերա-
զանցող գումարը (արժեքը): 

7.2. «Տեղեկատվական տեխնոլոգիաների ոլորտի պետական ա-
ջակցության մասին» ՀՀ օրենքի հոդված 3-ի 1-ին մասի 1-ին կետի 
համաձայն՝ տեղեկատվական տեխնոլոգիաները (ՏՏ) համակարգ-
չային հիմքի վրա, մասնավորապես ծրագրային ապահովման, սպա-

սարկման կամ կառավարման տեղեկատվական համակարգերն են, 
ինչպես նաև բոլոր ձևաչափերով տեղեկատվություն, ներառյալ` 
տվյալներ, պատկերներ (շարժական, անշարժ) ստեղծելու, փոխա-
կերպելու, պահպանելու, պաշտպանելու, մշակելու, փոխանցելու և 
անվտանգ հայթայթելու համար օգտագործվող տեխնոլոգիաների 
բոլոր տեսակները: Համապատասխանաբար, հաղորդակցական 
ասելով՝ պետք է հասկանալ տեղեկատվական տեխնոլոգիաների բո-
լոր այն տեսակները, որոնք նախատեսված են հաղորդակցության1 
համար: 

Նշված տեխնոլոգիաների օգտագործումը տվյալ դեպքում են-
թադրում է նպատակային նշանակությամբ դրանց գործադրումը: 
Օրինակ՝ երբ առանց գիտական հոդվածի հեղինակի համաձայնու-
թյան նրա ստեղծագործությունն էլեկտրոնային փոստին կցված ֆայ-
լի ձևաչափով գումարի դիմաց փոխանցվում է այլ անձի: 

7.3. Հարկադրելու էությունն ու առանձնահատկությունները բա-
ցահայտվել են սույն աշխատության §3.3-ի կետեր 1-5-ի, հանցանքն 
իշխանական կամ ծառայողական լիազորությունները կամ դրան-
ցով պայմանավորված ազդեցությունն օգտագործելով կատա-
րելունը՝ §3.10-ի կետ 7.2-ի, իսկ մի խումբ անձանց կողմից նախ-
նական համաձայնությամբ կատարելունը՝ §1.1-ի կետ 7.8-ի շրջա-
նակներում:  

 
§6.27. Արտոնագրային իրավունքը խախտելը 

 

Հոդված 228. Արտոնագրային իրավունքը խախտելը 
1. Արտոնագրային իրավունքի օբյեկտն ապօրինի օգտագործելը 

կամ մինչև այդ իրավունքի պաշտոնական ճանաչումը դրա էության 
վերաբերյալ առանց հայտատուի համաձայնության տեղեկություն 
տարածելը կամ դրա հեղինակությունը յուրացնելը, եթե դա խոշոր 
չափերի գույքային վնաս է պատճառել՝ 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 

 
1 Հաղորդակցությունը տեղեկությունների փոխանցման գործընթաց է, որը 
կատարվում է իմաստավոր շարժումներով (ժեստեր), դեմքի արտահայտու-
թյուններով, խոսքով, մամուլի կամ էլեկտրոնային փոստի հաղորդագրու-
թյուններով, հեռախոսով, հեռուստատեսությամբ և այլ եղանակներով։  

ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը երեք տարի ժամկետով, կամ ազատության սահմանա-
փակմամբ` առավելագույնը երկու տարի ժամկետով, կամ կարճա-
ժամկետ ազատազրկմամբ՝ առավելագույնը երկու ամիս ժամկետով, 
կամ ազատազրկմամբ` առավելագույնը երկու տարի ժամկետով: 

2. Սույն հոդվածի 1-ին մասով նախատեսված արարքը, որը՝ 
1) առանձնապես խոշոր չափերի գույքային վնաս է պատճառել, 
2) կատարվել է տեղեկատվական կամ հաղորդակցական տեխ-

նոլոգիաներն օգտագործելով, 
3) կատարվել է համահեղինակության հարկադրելով, 
4) կատարվել է իշխանական կամ ծառայողական լիազորություն-

ները կամ դրանցով պայմանավորված ազդեցությունն օգտագործե-
լով կամ 

5) կատարվել է մի խումբ անձանց կողմից նախնական համա-
ձայնությամբ` 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` երկու-
սից հինգ տարի ժամկետով, կամ ազատության սահմանափակ-
մամբ` առավելագույնը երեք տարի ժամկետով, կամ կարճաժամկետ 
ազատազրկմամբ` մեկից երկու ամիս ժամկետով, կամ ազատա-
զրկմամբ` առավելագույնը երեք տարի ժամկետով: 

1. Արտոնագրային իրավունքի (արդյունաբերական սեփականու-
թյան) օբյեկտը գյուտերն են, որոնց ստեղծման, իրավական պահ-
պանության և օգտագործման հետ կապված գույքային ու անձնա-
կան՝ ոչ գույքային հարաբերությունները կարգավորվում են «Արտո-
նագրերի մասին» ՀՀ օրենքով: Այդ օրենքի հոդված 4-ի համաձայն՝  

«1. Հայաստանի Հանրապետության տարածքում գյուտի նկատ-
մամբ իրավունքները ձեռք են բերվում և պահպանվում օրենքով 
սահմանված կարգով տրված արտոնագրով: 

2. Եվրասիական կոնվենցիային համապատասխան՝ Հայաստա-
նի Հանրապետության տարածքում ճանաչվում և պահպանվում են 
եվրասիական արտոնագրից բխող իրավունքները»: 

2. Քր. օր.-ի հոդված 228-ով նախատեսված հանցագործության 
անմիջական օբյեկտը արդյունաբերական սեփականության (ար-
տոնագրային) իրավունքի պահպանության ապահովմանն ուղղված 
հասարակական հարաբերություններն են:  

2.1. Տվյալ հանցագործության առարկան են կազմում գյուտերը և 
դրանց նկատմամբ իրավունքները:  

Գյուտը տնտեսական գործունեության ոլորտի որոշակի տեխնի-
կական խնդրի ստեղծագործական այնպիսի լուծումն է, որը նոր է, 
ունի գյուտարարական մակարդակ և արդյունաբերորեն կիրառելի է: 
Դրա իրավական պահպանության կարգավորումները նախատես-
ված են «Արտոնագրերի մասին» ՀՀ օրենքի 2-րդ գլխում: 

2.2. Քննարկվող հանցագործությունից տուժող կարող են հան-
դիսանալ այն անձինք (հեղինակները, արտոնագրատերերը կամ 
հայտատուները), ում արտոնագրային իրավունքները խախտվել են: 

Արդյունաբերական սեփականության օբյեկտի հեղինակը (գյու-
տարարը) այն ֆիզիկական անձն է, որի ստեղծագործական աշխա-
տանքով ստեղծվել է գյուտը: Եթե այն ստեղծվել է մեկից ավելի ֆի-
զիկական անձանց համատեղ ստեղծագործական աշխատանքով, 
ապա նրանք համարվում են համահեղինակներ, որոնցից յուրա-
քանչյուրն ունի հեղինակ ճանաչվելու իրավունք, և որոնց փոխհա-
րաբերությունները սահմանվում են նրանց միջև կնքված պայմանա-
գրով: Հեղինակության իրավունքը տվյալ դեպքում անօտարելի և 
անփոխանցելի անձնական ոչ գույքային իրավունք է, որը գործում 
է անժամկետ: 

Արդյունաբերական սեփականության օբյեկտի արտոնագրա-
տերն այն ֆիզիկական կամ իրավաբանական անձն է, որը տնօրի-
նում է արտոնագիրը, այսինքն՝ որին օրենքով սահմանված կարգով 
տրվում է գյուտի արտոնագիր1: 

Հայտատուն այն ֆիզիկական կամ իրավաբանական անձն է, 
որի անունով խնդրարկվում է արտոնագիրը (որն օրենքով սահման-
ված կարգով հայտ է ներկայացնում՝ իրեն համապատասխան ար-
տոնագիրը տրամադրելու կապակցությամբ): 

 
1 Արտոնագիրն օրենքով սահմանված կարգով տրված փաստաթուղթն է, 
որը հավաստում է գյուտին իրավական պահպանության տրամադրման և 
դրա հետևանքով գյուտի նկատմամբ բացառիկ իրավունքի փաստը: 

3. Քր. օր.-ի հոդված 228-ով նախատեսված հանցագործության 
օբյեկտիվ կողմը երկընտրելի է. բնութագրվում է հետևյալ գործո-
ղություններից որևէ մեկի կամ մի քանիսի կատարմամբ՝ 

1) արտոնագրային իրավունքի օբյեկտն ապօրինի օգտագործե-
լով, 

2) մինչև այդ իրավունքի պաշտոնական ճանաչումը դրա էության 
վերաբերյալ առանց հայտատուի համաձայնության տեղեկություն 
տարածելով, 

3) դրա հեղինակությունը յուրացնելով: 
Ուրիշի ստեղծագործական աշխատանքի օբյեկտների ապօրինի 

օգտագործման հասկացությունը բացահայտվել է սույն աշխատու-
թյան §6.26-ի կետ 3.2-ի շրջանակներում: 

Մինչև արտոնագրային իրավունքի պաշտոնական ճանաչումը 
դրա էության վերաբերյալ տեղեկություններ տարածելը նշանա-
կում է գոնե մեկ անձի այդ տեղեկությունները ցանկացած եղանա-
կով (բանավոր, գրավոր, նմուշը, մոդելը համապատասխան բացա-
տրություններով ցուցադրելով և այլն) փոխանցելը: Հանցակազմի 
առկայության համար պահանջվում է նաև, որ նշված տեղեկություն-
ների տարածումն իրականացվի առանց հայտատուի համաձայ-
նության: 

Արդյունաբերական սեփականության օբյեկտի հեղինակության 
յուրացումը նշանակում է, որ տվյալ գյուտի ստեղծման գործընթա-
ցին համապատասխան մասնակցություն չունեցող անձը ներկայա-
նում է որպես դրա հեղինակ կամ համահեղինակ և ստանում արտո-
նագիր: Հեղինակության յուրացում կարող է համարվել նաև արտո-
նագրման հայտի ցուցակից հեղինակներից մեկի բացառումը: 

4. Քննարկվող հանցագործությունը նախատեսված է նյութա-
կան հանցակազմով. այն ավարտված է համարվում համապատաս-
խան հետևանքի՝ խոշոր չափերի գույքային վնաս պատճառելու 
դեպքում: Ընդ որում, հեղինակին, արտոնագրատիրոջը կամ հայ-
տատուին բարոյական վնաս պատճառելու հանգամանքն արարքի 
որակման առումով որևէ նշանակություն չունի: 

Քր. օր.-ի հոդված 3-ի 1-ին մասի 17-րդ կետին համապատաս-
խան, ինչպես արդեն նշվել է, պատճառված գույքային վնասի խո-
շոր չափ ասելով, տվյալ դեպքում պետք է հասկանալ 500.000 ՀՀ 

դրամը գերազանցող, սակայն 5 միլիոն ՀՀ դրամը չգերազանցող 
գումարը (արժեքը): 

Քննարկվող հանցակազմի առկայությունը հիմնավորելու համար 
անհրաժեշտ է բացահայտել նաև արտոնագրային իրավունքի հա-
մապատասխան խախտման և դրա հետևանքով առաջացած խոշոր 
չափերի գույքային վնասի միջև պատճառական կապը: 

5. Քր. օր.-ի հոդված 228-ով նախատեսված հանցագործության 
սուբյեկտիվ կողմը բնութագրվում է ինչպես ուղղակի, այնպես էլ 
անուղղակի դիտավորությամբ:  

6. Տվյալ հանցագործության սուբյեկտ կարող է համարվել 16 
տարին լրացած յուրաքանչյուր մեղսունակ ֆիզիկական անձ:  

Այն դեպքերում, երբ արտոնագրային իրավունքը խախտվում է 
մասնավոր ոլորտում ծառայողական լիազորությունները կամ դրան-
ցով պայմանավորված ազդեցությունը չարաշահելով կամ պաշտո-
նատար անձի կողմից իշխանական կամ ծառայողական լիազորու-
թյունները կամ դրանցով պայմանավորված ազդեցությունը չարա-
շահելով կամ լիազորություններն անցնելով, արարքը պետք է որա-
կել, համապատասխանաբար, քր. օր.-ի հոդված 277-ով կամ 441-ով: 

7. Քր. օր.-ի հոդված 228-ի 2-րդ մասը նախատեսում է արտոնա-
գրային իրավունքի խախտման առավել վտանգավոր տեսակները: 
Մասնավորապես, նույն հոդվածի 1-ին մասով նախատեսված 
արարքը, որը՝ 

1) առանձնապես խոշոր չափերի գույքային վնաս է պատճառել 
հեղինակին կամ այլ իրավատիրոջը, 

2) կատարվել է տեղեկատվական կամ հաղորդակցական տեխ-
նոլոգիաներն օգտագործելով, 

3) կատարվել է համահեղինակության հարկադրելով, 
4) կատարվել է իշխանական կամ ծառայողական լիազորություն-

ները կամ դրանցով պայմանավորված ազդեցությունն օգտագործե-
լով կամ 

5) կատարվել է մի խումբ անձանց կողմից նախնական համա-
ձայնությամբ: 

Ծանրացուցիչ նշված հանգամանքների էությունն ու առանձնա-
հատկությունները բացահայտվել են սույն աշխատության §6.26-ի 
կետեր 7 - 7.3-ի շրջանակներում: 

§6.28. Միավորում (հասարակական կամ արհեստակցական 
միություն) կամ կուսակցություն ստեղծելու իրավունքի 

իրականացումը կամ դրանց գործունեությունը  
խոչընդոտելը 

 

Հոդված 229. Միավորում (հասարակական կամ արհեստակ-
ցական միություն) կամ կուսակցություն ստեղծելու իրավունքի 
իրականացումը կամ դրանց գործունեությունը խոչընդոտելը 

1. Միավորում (հասարակական կամ արհեստակցական միու-
թյուն) կամ կուսակցություն ստեղծելու իրավունքի իրականացումը 
կամ միավորման (հասարակական կամ արհեստակցական միու-
թյան) կամ կուսակցության օրինական գործունեությունը խոչընդո-
տելը՝ 

պատժվում է տուգանքով` առավելագույնը քսանապատիկի չա-
փով, կամ որոշակի պաշտոններ զբաղեցնելու կամ որոշակի գործու-
նեությամբ զբաղվելու իրավունքից զրկելով` առավելագույնը երեք 
տարի ժամկետով, կամ ազատության սահմանափակմամբ` առավե-
լագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ՝ առավելագույնը երկու տարի ժամկետով: 

2. Սույն հոդվածի 1-ին մասով նախատեսված արարքը, որը` 
1) կատարվել է իշխանական կամ ծառայողական լիազորություն-

ները կամ դրանցով պայմանավորված ազդեցությունն օգտագոր-
ծելով կամ 

2) հանգեցրել է միավորման (հասարակական կամ արհեստակ-
ցական միության) կամ կուսակցության գործունեության խափան-
ման՝ 

պատժվում է տուգանքով` տասնապատիկից երեսնապատիկի 
չափով, կամ որոշակի պաշտոններ զբաղեցնելու կամ որոշակի գոր-
ծունեությամբ զբաղվելու իրավունքից զրկելով` երկուսից հինգ տարի 
ժամկետով, կամ ազատության սահմանափակմամբ` առավելագույ-
նը երեք տարի ժամկետով, կամ կարճաժամկետ ազատազրկմամբ` 
մեկից երկու ամիս ժամկետով, կամ ազատազրկմամբ` առավելա-
գույնը երեք տարի ժամկետով: 

1. ՀՀ Սահմանադրության հոդված 45-ի (Միավորումների ազա-
տությունը) համաձայն՝  

«1. Յուրաքանչյուր ոք ունի այլոց հետ ազատորեն միավորվելու, 
ներառյալ աշխատանքային շահերի պաշտպանության նպատակով 
արհեստակցական միություններ ստեղծելու և դրանց անդամագրվե-
լու իրավունք: Ոչ ոքի չի կարելի հարկադրել անդամագրվելու որևէ 
մասնավոր միավորման: 

2. Միավորումների ստեղծման և գործունեության կարգը սահ-
մանվում է օրենքով: 

3. Միավորումների ազատությունը կարող է սահմանափակվել 
միայն օրենքով` պետական անվտանգության, հասարակական 
կարգի, առողջության և բարոյականության կամ այլոց հիմնական 
իրավունքների և ազատությունների պաշտպանության նպատակով: 

4. Միավորումների գործունեությունը կարող է կասեցվել կամ ար-
գելվել օրենքով սահմանված դեպքերում և կարգով` միայն դատա-
րանի որոշմամբ:»: 

1.1. Հիմնական օրենքի հոդված 46-ի (Կուսակցություն ստեղծելու 
և կուսակցությանն անդամագրվելու իրավունքը) համաձայն՝ 

«1. Յուրաքանչյուր քաղաքացի ունի այլ քաղաքացիների հետ կու-
սակցություն ստեղծելու և որևէ կուսակցության անդամագրվելու 
իրավունք: Ոչ ոքի չի կարելի հարկադրել անդամագրվելու որևէ կու-
սակցության: 

2. Դատավորները, դատախազները և քննիչները չեն կարող լի-
նել կուսակցության անդամ: Օրենքով կարող են սահմանվել զինված 
ուժերում, ազգային անվտանգության, ոստիկանության և այլ ռազ-
մականացված մարմիններում ծառայողների կողմից կուսակցու-
թյուն ստեղծելու և որևէ կուսակցության անդամագրվելու իրավունքի 
սահմանափակումներ: 

3. Կուսակցությունները տարեկան հաշվետվություններ են հրա-
պարակում իրենց ֆինանսական միջոցների աղբյուրների և ծախսե-
րի, ինչպես նաև իրենց գույքի մասին: 

4. Օրենքով սահմանված դեպքերում կուսակցության գործունեու-
թյունը կարող է կասեցվել Սահմանադրական դատարանի որոշ-
մամբ: Այն կուսակցությունները, որոնք քարոզում են սահմանադրա-
կան կարգի բռնի տապալում կամ բռնություն են կիրառում սահմա-
նադրական կարգը տապալելու նպատակով, հակասահմանադրա-
կան են և ենթակա են արգելման Սահմանադրական դատարանի 
որոշմամբ:»: 

2. ՀՀ քր. օր.-ի հոդված 229-ով նախատեսված հանցագործու-
թյան անմիջական օբյեկտը սահմանադրական նշված իրավունք-
ների իրականացումն ապահովող հասարակական հարաբերու-
թյուններն են: 

3. Տվյալ հանցագործության օբյեկտիվ կողմը բնութագրվում է 
միավորում (հասարակական կամ արհեստակցական միություն) 
կամ կուսակցություն ստեղծելու իրավունքի իրականացումը կամ 
միավորման (հասարակական կամ արհեստակցական միության) 
կամ կուսակցության օրինական գործունեությունը խոչընդոտելով: 

Խոչընդոտելը տվյալ դեպքում դրսևորվում է հանցավորի կողմից 
ոչ իրավաչափ արարքներով այնպիսի պայմաններ ստեղծելով, ո-
րոնց առկայությամբ անձն ամբողջովին կամ մասնակիորեն զրկվում 
է միավորում կամ կուսակցություն ստեղծելու՝ իր սահմանադրական 
իրավունքն իրականացնելու, իսկ միավորումը կամ կուսակցությու-
նը՝ օրինական գործունեություն ծավալելու հնարավորությունից: Օ-
րինակ՝ երբ հանցավորն անհիմն հրաժարվում է տարածք տրամա-
դրել կուսակցություն ձևավորելու նպատակով հիմնադիր համագու-
մար անցկացնելու համար, կամ՝ երբ համապատասխան պաշտոնա-
տար անձն առանց բավարար հիմքերի ձգձգում է այս կամ այն միա-
վորման կամ կուսակցության գրանցումը կամ վերագրանցումը կամ 
հրաժարվում կամ խուսափում է դրանից և այլն: 

Քննարկվող հոդվածի իմաստով խոչընդոտելը կարող է դրսևոր-
վել նաև անհարկի ցանկացած միջամտությամբ՝ ցանկացած ոչ իրա-
վաչափ ներգործությամբ: Օրինակ՝ ապօրինի ստուգումներ անց-
կացնելով, որևէ որոշում կայացնելուն կամ դրանից ձեռնպահ մնա-
լուն հարկադրելով և այլն: 

4. Քր. օր.-ի հոդված 229-ը պատասխանատվություն է նախատե-
սում համապատասխան միավորման կամ կուսակցության միայն 
օրինական գործունեությունը խոչընդոտելու համար:  

Նշված գործունեության օրինականությունը նշանակում է, որ 
այն ծավալվում է ՀՀ գործող օրենսդրությանը համապատասխան: 
Մասնավորապես. 
 «Հասարակական կազմակերպությունների մասին» ՀՀ օրենքը 

սահմանում է հասարակական կազմակերպության իրավական 
վիճակը, կարգավորում է նրա ստեղծման, կառավարման, գոր-

ծունեության, վերակազմակերպման և լուծարման ընթացքում 
ծագող հարաբերությունները: 

 Արհեստակցական միությունների հիմնադրման կարգը, նրանց 
գործունեության սկզբունքները և հարաբերությունները պետա-
կան, տեղական ինքնակառավարման մարմինների, իրավաբա-
նական և ֆիզիկական անձանց հետ, ինչպես նաև արհեստակ-
ցական միությունների և նրանց մասնակիցների (անդամների) 
իրավունքների ու շահերի պաշտպանության հետ կապված հա-
րաբերությունները կարգավորվում են «Արհեստակցական միու-
թյունների մասին» ՀՀ օրենքով: 

 «Կուսակցությունների մասին» ՀՀ սահմանադրական օրենքը 
սահմանում է կուսակցությունների իրավական կարգավիճակը, 
կարգավորում է կուսակցությունների ստեղծման, պետական 
գրանցման, կառուցվածքի, իրավունքների և պարտականու-
թյունների, գույքի ձևավորման, դրա աղբյուրների, ֆինանսական 
գործունեության, կուսակցությունների հանրային աջակցության, 
կուսակցությունների հաշվետվությունների և աուդիտի, միջազ-
գային գործունեության, նրանց գործունեության նկատմամբ 
ֆինանսական վերահսկողության, գործունեության կասեցման, 
գործունեության վերսկսման, արգելման, վերակազմակերպման 
և լուծարման հետ կապված հարաբերությունները: 
5. Քր. օր.-ի հոդված 229-ի 1-ին մասով նախատեսված հանցա-

գործությունը նկարագրված է ձևական հանցակազմով. ավարտ-
ված է համարվում միավորում (հասարակական կամ արհեստա-
կցական միություն) կամ կուսակցություն ստեղծելու իրավունքի իրա-
կանացումը կամ միավորման (հասարակական կամ արհեստակցա-
կան միության) կամ կուսակցության օրինական գործունեությունը 
խոչընդոտելու պահից: 

6. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: 

7. Քր. օր.-ի հոդված 229-ով նախատեսված հանցագործության 
սուբյեկտ կարող է հանդիսանալ 16 տարին լրացած յուրաքանչյուր 
մեղսունակ ֆիզիկական անձ: 

8. Նշված հոդվածի 2-րդ մասը նախատեսում է միավորում (հա-
սարակական կամ արհեստակցական միություն) կամ կուսակցու-

թյուն ստեղծելու իրավունքի իրականացումը կամ միավորման (հա-
սարակական կամ արհեստակցական միության) կամ կուսակցու-
թյան օրինական գործունեությունը խոչընդոտելու առավել վտան-
գավոր տեսակները. նույն հոդվածի 1-ին մասով նախատեսված ա-
րարքը, որը՝ 

1) կատարվել է իշխանական կամ ծառայողական լիազորություն-
ները կամ դրանցով պայմանավորված ազդեցությունն օգտագործե-
լով կամ 

2) հանգեցրել է միավորման (հասարակական կամ արհեստակ-
ցական միության) կամ կուսակցության գործունեության խափան-
ման: 

8.1. Հանցանքն իշխանական կամ ծառայողական լիազորու-
թյունները կամ դրանցով պայմանավորված ազդեցությունն օգ-
տագործելով կատարելու էությունն ու առանձնահատկությունները 
բացահայտվել են սույն աշխատության §3.10-ի կետ 7.2-ի շրջանակ-
ներում: 

Միավորման (հասարակական կամ արհեստակցական միու-
թյան) կամ կուսակցության գործունեության խափանումը՝ որպես 
հետևանք, կարող է դրսևորվել, օրինակ՝ դրա կասեցմամբ կամ դա-
դարեցմամբ: 

 
§6.29. Կուսակցությանը անդամագրվելուն կամ անդամությունը 

դադարեցնելուն հարկադրելը կամ խոչընդոտելը 
 

Հոդված 230. Կուսակցությանը անդամագրվելուն կամ անդա-
մությունը դադարեցնելուն հարկադրելը կամ խոչընդոտելը 

1. Կուսակցությանը անդամագրվելուն կամ անդամությունը դա-
դարեցնելուն հարկադրելը կամ խոչընդոտելը՝ 

պատժվում է տուգանքով` առավելագույնը տասնապատիկի չա-
փով, կամ որոշակի պաշտոններ զբաղեցնելու կամ որոշակի գործու-
նեությամբ զբաղվելու իրավունքից զրկելով` առավելագույնը երեք 
տարի ժամկետով, կամ ազատության սահմանափակմամբ` առավե-
լագույնը մեկ տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է՝ 

1) մի խումբ անձանց կողմից կամ 
2) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով՝ 
պատժվում է տուգանքով` առավելագույնը քսանապատիկի չա-

փով, կամ որոշակի պաշտոններ զբաղեցնելու կամ որոշակի գործու-
նեությամբ զբաղվելու իրավունքից զրկելով` երկուսից հինգ տարի 
ժամկետով, կամ ազատության սահմանափակմամբ՝ առավելագույ-
նը երկու տարի ժամկետով, կամ կարճաժամկետ ազատազրկմամբ՝ 
մեկից երկու ամիս ժամկետով, կամ ազատազրկմամբ` առավելա-
գույնը երկու տարի ժամկետով: 

1. Տվյալ հանցագործության հիմնական անմիջական օբյեկտը 
քաղաքացու՝ որևէ կուսակցության անդամագրվելու սահմանադրա-
կան իրավունքի ապահովմանն ուղղված հասարակական հարաբե-
րություններն են, իսկ լրացուցիչը՝ մարդու կյանքը, առողջությունը, 
ֆիզիկական կամ հոգեկան անձեռնմխելիությունը կամ ազատու-
թյունը, պատիվն ու արժանապատվությունը: 

1.1. «Կուսակցությունների մասին» ՀՀ սահմանադրական օրենքի 
հոդված 12-ի (Կուսակցության անդամները) 1-ին մասի համաձայն՝ 
կուսակցությանն անդամակցությունը կամավոր է և անհատական: 
Նույն հոդվածի 6-րդ մասը սահմանում է, որ կուսակցության ան-
դամներն իրավունք ունեն կամովին դադարեցնելու իրենց անդա-
մակցությունը: 

2. ՀՀ քր. օր.-ի հոդված 230-ով նախատեսված հանցագործու-
թյան օբյեկտիվ կողմը բնութագրվում է կուսակցությանը անդամա-
գրվելուն կամ անդամությունը դադարեցնելուն հարկադրելով կամ 
խոչընդոտելով: 

2.1. Հարկադրել ասելով՝ տվյալ դեպքում պետք է հասկանալ 
հանցագործությունից տուժած անձին իր կամքին հակառակ կու-
սակցությանը անդամագրվել կամ անդամությունը դադարեցնել 
պարտադրելը: Ընդ որում, քննարկվող հոդվածի իմաստով հարկ է 
հասկանալ հարկադրանքի ցանկացած եղանակ՝ բռնություն գոր-
ծադրելը, դա գործադրելու սպառնալիքը, շանտաժը, գույք ոչնչաց-
նելու, վնասելու կամ վերցնելու սպառնալիքը և այլն: 

Քր. օր.-ի հոդված 52-ի 6-րդ մասով նախատեսված իրավակար-
գավորումներին համապատասխան՝ եթե քննարկվող հարկադրան-

քի բաղկացուցիչ մաս է այլ հանցանքի կատարումը (օրինակ՝ ֆիզի-
կական կամ հոգեկան ներգործությունը, առողջությանը վնաս պատ-
ճառելը և այլն), ապա դրա համար անձն առանձին ենթարկվում է 
քրեական պատասխանատվության միայն այն դեպքում, երբ այդ 
հանցագործության համար քրեական օրենսգրքով հավասար կամ 
ավելի խիստ պատիժ է նախատեսված, քան հոդված 230-ով: 

2.2. Խոչընդոտելը քննարկվող հանցակազմի իմաստով դրսևոր-
վում է հանցավորի կողմից ոչ իրավաչափ արարքներով այնպիսի 
պայմաններ ստեղծելով, որոնց առկայությամբ անձն ամբողջովին 
կամ մասնակիորեն զրկվում է որևէ կուսակցության անդամագրվելու 
կամ անդամությունը դադարեցնելու հնարավորությունից: Օրինակ՝ 
երբ հանցավորն անհիմն հրաժարվում կամ խուսափում է ընդունել 
կուսակցությանն անդամագրվելու կամ իր անդամակցությունը դա-
դարեցնելու վերաբերյալ անձի դիմումը: 

3. Քր. օր.-ի հոդված 230-ով նախատեսված հանցագործությունը 
նկարագրված է ձևական հանցակազմով. այն ավարտված է հա-
մարվում կուսակցությանն անդամագրվելուն կամ անդամությունը 
դադարեցնելուն ցանկացած եղանակով հարկադրելու կամ խոչըն-
դոտելու պահից: 

4. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: 

5. Քր. օր.-ի հոդված 230-ով նախատեսված հանցագործության 
սուբյեկտ կարող է հանդիսանալ 16 տարին լրացած յուրաքանչյուր 
մեղսունակ ֆիզիկական անձ: 

6. Նշված հոդվածի 2-րդ մասը նախատեսում է կուսակցությանն 
անդամագրվելուն կամ անդամությունը դադարեցնելուն հարկադրե-
լու կամ խոչընդոտելու առավել վտանգավոր տեսակները. նույն 
հոդվածի 1-ին մասով նախատեսված արարքը, որը կատարվել է՝ 

1) մի խումբ անձանց կողմից կամ 
2) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով: 
6.1. Հանցանքը մի խումբ անձանց կողմից կատարելու էությունն 

ու առանձնահատկությունները բացահայտվել են սույն աշխատու-
թյան պարագրաֆ 1.1-ի կետ 7.8-ի, իսկ իշխանական կամ ծառայո-
ղական լիազորությունները կամ դրանցով պայմանավորված ազ-

դեցությունն օգտագործելով կատարելունը՝ պարագրաֆ 3.10-ի 
կետ 7.2-ի շրջանակներում: 

 
§6.30. Կուսակցության օգտին խոշոր չափերով ապօրինի 

նվիրատվություն ներգրավելը 
 

Հոդված 231. Կուսակցության օգտին խոշոր չափերով ապօրի-
նի նվիրատվություն ներգրավելը 

1. Կուսակցության անդամի կողմից կուսակցության օգտին օրեն-
քով չթույլատրված աղբյուրից խոշոր չափերով կամ օրենքով սահ-
մանված առավելագույն չափը խոշոր չափերով գերազանցող նվի-
րատվություն ներգրավելը՝ 

պատժվում է տուգանքով` առավելագույնը քսանապատիկի չա-
փով, կամ որոշակի պաշտոններ զբաղեցնելու կամ որոշակի գործու-
նեությամբ զբաղվելու իրավունքից զրկելով` առավելագույնը երեք 
տարի ժամկետով, կամ ազատության սահմանափակմամբ` առավե-
լագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ՝ առավելագույնը մեկ տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով՝ 

պատժվում է ազատազրկմամբ` մեկից երեք տարի ժամկետով: 
3. Սույն հոդվածի և սույն օրենսգրքի 232-րդ, 234-րդ և 235-րդ 

հոդվածների իմաստով՝ խոշոր չափ է համարվում 1 միլիոն Հայաս-
տանի Հանրապետության դրամը գերազանցող գումարին համար-
ժեք նվիրատվությունը: 

1. Տվյալ հանցագործության անմիջական օբյեկտը կուսակցու-
թյունների նվիրատվություն ստանալու իրավունքի ապահովմանն 
ուղղված հասարակական հարաբերություններն են: 

1.1. «Կուսակցությունների մասին» ՀՀ սահմանադրական օրենքի 
հոդված 24-ի (Կուսակցություններին կատարվող նվիրատվություն-
ները) 1-ին մասի համաձայն՝ «Կուսակցություններն իրավունք ունեն 
(…) նվիրատվություններ ստանալու ֆիզիկական անձանցից (…)»:  

2. Քննարկվող հացագործության առարկան կազմում են նվիրա-
տվությունները՝ 

1) գույքը, այդ թվում՝ դրամական միջոցները, ներառյալ՝ փոխա-
ռությունները, երրորդ անձի կողմից կուսակցության պարտքը մա-
րելը, պարտատիրոջ կողմից կուսակցության պարտքը ներելը, 

2) կուսակցության օգտին անհատույց աշխատանքների կատա-
րումը, ծառայությունների մատուցումը, կուսակցությանը սեփակա-
նության իրավունքով գույքի փոխանցումը, օգտագործման հանձնու-
մը կամ նույն կամ համանման ապրանքների, աշխատանքների կամ 
ծառայությունների համար գործող շուկայական արժեքից էականո-
րեն ցածր գնով կուսակցության օգտին աշխատանքների կատար-
ման կամ ծառայությունների մատուցման կամ կուսակցությանը սե-
փականության իրավունքով գույքի փոխանցման կամ վարձակալու-
թյան հանձնելու հետևանքով կուսակցության մոտ ձևավորված 
խնայողությունը (բնեղենով նվիրատվությունը), 

3) կուսակցության օգտին կատարվող այլ գործունեության տե-
սակները: 

3. Քր. օր.-ի հոդված 231-ով նախատեսված հանցագործության 
օբյեկտիվ կողմը բնութագրվում է կուսակցության օգտին օրենքով 
չթույլատրված աղբյուրից խոշոր չափերով կամ օրենքով սահման-
ված առավելագույն չափը խոշոր չափերով գերազանցող նվիրա-
տվություն ներգրավելով: 

3.1. «Կուսակցությունների մասին» ՀՀ սահմանադրական օրեն-
քի հոդված 24-ի 4-րդ մասի համաձայն՝ «Նվիրատվություններ չեն 
թույլատրվում՝ 

1) օտարերկրյա պետություններից, 
2) ցանկացած տեսակի իրավաբանական անձանցից, այդ թվում` 

օտարերկրյա իրավաբանական անձանցից և միջազգային կազմա-
կերպություններից, 

3) պետական և համայնքային բյուջեներից և (կամ) արտաբյուջե-
տային միջոցներից, բացառությամբ սույն օրենքի 26-րդ հոդվածի 
համաձայն կատարվող ֆինանսավորման, 

4) պետական և համայնքային կազմակերպություններից, պետա-
կան կամ համայնքային մասնակցությամբ կազմակերպություննե-
րից, 

5) անանուն անձանցից, 
6) Հայաստանի Հանրապետության քաղաքացիություն չունեցող 

անձանցից։»: 



375 
 

3.2. Նույն հոդվածի 2-րդ մասին համապատասխան՝ կուսակցու-
թյանը տրվող նվիրատվության, ինչպես նաև անդամավճարի և 
մուտքի վճարի ընդհանուր չափը` դրամական արտահայտությամբ, 
մեկ տարվա ընթացքում չի կարող գերազանցել օրենքով սահման-
ված նվազագույն աշխատավարձի հինգ հարյուր հազարապատիկը 
(500 միլիոն ՀՀ դրամը), այդ թվում՝ մեկ ֆիզիկական անձի կողմից՝ 
օրենքով սահմանված նվազագույն աշխատավարձի երկու հազար 
հինգ հարյուրապատիկը (2 միլիոն 500 հազար ՀՀ դրամը): 

3.3. ՀՀ քր. օր.-ի հոդված 231-ի 3-րդ մասի համաձայն՝ «Սույն 
հոդվածի և սույն օրենսգրքի 232-րդ, 234-րդ և 235-րդ հոդվածների 
իմաստով՝ խոշոր չափ է համարվում 1 միլիոն Հայաստանի Հանրա-
պետության դրամը գերազանցող գումարին համարժեք նվիրա-
տվությունը:»: 

4. Քննարկվող հանցագործության սուբյեկտիվ կողմը բնութա-
գրվում է ինչպես ուղղակի, այնպես էլ անուղղակի դիտավորու-
թյամբ: 

5. Քր. օր.-ի հոդված 231-ով նախատեսված հանցագործության 
սուբյեկտը հատուկ է՝ համապատասխան կուսակցության այն ան-
դամը, որը կուսակցության օգտին նվիրատվություն է ներգրավում: 

6. Նշված հոդվածի 2-րդ մասը նախատեսում է կուսակցության 
օգտին խոշոր չափերով ապօրինի նվիրատվություն ներգրավելու 
առավել վտանգավոր մեկ տեսակ՝ նույն հոդվածի 1-ին մասով նա-
խատեսված արարքը, որը կատարվել է իշխանական կամ ծառայո-
ղական լիազորությունները կամ դրանցով պայմանավորված ազ-
դեցությունն օգտագործելով: Տվյալ ծանրացուցիչ հանգամանքի 
էությունն ու առանձնահատկությունները բացահայտվել են սույն աշ-
խատության §3.10-ի կետ 7.2-ի շրջանակներում:  

 

§6.31. Կուսակցությանը նվիրատվություն կատարելու՝ օրենքով 
սահմանված չափը չգերազանցելու արգելքը կամ օրենքով 

չթույլատրված աղբյուրներից նվիրատվությունների արգելքը 
խոշոր չափերով շրջանցելը 

 
Հոդված 232. Կուսակցությանը նվիրատվություն կատարելու՝ 

օրենքով սահմանված չափը չգերազանցելու արգելքը կամ օրեն-

քով չթույլատրված աղբյուրներից նվիրատվությունների արգելքը 
խոշոր չափերով շրջանցելը 

1. Անձի կողմից կուսակցությանը նվիրատվություն կատարելու՝ 
օրենքով սահմանված չափը չգերազանցելու արգելքը կամ օրենքով 
չթույլատրված աղբյուրներից նվիրատվությունների արգելքը այլ ան-
ձի անունից նվիրատվություն ձևակերպելու եղանակով շրջանցելը, 
որը կատարվել է խոշոր չափերով՝ 

պատժվում է տուգանքով` առավելագույնը քսանապատիկի չա-
փով, կամ որոշակի պաշտոններ զբաղեցնելու կամ որոշակի գործու-
նեությամբ զբաղվելու իրավունքից զրկելով` առավելագույնը երեք 
տարի ժամկետով, կամ ազատության սահմանափակմամբ` առավե-
լագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ՝ առավելագույնը մեկ տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով` 

պատժվում է ազատազրկմամբ` մեկից երեք տարի ժամկետով։ 

1. Տվյալ հանցագործության անմիջական օբյեկտը կուսակցու-
թյունների՝ նվիրատվություն ստանալու իրավունքի ապահովմանն 
ուղղված հասարակական հարաբերություններն են: 

2. Հանցագործության օբյեկտիվ կողմը բնութագրվում է կուսակ-
ցությանը նվիրատվություն կատարելու՝ օրենքով սահմանված չափը 
չգերազանցելու արգելքը կամ օրենքով չթույլատրված աղբյուրներից 
նվիրատվությունների արգելքը շրջանցելով, որը կատարվել է խո-
շոր չափերով: 

2.1. Կուսակցությանը նվիրատվություն կատարելու՝ օրենքով 
սահմանված չափը չգերազանցելու և օրենքով չթույլատրված աղ-
բյուրներից նվիրատվությունների արգելքի էությունն ու առանձ-
նահատկությունները բացահայտվել են սույն աշխատության նա-
խորդ պարագրաֆի կետեր 3.1-ի և 3.2-ի շրջանակներում: 

2.2. Քր. օր.-ի հոդված 231-ի 3-րդ մասի համաձայն՝ օրենսգրքի 
232-րդ հոդվածի իմաստով ևս՝ խոշոր չափ է համարվում 1 միլիոն 
ՀՀ դրամը գերազանցող գումարին համարժեք նվիրատվությունը: 

2.3. Քր. օր.-ի հոդված 232-ը նախատեսում է նաև քննարկվող 
հանցագործության եղանակը՝ այլ անձի անունից նվիրատվու-
թյուն ձևակերպելը: 

3. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: 

4. Քր. օր.-ի հոդված 232-ով նախատեսված հանցագործության 
սուբյեկտ կարող է հանդիսանալ 16 տարին լրացած յուրաքանչյուր 
մեղսունակ ֆիզիկական անձ: 

5. Նշված հոդվածի 2-րդ մասը նախատեսում է կուսակցության 
օգտին խոշոր չափերով ապօրինի նվիրատվություն ներգրավելու 
առավել վտանգավոր մեկ տեսակ՝ նույն հոդվածի 1-ին մասով նա-
խատեսված արարքը, որը կատարվել է իշխանական կամ ծառայո-
ղական լիազորությունները կամ դրանցով պայմանավորված ազ-
դեցությունն օգտագործելով: Տվյալ ծանրացուցիչ հանգամանքի 
էությունն ու առանձնահատկությունները բացահայտվել են սույն աշ-
խատության §3.10-ի կետ 7.2-ի շրջանակներում: 

 
§6.32. Կուսակցության օգտին նվիրատվություն  

կատարելուն հարկադրելը 
 

Հոդված 233. Կուսակցության օգտին նվիրատվություն կա-
տարելուն հարկադրելը 

1.Կուսակցության օգտին նվիրատվություն կատարելուն հարկա-
դրելը՝ 

պատժվում է տուգանքով` առավելագույնը տասնապատիկի չա-
փով, կամ որոշակի պաշտոններ զբաղեցնելու կամ որոշակի գործու-
նեությամբ զբաղվելու իրավունքից զրկելով` առավելագույնը երեք 
տարի ժամկետով, կամ ազատության սահմանափակմամբ` առավե-
լագույնը մեկ տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով` 

պատժվում է տուգանքով` առավելագույնը քսանապատիկի չա-
փով, կամ որոշակի պաշտոններ զբաղեցնելու կամ որոշակի գործու-
նեությամբ զբաղվելու իրավունքից զրկելով` երկուսից հինգ տարի 

ժամկետով, կամ ազատության սահմանափակմամբ՝ առավելագույ-
նը երկու տարի ժամկետով, կամ կարճաժամկետ ազատազրկմամբ՝ 
մեկից երկու ամիս ժամկետով, կամ ազատազրկմամբ` առավելա-
գույնը երկու տարի ժամկետով: 

1. Տվյալ հանցագործության հիմնական անմիջական օբյեկտը 
կուսակցությունների նվիրատվություն ստանալու իրավունքի ապա-
հովմանն ուղղված հասարակական հարաբերություններն են, իսկ 
լրացուցիչը՝ մարդու կյանքը, առողջությունը, ֆիզիկական կամ հո-
գեկան անձեռնմխելիությունը կամ ազատությունը, պատիվն ու ար-
ժանապատվությունը: 

2. Հանցագործության օբյեկտիվ կողմը բնութագրվում է կուսակ-
ցության օգտին նվիրատվություն (անկախ չափից) կատարելուն 
հարկադրելով: 

Հարկադրել ասելով՝ տվյալ դեպքում պետք է հասկանալ հանցա-
գործությունից տուժած անձին իր կամքին հակառակ կուսակցու-
թյան օգտին նվիրատվություն կատարել պարտադրելը: Ընդ որում, 
քննարկվող հոդվածի իմաստով՝ հարկ է հասկանալ հարկադրանքի 
ցանկացած եղանակ. բռնություն գործադրելը, դա գործադրելու 
սպառնալիքը, շանտաժը, գույք ոչնչացնելու, վնասելու կամ վերց-
նելու սպառնալիքը և այլն: 

Քր. օր.-ի հոդված 52-ի 6-րդ մասով նախատեսված իրավակար-
գավորումներին համապատասխան՝ եթե քննարկվող հարկադրան-
քի բաղկացուցիչ մաս է այլ հանցանքի կատարումը (օրինակ՝ ֆիզի-
կական կամ հոգեկան ներգործությունը, ֆիզիկական ուժեղ ցավ 
պատճառելը, առողջությանը վնաս պատճառելը, ազատությունից 
զրկելը և այլն), ապա դրա համար անձն առանձին ենթարկվում է 
քրեական պատասխանատվության միայն այն դեպքում, երբ այդ 
հանցագործության համար քրեական օրենսգրքով հավասար կամ 
ավելի խիստ պատիժ է նախատեսված, քան հոդված 233-ով: 

3. Քր. օր.-ի հոդված 233-ով նախատեսված հանցագործությունը 
նկարագրված է ձևական հանցակազմով. այն ավարտված է հա-
մարվում կուսակցության օգտին նվիրատվություն կատարելուն ցան-
կացած եղանակով հարկադրելու պահից: 

4. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: 

5. Քր. օր.-ի հոդված 233-ով նախատեսված հանցագործության 
սուբյեկտ կարող է հանդիսանալ 16 տարին լրացած յուրաքանչյուր 
մեղսունակ ֆիզիկական անձ: 

6. Նշված հոդվածի 2-րդ մասը նախատեսում է կուսակցության 
օգտին նվիրատվություն կատարելուն հարկադրելու առավել վտան-
գավոր մեկ տեսակ՝ նույն հոդվածի 1-ին մասով նախատեսված 
արարքը, որը կատարվել է իշխանական կամ ծառայողական լիա-
զորությունները կամ դրանցով պայմանավորված ազդեցությունն 
օգտագործելով: Տվյալ ծանրացուցիչ հանգամանքի էությունն ու 
առանձնահատկությունները բացահայտվել են սույն աշխատության 
§3.10-ի կետ 7.2-ի շրջանակներում: 

 
§6.33. Իրավաբանական անձի անունից կուսակցությանը 

նվիրատվություն կատարելը 
 
Հոդված 234. Իրավաբանական անձի անունից կուսակցությա-

նը նվիրատվություն կատարելը 
1. Իրավաբանական անձի անունից կուսակցությանը խոշոր չա-

փով նվիրատվություն կատարելը՝ 
պատժվում է տուգանքով՝ առավելագույնը քսանապատիկի չա-

փով, կամ ազատության սահմանափակմամբ՝ առավելագույնը երկու 
տարի ժամկետով, կամ կարճաժամկետ ազատազրկմամբ՝ առավե-
լագույնը երկու ամիս ժամկետով։ 

1. Տվյալ հանցագործության անմիջական օբյեկտը կուսակցու-
թյունների նվիրատվություն ստանալու իրավունքի ապահովմանն 
ուղղված հասարակական հարաբերություններն են: 

2. Հանցագործության օբյեկտիվ կողմը բնութագրվում է իրավա-
բանական անձի անունից կուսակցությանը խոշոր չափով նվիրա-
տվություն կատարելով: 

Քննարկվող հանցավոր արարքի կատարմամբ խախտվում է 
«Կուսակցությունների մասին» ՀՀ սահմանադրական օրենքի հոդ-
ված 24-ի 4-րդ մասի 2-րդ կետով նախատեսված՝ ցանկացած տեսա-
կի իրավաբանական անձանցից, այդ թվում` օտարերկրյա իրավա-
բանական անձանցից և միջազգային կազմակերպություններից կու-
սակցությանը նվիրատվություն կատարելու արգելքը:  

2.2. Քր. օր.-ի հոդված 231-ի 3-րդ մասի համաձայն՝ օրենսգրքի 
234-րդ հոդվածի իմաստով ևս՝ խոշոր չափ է համարվում 1 միլիոն 
ՀՀ դրամը գերազանցող գումարին համարժեք նվիրատվությունը: 

3. Քր. օր.-ի հոդված 234-ով նախատեսված հանցագործությունը 
նկարագրված է ձևական հանցակազմով. այն ավարտված է հա-
մարվում իրավաբանական անձի անունից կուսակցությանը խոշոր 
չափով նվիրատվություն կատարելու (այն ձևակերպելու) պահից: 

4. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: 

5. Քր. օր.-ի հոդված 234-ով նախատեսված հանցագործության 
սուբյեկտը հատուկ է՝ իրավաբանական անձի անունից հանդես 
գալու իրավունք ունեցող (տվյալ դեպքում՝ նվիրատվություն կատա-
րող) մեղսունակ ֆիզիկական անձը: 

 

§6.34. Նվիրատուի կողմից կուսակցությանը նվիրատվություն 
կատարելու՝ օրենքով սահմանված առավելագույն  

չափը գերազանցելը 
 
Հոդված 235. Նվիրատուի կողմից կուսակցությանը նվիրա-

տվություն կատարելու՝ օրենքով սահմանված առավելագույն չա-
փը գերազանցելը 

1. Նվիրատուի կողմից կուսակցությանը նվիրատվություն կատա-
րելու՝ օրենքով սահմանված առավելագույն չափը խոշոր չափերով 
գերազանցելը՝ 

պատժվում է տուգանքով՝ առավելագույնը քսանապատիկի չա-
փով, կամ ազատության սահմանափակմամբ՝ առավելագույնը երկու 
տարի ժամկետով, կամ կարճաժամկետ ազատազրկմամբ՝ առավե-
լագույնը երկու ամիս ժամկետով։ 

1. Տվյալ հանցագործության անմիջական օբյեկտը կուսակցու-
թյունների նվիրատվություն ստանալու իրավունքի ապահովմանն 
ուղղված հասարակական հարաբերություններն են: 

2. Հանցագործության օբյեկտիվ կողմը բնութագրվում է կուսակ-
ցությանը նվիրատվություն կատարելու՝ օրենքով սահմանված ա-
ռավելագույն չափը խոշոր չափերով գերազանցելով: 

2.1. Կուսակցությանը նվիրատվություն կատարելու՝ օրենքով 
սահմանված առավելագույն չափը գերազանցելու էությունն ու 
առանձնահատկությունները բացահայտվել են սույն աշխատության 
§6.30-ի կետ 3.2-ի շրջանակներում: 

2.2. Քր. օր.-ի հոդված 231-ի 3-րդ մասի համաձայն՝ օրենսգրքի 
235-րդ հոդվածի իմաստով ևս՝ խոշոր չափ է համարվում 1 միլիոն 
ՀՀ դրամը գերազանցող գումարին համարժեք նվիրատվությունը: 

3. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: 

4. Քր. օր.-ի հոդված 235-ով նախատեսված հանցագործության 
սուբյեկտը հատուկ է՝ կուսակցությանը նվիրատվություն կատա-
րողը (նվիրատուն): 

 
§6.35. Հավաք անցկացնելուն կամ դրան մասնակցելուն 
խոչընդոտելը կամ հարկադրելը, ինչպես նաև հավաքին 

մասնակցելու կամ հավաքին մասնակցելուց հրաժարվելու 
նպատակով նյութապես շահագրգռելը 

 
Հոդված 236. Հավաք անցկացնելուն կամ դրան մասնակցե-

լուն խոչընդոտելը կամ հարկադրելը, ինչպես նաև հավաքին 
մասնակցելու կամ հավաքին մասնակցելուց հրաժարվելու նպա-
տակով նյութապես շահագրգռելը 

1. Oրինական հավաք անցկացնելուն կամ դրան մասնակցելուն 
խոչընդոտելը` 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը երեք տարի ժամկետով, կամ ազատության սահմանա-
փակմամբ` առավելագույնը երկու տարի ժամկետով, կամ կարճա-
ժամկետ ազատազրկմամբ` առավելագույնը երկու ամիս ժամկետով, 
կամ ազատազրկմամբ` առավելագույնը երկու տարի ժամկետով: 

2. Օրինական կամ անօրինական հավաքին մասնակցելուն հար-
կադրելն անձի կամ նրա մերձավոր ազգականի կամ մերձավորի 
նկատմամբ բռնություն գործադրելու, գույքը ոչնչացնելու, վնասելու 
կամ վերցնելու սպառնալիքով կամ շանտաժի միջոցով, ինչպես նաև 

հավաքին մասնակցելու կամ հավաքին մասնակցելուց հրաժարվելու 
նպատակով նյութապես շահագրգռելը` 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` երկու-
սից հինգ տարի ժամկետով, կամ ազատության սահմանափակ-
մամբ` մեկից երեք տարի ժամկետով, կամ կարճաժամկետ ազատա-
զրկմամբ` մեկից երկու ամիս ժամկետով, կամ ազատազրկմամբ` 
առավելագույնը երեք տարի ժամկետով: 

3. Սույն հոդվածի 1-ին կամ 2-րդ մասով նախատեսված արարքը, 
որը կատարվել է իշխանական կամ ծառայողական լիազորություն-
ները կամ դրանցով պայմանավորված ազդեցությունն օգտագործե-
լով` 

պատժվում է ազատազրկմամբ` երկուսից հինգ տարի ժամկե-
տով: 

1. ՀՀ Սահմանադրության հոդված 44-ի (Հավաքների ազատու-
թյունը) համաձայն՝  

«1. Յուրաքանչյուր ոք ունի խաղաղ, առանց զենքի հավաքներին 
ազատորեն մասնակցելու և դրանք կազմակերպելու իրավունք: 

2. Բացօթյա տարածքներում կազմակերպվող հավաքներն օրեն-
քով սահմանված դեպքերում անցկացվում են ողջամիտ ժամկետում 
ներկայացված իրազեկման հիման վրա: Ինքնաբուխ հավաքների 
իրականացման համար իրազեկում չի պահանջվում: 

3. Օրենքով կարող են սահմանվել դատավորների, դատախազ-
ների, քննիչների, ինչպես նաև զինված ուժերում, ազգային ան-
վտանգության, ոստիկանության և այլ ռազմականացված մարմին-
ներում ծառայողների հավաքների ազատության իրավունքի իրա-
կանացման սահմանափակումներ։ 

4. Հավաքների ազատության իրականացման և պաշտպանու-
թյան պայմաններն ու կարգը սահմանվում են օրենքով: 

5. Հավաքների ազատությունը կարող է սահմանափակվել միայն 
օրենքով` պետական անվտանգության, հանցագործությունների 
կանխման, հասարակական կարգի պաշտպանության, առողջու-
թյան և բարոյականության կամ այլոց հիմնական իրավունքների և 
ազատությունների պաշտպանության նպատակով:»: 

1.1. «Հավաքների ազատության մասին» ՀՀ օրենքը կարգավո-
րում է հավաքների ազատությունն իրականացնելու և պաշտպա-
նելու պայմաններն ու կարգը: Նշված օրենքի հոդված 5-ի (Հավաք-
ների ազատության սահմանափակումների հիմքերը) համաձայն՝ 

«1. Հավաքների ազատությունը կարող է սահմանափակվել 
միայն այն դեպքում, երբ ժողովրդավարական հասարակությունում 
պետական անվտանգության և հասարակական կարգի պահպանու-
մը, հանցագործությունների կանխումը, հանրության առողջության 
ու բարոյականության (այսուհետ՝ հանրության շահեր), այլոց հիմնա-
կան իրավունքների և ազատությունների պաշտպանությունը (այսու-
հետ՝ այլ անձանց հիմնական իրավունքներ) գերակայում են հավա-
քի ազատության նկատմամբ։ 

2. Արգելվում է հավաքների ազատության օգտագործումը սահ-
մանադրական կարգը բռնի տապալելու, ազգային, ռասայական, 
կրոնական ատելություն բորբոքելու, բռնություն կամ պատերազմ 
քարոզելու նպատակով։»: 

2. ՀՀ քր. օր.-ի հոդված 236-ով նախատեսված հանցագործու-
թյան հիմնական անմիջական օբյեկտը մարդու խաղաղ, առանց 
զենքի հավաքներին ազատորեն մասնակցելու և դրանք կազմակեր-
պելու սահմանադրական իրավունքի ապահովմանն ուղղված հա-
սարակական հարաբերություններն են, իսկ լրացուցիչը՝ նրա կյան-
քը, առողջությունը, ֆիզիկական կամ հոգեկան անձեռնմխելիությու-
նը, ազատությունը, պատիվն ու արժանապատվությունը: 

3. Քննարկվող հանցագործության օբյեկտիվ կողմը բնութա-
գրվում է՝  

1) օրինական հավաք անցկացնելուն կամ դրան մասնակցելուն 
խոչընդոտելով (հոդված 236-ի 1-ին մաս),  

2) օրինական կամ անօրինական հավաքին մասնակցելուն հար-
կադրելով՝ անձի կամ նրա մերձավոր ազգականի կամ մերձավորի 
նկատմամբ բռնություն գործադրելով, գույքը ոչնչացնելու, վնասելու 
կամ վերցնելու սպառնալիքով կամ շանտաժի միջոցով (հոդված 
236-ի 2-րդ մաս),  

3) օրինական կամ անօրինական հավաքին մասնակցելու կամ 
հավաքին մասնակցելուց հրաժարվելու նպատակով նյութապես 
շահագրգռելով (հոդված 236-ի 2-րդ մաս): 

3.1. Խոչընդոտելը հանցավորի կողմից ոչ իրավաչափ արարք-
ներով այնպիսի պայմաններ ստեղծելն է, որոնք զրկում են անձին 
օրինական հավաք անցկացնելու կամ դրան մասնակցելու իր սահ-
մանադրական իրավունքն ազատորեն իրականացնելու հնարավո-
րությունից: Օրինակ՝ նախաձեռնող խմբի գործունեությունը խափա-
նելը, անմիջականորեն հավաքի անցկացումը խոչընդոտող գործո-
ղություններ կատարելը (այդ նպատակով զինված ուժ գործադրելը, 
մասնակիցների ապօրինի ձերբակալումը և այլն), ինչպես նաև այլ 
արգելքներ ստեղծելը: 

3.2. Հարկադրելը հանցագործությունից տուժած անձին իր կամ-
քին հակառակ օրինական կամ անօրինական հավաքին մասնակ-
ցել1 պարտադրելն է: Ընդ որում, քննարկվող հոդվածով նախատես-
ված են հարկադրանքի եղանակները՝ անձի կամ նրա մերձավոր 
ազգականի կամ մերձավորի նկատմամբ բռնություն գործադրելը, 
գույքը ոչնչացնելու, վնասելու կամ վերցնելու սպառնալիքը և շան-
տաժը: Հանցագործության նշված եղանակների էությունն ու ա-
ռանձնահատկությունները բացահայտվել են սույն աշխատության 
§3.3-ի 1-5-րդ, ինչպես նաև §4.10-ի 2-րդ կետերի շրջանակներում: 

3.2.1. Քր. օր.-ի հոդված 52-ի 6-րդ մասով նախատեսված իրա-
վակարգավորումներին համապատասխան՝ եթե քննարկվող հար-
կադրանքի բաղկացուցիչ մաս է այլ հանցանքի կատարումը (օրի-
նակ՝ ֆիզիկական կամ հոգեկան ներգործությունը, ֆիզիկական ու-
ժեղ ցավ պատճառելը, առողջությանը վնաս պատճառելը, ազատու-
թյունից զրկելը և այլն), ապա դրա համար անձն առանձին ենթարկ-
վում է քրեական պատասխանատվության միայն այն դեպքում, երբ 
այդ հանցագործության համար քրեական օրենսգրքով հավասար 
կամ ավելի խիստ պատիժ է նախատեսված, քան հոդված 236-ով: 

3.3. Օրինական կամ անօրինական հավաքին մասնակցելու կամ 
հավաքին մասնակցելուց հրաժարվելու նպատակով նյութապես 
շահագրգռելը կարող է դրսևորվել  գույք, ներառյալ դրամական մի-

 
1 Օրենսդրական համապատասխան ձևակերպումից հետևում է, որ օրինա-
կան հավաքին մասնակցելուց հրաժարվելուն հարկադրելը պետք է որակել 
քր. օր.-ի հոդված 236-ի ոչ թե 2-րդ, այլ 1-ին մասով՝ որպես օրինական հա-
վաքին մասնակցելուն խոչընդոտել: Օրենսդրական նման մոտեցումը, մեր 
կարծիքով, արդարացված չէ և ենթակա է վերանայման: 

ջոց, արժեթուղթ, վճարային այլ գործիք, գույքի նկատմամբ իրա-
վունք, ծառայություն կամ գույքային բնույթի որևէ այլ առավելություն 
առաջարկելով, խոստանալով կամ տալով: 

4. Քր. օր.-ի հոդված 236-ով նախատեսված հանցագործությունը 
նկարագրված է ձևական հանցակազմով. այն ավարտված է հա-
մարվում օրինական հավաք անցկացնելը կամ դրան մասնակցելը 
խոչընդոտելու կամ օրինական կամ անօրինական հավաքին մաս-
նակցելուն հարկադրելու կամ օրինական կամ անօրինական հավա-
քին մասնակցելու կամ հավաքին մասնակցելուց հրաժարվելու նպա-
տակով նյութապես շահագրգռելու պահից: 

5. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ:  

6. Տվյալ հանցագործության սուբյեկտն ընդհանուր է՝ 16 տարին 
լրացած մեղսունակ ֆիզիկական յուրաքանչյուր անձ:  

7. Քր. օր.-ի հոդված 236-ի 3-րդ մասը նախատեսում է հավաք 
անցկացնելուն կամ դրան մասնակցելուն խոչընդոտելու կամ հար-
կադրելու, ինչպես նաև հավաքին մասնակցելու կամ հավաքին մաս-
նակցելուց հրաժարվելու նպատակով նյութապես շահագրգռելու ա-
ռավել վտանգավոր մեկ տեսակ՝ նույն հոդվածի 1-ին կամ 2-րդ մա-
սով նախատեսված արարքը, որը կատարվել է իշխանական կամ 
ծառայողական լիազորությունները կամ դրանցով պայմանավոր-
ված ազդեցությունն օգտագործելով: Տվյալ ծանրացուցիչ հանգա-
մանքի էությունն ու առանձնահատկությունները բացահայտվել են 
սույն աշխատության §3.10-ի կետ 7.2-ի շրջանակներում:  

 
§6.36. Լրագրողի մասնագիտական օրինական 

գործունեությունը խոչընդոտելը 
 
Հոդված 237. Լրագրողի մասնագիտական օրինական գործու-

նեությունը խոչընդոտելը 
1. Լրագրողին տեղեկություն տարածելուն կամ տարածելուց հրա-

ժարվելուն հարկադրելը կամ նրա մասնագիտական օրինական գոր-
ծունեությունն այլ կերպ խոչընդոտելը՝ 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ որոշակի պաշտոններ զբաղեցնելու կամ 

որոշակի գործունեությամբ զբաղվելու իրավունքից զրկելով` առավե-
լագույնը երեք տարի ժամկետով, կամ ազատության սահմանա-
փակմամբ` առավելագույնը երկու տարի ժամկետով, կամ կարճա-
ժամկետ ազատազրկմամբ՝ առավելագույնը երկու ամիս ժամկետով, 
կամ ազատազրկմամբ՝ առավելագույնը երկու տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է իշխանական կամ ծառայողական լիազորությունները կամ 
դրանցով պայմանավորված ազդեցությունն օգտագործելով` 

պատժվում է տուգանքով` քսանապատիկից հիսնապատիկի չա-
փով, կամ հանրային աշխատանքներով` հարյուր հիսունից երկու 
հարյուր յոթանասուն ժամ տևողությամբ, կամ որոշակի պաշտոններ 
զբաղեցնելու կամ որոշակի գործունեությամբ զբաղվելու իրավուն-
քից զրկելով` երեքից յոթ տարի ժամկետով, կամ ազատության սահ-
մանափակմամբ` մեկից երեք տարի ժամկետով, կամ կարճաժամ-
կետ ազատազրկմամբ` մեկից երկու ամիս ժամկետով, կամ ազա-
տազրկմամբ` երկուսից հինգ տարի ժամկետով: 

3. Սույն հոդվածի 1-ին կամ 2-րդ մասով նախատեսված արարքը, 
որը կատարվել է լրագրողի կամ նրա մերձավոր ազգականի կամ 
մերձավորի նկատմամբ բռնություն գործադրելով կամ բռնություն 
գործադրելու սպառնալիքով` 

պատժվում է ազատազրկմամբ` երեքից վեց տարի ժամկետով: 

1. ՀՀ Սահմանադրության հոդված 42-ի (Կարծիքի արտահայտ-
ման ազատությունը) համաձայն՝  

«1. Յուրաքանչյուր ոք ունի իր կարծիքն ազատ արտահայտելու 
իրավունք: Այս իրավունքը ներառում է սեփական կարծիք ունենալու, 
ինչպես նաև առանց պետական և տեղական ինքնակառավարման 
մարմինների միջամտության և անկախ պետական սահմաններից` 
տեղեկատվության որևէ միջոցով տեղեկություններ ու գաղափար-
ներ փնտրելու, ստանալու և տարածելու ազատությունը: 

2. Մամուլի, ռադիոյի, հեռուստատեսության և տեղեկատվական 
այլ միջոցների ազատությունը երաշխավորվում է: Պետությունը 
երաշխավորում է տեղեկատվական, կրթական, մշակութային և ժա-
մանցային բնույթի հաղորդումների բազմազանություն առաջարկող 
անկախ հանրային հեռուստատեսության և ռադիոյի գործունեությու-
նը: 

3. Կարծիքի արտահայտման ազատությունը կարող է սահմանա-
փակվել միայն օրենքով` պետական անվտանգության, հասարակա-
կան կարգի, առողջության և բարոյականության կամ այլոց պատվի 
ու բարի համբավի և այլ հիմնական իրավունքների և ազատություն-
ների պաշտպանության նպատակով:»: 

1.1. Կարծիքն ազատ արտահայտելու (խոսքի ազատության) իրա-
վունքը հատկապես կարևոր նշանակություն ունի լրագրողների և 
զանգվածային լրատվության միջոցներում ստեղծագործական գոր-
ծունեությամբ զբաղվող այլ աշխատողների համար:  

«Զանգվածային լրատվության մասին» ՀՀ օրենքի հոդված 1-ի 
(Սույն օրենքի կարգավորման առարկան) համաձայն՝ «Սույն օրենքը 
կարգավորում է զանգվածային լրատվության իրականացման հետ 
կապված հարաբերությունները, սահմանում է լրատվության ոլոր-
տում խոսքի ազատության իրավունքի ապահովման երաշխիքները, 
լրագրողի հավատարմագրման, տարածված տեղեկատվության 
հերքման և պատասխանի իրավունքի իրացման հիմնադրույթներն 
ու այն հիմքերը, որոնց առկայության դեպքում լրատվական գործու-
նեություն իրականացնողները պատասխանատվության ենթակա 
չեն:»: 

Նշված օրենքի հոդված 4-ի (Lրատվության ոլորտում խոսքի ա-
զատության իրավունքի ապահովման երաշխիքները) 3-րդ մասի 3-
րդ կետով սահմանված է լրագրողի մասնագիտական օրինական 
գործունեությունը խոչընդոտելու արգելքը: 

2. ՀՀ քր. օր.-ի հոդված 237-ով նախատեսված հանցագործու-
թյան անմիջական օբյեկտը լրատվության ոլորտում կարծիքն ա-
զատ արտահայտելու (խոսքի ազատության) իրավունքի ապահով-
մանն ուղղված հասարակական հարաբերություններն են: 

2.1. Տվյալ հանցագործության առարկան են լրագրողի մասնա-
գիտական գործունեության իրականացումն ապահովող իրավունք-
ները: Մասնավորապես, իր մասնագիտական գործունեությունն ի-
րականացնելիս լրագրողն իրավունք ունի՝ 1) հավաքել և հրապարա-
կել լուրեր ու տեղեկություններ, 2) հրաժարվել նյութ պատրաստե-
լուց, եթե այն հակասում է իր համոզմունքներին, 3) չստորագրել իր 
գրած հոդվածը կամ պատրաստած նյութը, որի բովանդակությունն 
աղավաղված է խմբագրի կամ խմբագրության կողմից, 4) ձայնա-

գրել, լուսանկարել, շարժանկարել և արձանագրել այլ միջոցներով, 
եթե դա արգելված չէ գործող օրենսդրությամբ, 5) լրագրողի վկայա-
կանով ներկա լինել հանրահավաքներին, ցույցերին, այլ միջոցա-
ռումներին, դատավարություններին և գտնվել տարերային աղետնե-
րի վայրերում՝ օրենքով սահմանված կարգով, 6) ունենալ ծածկա-
նուն: 

2.2. Քննարկվող հանցագործությունից տուժող կարող է հանդի-
սանալ լրագրողը: «Զանգվածային լրատվության մասին» ՀՀ օրենքի 
հոդված 3-ի (Հիմնական հասկացությունները) համաձայն՝ լրագրող 
է համարվում լրատվական գործունեություն իրականացնող ֆիզի-
կական անձը, լրատվական գործունեություն իրականացնողի ներ-
կայացուցիչը, նրա հետ կնքած աշխատանքային կամ այլ պայմանա-
գրի հիման վրա տեղեկատվություն փնտրողը, հավաքողը, ստացո-
ղը, պատրաստողը, խմբագրողը: 

3. Քր. օր.-ի հոդված 237-ով նախատեսված հանցագործության 
օբյեկտիվ կողմը բնութագրվում է լրագրողին տեղեկություն տարա-
ծելուն կամ տարածելուց հրաժարվելուն հարկադրելով կամ նրա 
մասնագիտական օրինական գործունեությունն այլ կերպ խոչընդո-
տելով: 

3.1. Լրագրողին տեղեկություն տարածելուն կամ տարածելուց 
հրաժարվելուն հարկադրել ասելով՝ պետք է հասկանալ հանցա-
գործությունից տուժողի նկատմամբ ցանկացած եղանակով ճնշում 
գործադրելը: Այն կարող է լինել ինչպես ֆիզիկական, այնպես էլ հո-
գեկան բնույթի: Նման ներգործության նպատակը պետք է լինի լրա-
գրողի մասնագիտական օրինական գործունեությունը խոչընդոտե-
լը:  

Ֆիզիկական հարկադրանքը կարող է արտահայտվել, օրինակ, 
լրագրողին ծեծելով, առևանգելով, ազատությունից ապօրինի զրկե-
լով, նրա առողջությանը տարբեր աստիճանի ծանրության վնաս 
պատճառելով: 

Հոգեկան հարկադրանքը տվյալ դեպքում կարող է ներառել, 
օրինակ՝ լրագրողի կամ նրա մերձավորի կամ մերձավոր ազգակա-
նի նկատմամբ բռնություն գործադրելու, նրանց գույքը ոչնչացնելու, 
վնասելու կամ վերցնելու, նրանց մասին արատավորող տեղեկու-
թյուններ տարածելու սպառնալիքը: Լրագրողին տեղեկություն տա-

րածելուն կամ տարածելուց հրաժարվելուն հարկադրելու եղանակ-
ներ կարող են հանդիսանալ նաև առաջխաղացման խոստումներ 
տալը կամ առաջխաղացմանը խանգարելու սպառնալիք գործա-
դրելը և այլն: 

3.2. Լրագրողի մասնագիտական օրինական գործունեու-
թյունն այլ կերպ խոչընդոտել ասելով՝ պետք է հասկանալ հանցա-
վորի կողմից հարկադրանք չհանդիսացող ոչ իրավաչափ արարք-
ներով այնպիսի պայմաններ ստեղծելը, որոնք զրկում են նրան մաս-
նագիտական օրինական գործունեություն իրականացնելու հնարա-
վորությունից: Օրինակ՝ գրաքննություն իրականացնելը, խմբագրու-
թյան մասնագիտական ինքնուրույնությունը խախտելը և դրա գոր-
ծունեությանն ապօրինի միջամտելը, զանգվածային լրատվության 
միջոցի գործունեությունն ապօրինի կասեցնելը կամ դադարեցնելը, 
լրագրողի՝ օրենքով նախատեսված իրավունքները խախտելը և 
այլն: 

3.3. Այն դեպքերում, երբ նշված հարկադրանքը կամ այլ կերպ 
խոչընդոտելը դրսևորվում է լրագրողի կամ նրա մերձավոր ազգա-
կանի կամ մերձավորի նկատմամբ բռնություն գործադրելով կամ 
բռնություն գործադրելու սպառնալիքով, արարքը պետք է որակել 
քր. օր.-ի հոդված 237-ի 3-րդ մասով՝ որպես քննարկվող հանցագոր-
ծության առավել վտանգավոր տեսակ: 

3.4. Այն դեպքերում, երբ լրագրողին տեղեկություն տարածելուն 
կամ տարածելուց հրաժարվելուն հարկադրելը կամ նրա մասնագի-
տական օրինական գործունեությունն այլ կերպ խոչընդոտելը կա-
տարվում է ընտրությունների կամ հանրաքվեների նախապատ-
րաստումը, կազմակերպումը կամ անցկացումը լուսաբանելու կա-
պակցությամբ, արարքը՝ քրեական օրենսգրքի Հատուկ մասի 
ընդհանուր և հատուկ նորմերի մրցակցության կանոններին համա-
պատասխան, պետք է որակել քր. օր.-ի հոդված 210-ով (Ընտրական 
կամ հանրաքվեին մասնակցելու իրավունքի իրականացումը, 
ընտրական հանձնաժողովների աշխատանքներին կամ ընտրությա-
նը կամ հանրաքվեին մասնակցող անձանց իրավունքների կամ 
պարտականությունների իրականացումը խոչընդոտելը): 

4. Քր. օր.-ի հոդված 237-ով նախատեսված հանցակազմը ձևա-
կան է: Տվյալ հանցագործությունն ավարտված է համարվում լրա-

գրողին տեղեկություն տարածելուն կամ տարածելուց հրաժարվելուն 
ցանկացած եղանակով հարկադրելու կամ նրա մասնագիտական 
օրինական գործունեությունն այլ կերպ խոչընդոտելու պահից՝ ան-
կախ որևէ հետևանքի առաջացումից: 

5. Քննարկվող հանցագործության սուբյեկտիվ կողմը բնութա-
գրվում է միայն ուղղակի դիտավորությամբ: Այսինքն, հանցակազմի 
առկայության համար անհրաժեշտ է, որպեսզի հանցավորը գիտակ-
ցաբար խոչընդոտի լրագրողի մասնագիտական օրինական գործու-
նեությունը կամ հարկադրի նրան տեղեկություն տարածելուն կամ 
տարածելուց հրաժարվելուն: 

6. Քր. օր.-ի հոդված 237-ի 1-ին մասով նախատեսված հանցա-
գործության սուբյեկտն ընդհանուր է՝ 16 տարին լրացած յուրաքան-
չյուր մեղսունակ ֆիզիկական անձ: 

7. Նշված հոդվածի 2-րդ մասն առավել խիստ պատասխանա-
տվություն է նախատեսում նույն արարքները հատուկ սուբյեկտի՝ իշ-
խանական կամ ծառայողական լիազորությունները կամ դրան-
ցով պայմանավորված ազդեցությունն օգտագործող անձի կող-
մից կատարելու համար: Տվյալ ծանրացուցիչ հանգամանքի էու-
թյունն ու առանձնահատկությունները բացահայտվել են սույն աշ-
խատության §3.10-ի կետ 7.2-ի շրջանակներում: 

8. Քննարկվող հանցագործության առավել ծանրացուցիչ հան-
գամանքը, ինչպես արդեն նշվել է, նախատեսված է քր. օր.-ի հոդ-
ված 237-ի 3-րդ մասով: Այն է՝ նույն հոդվածի 1-ին կամ 2-րդ մասով 
նախատեսված արարքը, որը կատարվել է լրագրողի կամ նրա մեր-
ձավոր ազգականի կամ մերձավորի նկատմամբ բռնություն գոր-
ծադրելով կամ բռնություն գործադրելու սպառնալիքով:  

8.1. Քր. օր.-ի հոդված 52-ի 6-րդ մասով նախատեսված իրավա-
կարգավորումներին համապատասխան՝ եթե քննարկվող հանցա-
գործության բաղկացուցիչ մաս է այլ հանցանքի կատարումը (օրի-
նակ՝ ֆիզիկական կամ հոգեկան ներգործությունը, առողջությանը 
վնաս պատճառելը և այլն), ապա դրա համար անձն առանձին են-
թարկվում է քրեական պատասխանատվության միայն այն դեպքում, 
երբ այդ հանցանքի համար քրեական օրենսգրքով հավասար կամ 
ավելի խիստ պատիժ է նախատեսված, քան հոդված 237-ով: 

ԳԼՈՒԽ 7. 

ԸՆՏԱՆԻՔԻ ԵՎ ԵՐԵԽԱՅԻ ՇԱՀԵՐԻ ԴԵՄ ՈՒՂՂՎԱԾ 
ՀԱՆՑԱԳՈՐԾՈՒԹՅՈՒՆՆԵՐԸ 

 

§7.1. Անչափահասին հանցանքի կատարմանը հակելը կամ 
դրան մասնակից դարձնելը 

 
Հոդված 238. Անչափահասին հանցանքի կատարմանը հակե-

լը կամ դրան մասնակից դարձնելը 

1. 18 տարին լրացած անձի կողմից անչափահասին հանցագոր-
ծության հմտություններ սովորեցնելը, անչափահասի մեջ հանցա-
վոր գաղափարախոսություն, հանցավոր ենթամշակույթի ավան-
դույթներ, հանցավոր վարքագծի կանոններ կամ սովորույթներ սեր-
մանելը կամ հանցանքներ կատարելու քարոզը, ինչպես նաև անչա-
փահասի նախաձեռնությամբ իր կամ այլ անձի կողմից կատարվող 
հանցանքին մասնակից դարձնելը` 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ` առավելագույնը երեք տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) այն անձի կողմից, որի վրա դրված է երեխայի դաստիարա-
կության, խնամքի կամ բուժման պարտականություն կամ 

2) տեղեկատվական կամ հաղորդակցական տեխնոլոգիաներն 
օգտագործելով՝ 

պատժվում է տուգանքով` քսանապատիկից հիսնապատիկի չա-
փով, կամ հանրային աշխատանքներով` հարյուր հիսունից երկու 
հարյուր յոթանասուն ժամ տևողությամբ, կամ որոշակի պաշտոններ 
զբաղեցնելու կամ որոշակի գործունեությամբ զբաղվելու իրավուն-
քից զրկելով` երեքից յոթ տարի ժամկետով, կամ ազատության սահ-
մանափակմամբ` մեկից երեք տարի ժամկետով, կամ կարճաժամ-

կետ ազատազրկմամբ` մեկից երկու ամիս ժամկետով, կամ ազա-
տազրկմամբ` երկուսից հինգ տարի ժամկետով: 

3. Սույն հոդվածի 1-ին կամ 2-րդ մասով նախատեսված արարքը, 
որը կատարվել է՝ 

1) անչափահասին հանցավոր կազմակերպության մեջ ներգրա-
վելով կամ 

2) անչափահասին ծանր կամ առանձնապես ծանր հանցանք կա-
տարելուն մասնակից դարձնելով՝ 

պատժվում է ազատազրկմամբ՝ չորսից ութ տարի ժամկետով: 

1. Քննարկվող հանցագործության անմիջական օբյեկտը անչա-
փահասի պատշաճ զարգացումն ու նրա անձի նորմալ ձևավորումն 
ապահովող հասարակական հարաբերություններն են, իսկ փաս-
տացի հանցանք կատարելու դեպքում՝ նաև քրեական օրենքով 
պաշտպանվող համապատասխան այլ հարաբերությունները:  

Տվյալ հանցագործությունից տուժող կարող է հանդիսանալ ան-
չափահասը՝ 18 տարին չլրացած անձը:  

2. Քր. օր.-ի հոդված 238-ով նախատեսված հանցագործության 
օբյեկտիվ կողմը բնութագրվում է՝ 

1) անչափահասին հանցագործության հմտություններ սովորեց-
նելով,  

2) անչափահասի մեջ հանցավոր գաղափարախոսություն, հան-
ցավոր ենթամշակույթի ավանդույթներ, հանցավոր վարքագծի կա-
նոններ կամ սովորույթներ սերմանելով կամ  

3) հանցանքներ կատարելու քարոզով, ինչպես նաև  
4) անչափահասի նախաձեռնությամբ իր կամ այլ անձի կողմից 

կատարվող հանցանքին մասնակից դարձնելով: 
2.1. Անչափահասին հանցագործության հմտություններ սովո-

րեցնելը նշանակում է 18 տարին չլրացած անձին հանցանք կատա-
րելու ունակություն, գործնական գիտելիքներ ուսուցանելը, վարժեց-
նելը, դրանք յուրացնելուն կամ դրանց ընտելանալուն նպաստելը: 
Օրինակ՝ երբ անչափահասին սովորեցնում են, թե ինչպես է կարելի 
գողություն կատարելու նպատակով հաղթահարել որոշակի արգելք-
ները և աննկատ մուտք գործել բնակարան և այլն: Քննարկվող հան-
ցագործության տվյալ դրսևորումն ավարտված է համարվում այն 
պահից, երբ հանցավորը սկսում է ջանքեր գործադրել 18 տարին 

չլրացած անձին հանցանք կատարելու ունակություն, գործնական 
գիտելիքներ ուսուցանելու, վարժեցնելու, դրանք յուրացնելուն կամ 
դրանց ընտելանալուն նպաստելու համար: 

2.2. Անչափահասի մեջ հանցավոր գաղափարախոսություն, 
հանցավոր ենթամշակույթի ավանդույթներ, հանցավոր վարքա-
գծի կանոններ կամ սովորույթներ սերմանել ասելով՝ պետք է հաս-
կանալ 18 տարին չլրացած անձի մեջ նշված երևույթներն արմատա-
վորելը, դրանք ընդունելի համարելու, դրանցով առօրյա կյանքում 
առաջնորդվելու ցանկություն առաջացնելը: Օրինակ՝ երբ անչափա-
հասի նկատմամբ իրականացված ներգործության արդյունքում նա 
գնահատում և ընդունելի, կիրառելի է համարում հանցավոր ենթա-
մշակույթի ավանդույթներն ու սկսում առաջնորդվել դրանցով: Հան-
ցավոր տվյալ արարքն ավարտված է համարվում այն պահից, երբ 
հանցավորը սկսում է ջանքեր գործադրել 18 տարին չլրացած անձի 
մեջ հանցավոր գաղափարախոսություն, հանցավոր ենթամշակույ-
թի ավանդույթներ, հանցավոր վարքագծի կանոններ կամ սովո-
րույթներ արմատավորելու, դրանք ընդունելի համարելու, դրանցով 
առօրյա կյանքում առաջնորդվելու ցանկություն առաջացնելու հա-
մար: 

2.3. Հանցանքներ կատարելու քարոզը նշանակում է քրեական 
օրենսգրքով նախատեսված, պատժի սպառնալիքով արգելված ա-
րարք կատարելու օգտին զրույց վարելը, պարզաբանումներ տարա-
ծելը, խրախուսական, քաջալերիչ, գովաբանական արտահայտվելը՝ 
դրա նկատմամբ անչափահասի մեջ հետաքրքրություն, համա-
կրանք, շահագրգռություն առաջացնելու նպատակով: Օրինակ՝ երբ 
անչափահասի հետ զրույց են վարում գրպանահատների հարգված 
լինելու մասին, գովաբանում հանցավոր կյանքով ապրողներին կամ 
քաջալերում նրան դաժանորեն ծեծի ենթարկել կամ սպանել իրեն 
կամ իր հարազատին նեղացնողին: Քննարկվող հանցագործության 
տվյալ դրսևորումն ավարտված է համարվում այն պահից, երբ հան-
ցավորը սկսում է 18 տարին չլրացած անձի հետ հանցանք կատա-
րելու օգտին զրույց վարելը, դրա մասին պարզաբանումներ տալը, 
խրախուսական, քաջալերիչ, գովաբանական արտահայտվելը:  

2.4. Անչափահասի նախաձեռնությամբ իր կամ այլ անձի կող-
մից կատարվող հանցանքին մասնակից դարձնել ասելով՝ պետք է 

հասկանալ 18 տարին չլրացած անձին հանցագործությանը (նախա-
պատրաստությանը, հանցափորձին կամ հանցանքի կատարմանը՝ 
որպես կազմակերպիչ, դրդիչ, օժանդակող կամ կատարող) ներ-
գրավելը (մասնակցություն ունեցող դարձնելը), որը կատարվել է 
նրա (այլ ոչ թե ներգրավողի) նախաձեռնությամբ: Օրինակ՝ երբ ան-
չափահասը դիմում է հանցավոր կյանքով ապրող իր հարևանին՝ 
խնդրելով իրեն մասնակից դարձնել նրա կողմից նախապատրաստ-
վող գողությանը, իսկ վերջինս համաձայնում է և հանձնարարում 
հետևել տուժողի տեղաշարժին՝ տանից նրա բացակայության ժա-
մերը պարզելու համար: Հանցավոր տվյալ արարքն ավարտված է 
համարվում 18 տարին չլրացած անձին հանցագործությանը ներ-
գրավելու (իր կամ այլ անձի կողմից կատարվող հանցանքին մաս-
նակից դարձնելու համաձայնություն տալու) պահից՝ անկախ նրա 
կողմից այդ հանցանքը կատարելու հանգամանքից:  

3. Այն դեպքերում, երբ անչափահասը հանցանքի կատարմանը 
մասնակից է դարձվում ոչ թե իր, այլ ներգրավողի նախաձեռնու-
թյամբ, արարքը չի կարող որակվել քր. օր.-ի հոդված 238-ով: Տվյալ 
պարագայում արարքը պետք է որակել որպես այն հանցագործու-
թյան դրդչություն, որին մասնակից է դարձվում 18 տարին չլրացած 
անձը: 

3.1. Երբ հանցանքի կատարմանը մասնակից է դարձվում այդ 
հանցագործության համար քրեական պատասխանատվության տա-
րիքի չհասած անչափահասը (իր նախաձեռնությամբ), և հանցավո-
րը գիտակցում է այդ հանգամանքը, նրա արարքը պետք է որակել 
որպես այն հանցագործության նախապատրաստություն, որին ներ-
գրավվել է մանկահասակը: Եթե նույն պարագաներում անչափա-
հասը սկսում է կատարել կամ ավարտին է հասցնում տվյալ արար-
քը, ապա նրան մասնակից դարձնողը պետք է պատասխանատվու-
թյան ենթարկվի որպես այդ հանցանքի կամ դրա փորձի միջնորդա-
վորված կատարող:  

3.2. Երբ հանցանքի կատարմանն իր նախաձեռնությամբ մաս-
նակից է դարձվում այդ հանցագործության համար քրեական պա-
տասխանատվության տարիքի չհասած անչափահասը, իսկ հանցա-
վորը չի գիտակցում այդ հանգամանքը, վերջինիս արարքը պետք է 
որակել հանցագործությունների համակցությամբ՝ որպես անչափա-

հասին հանցանքի կատարմանը մասնակից դարձնելու փորձ (քր. 
օր.-ի հոդվածներ 44–238-ով) և այն հանցագործության նախապատ-
րաստություն, որին ներգրավվել է մանկահասակը: 

4. Քր. օր.-ի հոդված 238-ով նախատեսված հանցագործության 
սուբյեկտիվ կողմը բնութագրվում է ուղղակի դիտավորությամբ: 
Այսինքն՝ հանցավորը գիտակցում է, որ անչափահասին է հակում 
հանցանքի կատարմանը կամ դրան մասնակից դարձնում: Հետևա-
բար, եթե նա չի գիտակցում տվյալ անձի անչափահաս լինելը, ապա 
չի կարող պատասխանատվության ենթարկվել քր. օր-ի քննարկվող 
հոդվածով: 

5. Քննարկվող հանցագործության սուբյեկտ կարող է հանդիսա-
նալ 18 տարին լրացած մեղսունակ ֆիզիկական անձը: 

6. Քր. օր.-ի հոդված 238-ի 2-րդ մասով առավել խիստ պատաս-
խանատվություն է նախատեսվում անչափահասին հանցանքի կա-
տարմանը հակելու կամ դրան մասնակից դարձնելու համար, որը 
կատարվել է՝ 

1) այն անձի կողմից, որի վրա դրված է երեխայի դաստիարակու-
թյան, խնամքի կամ բուժման պարտականություն կամ 

2) տեղեկատվական կամ հաղորդակցական տեխնոլոգիաներն 
օգտագործելով: 

Նշված ծանրացուցիչ հանգամանքներից առաջինի էությունն ու 
առանձնահատկությունները բացահայտվել են սույն աշխատության 
§5.2-ի կետ 9.1-ի, իսկ երկրորդինը՝ §6.2-ի կետ 10-ի շրջանակնե-
րում: 

7. Քր. օր.-ի հոդված 238-ի 3-րդ մասով նախատեսված են 
քննարկվող հանցագործության առավել ծանրացուցիչ հանգա-
մանքները. նույն հոդվածի 1-ին կամ 2-րդ մասով նախատեսված 
արարքը, որը կատարվել է՝ 

1) անչափահասին հանցավոր կազմակերպության մեջ ներգրա-
վելով կամ 

2) անչափահասին ծանր կամ առանձնապես ծանր հանցանք կա-
տարելուն մասնակից դարձնելով: 

Հանցավոր կազմակերպության էությունն ու առանձնահատկու-
թյունները բացահայտված են քր. օր.-ի հոդված 50-ի 3-րդ մասում, 
իսկ ծանր և առանձնապես ծանր հանցագործությունների հասկա-

ցությունները՝ հոդված 17-ի, համապատասխանաբար, 4-րդ և 5-րդ 
մասերում:  

 

§7.2. Երեխային պոռնկության կամ պոռնկագրական բնույթի 
նյութեր կամ առարկաներ պատրաստելու կամ տարածելու հետ 

կապված գործողություններ կատարելուն  
հակելը կամ ներգրավելը 

 

Հոդված 239. Երեխային պոռնկության կամ պոռնկագրական 
բնույթի նյութեր կամ առարկաներ պատրաստելու կամ տարածե-
լու հետ կապված գործողություններ կատարելուն հակելը կամ 
ներգրավելը 

1. 18 տարին լրացած անձի կողմից երեխային պոռնկության կամ 
պոռնկագրական բնույթի նյութ կամ առարկա պատրաստելու կամ 
տարածելու հետ կապված գործողություն կատարելուն հակելը կամ 
ներգրավելը, եթե բացակայում են սույն օրենսգրքի 189-րդ հոդվա-
ծով նախատեսված հանցանքի հատկանիշները` 

պատժվում է ազատության սահմանափակմամբ` առավելագույնը 
երեք տարի ժամկետով, կամ կարճաժամկետ ազատազրկմամբ` 
առավելագույնը երկու ամիս ժամկետով, կամ ազատազրկմամբ` եր-
կուսից հինգ տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է՝ 

1) այն անձի կողմից, որի վրա դրված է երեխայի դաստիարակու-
թյան, խնամքի կամ բուժման պարտականություն կամ 

2) տեղեկատվական կամ հաղորդակցական տեխնոլոգիաներն 
օգտագործելով՝ 

պատժվում է ազատազրկմամբ` չորսից ութ տարի ժամկետով: 

1. Քննարկվող հանցագործության անմիջական օբյեկտը երե-
խայի նորմալ զարգացումը և նրա անձի ձևավորումն ապահովող 
հասարակական հարաբերություններն են:  

Տվյալ հանցագործությունից տուժող կարող է հանդիսանալ թե՛ 
արական, թե՛ իգական սեռի ցանկացած անչափահաս: 

2. Հանցագործության օբյեկտիվ կողմը բնութագրվում է ակտիվ 
վարքագծի դրսևորմամբ, որն ուղղված է երեխային պոռնկության 
կամ պոռնկագրական բնույթի նյութ կամ առարկա պատրաստելու 
կամ տարածելու հետ կապված գործողություն կատարելուն հակե-
լուն կամ ներգրավելուն:  

2.1. Քր. օր.-ի հոդված 3-ի 1-ին մասի 23-րդ կետի համաձայն՝ 
երեխայի պոռնկությունն անչափահասին սեքսուալ բնույթի գործո-
ղությունների համար օգտագործելն է վարձատրության, այլ հատուց-
ման կամ դրանց խոստման դիմաց՝ անկախ այդ վարձատրությունը, 
այլ հատուցումը կամ խոստումը երեխային կամ երրորդ անձին 
տրամադրելու հանգամանքից: 

2.2. Պոռնկագրական բնույթի նյութ կամ առարկա ասելով՝ 
տվյալ դեպքում պետք է հասկանալ, օրինակ՝ տպագիր հրատարա-
կությունը, կինոյի կամ տեսաֆիլմի նյութը, էլեկտրոնային կրիչի վրա 
պահվող նյութը, պատկերը կամ այլ առարկան, որտեղ անձը պատ-
կերված է բացահայտ սեքսուալ բնույթի իրական կամ նմանակված 
գործողություն կատարելիս կամ սեռական շարժառիթով սեռական 
օրգանը ցուցադրելիս:  

2.3. Հակելը, քննարկվող հանցակազմի իմաստով, նշանակում է 
երեխային պոռնկությամբ զբաղվելուն կամ պոռնկագրական բնույ-
թի նյութ կամ առարկա պատրաստելու կամ տարածելու հետ կապ-
ված գործողություն կատարելուն տրամադրել, համոզել, հորդորել, 
այդ կապակցությամբ նրա համաձայնությունն ստանալ: Օրինակ՝ 
երբ հանցավորը, նկարագրելով պոռնկությամբ զբաղվելու արդյուն-
քում շատ կարճ ժամանակահատվածում և առանց ավելորդ ջանքե-
րի գործադրման հարստանալու և շքեղ կյանքով ապրելու հնարավո-
րությունները, անչափահասին համոզում է սկսել գումարի դիմաց 
սեքսուալ բնույթի գործողություններ կատարել իր և այլ անձանց 
հետ:  

2.4. Ներգրավել ասելով՝ տվյալ դեպքում պետք է հասկանալ 
երեխային պոռնկությամբ զբաղվելուն կամ պոռնկագրական բնույ-
թի նյութ կամ առարկա պատրաստելու կամ տարածելու հետ կապ-
ված գործողություն կատարելուն ներքաշելը, մասնակից դարձնելը: 

3. Քննարկվող հանցագործությունը նկարագրված է նյութական 
հանցակազմով. այն ավարտված է համարվում երեխայի կողմից 

պոռնկությամբ զբաղվելու կամ պոռնկագրական բնույթի նյութ կամ 
առարկա պատրաստելու կամ տարածելու հետ կապված գործողու-
թյուն կատարելու համաձայնություն տալու (դրան հակվելու կամ 
ներգրավվելու) պահից: 

4. Այն դեպքերում, երբ երեխային պոռնկության կամ պոռնկա-
գրական բնույթի նյութ կամ առարկա պատրաստելու կամ տարածե-
լու հետ կապված գործողություն կատարելուն հակելը կամ ներգրա-
վելը պարունակում է երեխայի կամ անօգնական վիճակում գտնվո-
ղի թրաֆիքինգի կամ շահագործման հատկանիշներ, արարքը 
պետք է որակել միայն քր. օր.-ի հոդված 189-ով: 

5. Քր. օր.-ի հոդված 239-ով նախատեսված հանցագործության 
սուբյեկտիվ կողմը բնութագրվում է ուղղակի դիտավորությամբ:  

6. Քննարկվող հանցագործության սուբյեկտ կարող է հանդիսա-
նալ 18 տարին լրացած յուրաքանչյուր մեղսունակ ֆիզիկական անձ:  

7. Երեխային պոռնկության կամ պոռնկագրական բնույթի նյութ 
կամ առարկա պատրաստելու կամ տարածելու հետ կապված գոր-
ծողություն կատարելուն հակելու կամ ներգրավելու առավել վտան-
գավոր տեսակները նախատեսված են քր. օր.-ի հոդված 239-ի 2-
րդ մասով: Մասնավորապես, խոսքը նույն արարքի մասին է, որը 
կատարվել է՝ 

1) այն անձի կողմից, որի վրա դրված է երեխայի դաստիարակու-
թյան, խնամքի կամ բուժման պարտականություն կամ 

2) տեղեկատվական կամ հաղորդակցական տեխնոլոգիաներն 
օգտագործելով: 

Նշված ծանրացուցիչ հանգամանքներից առաջինի էությունն ու 
առանձնահատկությունները բացահայտվել են սույն աշխատության 
§5.1-ի կետ 9.1-ի, իսկ երկրորդինը՝ §6.2-ի կետ 10-ի շրջանակներում: 

 

§7.3. Երեխային հակահասարակական գործողություններ 
կատարելուն ներգրավելը 

 

Հոդված 240. Երեխային հակահասարակական գործողու-
թյուններ կատարելուն ներգրավելը 

1. 18 տարին լրացած անձի կողմից երեխային ոգելից խմիչքների 
օգտագործմանը կամ ուժեղ ներգործող կամ այլ թմրեցնող նյութերի 

ոչ բժշկական օգտագործմանը կամ թափառաշրջիկության կամ մու-
րացկանության պարբերաբար ներգրավելը, եթե բացակայում են 
սույն օրենսգրքի 189-րդ հոդվածով նախատեսված հանցանքի հատ-
կանիշները` 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ` առավելագույնը երեք տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) այն անձի կողմից, որի վրա դրված է երեխայի դաստիարակու-
թյան, խնամքի կամ բուժման պարտականություն կամ 

2) տեղեկատվական կամ հաղորդակցական տեխնոլոգիաներն 
օգտագործելով՝ 

պատժվում է տուգանքով` քսանապատիկից հիսնապատիկի չա-
փով, կամ հանրային աշխատանքներով` հարյուր հիսունից երկու 
հարյուր յոթանասուն ժամ տևողությամբ, կամ որոշակի պաշտոններ 
զբաղեցնելու կամ որոշակի գործունեությամբ զբաղվելու իրավուն-
քից զրկելով` երեքից յոթ տարի ժամկետով, կամ ազատության սահ-
մանափակմամբ` մեկից երեք տարի ժամկետով, կամ կարճաժամ-
կետ ազատազրկմամբ` մեկից երկու ամիս ժամկետով, կամ ազա-
տազրկմամբ` երկուսից հինգ տարի ժամկետով: 

1. Քննարկվող հանցագործության անմիջական օբյեկտը երե-
խայի նորմալ զարգացումը և նրա անձի ձևավորումն ապահովող 
հասարակական հարաբերություններն են:  

Տվյալ հանցագործությունից տուժող կարող է հանդիսանալ թե՛ 
արական, թե՛ իգական սեռի ցանկացած անչափահաս: 

2. Հանցագործության օբյեկտիվ կողմը բնութագրվում է ակտիվ 
վարքագծի դրսևորմամբ, որն ուղղված է երեխային ոգելից խմիչք-
ների օգտագործմանը կամ ուժեղ ներգործող կամ այլ թմրեցնող նյու-
թերի ոչ բժշկական օգտագործմանը կամ թափառաշրջիկության 
կամ մուրացկանության պարբերաբար ներգրավելուն: Ընդ որում, 
այն դեպքերում, երբ երեխային նշված հակահասարակական գոր-

ծողությունները կատարելուն ներգրավելը պարունակում է երեխայի 
կամ անօգնական վիճակում գտնվողի թրաֆիքինգի կամ շահա-
գործման հատկանիշներ, արարքը պետք է որակել միայն քր. օր.-ի 
հոդված 189-ով: 

2.1. Ներգրավել ասելով՝ տվյալ դեպքում պետք է հասկանալ երե-
խային ոգելից խմիչքների օգտագործմանը կամ ուժեղ ներգործող 
կամ այլ թմրեցնող նյութերի ոչ բժշկական օգտագործմանը կամ թա-
փառաշրջիկության կամ մուրացկանության ներքաշելը, մասնակից 
դարձնելը: Դա կարող է դրսևորվել, օրինակ՝ համոզելով, հյուրասի-
րելով, նյութական օգուտ խոստանալով, նյութական օգնությունից 
զրկելու կամ տանից դուրս վռնդելու սպառնալիք գործադրելով, հա-
մոզելով, հորդորելով կամ նման այլ գործողություններ կատարելով: 

3. Քննարկվող հանցագործությունը նկարագրված է նյութական 
հանցակազմով. ավարտված է համարվում երեխայի կողմից ոգելից 
խմիչքների օգտագործելու կամ ուժեղ ներգործող կամ այլ թմրեցնող 
նյութերի ոչ բժշկական օգտագործման կամ թափառաշրջիկության 
կամ մուրացկանության հետ կապված գործողություն կատարելու 
համաձայնություն տալու (դրան ներգրավվելու) պահից: 

4. Երեխային ոգելից խմիչքների օգտագործմանը կամ ուժեղ ներ-
գործող կամ այլ թմրեցնող նյութերի ոչ բժշկական օգտագործմանը 
կամ թափառաշրջիկության կամ մուրացկանության ներգրավելը 
քրեական պատասխանատվություն է առաջացնում, եթե կատարվել 
է պարբերաբար: Քր. օր.-ի հոդված 3-ի 1-ին մասի 26-րդ կետի հա-
մաձայն՝ պարբերաբար ասելով՝ պետք է հասկանալ նույնաբնույթ 
արարքը երկու կամ ավելի անգամ կատարելը: Հետևաբար, անչա-
փահասին հակահասարակական գործողություններ կատարելուն 
ներգրավելը քրեորեն պատժելի է, եթե դա մեկից ավելի անգամ կա-
տարվել է համեմատաբար կարճ ժամանակահատվածում (օրինակ՝ 
մեկ ամսվա ընթացքում): 

5. Քր. օր.-ի հոդված 240-ով նախատեսված հանցագործության 
սուբյեկտիվ կողմը բնութագրվում է ուղղակի դիտավորությամբ:  

6. Քննարկվող հանցագործության սուբյեկտ կարող է հանդիսա-
նալ 18 տարին լրացած յուրաքանչյուր մեղսունակ ֆիզիկական անձ:  

7. Երեխային հակահասարակական գործողություններ կատարե-
լուն ներգրավելու առավել վտանգավոր տեսակները նախատես-

ված են քր. օր.-ի հոդված 240-ի 2-րդ մասով: Մասնավորապես, 
խոսքը նույն արարքի մասին է, որը կատարվել է՝ 

1) այն անձի կողմից, որի վրա դրված է երեխայի դաստիարակու-
թյան, խնամքի կամ բուժման պարտականություն կամ 

2) տեղեկատվական կամ հաղորդակցական տեխնոլոգիաներն 
օգտագործելով: 

Նշված ծանրացուցիչ հանգամանքներից առաջինի էությունն ու 
առանձնահատկությունները բացահայտվել են սույն աշխատության 
§5.1-ի կետ 9.1-ի, իսկ երկրորդինը՝ §6.2-ի կետ 10-ի շրջանակներում: 

 

§7.4. Ծնողներից կամ այն անձանցից, որոնց վրա դրված է 
երեխայի դաստիարակության և խնամքի պարտականությունը, 

երեխային ապօրինի բաժանելը կամ երեխային փոխելը 
 

Հոդված 241. Ծնողներից կամ այն անձանցից, որոնց վրա 
դրված է երեխայի դաստիարակության և խնամքի պարտակա-
նությունը, երեխային ապօրինի բաժանելը կամ երեխային փոխե-
լը 

1. Ծնողներից կամ այն անձանցից, որոնց վրա դրված է երեխայի 
դաստիարակության և խնամքի պարտականությունը, երեխային 
ապօրինի բաժանելը կամ երեխային փոխելը, եթե բացակայում են 
սույն օրենսգրքի 189-րդ հոդվածով նախատեսված հանցանքի հատ-
կանիշները` 

պատժվում է ազատազրկմամբ՝ առավելագույնը երեք տարի 
ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է` 

1) մի խումբ անձանց կողմից նախնական համաձայնությամբ, 
2) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով կամ 
3) երեխային այլ պետություն տեղափոխելով` 
պատժվում է ազատազրկմամբ` երեքից վեց տարի ժամկետով: 
3. Սույն հոդվածի 1-ին կամ 2-րդ մասով նախատեսված արարքը, 

որը՝ 
1) կատարվել է հանցավոր կազմակերպության կողմից կամ 

2) անզգուշությամբ առաջացրել է երեխայի մահ կամ առողջու-
թյանը ծանր վնասի պատճառում կամ հանգեցրել է երեխայի կամ 
ծնողի ինքնասպանության կամ ինքնասպանության փորձի կամ այլ 
ծանր հետևանքի` 

պատժվում է ազատազրկմամբ` չորսից ութ տարի ժամկետով: 

1. Քննարկվող հանցագործության անմիջական օբյեկտը երե-
խայի՝ իր ծնողներին և այն անձանց, որոնց վրա դրված է նրա դաս-
տիարակության և խնամքի պարտականությունը, ճանաչելու, նրանց 
խնամքի տակ գտնվելու, իր անհատականությունն ու ընտանեկան 
կապերն ապահովելու, առանց ծնողների և նշված այլ անձանց ցան-
կության նրանցից չբաժանվելու իրավունքները, ինչպես նաև դրանց 
իրականացման հետ կապված՝ երեխային խնամելու, նրան դաս-
տիարակելու՝ ծնողների և նշված այլ անձանց օրինական շահերը: 

2. Գործնական առումով որոշ բարդություններ կարող են առա-
ջանալ տվյալ հանցագործության առարկայի ճշգրիտ որոշման կա-
պակցությամբ: Մասնավորապես, ծնողներից կամ այն անձանցից, 
որոնց վրա դրված է երեխայի դաստիարակության և խնամքի պար-
տականությունը, նրան բաժանելու դեպքում այն կարող է մեկնա-
բանվել մեկ, իսկ երեխային փոխելու դեպքում՝ մեկ այլ կերպ:  

Հիշատակված դեպքերից առաջինի պարագայում իբրև այդպի-
սին միանշանակ հասկացվում է 18 տարին չլրացած յուրաքանչյուր 
երեխա, ով առանց ծնողների կամ համապատասխան այլ անձանց 
համաձայնության բաժանվել է նրանցից: 

Երկրորդ դեպքում ակնհայտ է, որ փոխել այն երեխային, ով ու-
նակ է գիտակցելու իր ծագումն ու դրությունը, հնարավոր չէ: Ուստի, 
հարց է ծագում. ո՞ր տարիքի երեխան է կարող տվյալ հանցագոր-
ծության (երեխային փոխելու) առարկա հանդիսանալ: Այս առումով 
մի խումբ քրեագետներ գտնում են, որ փոխել հնարավոր է միայն 
նորածնին (մինչև մեկ ամսական երեխային):  

Մինչդեռ, տվյալ հանցակազմը կարող է առկա լինել նաև մեկ ամ-
սականից մեծ երեխային փոխելու դեպքում: Կարևորն այն է, որ երե-
խան իր իրական ծագման մասին պատկերացում չունենա: Օրինակ՝ 
երբ ծնողները հրաժարվում են իրենց նորածին երեխայից, և նա 
հայտնվում է համապատասխան մանկական հաստատությունում ու 
չի իմանում իր իրական ծագման մասին, նրան նույնպես հնարավոր 

է փոխել: Բացի դրանից, երեխան կարող է իր իրական ծագման մա-
սին պատկերացում չունենալ նաև հոգեկան առողջության խնդիր-
ներով պայմանավորված: Հետևաբար, քննարկվող հանցագործու-
թյան պարագայում երեխայի տարիքը նորածնության մեկ ամսով 
սահմանափակելը հիմնավորված չէ: Ասվածից կարելի է եզրակաց-
նել, որ տվյալ հանցավոր արարքի առարկա ևս կարող է հանդիսա-
նալ մինչև 18 տարեկան յուրաքանչյուր երեխա, ով չի գիտակցել 
իր իրական ծագումն ու չի ճանաչել ծնողներին կամ այն անձանց, 
որոնց վրա դրված է նրա դաստիարակության և խնամքի պարտա-
կանությունը:  

3. Քր. օր.-ի հոդված 241-ով նախատեսված հանցագործության 
օբյեկտիվ կողմը բնութագրվում է ծնողներից կամ այն անձանցից, 
որոնց վրա դրված է երեխայի դաստիարակության և խնամքի պար-
տականությունը՝  

1) երեխային ապօրինի բաժանելով կամ  
2) երեխային փոխելով և  
3) քր. օր.-ի 189-րդ հոդվածով նախատեսված հանցանքի հատ-

կանիշների բացակայությամբ: 
3.1. Ծնողներից կամ այն անձանցից, որոնց վրա դրված է երե-

խայի դաստիարակության և խնամքի պարտականությունը, երե-
խային ապօրինի բաժանել ասելով՝ պետք է հասկանալ օրենքով 
չնախատեսված դեպքերում, համապատասխան իրավական հիմքե-
րի բացակայության պայմաններում նրանց իրարից առանձնացնելը, 
այլ վայր տեղափոխելը, ուրիշի խնամքին հանձնելը, նրանց միմյանց 
հետ գտնվելու հնարավորությունից զրկելը:  

Ընդ որում, քր. օր-ի հոդված 241-ի բովանդակությունից հետևում 
է, որ երեխային առանց ծնողների (կամ այն անձանց, որոնց վրա 
դրված է նրա դաստիարակության և խնամքի պարտականությունը) 
համաձայնության նրանցից բաժանելը թույլատրելի է և չի հանգեց-
նում քրեական պատասխանատվության միայն օրենքով նախատես-
ված դեպքերում: Օրինակ՝ երեխան առանց ծնողների համաձայնու-
թյան կարող է բաժանվել նրանցից՝ վերջիններիս ծնողական իրա-
վունքներից զրկելու դեպքում:  

Մասնավորապես, ՀՀ ընտանեկան օրենսգրքի հոդված 59-ի 
(Ծնողական իրավունքներից զրկելը) համաձայն՝  

«1. Երեխայի կենսական շահերն ապահովելու նպատակով ծնող-
ները կամ նրանցից մեկը կարող են զրկվել ծնողական իրավունք-
ներից, եթե նրանք` 

1) մեկ տարի անընդմեջ չարամտորեն խուսափում են ծնողական 
պարտականությունները կատարելուց, այդ թվում` ալիմենտ վճարե-
լուց. 

2) չեն փոխում իրենց վարքագիծը ծնողական իրավունքների 
սահմանափակման մասին դատարանի վճիռն օրինական ուժի մեջ 
մտնելուց հետո` վեց ամսվա ընթացքում. 

3) առանց հարգելի պատճառի հրաժարվում են վերցնել իրենց 
երեխային ծննդատնից կամ բժշկական օգնություն և սպասարկում 
իրականացնող կազմակերպություններից. 

4) մեկ տարի առանց հարգելի պատճառի հրաժարվում են վերց-
նել իրենց երեխային դաստիարակչական, բնակչության սոցիալա-
կան պաշտպանության կամ նմանատիպ այլ հաստատություններից. 

5) չարաշահում են իրենց ծնողական իրավունքները, այդ թվում` 
իրենց վարքագծով վնասակար ազդեցություն են գործում երեխայի 
վրա. 

6) տառապում են քրոնիկ ալկոհոլամոլությամբ, թմրամոլությամբ 
կամ թունամոլությամբ. 

7) տառապում են քրոնիկ հոգեկան հիվանդություններով, որոնց 
ցանկը սահմանում է Հայաստանի Հանրապետության կառավարու-
թյունը. 

8) դաժանաբար են վարվում երեխայի հետ, մասնավորապես` 
ա. պարբերաբար այնպիսի ֆիզիկական բռնություն են գործա-

դրում նրա նկատմամբ, որը չի պարունակում Հայաստանի Հանրա-
պետության քրեական օրենսգրքով նախատեսված հանցակազմի 
հատկանիշներ, 

բ. պարբերաբար հոգեբանական բռնություն են գործադրում նրա 
նկատմամբ, այն է` դիտավորությամբ հոգեկան ուժեղ տառապանք 
պատճառելը, այդ թվում` ֆիզիկական, սեռական բռնություն գործա-
դրելու սպառնալիքը, արժանապատվության պարբերական նվաս-
տացումը: 

2. Ծնողը զրկվում է ծնողական իրավունքներից, եթե դատա-
պարտվել է իր երեխայի դեմ ուղղված դիտավորյալ հանցագործու-
թյան համար: 

3. Սույն հոդվածի 1-ին մասի 1-ին, 3-րդ և 4-րդ կետերով ամրա-
գրված դեպքերը ծնողական իրավունքներից զրկելու հիմք չեն, եթե 
ծնողը գտնվում է բժշկական հաստատությունում, կարգապահական 
գումարտակում, ուղղիչ հիմնարկում, ձերբակալվածներին կամ կա-
լանավորվածներին պահելու վայրում, մասնակցում է վարժական 
հավաքներին կամ գտնվում է պարտադիր ժամկետային զինվորա-
կան ծառայության մեջ, մարտական գործողությունների ընթացքում 
զինված ուժերի կազմում, գերության մեջ, մեկնել է օտարերկրյա 
գործուղման, եթե ծնողական իրավունքներից զրկելը չի բխում Երե-
խայի լավագույն շահերից։ Դատարանը, որպես հարգելի պատճառ, 
կարող է դիտարկել նաև այլ իրավիճակներ:»: 

3.1.1. Ծնողներից կամ այն անձանցից, որոնց վրա դրված է երե-
խայի դաստիարակության և խնամքի պարտականությունը, երեխա-
յին ապօրինի բաժանելն անհրաժեշտ է տարբերել մարդուն առևան-
գելուց (քր. օր-ի հոդված 191): Ընդ որում, նշված արարքների սահ-
մանազատումն անչափ բարդ է, քանի որ դժվար է պատկերացնել 
այն դեպքերը, երբ ծնողներից կամ համապատասխան այլ անձան-
ցից երեխային բաժանելը չի առաջացնի առևանգման հանցակազմ: 
Իսկ նման դեպքերում արարքը պետք է որակվի քր. օր-ի ոչ թե 
հոդված 241-ով, այլ հոդված 191-ի 2-րդ մասի 3-րդ կետով (անչափա-
հասի նկատմամբ): Թերևս, ծնողներից երեխային ապօրինի բաժա-
նելը չի հանդիսանա մարդուն առևանգել միայն այն դեպքում, երբ 
որևէ պատճառով իրարից անջատ ապրող ծնողներից մեկը, ում մոտ 
ապրում է երեխան, առանց օրենքով սահմանված հիմքերի խոչըն-
դոտում է մյուս ծնողին շփվել երեխայի հետ և մասնակցել նրա դաս-
տիարակությանը: Նույնը կարող է վերաբերել նաև այլ անձանց, 
որոնց վրա դրված է երեխայի դաստիարակության և խնամքի պար-
տականությունը: 

3.2. Ծնողներից կամ այն անձանցից, որոնց վրա դրված է երե-
խայի դաստիարակության և խնամքի պարտականությունը, երե-
խային փոխելու էությունը նրան վերցնելն է և մեկ այլ երեխայով 
փոխարինելը: Մինչդեռ, եթե երեխային տիրանում են առանց նրան 
փոխարինելու, համապատասխան այլ հատկանիշների առկայու-
թյան պարագայում, արարքը պետք է որակել որպես անչափահասի 
առևանգում (քր. օր.-ի հոդված 191-ի 2-րդ մասի 3-րդ կետով):  

3.2.1. Երեխային փոխելը, որպես կանոն, տեղի է ունենում 
ծննդատներում՝ անմիջապես ծնվելուց հետո: Հնարավոր են նաև 
հասարակական վայրերում առանց հսկողության մնացած նորածին-
ներին փոխելու դեպքեր: Օրինակ՝ զբոսայգում կամ խանութում ա-
ռանց հսկողության մնացած սայլակում քնած երեխային փոխելը: 

3.2.2. Երեխային փոխելու հանցակազմի օբյեկտիվ կողմի ա-
ռանձնահատկություններով պայմանավորված, կարելի է եզրակաց-
նել, որ տվյալ արարքին բնորոշ է կատարման գաղտնի եղանակը: 
Գաղտնիությունը կարող է առկա լինել այն դեպքերում, երբ՝ 

1) երկու երեխաների ծնողներն էլ չեն գիտակցում, որ իրենց երե-
խաներին փոխել են (տվյալ դեպքում հանցանքը կատարվում է այլ 
անձի կողմից), 

2) երեխաներից մեկի ծնողները չեն գիտակցում մյուս երեխայի 
ծնողների կողմից այդ երեխաներին փոխելու փաստը,  

3) երեխաներից մեկի մայրը (հայրը)՝ չտեղեկացնելով նրա հորը 
(մորը), փոխում է այդ երեխային մեկ ուրիշով: 

3.2.3. Երեխային փոխելը ևս անհրաժեշտ է տարբերել մարդուն 
առևանգելուց: Նշված հանցակազմերի սահմանազատումն իրակա-
նացվում է հետևյալ հատկանիշներով: Նախ՝ առևանգումը կարող է 
կատարվել ինչպես գաղտնի, այնպես էլ բացահայտ, մինչդեռ երե-
խային փոխելը հնարավոր է միայն գաղտնաբար: Բացի դրանից՝ 
մարդուն առևանգելու պարագայում բացակայում է, այսպես կոչված, 
«համարժեք փոխհատուցումը», այսինքն՝ վերցված երեխան չի փո-
խարինվում մեկ ուրիշով, ինչը երեխային փոխելու հանցակազմի 
պարտադիր հատկանիշ է:  

3.3. Այն դեպքերում, երբ ծնողներից կամ այն անձանցից, որոնց 
վրա դրված է երեխայի դաստիարակության և խնամքի պարտակա-
նությունը, երեխային ապօրինի բաժանելը կամ երեխային փոխելը 
պարունակում է երեխայի կամ անօգնական վիճակում գտնվողի 
թրաֆիքինգի կամ շահագործման հատկանիշներ, արարքը պետք է 
որակել միայն քր. օր.-ի հոդված 189-ով: 

4. Միևնույն ժամանակ, եթե ծնողներից կամ այն անձանցից, 
որոնց վրա դրված է երեխայի դաստիարակության և խնամքի պար-
տականությունը, երեխային ապօրինի բաժանելը կարող է կատար-
վել միայն ակտիվ գործողություններով, ապա երեխային փոխելը, 

բացառիկ դեպքերում, կարող է դրսևորվել նաև անգործությամբ: 
Օրինակ՝ երբ մայրը գիտակցաբար չի կանխում ծննդատան բուժ-
քրոջ գործողությունները, որն անփութորեն փոխում է այդ կնոջ երե-
խային մեկ ուրիշով: 

5. Քննարկվող հանցավոր արարքները նկարագրված են ձևա-
կան հանցակազմով. ավարտված են համարվում ծնողներից կամ 
այն անձանցից, որոնց վրա դրված է երեխայի դաստիարակության 
և խնամքի պարտականությունը, մի դեպքում, երեխային ապօրինի 
բաժանելու, մյուս դեպքում՝ երեխային փոխելու պահից: 

6. Քր. օր.-ի հոդված 241-ով նախատեսված հանցագործության 
սուբյեկտիվ կողմը բնութագրվում է ուղղակի դիտավորությամբ:  

Դրա շարժառիթները կարող են տարբեր լինել: Օրինակ՝ շահա-
դիտական դրդումները, անձնական այլ շահագրգռվածությունը, 
վրեժը և այլն: Արարքի որակման համար դրանք որևէ նշանակու-
թյուն չունեն, սակայն պետք է հաշվի առնվեն դատարանի կողմից 
պատիժ նշանակելիս: 

7. Քննարկվող հանցագործության սուբյեկտ կարող է հանդիսա-
նալ 16 տարին լրացած յուրաքանչյուր մեղսունակ ֆիզիկական անձ:  

8. Ծնողներից կամ այն անձանցից, որոնց վրա դրված է երեխայի 
դաստիարակության և խնամքի պարտականությունը, երեխային 
ապօրինի բաժանելու կամ երեխային փոխելու ծանրածուցիչ հան-
գամանքները նախատեսված են քր. օր.-ի հոդված 241-ի 2-րդ մա-
սով: Մասնավորապես, խոսքը նույն հոդվածի 1-ին մասով նախա-
տեսված արարքի մասին է, որը կատարվել է՝ 

1) մի խումբ անձանց կողմից նախնական համաձայնությամբ, 
2) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով կամ 
3) երեխային այլ պետություն տեղափոխելով: 
Նշված հանգամանքներից առաջինի էությունն ու առանձնա-

հատկությունները բացահայտվել են սույն աշխատության §1.1-ի կետ 
7.8-ի, երկրորդինը՝ §3.10-ի կետ 7.2-ի, իսկ երրորդինը՝ §4.1-ի կետ 
9.2-ի շրջանակներում: 

9. Ծնողներից կամ այն անձանցից, որոնց վրա դրված է երեխայի 
դաստիարակության և խնամքի պարտականությունը, երեխային 
ապօրինի բաժանելու կամ երեխային փոխելու առավել վտանգա-

վոր տեսակները նախատեսված են քր. օր.-ի հոդված 241-ի 3-րդ 
մասով: Մասնավորապես, խոսքը նույն հոդվածի 1-ին կամ 2-րդ մա-
սով նախատեսված արարքի մասին է, որը՝ 

1) կատարվել է հանցավոր կազմակերպության կողմից կամ 
2) անզգուշությամբ առաջացրել է երեխայի մահ կամ առողջու-

թյանը ծանր վնասի պատճառում կամ հանգեցրել է երեխայի կամ 
ծնողի ինքնասպանության կամ ինքնասպանության փորձի կամ այլ 
ծանր հետևանքի: 

Նշված ծանրացուցիչ հանգամանքներից առաջինի էությունն ու 
առանձնահատկությունները բացահայտվել են սույն աշխատության 
§1.1-ի կետ 7.8-ի, իսկ երկրորդինը՝ §5.1-ի կետ 9.3-ի շրջանակնե-
րում: 

 

§7.5. Խնամքը ստանձնելու նպատակով երեխայի առքը կամ 
ստանձնողի խնամքին հանձնելու նպատակով  

երեխայի վաճառքը 
 
Հոդված 242. Խնամքը ստանձնելու նպատակով երեխայի առ-

քը կամ ստանձնողի խնամքին հանձնելու նպատակով 
1. Խնամքը ստանձնելու նպատակով երեխայի առքը կամ 

ստանձնողի խնամքին հանձնելու նպատակով երեխայի վաճառքը, 
եթե բացակայում են սույն օրենսգրքի 189-րդ հոդվածով նախատես-
ված հանցանքի հատկանիշները՝ 

պատժվում է ազատազրկմամբ` երկուսից հինգ տարի ժամկե-
տով: 

2. Սույն հոդվածի 1-ին մասով նախատեսված արարքը, որը կա-
տարվել է՝ 

1) մի խումբ անձանց կողմից նախնական համաձայնությամբ, 
2) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով, 
3) երեխային այլ պետություն տեղափոխելով կամ 
4) կեղծ որդեգրման միջոցով` 
պատժվում է ազատազրկմամբ` չորսից ութ տարի ժամկետով: 
3. Սույն հոդվածի 1-ին կամ 2-րդ մասով նախատեսված արարքը, 

որը՝ 

1) կատարվել է հանցավոր կազմակերպության կողմից կամ 
2) անզգուշությամբ առաջացրել է երեխայի մահ կամ առողջու-

թյանը ծանր վնասի պատճառում կամ հանգեցրել է երեխայի կամ 
ծնողի ինքնասպանության կամ ինքնասպանության փորձի կամ այլ 
ծանր հետևանքի` 

պատժվում է ազատազրկմամբ` հինգից տասը տարի ժամկետով: 

1. Տվյալ հանցագործության հիմնական անմիջական օբյեկտը 
երեխայի անձնական ազատությունն է, նրա պատիվն ու արժանա-
պատվությունը, իսկ լրացուցիչը՝ երեխայի կյանքն ու առողջությու-
նը, մարմնական անձեռնմխելիությունը, ծնողի՝ երեխային խնամե-
լու, դաստիարակելու հետ կապված օրինական շահերը: 

1.1. Քննարկվող հանցագործությունից տուժող կարող է հանդի-
սանալ հանցանքը կատարելու պահին 18 տարին չլրացած յուրա-
քանչյուր անձ: 

2. Քր. օր.-ի հոդված 242-ով նախատեսված հանցագործության 
օբյեկտիվ կողմը բնութագրվում է երեխայի առքով կամ վաճառքով, 
ինչպես նաև քր. օր.-ի 189-րդ հոդվածով նախատեսված հանցանքի 
հատկանիշների բացակայությամբ:  

2.1. Տվյալ հանցավոր արարքի էությունը որոշակի գործարք կա-
տարելն է, որի պարագայում մի կողմը՝ վաճառողը, որոշակի փոխ-
հատուցում ստանալու պայմանով, երեխային փոխանցում է մյուս 
կողմին՝ գնորդին: Հատուցումը տվյալ դեպքում կարող է լինել ինչ-
պես դրամական, այնպես էլ այլ բնույթի: Օրինակ՝ երեխայի առքն ու 
վաճառքն առկա է ինչպես դրամական միջոցներով (այդ թվում՝ 
արտարժույթով), այնպես էլ որևէ արժեքավոր իրով, գույքով հատու-
ցելու դեպքում: Երեխայի առքը կամ վաճառքը կարող է կատարվել 
նաև գոյացած պարտքերը մարելու պայմանով և այլն:  

2.2. Այն դեպքերում, երբ երեխայի առքը կամ վաճառքը պարու-
նակում է երեխայի կամ անօգնական վիճակում գտնվողի թրաֆի-
քինգի կամ շահագործման հատկանիշներ, արարքը պետք է որակել 
միայն քր. օր.-ի հոդված 189-ով: 

3. Քր. օր.-ի հոդված 242-ով նախատեսված հանցագործությունը 
նկարագրված է ձևական հանցակազմով: Այսինքն, այն ավարտված 
է համարվում երեխայի առք կամ վաճառք համարվող գործարքն 
իրականացնելու պահից:  

Այն դեպքերում, երբ հղի կնոջ հետ համաձայնություն է կայաց-
վում ծնվող երեխային դրամական կամ այլ փոխհատուցմամբ մեկ 
ուրիշին փոխանցելու (վաճառելու) վերաբերյալ, սակայն հետագա-
յում գործարքը չի հաջողվում, արարքը պետք է որակել որպես 
քննարկվող հանցագործության (երեխայի առքի կամ վաճառքի) նա-
խապատրաստություն՝ քր. օր.-ի հոդվածներ 43–242-ով: 

4. Քննարկվող հանցագործության սուբյեկտիվ կողմը բնութա-
գրվում է ուղղակի դիտավորությամբ:  

Հանցագործության սուբյեկտիվ կողմի պարտադիր հատկանիշ է 
նպատակը. գնորդի կողմից՝ երեխայի խնամքը ստանձնելը, իսկ 
վաճառողի կողմից՝ ստանձնողի խնամքին հանձնելը: 

5. Քր. օր.-ի հոդված 242-ով նախատեսված հանցագործության 
սուբյեկտ կարող է լինել 16 տարին լրացած յուրաքանչյուր մեղսու-
նակ ֆիզիկական անձ, ով վաճառում կամ գնում է երեխային:  

6. Խնամքը ստանձնելու նպատակով երեխայի առքի կամ 
ստանձնողի խնամքին հանձնելու նպատակով երեխայի վաճառքի 
ծանրացուցիչ հանգամանքները նախատեսված են քր. օր.-ի հոդ-
ված 242-ի 2-րդ մասով: Մասնավորապես, խոսքը նույն հոդվածի 1-
ին մասով նախատեսված արարքի մասին է, որը կատարվել է՝ 

1) մի խումբ անձանց կողմից նախնական համաձայնությամբ, 
2) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով,  
3) երեխային այլ պետություն տեղափոխելով կամ 
4) կեղծ որդեգրման միջոցով: 
Նշված հանգամանքներից առաջինի էությունն ու առանձնա-

հատկությունները բացահայտվել են սույն աշխատության §1.1-ի կետ 
7.8-ի, երկրորդինը՝ §3.10-ի կետ 7.2-ի, իսկ երրորդինը՝ §4.1-ի կետ 
9.2-ի շրջանակներում: 

6.1. Երեխաների որդեգրման (դստերագրման) հետ կապված հա-
րաբերությունները կարգավորվում են ՀՀ ընտանեկան օրենսգրքի 
գլուխ 18-ով: Մասնավորապես, նշված օրենսգրքի հոդված 112-ի (Որ-
դեգրման ենթակա երեխաները) 1-ին մասի համաձայն՝ «Որդեգրու-
մը դատական ակտ է, որով որդեգրվողը ձեռք է բերում կենսաբա-
նական կապերին համարժեք ընտանեկան կապեր, որոնց շնորհիվ 
որդեգրողները և որդեգրվածները ձեռք են բերում ծնողների և զա-

վակների համար օրենքով նախատեսված իրավունքներ և պարտա-
կանություններ: Որդեգրումն իրականացվում է` ելնելով Երեխայի լա-
վագույն շահերից` Հայաստանի Հանրապետության կառավարու-
թյան սահմանած՝ որդեգրողի և որդեգրվողի համադրելիության չա-
փանիշների գնահատման հիման վրա: 

Որդեգրումը համարվում է առանց ծնողական խնամքի մնացած 
երեխաների խնամքի և դաստիարակության կազմակերպման նա-
խապատվելի ձևը։»: 

Հետևաբար, որդեգրումը կեղծ է (խաբեություն պարունակող, 
ճշմարտությունը խեղաթյուրող, մոլորության մեջ գցող, իսկականի 
հետ նմանության միայն արտաքին հատկանիշներ ունեցող), եթե 
իրականում երեխայի խնամքի և դաստիարակության կազմակերպ-
ման նպատակ չի հետապնդում: 

7. Խնամքը ստանձնելու նպատակով երեխայի առքի կամ 
ստանձնողի խնամքին հանձնելու նպատակով երեխայի վաճառքի 
առավել վտանգավոր տեսակները նախատեսված են քր. օր.-ի 
հոդված 242-ի 3-րդ մասով: Մասնավորապես, խոսքը նույն հոդվածի 
1-ին կամ 2-րդ մասով նախատեսված արարքի մասին է, որը՝ 

1) կատարվել է հանցավոր կազմակերպության կողմից կամ 
2) անզգուշությամբ առաջացրել է երեխայի մահ կամ առողջու-

թյանը ծանր վնասի պատճառում կամ հանգեցրել է երեխայի կամ 
ծնողի ինքնասպանության կամ ինքնասպանության փորձի կամ այլ 
ծանր հետևանքի: 

Նշված ծանրացուցիչ հանգամանքներից առաջինի էությունն ու 
առանձնահատկությունները բացահայտվել են սույն աշխատության 
§1.1-ի կետ 7.8-ի, իսկ երկրորդինը՝ §5.1-ի կետ 9.3-ի շրջանակնե-
րում: 

 

§7.6. Ծնողի կամ այլ մերձավոր ազգականի և երեխայի միջև 
տեսակցության իրականացումը խոչընդոտելը 

 
Հոդված 243. Ծնողի կամ այլ մերձավոր ազգականի և երեխա-

յի միջև տեսակցության իրականացումը խոչընդոտելը 
1. Երեխայի հետ բնակվող ծնողի կողմից երեխայի հետ չբնակվող 

ծնողի կամ այլ մերձավոր ազգականի և երեխայի միջև դատական 

կարգով սահմանված տեսակցության իրականացմանը մեկ ամսվա 
ընթացքում երեք կամ ավելի անգամ, ինչպես նաև մեկ տարվա ըն-
թացքում հինգ կամ ավելի անգամ խոչընդոտելը կամ առանց տե-
սակցող ծնողի կամ այլ մերձավոր ազգականի նախնական համա-
ձայնության՝ տեսակցության ժամերին այլ վայր տեղափոխելը` 

պատժվում է տուգանքով` առավելագույնը տասնապատիկի չա-
փով, կամ ազատության սահմանափակմամբ` առավելագույնը մեկ 
տարի ժամկետով, կամ կարճաժամկետ ազատազրկմամբ՝ առավե-
լագույնը երկու ամիս ժամկետով: 

1. ՀՀ ընտանեկան օրենսգրքի հոդված 54-ի (Երեխայից առան-
ձին ապրող ծնողի կողմից ծնողական իրավունքների իրականացու-
մը) համաձայն`  

«1. Երեխայից առանձին ապրող ծնողը իրավունք ունի երեխայի 
հետ շփվելու, նրա դաստիարակությանը մասնակցելու, երեխայի 
կրթություն ստանալու հարցերը լուծելու: 

Ծնողը, որի հետ ապրում է երեխան, չպետք է խոչընդոտի մյուս 
ծնողի հետ երեխայի շփմանը, եթե նման շփումը վնաս չի պատճա-
ռում երեխայի ֆիզիկական ու հոգեկան առողջությանը, նրա բարո-
յական զարգացմանը։ 

2. Ծնողներն իրավունք ունեն գրավոր համաձայնություն կնքելու 
երեխայից առանձին ապրող ծնողի կողմից ծնողական իրավունք-
ների իրականացման մասին։ 

Եթե ծնողները չեն կարող համաձայնության գալ, ապա նրանց 
կամ նրանցից մեկի պահանջով խնամակալության և հոգաբարձու-
թյան մարմնի պարտադիր մասնակցությամբ վեճը լուծում է դատա-
րանը: 

3. Դատարանի վճիռը չարամտորեն չկատարելու դեպքում երե-
խայից առանձին ապրող ծնողի պահանջով դատարանը կարող է 
որոշում կայացնել երեխան նրան հանձնելու մասին՝ ելնելով երեխա-
յի շահերից և հաշվի առնելով երեխայի կարծիքը։ 

4. Երեխայից առանձին ապրող ծնողն իրավունք ունի իր երեխա-
յի մասին տեղեկատվություն ստանալու դաստիարակչական ու 
բժշկական, բնակչության սոցիալական պաշտպանության կամ նմա-
նատիպ այլ կազմակերպություններից, ինչպես նաև ծնողից, որի 
մոտ ապրում է երեխան։ Տեղեկատվություն տրամադրելը կարող է 

մերժվել միայն ծնողի կողմից երեխայի կյանքին և առողջությանն 
սպառնացող վտանգի առկայության դեպքում։ Տեղեկատվություն 
տրամադրելու մերժումը կարող է վիճարկվել դատական կարգով։»: 

Նույն օրենսգրքի հոդված 56-ի (Պապերի, տատերի, եղբայրնե-
րի, քույրերի և այլ ազգականների՝ երեխայի հետ շփվելու իրավուն-
քը) համաձայն` 

«1. Երեխայի պապերը, տատերը, եղբայրները, քույրերը և այլ 
ազգականներն իրավունք ունեն շփվելու երեխայի հետ։ 

2. Մերձավոր ազգականների հետ երեխային շփվելու հնարավո-
րություն տալուց ծնողների կամ նրանցից մեկի մերժման դեպքում 
խնամակալության և հոգաբարձության մարմինը կարող է պարտա-
վորեցնել ծնողներին կամ նրանցից մեկին` չխանգարելու այդ շփմա-
նը։ 

3. Եթե ծնողները կամ նրանցից մեկը չեն կատարում խնամակա-
լության և հոգաբարձության մարմնի որոշումը, երեխայի մերձավոր 
ազգականները կարող են երեխայի հետ շփվելու արգելքները վե-
րացնելու հայցով դիմել դատարան։ Դատարանը վեճը լուծում է՝ ել-
նելով երեխայի շահերից և հաշվի առնելով երեխայի կարծիքը։»: 

2. ՀՀ քր. օր.-ի հոդված 243-ով նախատեսված հանցագործու-
թյան անմիջական օբյեկտը երեխայի՝ իր հետ չբնակվող ծնողի և 
այլ մերձավոր ազգականների հետ շփվելու, նրանց խնամքի տակ 
գտնվելու, իր անհատականությունն ու ընտանեկան կապերն ապա-
հովելու իրավունքները, ինչպես նաև դրանց իրականացման հետ 
կապված՝ երեխային խնամելու, նրան դաստիարակելու, նրա հետ 
շփվելու՝ վերջինիս հետ չբնակվող ծնողի և նշված այլ անձանց օրի-
նական շահերը: Հետևաբար, տվյալ հանցագործությունից տուժող 
կարող է հանդիսանալ ինչպես երեխան, այնպես էլ նրա հետ չը-
բնակվող ծնողը և այլ մերձավոր ազգականները: 

3. Քննարկվող հանցագործության օբյեկտիվ կողմը բնութա-
գրվում է՝  

1) երեխայի հետ չբնակվող ծնողի կամ այլ մերձավոր ազգակա-
նի և երեխայի միջև դատական կարգով սահմանված տե-
սակցության իրականացմանը մեկ ամսվա ընթացքում երեք 
կամ ավելի անգամ, ինչպես նաև մեկ տարվա ընթացքում 
հինգ կամ ավելի անգամ խոչընդոտելով կամ  

2) առանց տեսակցող ծնողի կամ այլ մերձավոր ազգականի 
նախնական համաձայնության՝ տեսակցության ժամերին այլ 
վայր տեղափոխելով: 

4. Քր. օր.-ի հոդված 243-ով նախատեսված հանցագործության 
սուբյեկտիվ կողմը բնութագրվում է ուղղակի դիտավորությամբ:  

5. Քննարկվող հանցագործության սուբյեկտը հատուկ է՝ երե-
խայի հետ բնակվող ծնողը, ով խոչընդոտում է երեխայի հետ չը-
բնակվող ծնողի կամ այլ մերձավոր ազգականի և երեխայի միջև 
տեսակցության իրականացմանը կամ առանց տեսակցող ծնողի 
կամ այլ մերձավոր ազգականի նախնական համաձայնության՝ տե-
սակցության ժամերին երեխային այլ վայր է տեղափոխում: 

 
§7.7. Որդեգրման գաղտնիքը հրապարակելը 

 

Հոդված 244. Որդեգրման գաղտնիքը հրապարակելը 
1. Որդեգրման գաղտնիքը որդեգրողի կամքին հակառակ կամ 

նրա կամքն անտեսելով հրապարակելն այն անձի կողմից, որը որ-
դեգրման փաստը պարտավոր էր պահպանել որպես ծառայողական 
կամ մասնագիտական գաղտնիք, կամ այդ գաղտնիքն այլ անձի 
կողմից շահադիտական կամ այլ ստոր դրդումներով հրապարակելը` 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով` ութսունից հարյուր հիսուն 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը երեք տարի ժամկետով, կամ ազատության սահմանա-
փակմամբ` առավելագույնը երկու տարի ժամկետով, կամ կարճա-
ժամկետ ազատազրկմամբ՝ առավելագույնը երկու ամիս ժամկետով, 
կամ ազատազրկմամբ՝ առավելագույնը երկու տարի ժամկետով: 

2. Որդեգրվածի չափահաս դառնալուց հետո նրա համաձայնու-
թյամբ որդեգրման գաղտնիքը հրապարակելը հանցագործություն չի 
համարվում: 

1. ՀՀ ընտանեկան օրենսգրքի հոդված 128-ի (Երեխայի որդե-
գրման գաղտնիքը) համաձայն`  

«1. Երեխայի որդեգրման գաղտնիքը պահպանվում է օրենքով։ 
Երեխայի որդեգրման մասին վճիռ կայացրած դատավորները 

կամ որդեգրման պետական գրանցում իրականացնող քաղաքա-

ցիական կացության ակտերի պետական գրանցում իրականացնող 
մարմնի ղեկավարը և աշխատողները, ինչպես նաև որդեգրման մա-
սին տեղյակ այլ անձինք պարտավոր են պահպանել երեխայի որդե-
գրման գաղտնիքը: 

2. Սույն հոդվածի 1-ին մասում նշված անձինք, որոնք հրապարա-
կում են երեխայի որդեգրման գաղտնիքը նրա որդեգրողների կամ-
քին հակառակ, պատասխանատվություն են կրում օրենքով սահ-
մանված կարգով։ 

3. 18 տարին լրացած անձն իրավունք ունի իր որդեգրման փաս-
տի, ծննդավայրի և ժամանակի, ինչպես նաև կենսաբանական ծնո-
ղի անձնական տվյալների, այդ թվում` ազգության, արյան խմբի, հի-
վանդությունների վերաբերյալ տեղեկություններ ստանալու, իսկ պե-
տական և տեղական ինքնակառավարման մարմինները այդպիսի 
տեղեկություններ կարող են տրամադրել միայն կենսաբանական 
ծնողի կողմից նախապես տրված գրավոր համաձայնության դեպ-
քում: Նման համաձայնության բացակայության դեպքում տեղեկա-
տվությունը կարող է տրամադրվել ապանձնավորված: 

4. Տեղեկատվության տրամադրման կարգը1 սահմանում է Հա-
յաստանի Հանրապետության կառավարությունը:»: 

2. ՀՀ քր. օր-ի հոդված 244-ով նախատեսված հանցագործության 
անմիջական օբյեկտն ընտանիքի, որդեգրողների և որդեգրված-
ների օրինական շահերի ապահովմանն ուղղված հասարակական 
հարաբերություններն են: 

3. Տվյալ հանցագործության օբյեկտիվ կողմը բնութագրվում է 
որդեգրման գաղտնիքը`  

1) որդեգրողի կամքին հակառակ կամ նրա կամքն անտեսելով 
հրապարակելով (տվյալ պարագայում սուբյեկտն այն անձն է, 
որը որդեգրման փաստը պարտավոր էր պահպանել որպես 
ծառայողական կամ մասնագիտական գաղտնիք), 

2) շահադիտական կամ այլ ստոր դրդումներով հրապարակելով:  

 
1 Տե՛ս «Տասնութ տարին լրացած որդեգրված անձին իր որդեգրման փաս-
տի, ծննդավայրի և ժամանակի, ինչպես նաև իր կենսաբանական ծնողների 
անձնական տվյալների վերաբերյալ տեղեկությունների տրամադրման կար-
գը հաստատելու մասին» ՀՀ կառավարության 2019թ. հունվարի 10-ի թիվ 
7-Ն որոշումը: 

3.1. Որդեգրման գաղտնիքը հրապարակել ասելով՝ պետք է հաս-
կանալ բանավոր կամ գրավոր ձևով ինչպես ցանկացած անձի որևէ 
մեկի որդեգրման փաստի մասին տեղեկացնելը, այնպես էլ որդե-
գրվածին այնպիսի տեղեկություններ հաղորդելը, որոնցից հայտնի 
կդառնա, որ որդեգրողները նրա հարազատ ծնողները չեն: 

4. Քր. օր.-ի հոդված 244-ով նախատեսված հանցագործությունը 
նկարագրված է ձևական հանցակազմով. ավարտված է համարվում 
որդեգրման գաղտնիք կազմող տեղեկությունները հրապարակելու 
պահից: Դրա արդյունքում առաջացած հետևանքները (օրինակ՝ որ-
դեգրողի կամ որդեգրվածի հոգեկան ծանր ապրումները, ընտանե-
կան անհամերաշխությունը և այլն) արարքի որակման համար որևէ 
նշանակություն չունեն: Դրանք, սակայն, կարող են հաշվի առնվել 
դատարանի կողմից պատիժ նշանակելիս: 

5. Քննարկվող հանցագործության սուբյեկտիվ կողմը բնութա-
գրվում է ուղղակի դիտավորությամբ:  

Այն դեպքերում, երբ որդեգրման գաղտնիքը հրապարակում են 
այլ անձինք (ովքեր պարտավոր չեն եղել պահպանել որդեգրման 
փաստը որպես ծառայողական կամ մասնագիտական գաղտնիք), 
հանցագործության սուբյեկտիվ կողմի պարտադիր հատկանիշ են 
նաև որոշակի շարժառիթները՝ շահադիտական կամ այլ ստոր 
դրդումները: Որպես այլ ստոր դրդումներ տվյալ պարագայում կա-
րող են գնահատել, օրինակ՝ ատելության, խանդի, վրեժի, նախանձի 
շարժառիթները և այլն:  

Միևնույն ժամանակ, եթե նշված հրապարակումը տեղի ունենա 
այլ (ոչ շահադիտական կամ այլ ստոր) շարժառիթներով, քննարկ-
վող հանցակազմը կբացակայի: 

6. Քր. օր.-ի հոդված 244-ով նախատեսված հանցագործության 
սուբյեկտ, ինչպես արդեն նշվել է, մի դեպքում, կարող է հանդիսա-
նալ այն անձը, ով որդեգրման փաստը պարտավոր էր պահպանել 
որպես ծառայողական կամ մասնագիտական գաղտնիք (օրինակ՝ 
դատավորը, քաղաքացիական կացության ակտերի գրանցման կամ 
խնամակալության կամ հոգաբարձության մարմնի աշխատակիցը և 
այլն), մյուս դեպքում՝ 16 տարին լրացած յուրաքանչյուր մեղսունակ 
ֆիզիկական անձ, ով գործել է շահադիտական կամ այլ ստոր 
դրդումներով: 

§7.8. Որդեգրման համաձայնություն տալուն  
հակելը կամ հարկադրելը 

 
Հոդված 245. Որդեգրման համաձայնություն տալուն հակելը 

կամ հարկադրելը 
1. Որդեգրման նպատակով որդեգրվողի օրինական ներկայա-

ցուցչին որդեգրման համաձայնություն տալուն շահադիտական կամ 
այլ ստոր դրդումներով հակելը կամ հարկադրելը՝ 

պատժվում է տուգանքով` տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ որոշակի պաշտոններ զբաղեցնելու կամ 
որոշակի գործունեությամբ զբաղվելու իրավունքից զրկելով` առավե-
լագույնը հինգ տարի ժամկետով, կամ ազատության սահմանա-
փակմամբ` առավելագույնը երեք տարի ժամկետով, կամ կարճա-
ժամկետ ազատազրկմամբ` առավելագույնը երկու ամիս ժամկետով, 
կամ ազատազրկմամբ` առավելագույնը երեք տարի ժամկետով: 

1. Տվյալ հանցագործության հիմնական անմիջական օբյեկտը 
որդեգրվողի օրինական ներկայացուցչի՝ որդեգրման համաձայնու-
թյուն տալու կապակցությամբ իրավունքների, ազատությունների, 
օրինական շահերի ապահովմանն ուղղված հասարակական հարա-
բերություններն են, իսկ լրացուցիչը՝ նրա ֆիզիկական կամ հոգե-
կան անձեռնմխելիությունը, ազատությունը, պատիվը և արժանա-
պատվությունը, կյանքն ու առողջությունը:  

2. ՀՀ ընտանեկան օրենսգրքով նախատեսված է որդեգրվողի 
օրինական ներկայացուցչի` որդեգրման համաձայնության անհրա-
ժեշտությունը: Մասնավորապես, օրենսգրքի հոդված 118-ի (Երեխա-
յին որդեգրելու համար ծնողների հրաժարումը կամ համաձայնու-
թյունը) համաձայն` երեխային որդեգրելու համար անհրաժեշտ է 
նրա ծնողների գրավոր համաձայնությունը: Անչափահաu ծնողների 
երեխային որդեգրելիu անհրաժեշտ է նաև նրանց ծնողների կամ 
խնամակալների (հոգաբարձուների) համաձայնությունը, իuկ ծնող-
ների կամ խնամակալի (հոգաբարձուի) բացակայության դեպքում` 
խնամակալության և հոգաբարձության մարմնի համաձայնությունը: 

Մինչդեռ, ՀՀ ընտանեկան օրենսգրքի հոդված 119-ի (Երեխայի 
որդեգրումն առանց ծնողների համաձայնության) համաձայն՝ 

«Երեխային որդեգրելու համար նրա ծնողների համաձայնությու-
նը չի պահանջվում այն դեպքերում, երբ` 

ա) նրանք անհայտ են, կամ դատարանը ճանաչել է անհայտ բա-
ցակայող. 

բ) դատարանը նրանց ճանաչել է անգործունակ. 
գ) դատարանը նրանց զրկել է ծնողական իրավունքներից. 
դ) նրանք դատարանով անհարգելի ճանաչված պատճառներով 

մեկ տարուց ավելի երեխայի հետ համատեղ չեն ապրում և խուսա-
փում են նրան դաստիարակելուց ու պահելուց։»: 

Նույն օրենսգրքի հոդված 120-ի (Երեխային որդեգրելու համար 
խնամակալների (հոգաբարձուների) համաձայնությունը, որոնց ըն-
տանիքներում գտնվում են առանց ծնողական խնամքի մնացած ե-
րեխաները) համաձայն` խնամակալության (հոգաբարձության) տակ 
գտնվող երեխաներին որդեգրելու համար անհրաժեշտ է նրանց 
խնամակալների (հոգաբարձուների) գրավոր համաձայնությունը, 
իսկ խնամատար ընտանիքներում գտնվող երեխաներին որդեգրե-
լու համար` խնամատար ծնողների գրավոր համաձայնությունը: Սա-
կայն դատարանը կարող է, առանց նշված անձանց համաձայնու-
թյան, ելնելով երեխայի շահերից, վճիռ կայացնել նրան որդեգրելու 
մաuին: 

3. ՀՀ քր. օր.-ի հոդված 245-ով նախատեսված հանցագործու-
թյան օբյեկտիվ կողմը բնութագրվում է վերը նշված անձանց կամ-
քին հակառակ նրանց որդեգրման համաձայնություն տալուն հակե-
լով կամ հարկադրելով: 

3.1. Որդեգրման համաձայնություն տալուն հակելը նշանակում է 
դիտավորությամբ այնպիսի գործողության կատարում, որն ուղղված 
է որդեգրվողի օրինական ներկայացուցչի մեջ իր կամքին հակառակ 
համաձայնություն տալու վճռականություն հարուցելուն: Դա կարող 
է տեղի ունենալ, օրինակ, խաբելով, համոզելով, հորդորելով, ներ-
շնչելով և այլն: 

3.2. Քննարկվող հանցակազմի իմաստով հարկադրել ասելով` 
պետք է հասկանալ ցանկացած ներգործություն, որն ուղղված է որ-
դեգրվողի օրինական ներկայացուցչի կամքը ճնշելուն և նրան հա-
մապատասխան համաձայնություն տալուն պարտադրելուն: Օրի-
նակ` անձին կամ նրա մերձավորին արատավորող տեղեկություն 

տարածելու, բռնություն գործադրելու, գույք ոչնչացնելու կամ վնա-
սելու սպառնալիքը, կախյալ վիճակն օգտագործելը և այլն:  

Այն դեպքերում, երբ որդեգրման համաձայնություն տալուն հար-
կադրելը զուգորդվում է այլ՝ քննարկվող հանցագործության համե-
մատ հավասար կամ ավելի խիստ պատժվող արարքով, այն, որո-
շակի այլ հատկանիշների առկայության պարագայում, պետք է որա-
կել համապատասխան հանցագործությունների համակցությամբ: 

4. Քր. օր.-ի հոդված 245-ով նախատեսված հանցագործության 
սուբյեկտիվ կողմը բնութագրվում է ուղղակի դիտավորությամբ, 
ինչպես նաև հանցակազմի պարտադիր հատկանիշ հանդիսացող 
հատուկ նպատակով, որն արտահայտվում է որդեգրման ցանկու-
թյան մեջ, և շարժառիթներով՝ շահադիտական կամ այլ ստոր 
դրդումներով: Նշված շարժառիթների էությունն ու առանձնահատ-
կությունները պարզաբանվել են սույն աշխատության նախորդ պա-
րագրաֆի շրջանակներում: 

Միևնույն ժամանակ, եթե որդեգրվողի օրինական ներկայացուց-
չին որդեգրման համաձայնություն տալուն հակելը կամ հարկադրելը 
տեղի ունենա առանց նշված նպատակի կամ այլ (ոչ շահադիտական 
կամ այլ ստոր) շարժառիթներով, քննարկվող հանցակազմը կբացա-
կայի: 

5. Քր. օր.-ի հոդված 245-ով նախատեսված հանցագործության 
սուբյեկտ կարող է հանդիսանալ 16 տարին լրացած յուրաքանչյուր 
մեղսունակ ֆիզիկական անձ, ով գործել է իր կամ այլ անձի կողմից 
երեխային որդեգրելու նպատակով և շահադիտական կամ այլ ստոր 
դրդումներով: 

 

§7.9. Քաղաքացիական կացության ակտերի գրանցման 
մարմիններին սուտ տեղեկություններ հաղորդելը 

 
Հոդված 246. Քաղաքացիական կացության ակտերի գրանց-

ման մարմիններին սուտ տեղեկություններ հաղորդելը 
1. Քաղաքացիական կացության ակտերի գրանցման մարմնին 

սուտ տեղեկություն հաղորդելը` 
պատժվում է տուգանքով` առավելագույնը քսանապատիկի չա-

փով, կամ հանրային աշխատանքներով` ութսունից հարյուր հիսուն 

ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ՝ առավելագույնը երկու ամիս ժամկետով, կամ ազատա-
զրկմամբ՝ առավելագույնը երկու տարի ժամկետով: 

1. «Քաղաքացիական կացության ակտերի գրանցման մասին» 
ՀՀ օրենքի հոդված 2-ի (Քաղաքացիական կացության ակտերի 
գրանցման մասին օրենսդրությունը) համաձայն՝ «Քաղաքացիական 
կացության ակտերի գրանցման ոլորտում ծագող իրավահարաբե-
րությունները կարգավորվում են ՀՀ ընտանեկան օրենսգրքով, ՀՀ 
քաղաքացիական օրենսգրքով, ՀՀ միջազգային պայմանագրերով, 
սույն օրենքով և իրավական այլ ակտերով:»: 

Նույն օրենքի հոդված 3-ի (Օրենքում օգտագործվող հիմնական 
հասկացությունները) 1-ին մասի 1-ին կետի համաձայն` քաղաքա-
ցիական կացության ակտը քաղաքացիների իրավական վիճակը 
բնութագրող այնպիսի գործողությունները կամ դեպքերն են, որոնք 
առաջացնում, փոփոխում կամ դադարեցնում են նրանց իրավունք-
ները և պարտականությունները: 

Նշված օրենքի գլուխ 3-ի (Քաղաքացիական կացության ակտերի 
պետական գրանցման մարմինների համակարգը) վերլուծությունից 
հետևում է, որ քաղաքացիական կացության ակտերի պետական 
գրանցման մարմինների համակարգը ներառում է՝ 1) Արդարադա-
տության ոլորտում Կառավարության քաղաքականությունը մշակող 
և իրականացնող նախարարությունը, 2) Գործակալությունը, 3) Դի-
վանագիտական ծառայության մարմինները և 4) Սպասարկման 
կենտրոնները: 

Քննարկվող օրենքի բաժին 2-ի (Քաղաքացիական կացության 
ակտերի պետական գրանցումը) դրույթներին համապատասխան՝ 
պետական գրանցման ենթակա են քաղաքացիական կացության 
հետևյալ ակտերը` 1) ծնունդը (Գլուխ 5), 2) հայրության ճանաչումը 
(Գլուխ 6), 3) որդեգրումը (Գլուխ 7), 4) ամուuնությունը (Գլուխ 8), 5) 
ամուuնալուծությունը (Գլուխ 9), 6) անվան փոխումը (Գլուխ 10), 7) 
մահը (Գլուխ 11): 

«Քաղաքացիական կացության ակտերի գրանցման մասին» ՀՀ 
օրենքի հոդված 9-ի (Գործակալություն ներկայացված տեղեկա-
տվության արժանահավատության կանխավարկածը) համաձայն՝ 

«1. Քաղաքացիական կացության ակտի պետական գրանցման 
կամ սույն օրենքով նախատեսված այլ գործառույթ իրականացնելու 
նպատակով դիմողի ներկայացրած տեղեկատվությունը համարվում 
է արժանահավատ, քանի դեռ չի ապացուցվել հակառակը: 

2. Գործակալությունը, բացառությամբ սույն օրենքով նախատես-
ված դեպքերի, ներկայացված տեղեկությունների իսկության ստու-
գում չի իրականացնում և պատասխանատվություն չի կրում դրա 
հետևանքով առաջացած հնարավոր որևէ վնասի համար: Սույն մա-
սով նախատեսված պատասխանատվության սահմանափակումը չի 
տարածվում այն դեպքերի վրա, երբ գործակալության աշխատակի-
ցը գիտեր կամ ակնհայտորեն պարտավոր էր իմանալ ներկայաց-
ված փաստաթղթերի կեղծ լինելու մասին:»: 

2. ՀՀ քր. օր.-ի հոդված 246-ով նախատեսված հանցագործու-
թյան անմիջական օբյեկտն ընտանիքի օրինական շահերի պաշտ-
պանության ապահովմանն ուղղված հասարակական հարաբերու-
թյուններն են: 

3. Տվյալ հանցագործության օբյեկտիվ կողմը բնութագրվում է 
քաղաքացիական կացության ակտերի գրանցման (ՔԿԱԳ) մարմնին 
սուտ տեղեկություն հաղորդելով:  

«Քաղաքացիական կացության ակտերի գրանցման մասին» ՀՀ 
օրենքի պահանջներին համապատասխան՝ ծննդի, ամուuնության, 
ամուuնալուծության, որդեգրման, հայրությունը ճանաչելու, անունը 
փոխելու և մահվան ակտերի պետական գրանցման համար ՔԿԱԳ 
մարմնին իրականությանը համապատասխանող որոշակի տեղեկու-
թյուններ պետք է հաղորդվեն: Հետևաբար, քննարկվող հանցակազ-
մի իմաստով սուտ կհամարվեն նշված հանգամանքների վերաբեր-
յալ հաղորդվող այն տեղեկությունները, որոնք խեղաթյուրված են, 
չեն համապատասխանում իրականությանը: Համապատասխանա-
բար, ՔԿԱԳ մարմնին սուտ տեղեկություն հաղորդել ասելով՝ պետք 
է հասկանալ նշված մարմնին խեղաթյուրված, իրականությանը չհա-
մապատասխանող հանգամանքների վերաբերյալ տեղեկացնելը:  

3.1. Քննարկվող հանցանքը կարող է կատարվել միայն գործո-
ղությամբ: Բանն այն է, որ անգործությամբ հնարավոր չէ որևէ մե-
կին տեղեկացնել գրանցման ենթակա այս կամ այն հանգամանքի 
վերաբերյալ: 

4. Քր. օր.-ի հոդված 246-ով նախատեսված հանցագործությունը 
նկարագրված է ձևական հանցակազմով. արարքն ավարտված է 
համարվում քաղաքացիական կացության ակտերի գրանցման 
մարմնին սուտ տեղեկություններ հաղորդելու պահից՝ անկախ 
որևէ հետևանքից: Արարքի հետևանքները կարող են հաշվի առնվել 
դատարանի կողմից պատիժ նշանակելիս: 

Հետևաբար, ՔԿԱԳ մարմնին համապատասխան հանգամանք-
ների վերաբերյալ ցանկացած սուտ տեղեկություն հաղորդելու դեպ-
քում անձը ենթակա է քրեական պատասխանատվության: Այսինքն, 
քրեական պատասխանատվություն է առաջանում անգամ այն դեպ-
քերում, երբ անձը, ուշադրություն չդարձնելով կամ լուրջ նշանակու-
թյուն չտալով հաղորդվող այս կամ այն տեղեկությանը, կամ, որոշա-
կի հանգամանքներով պայմանավորված, հաղորդի իրականությա-
նը չհամապատասխանող որևէ տեղեկություն: Օրինակ՝ երբ երեխա-
յի հայրանունը ճանաչելիս, մայրը հաղորդում է հոր՝ իրականությա-
նը չհամապատասխանող, բայց իր համար ցանկալի, հնչեղ որևէ 
անուն ազգանուն1:  

5. Քննարկվող հանցագործության սուբյեկտիվ կողմը բնութա-
գրվում է ուղղակի դիտավորությամբ:  

6. Տվյալ հանցագործության սուբյեկտ կարող է հանդիսանալ 16 
տարին լրացած յուրաքանչյուր մեղսունակ ֆիզիկական անձ, ով 
դիմում է ներկայացնում ՔԿԱԳ մարմին՝ հաղորդելով համապատաս-
խան հանգամանքի վերաբերյալ որոշակի տեղեկություն: Մասնավո-
րապես, «Քաղաքացիական կացության ակտերի գրանցման մա-
սին» ՀՀ օրենքի հոդված 3-ի (Օրենքում օգտագործվող հիմնական 
հասկացությունները) 1-ին մասի 2-րդ կետի համաձայն` դիմող է 
համարվում Հայաստանի Հանրապետության քաղաքացի, օտար-
երկրյա քաղաքացի կամ քաղաքացիություն չունեցող յուրաքանչյուր 

 
1 Կարծում ենք, որ նման դեպքերում անձին քրեական պատասխանատվու-
թյան ենթարկելն անարդարացի կլինի, և անհրաժեշտ է օրենքում որոշակի 
փոփոխություններ կատարել նման իրավիճակներից խուսափելու համար: 
Օրինակ՝ քրեական պատասխանատվություն սահմանելու համար կարելի է 
կա՛մ նախատեսել որոշակի հետևանքների առաջացման անհրաժեշտու-
թյունը, կա՛մ սպառիչ թվարկել այն տեղեկությունները, որոնք խեղաթյուրելը 
կհամարվի հանցավոր: 

անձ, որն անձամբ կամ լիազորված անձի միջոցով սույն օրենքով 
սահմանված գործառույթ կատարելու նպատակով անհրաժեշտ 
փաստաթղթերը կամ տեղեկատվությունը ներկայացնում է քաղա-
քացիական կացության ակտերի պետական գրանցում իրականաց-
նող մարմին կամ սպասարկման կենտրոն: 

 

§7.10. Երեխայի դաստիարակության կամ խնամքի 
պարտականությունը չկատարելը կամ ոչ պատշաճ կատարելը 

 
Հոդված 247. Երեխայի դաստիարակության կամ խնամքի 

պարտականությունը չկատարելը կամ ոչ պատշաճ կատարելը 
1. Ծնողի, այլ օրինական ներկայացուցչի կամ այլ անձի կողմից, 

որի վրա երեխայի դաստիարակության կամ խնամքի պարտակա-
նություն է դրված, այդ պարտականությունը չկատարելը կամ ոչ 
պատշաճ կատարելը, որը հանգեցրել է երեխայի առողջության 
վատթարացման՝ 

պատժվում է տուգանքով` առավելագույնը տասնապատիկի չա-
փով, կամ որոշակի պաշտոններ զբաղեցնելու կամ որոշակի գործու-
նեությամբ զբաղվելու իրավունքից զրկելով` առավելագույնը երեք 
տարի ժամկետով, կամ ազատության սահմանափակմամբ` առավե-
լագույնը մեկ տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ՝ առավելագույնը մեկ տարի ժամկետով: 

2. Սույն հոդվածի 1-ին մասով նախատեսված արարքը, որը` 
1) զուգորդվել է անչափահասի նկատմամբ դաժան վերաբերմուն-

քով կամ 
2) անզգուշությամբ առաջացրել է երեխայի մահ կամ առողջու-

թյանը ծանր կամ միջին ծանրության վնասի պատճառում կամ այլ 
ծանր հետևանք՝ 

պատժվում է որոշակի պաշտոններ զբաղեցնելու կամ որոշակի 
գործունեությամբ զբաղվելու իրավունքից զրկելով` երկուսից հինգ 
տարի ժամկետով, կամ ազատության սահմանափակմամբ` մեկից 
երեք տարի ժամկետով, կամ կարճաժամկետ ազատազրկմամբ` մե-
կից երկու ամիս ժամկետով, կամ ազատազրկմամբ` մեկից չորս տա-
րի ժամկետով: 

1. Ծնողների իրավունքներն ու պարտականություններն ամրա-
գրված են ՀՀ ընտանեկան օրենսգրքի գլուխ 11-ով: Այդ օրենսգրքի 
հոդված 49-ի համաձայն՝ ծնողներն ունեն հավաuար իրավունքներ 
և կրում են հավաuար պարտականություններ իրենց երեխաների 
նկատմամբ (ծնողական իրավունքներ): Այդ իրավունքները դադա-
րում են երեխաների տաuնութ տարեկանը լրանալով, ինչպեu նաև 
uահմանված կարգով երեխաների ամուuնանալու, oրենքով նախա-
տեuված կարգով մինչև չափահաu դառնալը երեխաների կողմից 
լրիվ գործունակություն ձեռք բերելու դեպքերում: 

Նույն օրենսգրքի հոդված 51-ի (Երեխային դաստիարակելու և 
կրթություն տալու` ծնողների իրավունքներն ու պարտականություն-
ները) 1-ին մասի համաձայն`  

«1. Ծնողներն իրավունք ունեն և պարտավոր են հոգ տանել 
իրենց երեխաների դաստիարակության, առողջության, լիարժեք ու 
ներդաշնակ զարգացման մասին: 

Ծնողները բոլոր այլ անձանց հանդեպ ունեն իրենց երեխաներին 
դաստիարակելու նախապատվության իրավունք։»: 

1.1. Ընտանեկան օրենսդրությամբ նախատեսված՝ վերոհիշյալ 
պարտականության չկատարումը կամ ոչ պատշաճ կատարումը կա-
րող է հանգեցնել երեխայի առողջության վատթարացման, նրա կող-
մից հակահասարակական կամ հակաիրավական արարքների կա-
տարման, անչափահասի նորմալ հոգեբանական զարգացման 
խախտման ու նրա անձի ձևավորման խաթարման: Հենց այս հան-
գամանքներով է պայմանավորված երեխայի դաստիարակության 
կամ խնամքի պարտականության չկատարման կամ ոչ պատշաճ 
կատարման հանրային բարձր վտանգավորությունը, որն էլ հիմք է 
հանդիսացել տվյալ արարքի քրեականացման համար:  

2. ՀՀ քր. օր.-ի հոդված 247-ով նախատեսված հանցագործու-
թյան անմիջական օբյեկտը երեխայի (անչափահասի) նորմալ ֆի-
զիկական, հոգեկան և սոցիալական զարգացումն ապահովող հա-
սարակական հարաբերություններն են: 

3. Տվյալ հանցագործության օբյեկտիվ կողմը բնութագրվում է 
անգործությամբ՝ երեխայի դաստիարակության կամ խնամքի պար-
տականությունը չկատարելով կամ ոչ պատշաճ կատարելով (այն-
պիսի գործողություններով, որոնք չեն համապատասխանում ՀՀ ըն-

տանեկան օրենսգրքով նախատեսված դաստիարակության պայ-
մաններին): 

Նշված պարտականությունը չկատարելն առկա է այն դեպքում, 
երբ համապատասխան անձինք դրանք կատարելու իրական հնա-
րավորություն են ունենում, բայց բացարձակ անգործություն են 
դրսևորում:  

Երեխայի դաստիարակության կամ խնամքի պարտականության 
ոչ պատշաճ կատարումն արտահայտվում է դրանց նկատմամբ ան-
բարեխիղճ, որոշակի պահանջներին, կանոններին չհամապատաս-
խանող, թերի վերաբերմունքի մեջ: Օրինակ՝ բժշկական, դաստիա-
րակչական մանկական հաստատություններում ներքին կարգապա-
հական կանոնները չպահպանելը: 

3.1. Քննարկվող հանցակազմի օբյեկտիվ կողմի պարտադիր 
հատկանիշ է որոշակի հետևանքը՝ երեխայի դաստիարակության 
կամ խնամքի պարտականության չկատարման կամ ոչ պատշաճ 
կատարման արդյունքում երեխայի առողջության վատթարացու-
մը: Ընդ որում, կոնկրետացված չէ նշված վատթարացման ո՛չ ձևը, 
ո՛չ աստիճանը: Հետևաբար, որպես նման հետևանք կարող է գնա-
հատվել երեխայի առողջական վիճակի ցանկացած վատթարացում 
(օրինակ՝ ֆիզիկական տկարությունը, մրսածությունը, ջերմության 
բարձրացումը, հարբուխը, հազը և այլն): 

4. Քր. օր.-ի հոդված 247-ով նախատեսված հանցագործության 
սուբյեկտիվ կողմը բնութագրվում է ինչպես ուղղակի, այնպես էլ 
անուղղակի դիտավորությամբ: 

5. Քննարկվող հանցագործության սուբյեկտը հատուկ է՝ ծնողը 
(այդ թվում՝ որդեգրողը) կամ այլ օրինական ներկայացուցիչը կամ 
այլ անձը, որի վրա դրված է երեխայի դաստիարակության կամ 
խնամքի պարտականություն (մանկավարժը կամ ուսումնական, բու-
ժական կամ դաստիարակչական հաստատության այլ աշխատողը 
և այլն): 

6. Քր. օր.-ի հոդված 247-ի 2-րդ մասով նախատեսված են 
քննարկվող հանցագործության ծանրացուցիչ հանգամանքները. 
նույն հոդվածի 1-ին մասով նախատեսված արարքը, որը` 

1) զուգորդվել է անչափահասի նկատմամբ դաժան վերաբերմուն-
քով կամ 

2) անզգուշությամբ առաջացրել է երեխայի մահ կամ առողջու-
թյանը ծանր կամ միջին ծանրության վնասի պատճառում կամ այլ 
ծանր հետևանք: 

6.1. Դաժան վերաբերմունքի՝ որպես հանցագործության հատ-
կանիշի էությունն ու առանձնահատկությունները բացահայտվել են 
սույն աշխատության §1.8-ի 3-րդ կետի շրջանակներում: 

Երեխայի դաստիարակության կամ խնամքի պարտականությու-
նը չկատարելու կամ ոչ պատշաճ կատարելու պարագայում նման 
վերաբերմունքը կարող է արտահայտվել երեխային սննդից զրկելու, 
նրան երկար ժամանակով փակի տակ միայնակ պահելու, նրա ար-
ժանապատվությունը պարբերաբար ստորացնելու, նրան ծեծի, ծաղ-
րուծանակի ենթարկելու մեջ և այլն: Ընդ որում, այն դեպքերում, երբ 
տվյալ վերաբերմունքը զուգորդվում է այլ՝ քննարկվող հանցագոր-
ծության համեմատ հավասար կամ ավելի խիստ պատժվող արար-
քով, այն, որոշակի այլ հատկանիշների առկայության պարագայում, 
պետք է որակել համապատասխան հանցագործությունների համա-
կցությամբ: 

6.2. Քննարկվող ծանրացուցիչ հանգամանքներից երկրորդի 
էությունն ու առանձնահատկությունները բացահայտվել են սույն աշ-
խատության §5.1-ի կետ 9.3-ի շրջանակներում: 

 

§7.11. Երեխայի կյանքի անվտանգության ապահովման կամ 
առողջության պահպանման պարտականությունը չկատարելը 

կամ ոչ պատշաճ կատարելը 
 
Հոդված 248. Երեխայի կյանքի անվտանգության ապահով-

ման կամ առողջության պահպանման պարտականությունը չկա-
տարելը կամ ոչ պատշաճ կատարելը 

1. Երեխայի կյանքի անվտանգության ապահովման կամ առող-
ջության պահպանման պարտականությունը չկատարելը կամ ոչ 
պատշաճ կատարելը, եթե դրա հետևանքով երեխայի առողջու-
թյանն անզգուշությամբ պատճառվել է միջին ծանրության վնաս՝ 

պատժվում է որոշակի պաշտոններ զբաղեցնելու կամ որոշակի 
գործունեությամբ զբաղվելու իրավունքից զրկելով` երկուսից հինգ 
տարի ժամկետով, կամ ազատության սահմանափակմամբ` առավե-

լագույնը երկու տարի ժամկետով, կամ կարճաժամկետ ազատա-
զրկմամբ` առավելագույնը երկու ամիս ժամկետով, կամ ազատա-
զրկմամբ` առավելագույնը երկու տարի ժամկետով: 

2. Սույն հոդվածի 1-ին մասով նախատեսված արարքը, որն ան-
զգուշությամբ առաջացրել է երեխայի մահ կամ առողջությանը ծանր 
վնասի պատճառում կամ այլ ծանր հետևանք` 

պատժվում է ազատազրկմամբ` երկուսից հինգ տարի ժամկե-
տով: 

1. Տվյալ հանցագործության հիմնական անմիջական օբյեկտը 
երեխայի (անչափահասի) նորմալ ֆիզիկական, հոգեկան և սոցիա-
լական զարգացումն ապահովող հասարակական հարաբերություն-
ներն են, իսկ լրացուցիչը՝ երեխայի կյանքի անվտանգության ապա-
հովմանն ու առողջության պահպանմանն ուղղված հասարակական 
հարաբերությունները: 

2. Օբյեկտիվ կողմից այն բնութագրվում է երեխայի կյանքի ան-
վտանգության ապահովման կամ առողջության պահպանման պար-
տականությունը չկատարելով կամ ոչ պատշաճ կատարելով: Հան-
ցավոր անգործության նշված դրսևորումների էությունն ու առանձ-
նահատկությունները բացահայտվել են սույն աշխատության նա-
խորդ պարագրաֆի 3-րդ կետի շրջանակներում: 

Այս հանցագործության օբյեկտիվ կողմի պարտադիր հատկանիշ 
են նաև համապատասխան հետևանքի առաջացումը և արարքի ու 
այդ հետևանքի միջև պատճառական կապի առկայությունը: Մաս-
նավորապես, տվյալ հանցակազմն առկա է համարվում, եթե նշված 
պարտականությունը չկատարելու կամ ոչ պատշաճ կատարելու հե-
տևանքով երեխայի առողջությանը պատճառվել է միջին ծանրու-
թյան վնաս: 

3. Քննարկվող հանցագործության սուբյեկտիվ կողմը բնութա-
գրվում է անզգուշությամբ, որը կարող է դրսևորվել ինչպես հանցա-
վոր ինքնավստահության, այնպես էլ հանցավոր անփութության 
ձևով:  

4. Քր. օր.-ի հոդված 248-ով նախատեսված հանցագործության 
սուբյեկտը հատուկ է՝ այն անձը, ում վրա երեխայի կյանքի ան-
վտանգության ապահովման կամ առողջության պահպանման պար-
տականությունը դրված է եղել ըստ ծառայության, կամ այն անձը, ով 

այդ պարտականությունը կատարում է հատուկ հանձնարարու-
թյամբ կամ ստանձնել է կամավոր: 

5. Նշված հոդվածի 2-րդ մասով նախատեսված է տվյալ հանցա-
գործության առավել վտանգավոր տեսակները. նույն հոդվածի 1-ին 
մասով նախատեսված արարքը, որն անզգուշությամբ առաջացրել է 
երեխայի մահ կամ առողջությանը ծանր վնասի պատճառում կամ 
այլ ծանր հետևանք: Վերջիններիս էությունն ու առանձնահատկու-
թյունները բացահայտվել են սույն աշխատության §5.1-ի կետ 9.3-ի 
շրջանակներում: 

 
§7.12. Խնամատար ծնողի, խնամակալի կամ հոգաբարձուի 

իրավունքները չարաշահելը 
 
Հոդված 249. Խնամատար ծնողի, խնամակալի կամ հոգա-

բարձուի իրավունքները չարաշահելը 
1. Խնամատարությունը, խնամակալությունը կամ հոգաբարձու-

թյունը շահադիտական կամ այլ ստոր դրդումներով օգտագործելը 
կամ խնամարկյալին կամ հոգեզավակին առանց հսկողության կամ 
անհրաժեշտ օգնության թողնելը, որն առաջացրել է խնամարկյալի 
կամ հոգեզավակի իրավունքների և օրինական շահերի ոտնահա-
րում՝ 

պատժվում է որոշակի պաշտոններ զբաղեցնելու կամ որոշակի 
գործունեությամբ զբաղվելու իրավունքից զրկելով` առավելագույնը 
երեք տարի ժամկետով, կամ ազատության սահմանափակմամբ` 
առավելագույնը երկու տարի ժամկետով, կամ կարճաժամկետ ազա-
տազրկմամբ` առավելագույնը երկու ամիս ժամկետով, կամ ազա-
տազրկմամբ` առավելագույնը երկու տարի ժամկետով: 

1. ՀՀ ընտանեկան օրենսգրքի հոդված 137-ի 1-ին մասի համա-
ձայն՝ խնամատարությունը կյանքի դժվարին իրավիճակում 
հայտնված երեխայի խնամքի և դաստիարակության ժամանակա-
վոր կազմակերպումն է այլ ընտանեկան միջավայրում իրավասու 
մարմինների կողմից ընտրված, հաշվառված, վերապատրաստված, 
որակավորված անձի միջոցով մինչև երեխայի ընտանիքում խնա-
մատարության կիրառման հիմք հանդիսացած իրավիճակի վերա-
ցումը: Նշված անձանց ընտրության, հաշվառման, որակավորման և 

վերապատրաստման կարգը, ինչպես նաև երեխայի ընտանիքում 
խնամատարության կիրառման հիմք հանդիսացող վիճակի փոփո-
խումն ու դրա չափորոշիչները սահմանում է Հայաստանի Հանրա-
պետության կառավարությունը1: 

Խնամատար ընտանիքում երեխայի խնամքը և դաստիարակու-
թյունը կազմակերպելու հետ կապված հարաբերությունները կար-
գավորվում են ՀՀ ընտանեկան օրենսգրքի գլուխ 20-ով: 

2. Նշված օրենսգրքի հոդված 134-ի 1-ին մասի համաձայն՝ խնա-
մակալություն կամ հոգաբարձություն uահմանվում է այն երեխա-
ների նկատմամբ, ովքեր մնացել են առանց ծնողական խնամքի` 
նրանց պահելու, դաuտիարակելու և կրթություն տալու, ինչպեu նաև 
նրանց իրավունքները և շահերը պաշտպանելու նպատակներով:  

Երեխաների նկատմամբ խնամակալության և հոգաբարձության 
հետ կապված հարաբերությունները կարգավորվում են ՀՀ ընտա-
նեկան օրենսգրքի գլուխ 19-ով: 

3. ՀՀ քր. օր.-ի հոդված 249-ով նախատեսված հանցագործու-
թյան անմիջական օբյեկտը երեխայի նորմալ ֆիզիկական, հոգե-
կան և սոցիալական զարգացումն ապահովող հասարակական հա-
րաբերություններն են: 

4. Տվյալ հանցագործության օբյեկտիվ կողմը բնութագրվում է 
խնամատարությունը, խնամակալությունը կամ հոգաբարձությունը 
շահադիտական կամ այլ ստոր դրդումներով օգտագործելով կամ 
խնամարկյալին կամ հոգեզավակին առանց հսկողության կամ 
անհրաժեշտ օգնության թողնելով: Դա կարող է դրսևորվել ինչպես 
գործողությամբ (խնամատարությունը, խնամակալությունը կամ հո-

 
1 Տե՛ս «Խնամատար ծնող դառնալու ցանկություն ունեցող անձանց ընտրու-
թյան, հաշվառման, երեխայի խնամքը և դաստիարակությունը խնամատար 
ընտանիքում կազմակերպելու,  խնամատար ծնող դառնալ ցանկացող ան-
ձանց ուսուցման, որակավորման և վերապատրաստման, խնամատար ըն-
տանիքում հոգեզավակի խնամքի նկատմամբ վերահսկողության կարգերը, 
խնամատար ընտանիքին ամսական ժամանակահատվածով դրամական 
միջոցների վճարման կարգը և չափը, խնամատարության պայմանագրերի 
օրինակելի ձևերը հաստատելու և ՀՀ կառավարության 2008 թվականի 
մայիսի 8-ի թիվ 459-Ն որոշումն ուժը կորցրած ճանաչելու մասին» ՀՀ կա-
ռավարության 2019թ. հունիսի 13-ի թիվ 751-Ն որոշումը: 

գաբարձությունն անձնական ստոր դրդումներով օգտագործելու 
դեպքում), այնպես էլ անգործությամբ (խնամարկյալին կամ հոգե-
զավակին առանց հսկողության կամ անհրաժեշտ օգնության թող-
նելու դեպքում):  

4.1. Քր. օր.-ի հոդված 249-ով նախատեսված հանցագործության 
օբյեկտիվ կողմի պարտադիր հատկանիշ են նաև որոշակի հե-
տևանքի (խնամարկյալի կամ հոգեզավակի իրավունքների և օրի-
նական շահերի ոտնահարման) առաջացումը, և արարքի ու նշված 
հետևանքի միջև պատճառական կապի առկայությունը:  

Խնամարկյալի կամ հոգեզավակի իրավունքների և օրինական 
շահերի ոտնահարումը տվյալ դեպքում արժեվորվող հասկացություն 
է, որի գնահատման հարցը թողնված է իրավակիրառողի լուծմանը: 
Դրա օրինակ կարող է համարվել երեխայի հարկադրված մուրաց-
կանությունը, թափառաշրջիկությունը, նյութական օգնությունից 
զրկվելը և այլն: 

5. Քննարկվող հանցագործության սուբյեկտիվ կողմը բնութա-
գրվում է ինչպես ուղղակի, այնպես էլ անուղղակի դիտավորու-
թյամբ: 

5.1. Խնամատար ծնողի, խնամակալի կամ հոգաբարձուի իրա-
վունքները չարաշահելու սուբյեկտիվ կողմի պարտադիր հատկանիշ 
են նաև որոշակի շարժառիթները՝ շահադիտական կամ այլ ստոր 
դրդումները: Դրանց էությունն ու առանձնահատկությունները բա-
ցահայտվել են սույն աշխատության §7.7-ի 5-րդ կետի շրջանակնե-
րում: 

6. Քր. օր.-ի հոդված 249-ով նախատեսված հանցագործության 
սուբյեկտը հատուկ է՝ խնամատար ծնողը, խնամակալը կամ հոգա-
բարձուն: 

6.1. ՀՀ ընտանեկան օրենսգրքի հոդված 138.1-ի (Խնամատար 
ծնողները) համաձայն՝ 

«1. Խնամատար ծնող կարող է լինել ՀՀ տարածքում մշտապես 
բնակվող ՀՀ չափահաս քաղաքացին, բացառությամբ` 

1) դատարանի կողմից անգործունակ կամ սահմանափակ գոր-
ծունակ ճանաչված անձանց. 

2) ամուսինների, որոնցից մեկին դատարանը ճանաչել է անգոր-
ծունակ կամ սահմանափակ գործունակ. 

3) դատական կարգով ծնողական իրավունքներից զրկված կամ 
սահմանափակ ծնողական իրավունքներով անձանց. 

4) օրենքով իրենց վրա դրված պարտականությունները ոչ պատ-
շաճ կատարելու պատճառով խնամակալի (հոգաբարձուի) պարտա-
կանություններից հեռացված անձանց. 

5) նախկին որդեգրողների, եթե որդեգրումը դատական կարգով 
վերացվել է նրանց մեղքով. 

6) այն անձանց, որոնք առողջական վիճակի պատճառով չեն կա-
րող իրականացնել ծնողական պարտականություններ. 

7) այն անձանց, որոնք չունեն մշտական բնակության վայր, ինչ-
պես նաև այնպիսի բնակելի տարածություն, որը համապատասխա-
նում է սահմանված սանիտարական և տեխնիկական պահանջնե-
րին. 

8) այն անձանց, որոնք այդ պահին ունեն դատվածություն` մար-
դու կամ հասարակական կարգի և բարոյականության դեմ ուղղված 
ծանր կամ առանձնապես ծանր հանցագործության, ընտանիքի և 
երեխայի շահերի դեմ ուղղված հանցագործության համար. 

9) այն անձանց, որոնք կախվածություն ունեն ալկոհոլից, թմրա-
նյութերից, տառապում են թունամոլությամբ կամ զբաղվում են 
մարմնավաճառությամբ և հաշվառված են համապատասխան 
բժշկական կազմակերպությունում կամ ոստիկանությունում համա-
պատասխան ստորաբաժանման կողմից։ 

2. Խնամատար ծնողները հոգեզավակի նկատմամբ ձեռք են բե-
րում խնամակալի իրավունքներ ու պարտականություններ:»: 

6.2. ՀՀ ընտանեկան օրենսգրքի հոդված 135-ի (Երեխաների 
խնամակալները (հոգաբարձուները)) համաձայն՝ 

«1. Երեխաների խնամակալներ (հոգաբարձուներ) կարող են 
նշանակվել միայն չափահաս գործունակ անձինք՝ իրենց համաձայ-
նությամբ: 

2. Երեխայի խնամակալ (հոգաբարձու) նշանակելիս հաշվի են 
առնվում խնամակալի (հոգաբարձուի) բարոյական և անձնական այլ 
հատկանիշներ, խնամակալի (հոգաբարձուի) պարտականություն-
ները կատարելու նրա ունակությունները, խնամակալի (հոգաբար-
ձուի) և երեխայի փոխհարաբերությունները, երեխայի նկատմամբ 
խնամակալի (հոգաբարձուի) ընտանիքի անդամների վերաբերմուն-
քը, ինչպես նաև երեխայի ցանկությունը, եթե դա հնարավոր է։ 

3. Խնամակալ (հոգաբարձու) չեն նշանակվում քրոնիկ ալկոհոլա-
մոլությամբ կամ թմրամոլությամբ, թունամոլությամբ հիվանդ ան-
ձինք, կյանքի և առողջության նկատմամբ դիտավորյալ հանցագոր-
ծություններ կատարած անձինք, խնամակալների (հոգաբարձունե-
րի) պարտականություններից հեռացված անձինք, ծնողական իրա-
վունքներից զրկված անձինք, ծնողական սահմանափակ իրավունք-
ներով անձինք, նախկին որդեգրողները, եթե որդեգրումը վերացվել 
է նրանց մեղքով, ինչպես նաև այն անձինք, ովքեր առողջական վի-
ճակով չեն կարող իրականացնել երեխայի դաստիարակության 
պարտականությունը։»: 

 

§7.13. Ծնողական իրավունքներից հրաժարվելուն հակելը կամ 
հարկադրելը 

 
Հոդված 250. Ծնողական իրավունքներից հրաժարվելուն հա-

կելը կամ հարկադրելը 
1. Հորդորելու, խաբեության, վստահությունը չարաշահելու կամ 

վիճակի խոցելիությունն օգտագործելու, բռնություն գործադրելու 
սպառնալիքով կամ այլ եղանակով անձին ծնողական իրավունքնե-
րից հրաժարվելուն հակելը կամ հարկադրելը՝ 

պատժվում է տուգանքով՝ տասնապատիկից երեսնապատիկի 
չափով, կամ հանրային աշխատանքներով` հարյուրից երկու հարյուր 
ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ՝ առավելագույնը երկու ամիս ժամկետով, կամ ազատա-
զրկմամբ՝ առավելագույնը երեք տարի ժամկետով: 

2. Սույն հոդվածի 1-ին մասով նախատեսված արարքը, որը կա-
տարվել է՝ 

1) բուժաշխատողի կողմից, 
2) բռնություն գործադրելով, 
3) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով, 
4) մի խումբ անձանց կողմից նախնական համաձայնությամբ 

կամ 
5) շահադիտական դրդումներով՝ 

պատժվում է որոշակի պաշտոններ զբաղեցնելու կամ որոշակի 
գործունեությամբ զբաղվելու իրավունքից զրկելով` երեքից յոթ տարի 
ժամկետով, կամ ազատության սահմանափակմամբ՝ մեկից երեք 
տարի ժամկետով, կամ կարճաժամկետ ազատազրկմամբ՝ մեկից 
երկու ամիս ժամկետով, կամ ազատազրկմամբ՝ երկուսից հինգ տա-
րի ժամկետով: 

1. ՀՀ քր. օր.-ի հոդված 250-ով նախատեսված հանցագործու-
թյան անմիջական օբյեկտը երեխայի՝ իր ծնողի հետ շփվելու, նրա 
խնամքի տակ գտնվելու, իր անհատականությունն ու ընտանեկան 
կապերն ապահովելու իրավունքները, ինչպես նաև դրանց իրակա-
նացման հետ կապված՝ երեխային խնամելու, նրան դաստիարակե-
լու, նրա հետ շփվելու՝ վերջինիս ծնողի օրինական շահերը:  

2. Տվյալ հանցագործության օբյեկտիվ կողմը բնութագրվում է 
հորդորելու, խաբեության, վստահությունը չարաշահելու կամ վիճա-
կի խոցելիությունն օգտագործելու, բռնություն գործադրելու սպառ-
նալիքով կամ այլ եղանակով անձին ծնողական իրավունքներից 
հրաժարվելուն հակելով կամ հարկադրելով: 

Օրենսդրական վերը նշված ձևակերպումից հետևում է, որ հան-
ցագործության եղանակները տվյալ դեպքում սպառիչ թվարկված 
չեն: Հետևաբար, քր. օր.-ի հոդված 250-ով նախատեսված հանցա-
կազմն առկա կլինի անձին ծնողական իրավունքներից հրաժարվե-
լուն ցանկացած եղանակով հակելու կամ հարկադրելու պարագա-
յում: 

2.1. Հակելը, քննարկվող հանցակազմի իմաստով, նշանակում է 
անձի մեջ ծնողական իրավունքներից հրաժարվելու տրամադրվա-
ծություն ձևավորել, այդ կապակցությամբ նրա համաձայնությունն 
ստանալ: Օրինակ՝ երբ հանցավորը, նկարագրելով ավելորդ «բե-
ռից», լրացուցիչ ծախսերից ազատվելու առավելությունները, անձին 
համոզում է հրաժարվել նշված իրավունքներից: 

2.2. Հարկադրելու էությունն ու առանձնահատկությունները (այդ 
թվում՝ արարքի կատարման համապատասխան եղանակները) բա-
ցահայտվել են սույն աշխատության §3.3-ի 1-5-րդ կետերի և §4.10-ի 
կետ 2-ի շրջանակներում: 

3. Քննարկվող հանցագործությունը նկարագրված է ձևական 
հանցակազմով. այն ավարտված է համարվում հորդորելու, խա-



434 
 

բեության, վստահությունը չարաշահելու կամ վիճակի խոցելիու-
թյունն օգտագործելու, բռնություն գործադրելու սպառնալիքով կամ 
այլ եղանակով անձին ծնողական իրավունքներից հրաժարվելուն 
հակելու կամ հարկադրելու պահից՝ անկախ որևէ հետևանքի առա-
ջացումից: 

4. Քր. օր.-ի հոդված 250-ով նախատեսված հանցագործության 
սուբյեկտիվ կողմը բնութագրվում է ուղղակի դիտավորությամբ:  

5. Տվյալ հանցագործության սուբյեկտ կարող է հանդիսանալ 16 
տարին լրացած յուրաքանչյուր մեղսունակ ֆիզիկական անձ:  

6. Ծնողական իրավունքներից հրաժարվելուն հակելու կամ հար-
կադրելու ծանրացուցիչ հանգամանքները նախատեսված են քր. 
օր.-ի հոդված 250-ի 2-րդ մասով: Մասնավորապես, խոսքը նույն 
հոդվածի 1-ին մասով նախատեսված արարքի մասին է, որը կա-
տարվել է՝ 

1) բուժաշխատողի կողմից, 
2) բռնություն գործադրելով, 
3) իշխանական կամ ծառայողական լիազորությունները կամ 

դրանցով պայմանավորված ազդեցությունն օգտագործելով, 
4) մի խումբ անձանց կողմից նախնական համաձայնությամբ 

կամ 
5) շահադիտական դրդումներով: 
6.1. Բուժաշխատողի հասկացությունը պարզաբանվել է սույն 

աշխատության §3.14-ի 4-րդ կետի շրջանակներում: Բռնություն 
գործադրելու էությունն ու առանձնահատկությունները բացահայտ-
վել են սույն աշխատության §3.3-ի 2-րդ կետի, հանցանքն իշխանա-
կան կամ ծառայողական լիազորությունները կամ դրանցով պայ-
մանավորված ազդեցությունն օգտագործելով կատարելունը՝ 
§3.10-ի 7.2-րդ կետի, հանցանքը մի խումբ անձանց կողմից նախ-
նական համաձայնությամբ կատարելունը՝ §1.1-ի 7.8-րդ կետի, իսկ 
շահադիտական դրդումներինը՝ §1.1-ի 7.10-րդ կետի շրջանակնե-
րում: 

 
§7.14. Ալիմենտ (ապրուստավճար) վճարելուց խուսափելը 

 

Հոդված 251. Ալիմենտ (ապրուստավճար) վճարելուց խուսա-
փելը 

1. Մեկ տարվա ընթացքում դատարանի վճռով ալիմենտ (ապ-
րուստավճար) երեք և ավելի ամիս վճարելուց խուսափելը՝ 

պատժվում է տուգանքով` առավելագույնը քսանապատիկի չա-
փով, կամ հանրային աշխատանքներով՝ ութսունից հարյուր հիսուն 
ժամ տևողությամբ, կամ ազատության սահմանափակմամբ` առա-
վելագույնը երկու տարի ժամկետով, կամ կարճաժամկետ ազատա-
զրկմամբ՝ մեկից երկու ամիս ժամկետով: 

1. Ընտանիքի անդամների ալիմենտային պարտավորություն-
ները սահմանված են ՀՀ ընտանեկան օրենսգրքի V բաժնի շրջա-
նակներում: Մասնավորապես, նշված օրենսգրքի 12-րդ գլխով կար-
գավորվում են ծնողների և զավակների, 13-րդ գլխով՝ ամուսիննե-
րի և նախկին ամուսինների, իսկ 14-րդ գլխով՝ ընտանիքի մյուս 
անդամների ալիմենտային պարտավորությունները: 

1.1. ՀՀ ընտանեկան օրենսգրքի հոդված 68-ի (Երեխաների ապ-
րուստը հոգալու` ծնողների պարտականությունները) համաձայն՝ 

«1. Ծնողները պարտավոր են պահել իրենց երեխաներին։ 
Երեխաներին ապրուստի միջոց տրամադրելու կարգն ու պայ-

մանները ծնողները որոշում են ինքնուրույն։ 
Ծնողները կարող են համաձայնություն կնքել իրենց երեխանե-

րին պահելու մասին (ալիմենտ վճարելու վերաբերյալ համաձայնու-
թյուն)՝ սույն օրենսգրքի 15-րդ գլխին համապատասխան։ 

2. Եթե ծնողները ապրուստի միջոց չեն տրամադրում իրենց երե-
խաներին, ապա վերջիններիս պահելու համար միջոցները (ալիմեն-
տը) ծնողներից բռնագանձվում են դատական կարգով։»: 

1.2. Նույն օրենսգրքի հոդված 73-ի (Անաշխատունակ չափահաս 
զավակների ալիմենտի իրավունքը) համաձայն՝ 

«1. Ծնողները պարտավոր են ապրուստի միջոցներ տրամադրել 
իրենց օգնության կարիքն ունեցող անաշխատունակ չափահաս զա-
վակներին: 

2. Ալիմենտ վճարելու վերաբերյալ համաձայնության բացակայու-
թյան դեպքում անաշխատունակ չափահաս զավակների համար 
ալիմենտի չափը` կայուն դրամական գումարով, որոշում է դատա-
րանը: Դա ենթակա է վճարման յուրաքանչյուր ամիս` ելնելով կող-
մերի գույքային ու ընտանեկան դրությունից և ուշադրության արժա-
նի շահերից։»: 

1.3. ՀՀ ընտանեկան օրենսգրքի հոդված 75-ի (Ծնողների ապ-
րուստը հոգալու` չափահաս զավակների պարտականություննե-
րը) համաձայն՝ 

«1. Աշխատունակ չափահաս զավակները պարտավոր են պահել 
իրենց անաշխատունակ և օգնության կարիք ունեցող ծնողներին և 
հոգ տանել նրանց մասին։ 

2. Ալիմենտ վճարելու վերաբերյալ համաձայնության բացակայու-
թյան դեպքում օգնության կարիք ունեցող ծնողների համար նրանց 
չափահաս աշխատունակ զավակներից ալիմենտը բռնագանձվում է 
դատական կարգով։ 

3. Զավակներից յուրաքանչյուրից բռնագանձվող ալիմենտի չա-
փը` կայուն դրամական գումարով, որոշում է դատարանը` ելնելով 
ծնողների և զավակների գույքային ու ընտանեկան դրությունից և 
ուշադրության արժանի շահերից: Դա ենթակա է վճարման յուրա-
քանչյուր ամիս։ 

4. Չափահաս զավակներից յուրաքանչյուրի առնչությամբ ալի-
մենտի չափը որոշելիս դատարանը կարող է հաշվի առնել տվյալ 
ծնողի չափահաս աշխատունակ բոլոր զավակներին, անկախ նրա-
նից, թե պահանջը ներկայացվել է նրանցից մեկի, մի քանիսի, թե 
բոլորի դեմ: 

5. Զավակները կարող են ազատվել իրենց անաշխատունակ և 
օգնության կարիք ունեցող ծնողների ապրուստը հոգալու պարտա-
կանությունից, եթե դատարանի վճռով կհաստատվի, որ ծնողները 
ժամանակին խուսափել են իրենց ծնողական պարտականություն-
ները կատարելուց։ 

Զավակներն ազատվում են ծնողական իրավունքներից զրկված 
ծնողներին ալիմենտ վճարելու պարտականությունից։»: 

1.4. Նշված օրենսգրքի հոդված 77-ի (Ամուսինների` միմյանց 
ապրուստի միջոցները հոգալու պարտականությունները) համա-
ձայն՝ 

«Ամուսինները պարտավոր են նյութապես օժանդակել միմյանց։ 
Այդպիսի օժանդակությունը մերժվելու և ալիմենտ վճարելու վե-

րաբերյալ ամուսինների միջև համաձայնության բացակայության 
դեպքում դրա համար անհրաժեշտ միջոցներ ունեցող մյուս ամուս-
նուց դատական կարգով ալիմենտ պահանջելու իրավունք ունի՝ 

ա) անաշխատունակ անապահով ամուսինը. 
բ) կինը՝ հղիության ընթացքում, ինչպես նաև ընդհանուր երե-

խային խնամող ամուսինը մինչև երեխայի երեք տարին լրանալը. 
գ) անապահով ամուսինը, որ խնամում է մանկուց հաշմանդամ 

ընդհանուր երեխային կամ առաջին խմբի հաշմանդամ չափահաս 
զավակին:»: 

1.5. ՀՀ ընտանեկան օրենսգրքի հոդված 78-ի (Ամուսնալուծու-
թյունից հետո նախկին ամուսնուց ալիմենտ ստանալու իրավուն-
քը) համաձայն՝ 

«1. Նախկին ամուսնուց, որը նյութական բավարար միջոցներ ու-
նի, դատական կարգով ալիմենտի պահանջի իրավունք ունի՝ 

ա) նախկին կինը՝ հղիության ընթացքում, ինչպես նաև ընդհա-
նուր երեխային խնամող ամուսինը մինչև երեխայի երեք տարին 
լրանալը. 

բ) անապահով նախկին ամուսինը, որը խնամում է մանկուց հաշ-
մանդամ ընդհանուր երեխային կամ առաջին խմբի հաշմանդամ 
զավակին. 

գ) անաշխատունակ անապահով նախկին ամուսինը, որը հաշ-
մանդամ է դարձել մինչև ամուսնալուծվելը կամ ամուսնալուծվելուց 
հետո` մեկ տարվա ընթացքում. 

դ) անապահով ամուսինը, որը կենսաթոշակային տարիքի է հա-
սել ամուսնալուծության պահից սկսած հինգ տարում, եթե ամուսին-
ները տասնհինգ և ավելի տարի գտնվել են ամուսնության մեջ։ 

2. Ալիմենտի չափը և ամուսնալուծությունից հետո նախկին ա-
մուսնուն դա տրամադրելու կարգը կարող է որոշվել նախկին ամու-
սինների համաձայնությամբ։»: 

1.6. Նույն օրենսգրքի հոդված 81-ի (Իրենց անչափահաս կամ 
անաշխատունակ չափահաս եղբայրներին և քույրերին պահելու` 
եղբայրների և քույրերի պարտականությունը) համաձայն՝ 

«Օգնության կարիք ունեցող անչափահաս եղբայրներն ու քույրե-
րը իրենց ծնողներից ապրուստի միջոց ստանալու անհնարինության 
դեպքում բավարար միջոցներ ունեցող իրենց չափահաս աշխատու-
նակ եղբայրներից ու քույրերից դատական կարգով ալիմենտ ստա-
նալու իրավունք ունեն։ Նույնպիսի իրավունք տրվում է նաև օգնու-
թյան կարիք ունեցող չափահաս անաշխատունակ եղբայրներին ու 

քույրերին, եթե նրանք չեն կարող ապրուստի միջոց ստանալ իրենց 
չափահաս աշխատունակ զավակներից, ամուսնուց (նախկին ամուս-
նուց) կամ ծնողներից։»: 

1.7. ՀՀ ընտանեկան օրենսգրքի հոդված 82-ի (Թոռներին պա-
հելու` պապերի և տատերի պարտականությունը) համաձայն՝ 

«Օգնության կարիք ունեցող անչափահաս թոռներն իրենց ծնող-
ներից ապրուստի միջոց ստանալու անհնարինության դեպքում 
անհրաժեշտ միջոցներ ունեցող իրենց պապերից ու տատերից դա-
տական կարգով ալիմենտ ստանալու իրավունք ունեն։ Նույնպիսի 
իրավունք տրվում է օգնության կարիք ունեցող չափահաս անաշխա-
տունակ թոռներին, եթե նրանք չեն կարող ապրուստի միջոց ստա-
նալ իրենց ամուսիններից (նախկին ամուսիններից) կամ ծնողնե-
րից։»: 

1.8. Նշված օրենսգրքի հոդված 83-ի (Պապերին և տատերին 
պահելու` թոռների պարտականությունը) համաձայն՝ 

«Օգնության կարիք ունեցող անաշխատունակ պապերը և տա-
տերն իրենց չափահաս աշխատունակ զավակներից կամ ամուսնուց 
(նախկին ամուսնուց) ապրուստի միջոց ստանալու անհնարինու-
թյան դեպքում անհրաժեշտ միջոցներ ունեցող իրենց չափահաս աշ-
խատունակ թոռներից դատական կարգով ալիմենտ ստանալու 
իրավունք ունեն։» 

1.9. ՀՀ ընտանեկան օրենսգրքի հոդված 84-ի (Իրենց փաստա-
ցի խնամողներին պահելու` երեխաների պարտականությունը) 
համաձայն՝ 

«1. Անաշխատունակ անապահով անձինք, ովքեր իրականացրել 
են երեխաների փաստացի խնամքը, դատական կարգով իրենց չա-
փահաս գործունակ երեխաներից ապրուստի միջոց պահանջելու 
իրավունք ունեն, եթե նրանք չեն կարող ապրուստի միջոց ստանալ 
իրենց չափահաս աշխատունակ զավակներից կամ ամուսնուց 
(նախկին ամուսնուց)։ 

2. Դատարանը կարող է երեխաներին ազատել փաստացի խնա-
մողներին ապրուստի միջոց տրամադրելուց, եթե փաստացի խնա-
մողները նրանց խնամել ու դաստիարակել են հինգ տարուց պակաս 
ժամկետով, ինչպես նաև, եթե նրանք այդ երեխաներին խնամել ու 
դաստիարակել են ոչ պատշաճ ձևով։ 

3. Սույն հոդվածի 1-ին մասով նախատեսված պարտականու-
թյունները չեն դրվում խնամակալության (հոգաբարձության) տակ 
գտնվող անձանց, ինչպես նաև խնամատար ընտանիքներում դաս-
տիարակություն ստացած անձանց վրա։»: 

1.10. Նույն օրենսգրքի հոդված 85-ի (Խորթ հորը և խորթ մորը 
պահելու` խորթ զավակների պարտականությունը) համաձայն՝ 

«1. Օգնության կարիք ունեցող անաշխատունակ խորթ հայրը և 
խորթ մայրը, որ դաստիարակել ու պահել են իրենց խորթ զավակ-
ներին, իրավունք ունեն դրա համար անհրաժեշտ բավարար միջոց-
ներ ունեցող չափահաս աշխատունակ խորթ զավակներից դատա-
կան կարգով պահանջելու ապրուստի միջոց, եթե նրանք չեն կարող 
ապրուստի միջոց ստանալ իրենց չափահաս աշխատունակ զավակ-
ներից կամ ամուսիններից (նախկին ամուսիններից)։ 

2. Դատարանը կարող է խորթ զավակներին ազատել խորթ հորն 
ու խորթ մորը պահելու պարտականությունից, եթե վերջիններս 5 
տարուց պակաս են դաստիարակել կամ խնամել նրանց, ինչպես 
նաև, եթե նրանք պատշաճ ձևով չեն կատարել խորթ զավակներին 
պահելու և դաստիարակելու իրենց պարտականությունները։»: 

2. ՀՀ քր. օր.-ի հոդված 251-ով նախատեսված հանցագործու-
թյան անմիջական օբյեկտն ապրուստավճարի կարիք ունեցող ան-
ձանց նյութական շահերն են, որոնք հնարավորություն են ընձեռում 
նրանց ապրելու նորմալ պայմաններում: 

2.1. ՀՀ ընտանեկան օրենսգրքի վերը նշված դրույթներին համա-
պատասխան, տվյալ հանցագործությունից տուժող կարող են հան-
դիսանալ՝ 1) երեխան (այդ թվում՝ որդեգրվածը), 2) օգնության կա-
րիք ունեցող անաշխատունակ չափահաս զավակը, 3) անաշխատու-
նակ և օգնության կարիք ունեցող ծնողը, 4) անաշխատունակ անա-
պահով ամուսինը, 5) կինը՝ հղիության ընթացքում, ինչպես նաև 
ընդհանուր երեխային խնամող ամուսինը մինչև երեխայի երեք տա-
րին լրանալը, 6) անապահով ամուսինը, որ խնամում է մանկուց հաշ-
մանդամ ընդհանուր երեխային կամ առաջին խմբի հաշմանդամ չա-
փահաս զավակին, 7) նախկին կինը՝ հղիության ընթացքում, ինչպես 
նաև ընդհանուր երեխային խնամող ամուսինը մինչև երեխայի երեք 
տարին լրանալը, 8) անապահով նախկին ամուսինը, որը խնամում 
է մանկուց հաշմանդամ ընդհանուր երեխային կամ առաջին խմբի 

հաշմանդամ զավակին, 9) անաշխատունակ անապահով նախկին 
ամուսինը, որը հաշմանդամ է դարձել մինչև ամուսնալուծվելը կամ 
ամուսնալուծվելուց հետո` մեկ տարվա ընթացքում, 10) անապահով 
ամուսինը, որը կենսաթոշակային տարիքի է հասել ամուսնալուծու-
թյան պահից սկսած հինգ տարում, եթե ամուսինները տասնհինգ և 
ավելի տարի գտնվել են ամուսնության մեջ, 11) օգնության կարիք 
ունեցող անչափահաս եղբայրն ու քույրը, 12) օգնության կարիք ունե-
ցող անչափահաս թոռը, 13) oգնության կարիք ունեցող անաշխա-
տունակ պապը և տատը, 14) անաշխատունակ անապահով անձը, 
ով իրականացրել է երեխայի փաստացի խնամքը, 15) օգնության 
կարիք ունեցող անաշխատունակ խորթ հայրը և խորթ մայրը, որ 
դաստիարակել ու պահել են իրենց խորթ զավակներին:  

3. Քր. օր.-ի հոդված 251-ով նախատեսված հանցագործության 
օբյեկտիվ կողմը բնութագրվում է մեկ տարվա ընթացքում դատա-
րանի վճռով ալիմենտ (ապրուստավճար) երեք և ավելի ամիս 
վճարելուց խուսափելով: Օրինակ՝ եթե ծնողը տևականորեն (երեք 
և ավելի ամիս), առանց օբյեկտիվ հիմքերի հրաժարվում է դատա-
րանի` օրինական ուժի մեջ մտած համապատասխան վճիռը կատա-
րելուց:  

Ալիմենտ (ապրուստավճար) վճարելուց խուսափելու եղանակնե-
րը կարող են տարբեր լինել: Օրինակ` բնակության կամ աշխատան-
քի վայրը հաճախ և առանց հարգելի պատճառների փոխելը, եկա-
մտի այլ իրական աղբյուրները թաքցնելը և այլն:  

4. Քննարկվող հանցագործությունը նկարագրված է ձևական 
հանցակազմով. այն ավարտված է համարվում համապատասխան 
ալիմենտը մեկ տարվա ընթացքում, առանց հարգելի պատճառի, 
առնվազն երեք ամիս չվճարելու պահից:  

Հարգելի պատճառ տվյալ պարագայում կարող է համարվել ապ-
րուստի միջոցներ վճարելու օբյեկտիվ անհնարինությունը: Օրինակ՝ 
վարձատրվող մշտական աշխատանք չունենալը, եկամտի որևէ 
կայուն աղբյուրի բացակայությունը և այլն: 

5. Քր. օր.-ի հոդված 251-ով նախատեսված հանցագործության 
սուբյեկտիվ կողմը բնութագրվում է ուղղակի դիտավորությամբ:  

Քննարկվող հանցագործության շարժառիթները կարող են բազ-
մազան լինել, սակայն արարքի որակման համար դրանք որևէ նշա-

նակություն չունեն: Առավել հաճախ հանդիպում են շահադիտական 
դրդումները, խանդը, վրեժը, եսասիրությունը, կասկածամտությունը 
և այլն: 

6. Տվյալ հանցագործության սուբյեկտը հատուկ է՝ 1) ծնողը (այդ 
թվում՝ որդեգրողը), 2) աշխատունակ չափահաս զավակը, 3) ամու-
սինը, 4) նախկին ամուսինը, որը նյութական բավարար միջոցներ 
ունի, 5) չափահաս աշխատունակ եղբայրը և քույրը, 6) անհրաժեշտ 
միջոցներ ունեցող պապը և տատը, 7) անհրաժեշտ միջոցներ ունե-
ցող չափահաս աշխատունակ թոռը, 8) անհրաժեշտ բավարար մի-
ջոցներ ունեցող չափահաս աշխատունակ խորթ զավակը:  

